
АВТОРДИН ПАТАЙ 

Баркаван1 Дагъустандикай малуматар 

Чилни цав яратмишай  

Мергьяматлу халикьдин  

ТIварцIелди башламишай  

И зи эсер тарихдин.  

 

Шукур хьурай Аллагьдиз,  

Адан куьмек кьабулна  

Куьтягьда за регьятдиз  

Жуван гьиссер цIурурна. 

 

Ам бегенмиш жедайвал  

Чи уьлкведин алимриз,2 

Жемятдиз хуш къведайвал  

Ва илимлу итимриз. 

 

Гаф авач, чаз халикьди  

Чирна сирер эвелдай,  

Шад авуна гъарикIди  

Вичиз чидай тегьерда. 

 

Са бязибур – авамар 

Буьркьуьвилиз тухвана,  

Гьа икI вичин каламар  

Чаз халикьди лагьана. 

Ада чилел камаллу 

Пайгъамбарар ракъурна, 

Ва эхирни акьуллу 

Мад са регьбер дугурна.3 

 

Ахъайна хьиз заха гъил,  

Вугана гаф Аллагьдин,  

Хийирлу хьуй эхир кьил  

Адан четин кIвалахдин. 

 

Я Сад Аллагь, Мемнуна4 

ТIалабзава регьим къе, 

Ада зегьмет чIугуна 

Аваз даим ви рекье. 

 

Гила Гьасан Алкьвадари Дагъустани, рагьметлу диндин къуллугъчи 

Гьажи Абдулла Эффендидин хва, Аллагьдин лукI5 тир за жуван ихтилат 

башламишда ва жуван мураддин гъавурда агъадихъ галай тегьерда твада. 

Гъезел6 

Дагъустандин дамах, Эмир7 такабур,  

Илимлу кас, хуьзвай вичин ягь-абур. 

 

Табасаран вилаятдин иеси,  

Вирибуруз кIанзавайди я хатур, 

 

Чина шадвал, чанда хъсан ниятар  

Авай итим, алакьзавай хуьз сабур – 

Агьмедханан хва Бейбала Гимейди8 

Хуьруьн эгьли себеб хьана, чидайбур. 

 

Кхьена за, рикIе аваз разивал,  

Сиве-сивди ацIанваз илгьамдив хур. 

 

Ам паталди агалкьунар тIалабиз,  

Я Сад Аллагь, гила зунни я гьазур. 

 

Эгер зи чIал сефил ятIа, вучда кьван  

Захъ авайди, дуьз лагьайтIа, я ибур9: 

 

Сифте кьиле йис кхьенва Мемнуна  

Лям10 галачир Гаваш, Шаввал вацран нур11. 

Асаридин куьруь метлеб12 

Захъ са мурад ава чIехи – дустариз  

Чирун вуч затI ятIа и чи Дагъустан,  

Малум хьурай, гьакI жемятдин къастариз  

КIан хьанайтIа винидихъ физ агъуздай13. 

Къуй чир хьурай давамчияр авайди. 

И чилерал пайгъамбардихъ Аллагьдин,  

Хазарри чи халкьдиз аман тагайди14,  

Абумуслим хан хьайиди жемятдин.  

Шумудни са шамхал, уцмий ва къази  

Алахъна и уьлкведа дин чукIуриз, 

Аллагь патал мискIинарни чилел  зи, 

Мектебарни, къелеярни эцигиз. 

Эсирралди авунатIан агъавал, 

Крар вири чаз абурун малум туш. 

Акур чIавуз  Аббасидрин хахавал  

Теймур – ленга15 и дагьлариз гана тIуш. 

Гагь аватнай чун персерин есирдиз,  

Гагь хункIарар16  гьинай ятIан атанай  

Гагь гьижредин цIуд лугьудай эсирдиз17  

Кьуд патахъни чи лезгияр чкIанай.  

Фана дуьнья къарсатмишун пеше яз,  

Вагьшийри хьиз къаних, иви экъичиз,  

Эрдебилдиз, Ширвандизни, Генжедиз 

Фена абур рикIе инсаф авачиз.  

Гуржистанни, Джар балкIанрин кIурарик  

Акатайла, Крымд султан атана,  

Къирмишна  эл гьакI татаррин турари,  

Ахпа иниз шейх Мансурни хтана.  

Ахпа  Къази-Мегьамед пайда хьана,  

Дин паталди кьил хкажна Гьамзата, 

Ингье Шамиль-эфенди ни рахана,  

Кьушун кIватIна буйругъдалди гьар санай. 

Шукур Аллагь, Урусатдал гьалтнава  

Гила нубат мягькем хьанва гъахъ ина, 

Гьалал зегьмет чIугун патал вахт ава, 

Ахъа  хьанва марифатдин рак ина. 

Анжах лезги халкьари вахт гьавайда  

Ракъурзава, чими месик ксана18. 

Лугьудачни кьиле акьул авайда: 

Я Сад Аллагь чунни тушни инсанар?  

Чирвилер гун чнани чи балайриз  

И гьукумат жуваз даях авуна,  

Къуй  фагьумрай, къуват гурай хиялриз,  

Уьмуьрдин кIуь-цурудини акуна. 

Гимийраваз къуй сирнаврай гьуьлерал,  

Вилералди ракьун рекьер акурай. 

Кесибвилин  пар лезгийрин къуьнерал 

Аламазма, аватнавач ахварай.  

На  лугьуди фуни къафун цаварай  

Аватарвал я и авам инсанриз,  

Дуьньядикай хабар аваз, авара 

Къекъвезвачир тек са бязи ксарин  

Илимдин рехъ ахъайзавач гъилерай.  

Амма кьвед-пуд къизилдин цуьк паталди  

Гегьенш чуьллер – багъ-бахчадиз элкъведач. 

Лазимни туш фикир авун яргъалди; 

Ихьтин къулай шартIар мад чаз хъжедач. 

Акьуллудаз бес жеда са ишара. 

Акьулсуздаз Инжилдини куъмекдач. 

Тараз хъсан къуллугъайда лап пара  

КIватIда майва, –  темпелдиз бахт хъуьредач. 

Сад Аллагьди хийирдин рехъ бендейриз 

ДатIана къалуррай, тавуна галат, 

Мемнуна кIелна гьа им себеб яз 

Халикьдиз дуьа галачир гъалатI. 

 

ТуькIуьрун патал гъиле кьунвай Асари-Дагъустан фикирдиз гъиз регьят 

хьун патал за ам сифте гафуниз, цIикьвед кьилиз ва эхирдиз паюн кьетIна. 

Вични агъадихъ галай жуьреда: 

СИФТЕ ГАФ – алай вахтунда Дагъустандин агьалийрин группайрин ва 

округрин, ина ишлемишзавай чIаларин ва малум тир нугъватрин, гьакIни 

ислам гьатдалди ина яшамиш жез хьайи агьалийрив гвай динрин гьакъиндай. 

САД ЛАГЬАЙ КЬИЛ. Областда мусурман дин гьатна, иниз Тамерлан 

къведалди кьиле фейи вакъиайрикай. 

КЬВЕД ЛАГЬАЙ КЬИЛ. Тамерлан атайдалай гуьгъуьниз, область 

ОтIоманрин пачагьлугъдин ва Сефевидрин Къизилбашрин гьукуматдин 

таъсирдик ва гъилик акатайдалай гуьгъуьниз кьиле фейи уьмуьрдикай ва 

вакъиайрикай. 

ПУД ЛАГЬАЙ КЬИЛ. Мусурманрин и кьве гьукумат пайда хьунинни 

иниз сифте яз Урусатдин пачагьлугъдин кьушунар атунин арада авай девирда 

кьиле фейи вакъиайрикай. 

КЬУД ЛАГЬАЙ КЬИЛ. Урус кьушунар иниз сифте яз атунин ва 

элкъвена хъфинин арада хьайи девирда кьиле фейи вакъиайрикай. 

ВАД ЛАГЬАЙ КЬИЛ. Дагъустандай урус кьушунар хъфена вичин 

кьушун галаз иниз пачагь ЧIехи Петр къведалди кьиле фейи вакъиайрикай. 

РУГУД ЛАГЬАЙ КЬИЛ. Дагъустандай ЧIехи Петр хъфена Надир Шагь 

пайда жедалди кьиле фейи вакъиайрикай. 

ИРИД ЛАГЬАЙ КЬИЛ. Дагъустанда Надир Шагь пайда хьана ам яна 

рекьидалди кьиле фейи вакъиайрикай. 

МУЬЖУЬД ЛАГЬАЙ КЬИЛ. Надир Шагь кьейидалай гуьгъуьниз иниз 

урус кьушунар пуд лагьай сеферда къведалди кьиле фейи вакъиайрикай. 

КIУЬД ЛАГЬАЙ КЬИЛ. Дагъустандиз пуд лагьай сеферда урус 

кьушунар атана, абур инай хъфидалди кьиле фейи вакъиайрикай. 

ЦIУД ЛАГЬАЙ КЬИЛ. Пуд лагьай сеферда урус кьушунар хъфена 

Къажаррин гьукумат арадал къведалди ва кьуд лагьай сеферда урус 

кьушунар пайда жедалди Дагъустанда кьиле фейи вакъиайрикай. 

ЦIУСАД ЛАГЬАЙ КЬИЛ. Къажаррин пачагьрин тухум пайда хьана ва 

кьуд лагьай сеферда урус кьушунар иниз атана и кьве гьукуматдин арада 

Гуьлистандин ислягьвилин икьрар кутIундалди кьиле фейи вакъиайрикай. 

ЦIИКЬВЕД ЛАГЬАЙ КЬИЛ. ТIварар кьунвай пачагьлугърин арада 

Гуьлистандин ислягьвилин икьрар кутIунайдалай инихъ кьиле фейи 

вакъиайрикай. 

ЭХИР. Дагъустандин халкьарин къилихрикай, адетрикай, бязи кечмиш 

хьанвай, гьакIни чан аламай са кьадар гьакимрикай ва алимрикай. 

 

СИФТЕ ГАФ 

Кьунвай чка, тIвар, пай хьун 

Малум тирвал, Дагъустан тIвар алай уьлкве бахтлу вилаят яз гьисабзава. 

Ада чилин шардин рагъэкъечIдай пата яргъивилин 63 ва 66 кеферпатан 

гьяркьуьвилин 42 ва 44 градусар сад-садал гьалтзавай чка кьазва. Арабрин са 

бязи тарихчийрин кIвалахра и уьлкве Лан тIвар алаз гьалтзава19. Дагъустан 

лугьудай тIвар и уьлкведиз адан чIехи пай дагълари кьунвайвиляй ганвайди 

я. Дагъустандин сифтегьан сергьятар ихьтинбур я: рагъэкъечIдай патахъай 

Хазар гьуьл, кеферпатахъай Терек вацI, рагъакIидай патахъай Осетия ва 

Кабарда, кьиблепатахъайни Гуржистан ва Ширван гала. Амма и майдандикай 

Джар20 округ ТIифлисдин губерниядик, Къубадин уезд лагьайтIа, Бакудин 

губерниядик кутунва. Амайди Дагъустан тIвар алаз малум тир са 

губерниядиз элкъуьрнава ва ам Темир-Хан-Шура шегьерда авай жанаби 

военный губернаторди идара ийизва. И губерния агъадихъ галай округриз 

пайнава: 

1) Темир-Хан-Шурадин округ. Иник гьа ихьтин тIвар алай шегьердилай 

гъейри Хазар гьуьлуьн къерехдал алай ва гимияр акъвазариз лап къулай 

Петровск шегьер, эхиримжи вахтара Дагъустандин шамхалрин меркез яз 

хьайи Тарки хуьр (исламдин девирдилай вилик гьа и Тарки хазаррин лап 

хъсандиз мягькемарнавай чка тир ва къадим девирдин тарихчийри адаз 

Баланджар тIвар ганвай, туьркверин са бязи тарихчийри лагьайтIа адаз 

Семендер лугьузвай) ва Буйнак, Агъа ва Вини Къазанище, Кафир Къумукь, 

Агъа ва Вини Дженгутай, Къарабудахкент, Губден, Гелли, Параул хьтин 

машгьур хуьрер ква. 

И округдин чIехи пай агьалияр жагатайдин туьрк чIалал, са бязи хуьрера 

лагьайтIа дарги, яни Акъуша чIалал21 рахазва. 

2)  Даргийрии округ. Иник Акъуша, ЦIудахар, Суьрги ва Мекенгрин 

участокар акатзава. Анра дарги чIалал рахазва. 

3)  Къайтагъдин ва Табасарандин округ. Иник Агъа ва Вини Къайтагъдин 

участокар ва Кеферпатан Табасарандин участок, гьакIни устадрин ватан 

Къубачи хуьр (къадим заманайрин тарихчийрин кIвалахра и хуьр Зирахгеран 

тIвар алаз гьалтзава) акатзава. И округда Терекемейдин магьалдин хуьрера ва 

Кеферпатан Табасарандин Марата, Мугатырь, Дарвах ва Хучни хуьрера 

азербайжандин, туьрк чIалал, Жалгъан, Рукель, Кемах, Зидьян, Гимейди, 

Митаги ва Бильгади хуьрерин агьалияр тат чIалал рахазва. Чкадин  

чувудрин чIал хьиз и чIални перс чIаларин группадик акатзава. Гьа и округда 

Агъа ва Вини Къайтагъдин чIехи пай агьалияр жагатайдин туьрк чIалал, са 

бязибур лагьайтIа, дарги чIалал рахазва. Къубачи хуьруьн обществодинди 

кьетIен чIал я. Адалай гъейри гьич са обществони и округда а чIалал 

рахазвач. Анжах Казикумухдин округда Къумух хуьруьн жемят 

къубачивийрихъ галаз абурун чIалал рахазва22. 

Гьа и округда Табасарандин винеда авай агьалияр, яни дагъдин районда 

яшамиш жезвайбур вичиз къабгъан чIал лугьузвай табасаран чIалал рахазва23. 

4) Куьре округ. Иник Куьре, Кьиблепатан Табасаран, Агъул, Къушан, 

Агьмар ва Урус магьалрин хуьрер акатзава. Урус магьалда 9 хуьре 

Азербайжандин туьрк чIалал рахазва. Куьредин магьалра, гьакIни 

Кьиблепатан Табасарандин са бязи  хуьрера ва Агьмар магьалдин хуьрера 

агьалияр куьре чIалал рахазва. Табасарандин амай хуьрера къабгъан чIалал 

рахазва. Агъул ва Кьушан магьалрин агьалийринди кьетIен чIал я. И 

округдин пуд хуьре чувудар яшамиш жезва. Абур чпин чувуд чIалал рахазва. 

5) Самур округ. Иник Ахцегь-Пара, Алты-Пара, Докъуз-пара, Рутул, 

ЦIахур ва Борч акатзаза. И округда гзаф обществояр куьре чIалал рахазва. 

Рутулрин ва ЦIахуррин обществойрихъ, гьакIни Борч магьалдихъ чпин 

къилдин чIалар ава. 

Гьа ина КIатIрухрин общество азербажан чIалал рахазва24, гьакIни 

къазикъумух чIалал рахазвай са бязи обществоярни ава. 

6) Эвелни-эвел вичик Къумух шегьер  акатзавай Къазикъумухдин округ 

ислам дин гьатай сифте вахтара Дагъустандин кьиле хьайи гьакимрин 

резиденция я. Абуруз шамхалар лугьузва. Са бязи араб ктабра винидихъ 

къалурнавайвал, вири Дагъустандиз Лан лугьуз хьайивал, и шегьердизни Лан 

лугьузва. Са бязи туьрк ктабра адаз Къумух, са бязибура лагьайтIа; Къуймук 

лугьузва. И округдин агьалийри чпиз лап вилик вахтарилай лакар, 

куьревийри чпин арада къазикъумухвийриз фадлай яхулар лугьузва. Арабар 

иниз ислам тваз атайла, къазикъумухвияр и дин кьабулуниз акси экъечIнач ва 

ам аварвийрин арада ва маса чкайра тун патал абуру дявеяр ва 

хаталувилерихъ галаз алакъалу таблигъат кьиле тухвана. Гьа иниз килигна 

абуруз гьа чIавуз Къази Къумух25 тIвар гана ва гилалди тIвар гьахьтинди яз 

ама. 

Къазикъумухдин округдин чIехи пай агьалияр къумух ва я масакIа 

лагьайтIа, лак, генани масакIа лагьайтIа,  яхул чIалал рахазва.  Са бязи 

хуьрера авар чIалал, са бязибура  агъул-кьушан чIалал рахазва. Къумух хуьр 

къубачивийрихъ галаз абурун махсус чIалал рахазва. Гьа и округда Арчи 

тIвар алай са хуьруьн агьалияр чпин26 махсус кьилдин чIалал рахазва (Я 

чIехи Аллагь!). И Арчи хуьруьн тIвар са бязи куьгьне ктабра гьарфар 

какадарна кхьенва. – Арчуб, са бязибура – Гарчуб. 

7) Гуниб округ. Иник Гуниб (я туштIа а гьарф галачиз – Гуни) хуьр 

акатзава. 

Ам эхиримжи вахтара Дагъустанда шариатдин власть тайинарун патал 

экъечIай имамрикай эхиримжиди тир Шамиль-эфендиди Урусатдин 

гьукуматдин вилик рей гайи чка я; гьакIни иник Андалял магьал ва масабур 

акатзава. И округдин агьалияр авар чIалал рахазва, адаз абуру гьакI маар 

чIални лугьузва27. 

8) Аваррин округ. Иник Хунзах хуьр акатзава. Ина ислам гьатдалди ва 

адалай гуьгъуьниз аварвияр  Урусатди муьтIуьгъардалди им абурун меркез ва 

викIегь инсанрин ватан тир; и округдик гьакIни Къази МагIамадан ва 

Шамиль-эфендидин ватан яз хьайи Гимри хуьр; мадни Гьамзат – беган ватан 

яз хьайи Годатль хуьр акатзава. Агьалийрин арада авар чIалал рахазвай 

вирибуруз  аварар лугьузва. И округдин агьалияр авар ва я масакIа лагьайтIа 

маар чIалал рахазва. 

9) Андидин округ Адан агьалийрин са пай авар чIалал, муькуь пайни 

чечен чIалал28 рахазва. 

10) Кьилдин волость (магьал Г.Г.) хьиз идара ийизвай Дербент 

шегьердин мулк. И шегьердиз араб ктабра Бабуль-Абваб вая Бабуль-Хадид, 

са бязи туьрк ктабра Демир-Капу ва я Темир-Капу29 тIвар ганва. И шегьердин 

агьалияр рахазва мусурманар азербайджандин туьрк чIалал, чувудар чувуд ва 

эрмениярни эрмен чIалал. 

Къейд. Виликдай Дагъустандик кваз хьайи, гила лагьайтIа, Бакудик 

кутунвай Къубадин уезддин агьалияр рахазва: Хазри магьалда куьре чIалал, 

Караяз магьалда кьетIен чIаларал, амайбур: мусурманар азербайжандин 

туьрк, чувудар чувуд, эрменияр эрмени чIаларал, Къуба уездда гьакIни тат 

чIалал рахазвай са бязи мусурманрин хуьрерни ава. 

Алай вахтунда Дагъустандин губерниядин  

агьалийрин кьадар ва ада кьунвай чкадин кьадар 

 

Кавказда пачагьдин кьетIен ихтияр ганвай гьаким генерал-адъютант кн. 

Дундукован–Корсакован буйругъдалди 1888 лагьай йисуз Кавказда кьиле 

тухвай переписрин ва гьисабунрин нетижайриз килигайла, чир хьайивал, 

Дагъустандин губернияда агьалияр, итимар ва дишегьлияр вири, 592533 кас 

ава, кьунвай чкадин кьадар 25122 верс (квадратриз элкъуьрнава) я. ИкI, 

юкьван гьисабдалди, 1 версинал 23 кас гьалтзава. Гьа са вахтунда вири 

Кавказда агьалияр, санлай итимар ва дишегьлияр, 7307819 кас ава, чили 

кьунвай чкади 408411 верс тешкилзава, икI хьайила, 1 версинал 18 кас 

гьалтзава. 

Дагъустандин халкьарин чIехи пай мусурманар я ва абурун чIехи 

паюнивни суннитрин шафиитрин дин гва. Анжах Дербентдин чIехи пай 

агьалийри, гьакIни Улус магьалдин са бязи хуьрери ва Самур округдин 

Мискискар хуьруь шиитрин имамрин диндиз къуллугъзава. Терекмейдин 

хуьрера са бязи ксар ханефитрин дин гвайбурук акатзава. Са шакни алачиз, 

инин мусурманрин улу-бубайрин ери-бине ислам гьатдалди лап  вилик инра 

яшамиш жез хьайи дестеяр ислам тунихъ галаз алакъалу яз атай арабрихъ ва 

масабурухъ галаз какахьунин ва эвленмиш хьунин нетижада арадал 

атанвайди я, гьикI лагьайтIа, чал агакьай кьисайри субутзавайвал, ислам тваз 

башламишай сифте кьиляй инра тайинарай регьберар ва гьакимар арабрикай 

тайинарна, гьакIни абурулай несил амукьна ва абурухъ галаз къецепатай 

дагъларин гирвеяр, къелеяр хуьн ва идара авунин везифаяр тамамарун патал 

араб ва маса кьушунар атана. 

Ибуру вирида са халкь тешкилзавайни, авачирни ва ислам гьатдалди 

инра яшамиш жез хьайи группайрив гвайди гьи дин тиртIа, гьа месэладикай 

рахайтIа, ахтармишунрикай хкатзава хьи, виликдай абур са халкь тушир ва 

абурун динни сад тушир, гьикI лагьайтIа, виликдай им Ирандин шагьрин ва 

хазаррин арада гьуьжет алай чка тир ва гагь и патай, гагь муькуь патай 

гъалиб хьайи чIавуз гьар сада ина чпин тайифадин итимар ва сергьятар, 

рекьер хуьн патал чпин кьушунар гъана ацукьарзавай. А вахтунда Ирандин 

шагьар цIуз икрамзавайбур тир ва чпихъни еке къуват авай. Ина абуру 

килигай кас гьейранардай къадим заманадин надир имаратар тунва. 

Абурукай сад, мисал яз, Дербент шегьерда эцигнавай къеле ва шегьердилай 

элкъуьрнавай еке цал я. Кефер патан цални, гьуьлуьн къерехдивай 

РагъакIидай патахъ дагъларин арадай инлай-анлай къелеяр30) галаз ЧIулав 

гьуьл галайвал давам жезва. Гьатта чIехи пай тарихчийрини и ажайиб 

амукьаяр инанмишвилелди Зулькарнейнан31 цал яз гьисабзава. Гьа икI и 

эцигунар кьилиз акъудай ва сергьятар хазаррикай хуьнин къайгъуйрик хьайи 

ксари и сергьятрал ва дагъдин гирвейрал чпин дин гвай цIуз икрамзавайбур 

ацукьарна. Гьа и жуьреда сифтедай бутпересар, эхирдай лагьайтIа, 

якъиндаказ къалурзавайвал, чувудрин дин гвайбур яз хьайи хазаррини и 

чкаяр са шумуд сеферда дяведалди кьуна. И чIавуз абуру ина чпин власть 

тестикьарзавай ва аквар гьаларай, инра чпин диндикай тир ксар 

ацукьарзавай. Гьа и жуьреда Дагъустанда вилик вахтарин дестейрикай ислам 

дин кьабул тавур чувудар ва эрменияр амукьна. Ислам кьабулзавач лагьана 

абурувай тайин кьадар пул къачузвай. Идахъ галаз сад хьиз, чав агакьай 

малуматралди, табасаран халкьдив виликдай чувуд дин гвайди тир. И 

малумат санлай вири агьалийриз талукь тахьайтIани алай вахтунда чувуд 

чIалал рахазвай хуьрерин агьалийриз талукьариз жеда. Ахпани Куьре 

округдин Гъапцагь хуьруьн агьалияр виликдай хашпараяр яз хьайивилин 

гьакъиндай сиверай-сивериз къвез агакъай малумат бязи вахтара и хуьре 

чиликай жагъизвай шейэрини тестикьарзава. Гьа и жуьреда Самурдин 

округда Миграгърин хуьруьз талукь язни Гъапцагърин хуьруькай лагьанвай 

хьтин малуматар гьалтзава. Мадни кьисайра лугьузвайвал, ислам гьатдалди 

Аваристанда гьакимвал ийиз хьайи Хунзахдин ханрин улу-бубаяр, а 

округдин ва Къумух округдин32 са бязи  хуьрер хьиз, хашпараяр тир. Инра 

гзаф чкайра куьгьне сурар хкатайла, чир хьайивал, мейит сура ацукьнавай 

инсандин гьалда аваз кучудзавай ва адан патав хуьрек твадай са гьихьтин 

ятIани къапарни эцигзавай. 

Амма малум я хьи, мусурманри, чувудри ва хашпарайри мейит сура 

кучудзава, амма ацукьарна тазвач. Идакай, гьакIни гзаф халкьар ва чIалар 

аваз хьуникай хкатзавайвал ва санлай тарихчийри гьисабзавайвал, ам 

ашкаради ва са шакни алчирди я хьи, Дагъустандин агьалияр жуьреба-жуьре 

динриз къуллугъзавай группайрин несилрикай ва гзаф халкьарин33 

несилрикай арадал атайбур я. 

Алай вахтунда Дагъустанда азербайжандин ва жагатайдин туьрк 

чIаларал рахазвай группайрилай гъейри, амай вири мусурманриз лезгияр ва 

абурун вири чIалариз лезги чIалар лугьузва. ГьакIни малум я хьи, «лезги» 

гаф «г» ва «з» гьарфарин чкаяр дегишарна «легзи» хьизни ишлемишзава, 

гьикI лагьайтIа, араб словарра и тIвар эхиримжи жуьреда аваз гьалтзава. 

Алай вахтунда азербайжан чIалал рахазвай агьалийри чарар ва ктабар гьа и 

чIалал, Дагъустандин амай группайри вири чарар ва ктабар араб чIалал 

кхьизва. Жагатайдин туьрк чIалал фикир кхьена къалуриз регьят ятIани, 

икьван гагьди и кар адетдиз элкъвенвач. Вири лезги чIаларал, табасаран (ва я 

къабгъан) чIалалай гъейри, хуш къведай шииррин ва серес манийрин вири 

жуьреяр ава, амма са бязи сесер араб ва туьрк гьарфаралди къалуриз жезвач, 

абур хурун ва ван акъуддай сесерин группадик акатзава. И сесер къалурдай 

талукь тир араб ва туьрк гьарфар авач ва абур бес кьадардинбур жезвач. Иниз 

килигна икьван гагьди абур кхьинар авун патал ишлемишзавач. Дагъустан 

Урусатди муьтIуьгъарайдалай гуьгъуьниз Кавказдин чIалар ахтармишиз 

башламишай чIалан алим генерал барон Петр Карлович Услара авар, 

къазикъумух, куьре ва табасаран чIалар патал урус ва Европадин алфавитрай 

чарасуз гьарфар кIватIуналди, кьилдин гьарфар ва гьатта сифтегьан 

грамматикаяр туькIуьрнатIани, ада арадал гъайи цIийи кхьинар икьван гагьди 

гегьенш хьанвач. И генерал 1885 лагьай йисуз кечмиш хьайидалай 

гуьгъуьниз маса чIаларин ва нугъатрин винел зегьмет чIугвадай, я тахьайтIа, 

адан вижевай ахтармишунар эхирдалди кьилиз акъуддай маса кас жагъанач. 

ИкI ятIани лезгийри чпин чIалар вилик тухузва, абурал манияр 

теснифзава, абур хуралай хьайитIани ахтармишиз чалишмишвилер ийизва, 

чпин чIалариз лазим тир фикир гузва. Анжах табасаранри чпин чIалаз 

(къабгъан чIалаз) гьич са фикирни гузвач ва гьар гьи жуьреда хьайитIани ам 

кваз такьаз алахъзава. И чIалалди тамам са риваят ва я мани теснифун анихъ 

амукьрай, адал гьатта рахазни кIанзавач, чIехи пай халкь са бубат чирнавай 

маса – куьре ва туьрк чIаларал рахазва. Гьатта дишегьлийрини мехъеррал 

манияр лугьудайла ва кьейибурухъ шелардайла, чпин чIал ишлемишдач, 

чпин гьиссер бязибуру са гьалда чизвай туьрк, са бязибуруни куьре чIалалди 

къалурзава. ИкI ятIани, къабгъан чIал, амай лезги чIалар хьиз, риваятар ва 

манияр яратмишун патал тамамвилелди виже къведайди я ва винидихъ тIвар 

кьур генерал ихьтин гьал акурла гзаф тажуб хьана амукьна ва ада 

табасаранрал айиб гъана. 

Жуьреба-жуьре чIаларал рахазвай Дагъустандин лезгияр сад садал 

гьалтайла, садаз садан чIалар чин тийиз, азербайжандин ва жагатайдин туьрк 

чIалал рахазва, са жуьреда кьил акъудзава ва идал рази жезва. Амма са 

бязибур туьрк чIалал рахадайла, яб акалзавайдан япарихъ ихьтин рахунар 

галукьда: «как ты поживаю?», я тахьайтIа, «ты откуда иду?» Гьа и тегьерда 

жуьреба-жуьре миллетрикай тир, чпелай анжах кьейибурун кьилихъ кIелиз 

алакьзавай, са бубат кIел-кхьин чизвай фекьияр, сад садан гъавурда гьатун 

патал араб чIалакай са чара жагъуриз алахъзава ва и язух чIал эйбежер 

гьалдиз гъизва. 

Гуьлистан-Иремдин автор Абас-Къули агъади вичин ктабда кхьизва хьи, 

эгер къазикъумухвийрин къилих, чинин лишанар ва рахун фикирдиз 

къачуртIа, абур урусрикай я лугьуда. Месела, урусар хьиз, абурни дяве ийиз 

алакьдайбур ва викIегьбур, урусар хьиз, бедендални сагъламбур я, сад садал 

гьалтай чIавузни гъвечIида чIехидаз, кьилелай хутIунна, «изров» лугьуда. 

«Изров» гаф лагьайтIа,  урусрин «здорово» гафуниз ухшар я. Гьа и къайдада 

са бязи тарихчийри къубачивияр Франциядай атай халкь я ва гьа иниз 

килигна абур амай дагъустанвийрилай гзаф вилик фенва ва сеняткарвилер 

чирунин кардани бажарагълувал артух хьанва лугьуз кхьизва. Амма и 

фикиррихъ галаз рази тахьуналди, за лугьуда хьи, я къазикъумухвияр 

урусрикай, я къубачивияр французрикай туш. Абур, амай лезгийрин 

группаяр хьиз, атана ина ацукьнавай малум тушир эсилдин группаяр я. 

Жуван фикир тестикьарун патал за агъадихъ галай делилар гъида. Эвелни-

эвел Дагъустандин амай тайифаяр – аварарни, даргиярни дяве ийиз 

алакьдайбур ва викIегьбур я, абурун чинарни ярубур я. Амма яшайиш кьиле 

тухун патал бес кьадар цадай чилер авачирвиляй къазикъумухвияр гьар 

йисуз, сентябрдин вадрилай башламишна, ирид вацран вахтунда 

къазанмишиз яргъал чкайриз, гьатта Урусатдиз, Туьркиядиз ва Персиядиз 

рекье гьатзава. Абуруз жуьреба-жуьре халкьарин чIалар ва хесетар чир жезва, 

абурун чина регъуьвал амукьзавач. Ихьтин зегьметдалди къазанмишай пул 

абуру иниз хтайла, пуд-кьуд вацран къене кеф чIугваз харжзава, кьадар чин 

тийиз буза хъваз, чинар яру хьана, камар ягъиз къекъвез жезва. Гьа икI 

къведай йисузни Алай вахтунда гьар йисуз Къазикъумухдин округдай 

къазанмишиз цIуд агъзур касдилай виниз яргъариз физва. Акъатай чкайра 

абуру ракьун устIарвал, заргарвал, къелечивал, чекмечивал, чIехи паюнини 

фялевал ийизва. Эгер икI масанриз тефейтIа, чпин ватанда абурувай кьил 

хуьз жедач. Эгер «изров» гаф гуя абурун эсил тир урусрилай амукьнавайди 

ятIа, анжах са и гаф ваъ, гзаф гафар амукьдай. Ислам кьабулай чувудрикай 

тир агьалияр гилани чпин чIаларал рахазва эхир, Гуржистандани исламдал 

элячIнавай гуржийри чпин чIал хвенва. Яшдиз гъвечIида чIехидаз, кьилелай 

бармак хутIунна, салам гун – им са къазикъумухвийриз хас ваъ, Дагъустанда 

гьар са округда фадлай авай адет я. Амма гьар са халкьдихъ, «изров» хьтин, 

салам гудай вичин жуьреяр ава. Месела, аварвийрин арада сад садал 

гьалтайла, яшдиз гъвечIида чIехидаз гьуьрмет авун патал кьилелай бармак 

хутIунзава ва эгер югъ нисини тахьанмаз гьалтнаваз хьайитIа 

къазикъумухвийри «изров» лугьудайди хьиз, «варчIами» лагьана салам гузва, 

эгер нисинлай алатнаваз хьайитIа, кьилелай бармак хутIунна «кьади нахи», 

къазикъумухвийри «карабуз» лугьузва. ГьакI нисиналди даргивийрини, 

бармак хутIунна, «валхунди», нисинилай алатайла, «чарукатди» лугьузва ва 

идалди гьуьрмет ийизва. Дагъустанда жагатайдин туьрк чIалал рахазвай 

группайрани яшдиз гъвечIида чIехидаз бармак хутIунна салам гуда ва югъ 

нисини хьанвачтIа «танг-яхши болсун», нисинлай кьулухъ «туьш яхши-

болсун», нянихъни  «геж яхши-болсун»  лугьуда. Маса округрани гьа икI я. 

Къубачивийрикай рахайтIа, абур французрикай туширди а карди субутзава 

хьи, эгер, дугъриданни, абур Европадай атанвай халкь тиртIа, абурун дувул 

ва я лишанар жагъун тавуна амукьдачир, гьакIни иниз атай французрин ва 

урусрин алимри ва ахтармишунардайбуру икьван гагьди и кар дуьздал акъуд 

тавуна тадачир, дуьздал акъудай чIавузни лагьайтIа, ихьтин аламатдин кар 

чеб патал еке агалкьун яз гьисабдай. Эгер гьа и жуьреда устадвал ва чирвилер 

абурал эсилдилай атанвайди тиртIа, и устадвилин тайин тир са пай 

Къубачивийрихъ галаз санал гьа са чIалал рахазвай кумухвийрални ирс яз 

къведай. И кесибар лагьайтIа, масабурувай къакъатнавай чпин дереда 

устIарвал япалайни тийиз, яшамиш жезвайди я. Къубачивияр устIарар хьунин 

себебни лагьайтIа, ам я хьи, абурун хуьруьн къерехра авай чкаяр магьсулар 

цун патал виже къведайбур туш ва иниз килигна лежбервал фадлай 

хъийизмач, абур яракьар  акъудунал, заргарвилел машгъул хьана, папарини 

чпиз хъсан магьут парчаяр гьазуриз чирна. Алатай вахтара яракьдихъ 

игьтияж аваз, гьакимри ва агьалийри абуруз гьуьрмет ийидай, авур шейэрихъ 

гьакъи кьилни алаз гудай. Гьатта мумкин тир кьван четин вири кIвалахрикай 

ва бигер гуникайни Къубачивияр азад ийидай ва икI обществодин вири 

членрикай, сада садалай чешне къачуз, устIарар хьана. Са мус ятIани персери 

и уьлквейра, Къубачивийрихъ муьгьтеж яз, абуруз яракьар, пурар, кьеркьер 

ва ихьтин маса шейэр заказ ийидай. Перс чIалалди Къубачивийриз 

«Зирехгеран»34 тIвар гана. 

Санлай къачурла, чина, эгер кIвалахдал са вуж ятIани вилик физваз 

хьайитIа, чна ахьтин касдиз халис француз я лугьуда. И жигьетдай 

Къубачивийриз французар лугьуз жеда. Идахъ галаз сад хьиз, инсандиз 

вичин чирвилер артухарун хас я. Эгер, Къубачивияр хьиз, амай 

дагъустанвийрикай са вуж ятIани устад жез алахъайтIа, ам и мураддив 

агакьдачни мегер, я тахьайтIа, ихьтин делил авачни кьван? Исятда 

Къазикъумухдин ва маса округра Къубачивийрилай хъсандиз кIвалахзавай 

ракьун устIарар ва заргарар  ава. Гьатта чи Куьре округдин Къуйсунрин 

хуьрени яракьар ийидай Гьажи-Мегьамед-Али тIвар алай лап хъсан устIар ва 

заргар авай. И рагьметлуда авур тфенг са вахтунда вичин тариф Крымда 

акъатнаваз хьайи рагьметлу Гьажи-Мустафадин тфенгдилай са куьнални 

усалди жедачир. Ам заргарвилел гьалтайла, Къубачивийрилай са кIвачин 

вине авай, гьакIни ада лап вижевай «револьверар» – ругуд гуьлле алай 

тапанчияр ийидай. Аллагьдиз хъсан чида35.  

1 ЛАГЬАЙ КЬИЛ 

Ислам пайда хьайидалай гуьгъуьниз ва КьецIи Тимуран  

девирдалди Дагъустанда кьиле фейи вакъиайрикай  

 

Дагъустандиз гьакъикъи мусурман дин мус атанатIа, гьадаз талукь яз 

арабрин тарихчийрин арада фикиррин са жуьредин чаравал арадал атанва, 

вични ихьтинди: тарихчи Ибн Кесира «Эвелдин ва эхирдин тарихда» кхьизва 

хьи, ислам Дагъустандин къерехриз, са кьисада суьгьбетзавайвал, Омар Ибн 

Хатаба пачагьвалзавай вахтунда, къуй ам Аллагьдин рикIел алаз хьурай, 

гьижрадин 22 лагьай йисуз, урус календардин 643 лагьай йисуз, маса кьисада 

лугьузвайвал, Осман Ибн-Аффана пачагьвалзавай чIавуз, къуй ам Аллагьдин 

рикIел алаз хьурай, гьижрадин 32 лагьай йисуз къвез башламишна. 

Башламиш мус авурди ятIани, а вахтунин халифдин буйругъдалди Зуннун 

лакIаб алай Сурака бен Амр кьиле Абдурагьман бен Рабиа авай ва и 

Абдурагьманан лакIабни Зуннун тир. Къерехра авай кьушунрикай садан 

кьиле Хузайфа бен Асид, муькуьдан кьилени Бекир бен Абдулла авай. 

Суьрсетдалди, герек тир маса шейэралди таъминарзавай чIехиди винидихъ 

тIвар кьунвай Абдурагьманан стха Салман бен Рабиа тир. Гьа икI Сурака 

Эрменистандин сергьятрив агакьайла, адан ва Эрменистандин пачагь 

Шахрияран арада ислягь рахунар башламишна ва ислягьвилин икьрар 

гьазурна. Икьрар а вахтунин халифдиз ракъурна ва адани ам тестикьарна. И 

икьрар гьихьтин шартIаралди кутIунайди ятIа галай-галайвал чизвач. Амма 

Сурака анай ягъунар тахьана экъечIна, Дагъустан галай патахъ атана, ада 

Дербент кьуна ва адан къерехривай кефер патахъ ва рагъакIидай патахъ 

яшамиш жезвай тайифаррихъ ва группайрихъ, иллаки чпихъ, къудратлубур 

яз ва уьлквеяр гъилик кваз, Баланджарда (Таркида)36 ва адан къерехра еке 

къуватар авай хазаррихъ галаз дяве башламишна. И арада, а вахтунин 

халифдин патай Сириядай куьмекдиз сириявийрикай ибарат тир са кьадар 

кьушун мад атана. И дестедин башчи сирияви Хабиб бен Маслама тир. Ина 

кьилин башчи, тIвар кьунвай Сурака, кьена ва адан чкадал халифдин 

буйругъдалди Абдурагьман бен Рабиа тайинарна. Са кьадар вахт алатайла, 

Тарки хуьруьн патав хазаррихъ галаз кьиле фейи женгина Абдурагьман ва 

гзаф кьадар мусурманар телеф хьана, чан аламукьай аскерри Абдурагьманан 

мейит магьфеда туна, гьа и уьлкведа кучудна. Гуьгъуьнлай адан сурукай 

мусурманриз ибадат ийидай чка хьана. Амма Ибн-Кесира и сур гьина аватIа 

тайиндаказ кхьизвач, гьакIни ам авай чка дуьздаказ чизвайбурни и крайра 

авач. Аквар гьаларай, ам а чIавуз Дербентдин кефер пата, дин патал женгина 

телеф хьайибурун «Къир- 

хляр»  тIвар алаз малум тир сурара кучуднава.  

Гуьгъуьнлай гьа ина дин патал женгина телеф хьайи мусурманар 

кучудайла, ам абурухъ галаз са суруз акъатна ва сурукай пак тир гуьмбет, 

мусурманри ибадат ийидай чка хьана. 

Гуьгъуьнлай чпин Хабибни галаз куьмекдиз атай, и дяведа чан 

аламукьай Сириядин аскерриз Абдурагьман кьейила, кьилин башчивиле 

Хабиб тайинарун кIан хьана, амма абурулай вилик ина дяве ийизваз хьайи 

куфийвийриз кьилин башчи и Абдурагьманан стха, винидихъ тIвар кьунвай 

Салман бен Рабиадикай хьана кIанзавай. И кар себеб яз мусурманрин кьушун 

кьве патал пай хьана ва садбур муькуьбурухъ галаз ягъунриз акъатна. Кьве 

патал пай хьайи вахт тарихчийри гьуьрметлу Османа пачагьвал ийиз хьайи 

девирдиз талукьарзава, гьикI лагьайтIа и кар ягъунрин вахтунда са 

куфийвиди сириявийриз37 кхьей шиирдай аквазва:  

Эгер куьне гьужумайтIа Салманал,  

Чна ахпа вегьида куь Гьабибал.  

Ибн Аффанан38 патав эгер хтайтIа,  

Чнани суфраяр анал ахъайда,  

Адалатдин терез гьахъ ятIа эгер,  

Адан иеси язва чи регьбер.  

Адан гафунихъ ягъазва халкьар,  

Зурба я адан крарни гафар.  

Чахъ сергьятарни абур хуьдайбур  

Авазва, ягъи душман гуьдайбур. 

Гьуьрметлу Ибн-Кесира суьгьбетзавайвал, эхирни мусурманрин дестеяр 

меслят хъхьай чIавуз абурун кьилин башчи Салман бен Рабиадикай хьана. 

Ада гьакIни кхьизва хьи, ина сириявийрин ва куфийвийрин арада хьайи, кьве 

патал пай хьунал гъайи къал-макъал мусурманрин арада хьайи къал-

макъалрикай сад лагьайди я. Яни, Салманакай кьилин башчи хьайила, 

мусурманрин ва хазаррин арада Тарки хуьруьн патав къизгъин женгер кьиле 

фена ва ина Салман ва гзаф аскерар дин патал телеф хьана. Чан аламукьай 

мусурманри, магълуб хьана, кьулухъ кат хъийидайла, Салманан ва адан 

юлдашрин мейитарни вахчуна ва абур Дербентдин кеферпатан къерехда пак 

тир Къерхлер сурара кучудна, къуй абур менистандин патавай яна Сириядиз 

хтана, чIехи пай лагьайтIа Туьркестандиз, Жирджандиз ва Жиландиз 

(Жирджан ва Жилан арабламишнавай Гиркания ва Гилян я) фена. 

Эхиримжибурук гьуьрметдиз лайихлубур тир, абур ислягь хьурай, Абу 

Хурейра ва Салман Фарис39 квай, къуй абур Аллагьдин регьимдик акатрай. 

Къейд: Гуьлистан  – Иремда, гьакIни туьркверин са бязи ктабра ва 

Дербент – намеда кхьена хьи, гуя Дербентдин Къирхлер сурара дин патал 

телеф хьайи масабурухъ галаз Салман ва Рабиа кучуднава. Амма им 

 гъалатI я, вучиз лагьайтIа, Рабиа Салманан ва Абдурагьманан буба я ва 

ам и патариз атайди туш. Идан чкадал Салман бен40 Рабиа кучуднава ва я 

перс ва туьрк жуьреда: «хва» гаф ахъайна, Салман Рабиа кучуднава 

пачагьвалзавай эхиримжи йисуз лагьайтIа, «хва» гаф ахъаюнин къайда абуру 

вирида кьабулнавайди я. Месела, Саад бен Вакасаз Саад Ваки, Рустем бен 

Залаз Рустем-Зал лугьузва. 

Дагъустандай Салманан кьушунар хъфейла, хазарар чпин мураддив 

агакьна ва и вилаятра чпин власть тестикьарна. Ахпа гьижрадин 42 (662) 

йисал къведалди  иниз мусурманрин халифрин кьушунар атайвилин 

гьакъиндай малуматар авач. И йисуз лагьайтIа, Ибн-Кесиран гафаралди, и 

вилаятриз мусурманрин десте атана ва хазаррихъ галаз ягъунар хьайидалай 

гуьгъуьниз ам инай Сириядиз еке девлет гваз хъфена. И чIавуз Моавия бен 

Абу-Суфьяна пачагьвалзавай. 

И вакъиадилай кьулухъ та 89 (708) лагьай йисалди иниз мусурманрин 

патай кьушунар ракъурайвилин гьакъиндай малуматар авач. Валид бен 

Абдул-Мелика пачагьвалзавай эхиримжи йисуз лагьайтIа, иниз адан 

буйругьдалди еке кьушун галаз Кутейба бен Муслам атана. Ибн-Кесира 

кхьизвайвал, хазарривай ина гзаф шегьерар ва къелеяр къакъудна ам еке 

девлетар41 гваз элкъвена хъфена. 

ГьакIни Ибн-Кесира кхьизвайвал, Дагъустандиз кьушун галаз вичин 

стха Маслама бен Абдул-Делик рекье туна. И Масламани и сефердани и 

крайра хазаррихъ галаз кьиле фейи женгера гъалибвилер къазанмишна, анай 

еке девлетар гваз Сириядиз хъфена. 

ГьакIни Ибн-Кесира кхьизва хьи, 105 (724) лагьай йисуз, Язид бен 

Абдул-Мелика пачагьвалзавай вахтунда, иниз адан буйругъдалди Жаррах бен 

Абдулла Хакеми кьиле аваз кьушун атана. И сефердани мусурманрин 

кьушунар, девлет кIватIна, Сириядиз хъфена. 

ГьакIни Ибн-Кесира кхьизвайвал, мусурманрин винел пачагьвал Гишам 

бен Абдул-Меликан гъиле гьатайла, адан буйругъдалди, винидихъ тIвар 

кьунвай адан стха Маслама бен Абдул-Мелик иниз кьушун галаз атана. Са 

тIимил кьван дявеяр авуна, амни Сириядиз еке девлет гваз хъфена. Идалай 

гуьгъуьниз хазарар чпин кьушунарни галаз Дербентдай кьибле патахъ рекье 

гьатна ва вири округар муьтIуьгьариз-муьтIуьгъариз Ардебилдив агакьна. А 

чIавуз ана аваз хьайи Жаррах бен Абдулладин ва хазаррин арада Ардебилдин 

патав женг кьиле фена. И женгина Жаррах кьена ва адан кьушунар чкIана. И 

хабар Гишам бен Абдул-Меликав агакьайла, ада мад еке дестеяр кIватI 

хъувуниз мажбурна ва абурухъ галаз 113 (730) йисуз иниз винидихъ тIвар 

кьунвай вичин стха Маслама бен Абдул-Малик ракъурна. И сеферда 

Маслама Дербентдай яна фена ва та Баланджардал (Таркидал) къведалди 

вири округар ва шегьерар къакъудна. Кьиле фейи ягъунра хазаррин 

пачагьдин хвани кьена. И сеферда Маслама бен Абдул-Мелика, Дагъустан 

мусурманрин уьлкведиз элкъуьриз кIанз, ина жуьреба-жуьре чкайра 

мусурманрин дестеяр акъвазарунин, комендантар тайинарунин ва чарасуз 

тир буйругъар тамамардайвал серенжемар кьабулунин патахъай къайгъу 

чIугуна. 115 (733) лагьай йисуз гьа и Масламадин мураддив кьур буйругърин 

ва фагьумлу серенжемрин нетижада Дагъустан муьтIуьгъарна куьтягьна.42 

Гьадан буйругъдалди хуьрерин ва шегьеррин агьалийриз ислам чирун патал 

фекьияр ва алимар, гьакIни абур идара ийидайвал гьакимар ва тухумрин 

кьилер тайинарна, мискIияр ва минараяр эдигна. И кардай чIехи Аллагьдиз 

шукур хьуй, къуй и Маслама, дин патал женг чIугурбур ва эсирралди абурун 

вафалу сеферчияр Аллагьдин рагьимдик акатрай. 

Кьейд: Винидихъ малум хьайивал, Дагъустан дяведалди къачурди 

Маслама бен Абдул-Мелик я. Амма мусурманрин ва мусурманар тушир 

ксарин арада чкIанвайвал, адаз Абу-Муслим тIвар гузва. И тIвар гуниз талукь 

яз, критикрин фикирар жуьреба-жуьребур я: садбуру гъавурда твазвайвал, 

гуя и гьуьрметлу Масламадиз гьакъикъатда Абу-Муслимни лугьузвай ва ам и 

уьлквейра гьа и тIвар алаз чидай, масабуру кхьизвайвал, Абу-Муслим тIвар 

адаз, са шакни алачиз, гъалатI хьана ганвайди я ва сиверани ам гьа икI 

гьатнава. Гьар гьикI ятIани, Дагъустан дяведалди къачурди и гьуьрметлу 

Маслама бен Абдул-Мелик я. Ам  121 (739) йисуз Сирияда Ханут тIвар алай 

чкада кечмиш хьана, къуй ам Аллагьдин регьимдик акатрай. Тарихчи Ибн-

Кесира кхьизвайвал, Маслама еке устадвал авай чIехи сердер хьана, ам 

викIегьвилелди машгьур ва гьуьрметлу Халид бен Валидаз барабар тир, къуй 

ам Аллагьдин регьимдик акатрай. 

Эгер Дагъустан дяведалди ада ваъ, маса Абумуслима къачурди я 

лугьузватIа, им дуьз туш, гьикI лагьайтIа, адалай гъейри женгериз фейи 

Абумуслим тIвар алай кьве кас хьана, амма абурукай гьич садавайни а чIавуз 

Дагъустандиз къвез жезвайди тушир. Абурукай сад 129 (747) йисуз, 

Хорасандай экъечIна, власть Омейидрин гъиляй акъатна Аббасидрин гъиле 

гьатуниз куьмек гайи Абумуслим я. Ада вичин кьушунар галаз маса вилаятра 

«гъуьрч» авурди я, ам Дагъустандиз атайди туш. Муькуьди лагьайтIа, Шейх 

Абумуслим я. Ам гьижрадин вад лагьай эсирда43 иниз хзанни галаз 

Аравиядай атана ва Дагъустанда диндин тарсар гунал ва шариат тунал 

машгъул хьана. Ам Аравияда, кьилин хуьр тир Хунзахда кьена. Адан сурукай 

ибадат ийидай чка хьанва. 

КЬЕТIЕН МАЛУМАТ 

Гуьлистан – Иремдин авторди Катиб Челебиди44 кхьей тарихдикай 

менфят къачуна суьгьбетзавайвал, Абумуслим (гьуьрметлу Маслама) 

Дагъустан муьтIуьгъарунал машгъул хьанвайла, а вахтунин мусурманрин 

падишагь ва и тIвар кьунвай Дагъустан муьтIуьгъарай касдин стха Гишам 

бен Абдул-Мелик Дагъустандиз атана, ина кьиле физ хьайи вакъиайрал 

гуьзчивална ва ина цIийи дин ислам45 кьабулай ксарин тIалабуналди Гишама 

абурув хуьн патал вичин тур вугана ва ам вич рикIел хуьнин лишан жедайвал  

са магъарада эцигун буюрмишна. Гьа иниз килигна а ксари ва абурун 

несилри а магъарадиз гьуьрметзавай ва ана а тур хуьзвай. 

Завай лугьуз жеда, гила и малумат а карди тестикьарзава хьи, 

Кеферпатан Табасарандин Кыракрин магьалда Чордаф хуьре туруниз 

ухшамиш са гьихьтин ятIани яракь хуьзвай магъара авай. Чкадин агьалийри 

тестикьарзавайвал, им Дагъустан дяведалди къачур Абумуслиман гапур я ва 

чпи садакьа гьамиша аниз Абумуслиман тIварцIихъ тухузва ва пайзава. Алай 

вахтунда и гапур, магъарадай са ни ятIани чуьнуьхунин игьтият аваз, Чордаф 

хуьряй тир ихтибарлу са агьалидин кIвале хуьзва. Мад идалай гъейри, ина 

туруниз гьуьрмет авунин маса дуьшуьш гьалтзавач. Рагьметлу Абас-Къули-

Агъади, баян гун яз, кхьизва хьи, аквар гьаларай, Катиб Челебиди и 

дуьшуьшдикай хабар гудайла, адаз гапурдин чкадал тур лугьудай ван хьана. 

Дагъустан дяведалди къачур Абумуслима  

ина авур кIвалахар 

Дербент кьуна, Абумуслима ана тешпигь авачир хьтин зурба кьилин 

мискIин эцигна. Ам гилани ама. Идалайни гъейри, са кьадар магьалра гъвечIи 

мискIинарни эцигна. Къайтагъдин ва Табасарандин жуьреба-жуьре чкайрани 

ада мискIинар эцигна. Гьа икI Даргийрин округдани. Кьилди къачуртIа, 

ихтилатзавайвал, Акъуша шегьерда адан тIварцIихъ еке мискIин эцигна. 

ГьакIни Куьре округда ада РичIарин, ФитIерин хуьрера, Кьуьчхуьра 

мискIинар эцигунин буйругъ гана ва и мискIинар алай вахтунда агьалийриз 

хъсандиз чизва ва абур Абумуслиман вичин тIварцIихъ галаз алакъалубур, 

адан тIварцIихъ эцигнавайбур яз рикIел хкизва. Ада мискIинар гьакI Самур 

округдани эцигна, вични чIехи хуьр тир Ахцегьа адан тIварунихъай 

эцигнавай мискIиндиз Абумуслиман мискIин лугьузва. Гьа и округдин Къар-

Куьрта хуьре адан вахтунда ва адан тIварцIихъ эцигнавай лап вижевай 

мискIин ава. ГьакIни Къазикъумухдин округда, кьилди къачуртIа, Къумух 

шегьерда чIехи кьилин мискIин эцигнава ва амни адан тIварцIихъ янава. Гьа 

икI, Дагъустандин маса районрани, кьилди къачуртIа, Аваррин, Суьргиндин, 

ЦIудахардин ва масанра46 эцигнава. 

Дербент-намеда кхьенвайвал, Абумуслима, Дербент кьуна, мискIин 

эцигна, ислам дин тестикьарай чIавуз, ада шегьер 7 магьалдиз пайна ва гьар 

са магьалда вичихъ галаз гъайи мусурманрин дестеяр ацукьарна. ЧIехи 

кьилин мискIиндилай гъейри, магьалра эцигнавай гьар са мискIиндиз 

магьалда ацукьарнавай аскеррин эсил гьинай ятIа, гьадаз килигна тIварни 

гана. Месела, са магьалда масулвияр ацукьарна ва абурун мискIиндиз 

масулринди лагьай тIвар ганва. Палестинвияр ацукьнавай магьалда авай 

мискIиндиз палестинвийринди лагьанва. Дамасквийрин магьалда авай 

мискIиндиз дамасквийринди, иорданвияр ацукьнавай магьалда аIвай 

мискIиндаз иорданвийринди, месопотамвияр ацукьарнавай магьалда авай 

мискIиндиз месопотамвийринди лугьузва. Магьалрикай сана аваз хьайи кьи-

лин мискIинIдиз кьилин мискIин лагьай тIвар гана. Идалайни гъейри, 

Абумуслима Дагъустандин жуьреба-жуьре чкайра чарасуз тамамардай 

тапшуругъар гайидалай гуьгъуьниз, Дагъустандин вири уьлкве идара 

ийидайдан къуллугъдал гьуьрметлу Аббасан, къуй ам Аллагьдин регьимдик 

акатрай, чи чIехи пайгьамбардин гьуьрметлу халудин, къуй ам ва адан халкь 

хийир – дуьадик ва хушбахтвилик кваз хьурай, и сеферда кьушун гъидайла, 

вичихъ галай эвлед эцигна. И гьаким Шамхал тIвар алаз чизва ва ам Аббасан 

хва Абдулладин, Абдулладин хва Касыман, Касыман хва Абдулладин хва я. 

Винидихъ къалурнавай адан тIварцIиз талукь яз тарихчияр жуьреба-жуьре 

фикиррал атанва. Садбуру кхьизвайвал, и гьакимдин тIвар Шахбал тир, 

гьарфар акахьна, Шамхал хьанвайди я. Масабуру кхьизвайвал, сифтедай адан 

тIвар Шах-лал тир, гьарфар акадаруникди Шамхал хьанва. Са бязибуру и кас 

Сириядин (Шам) Хал хуьруьн агьали тир, гьавиляй адан тIвар и гафар сад-

садахъ акалуналди арадал атана ва икI адаз Шамхал  лагьана тIварни гана 

лугьузва. Идан нетижада адалай гуьгъуьниз Дагъустан идара ийидайдан 

къуллугъдал хьайи, адан эвледрикай тир низ хьайитIани и тIвар гунин адет 

гьатна ва икI, адан тIвар къуллугъдин тIварцIиз элкъвена. 

И гьаким ацукьдай чка яз Абумуслима Къази-Къумух шегьер тайинарна. 

Абумуслима Къази-Къумухдин халкьдиз къази тIвар вучиз ганатIа, гьадан 

себеб ам я хьи, винидихъ къалурайвал, и халкьди адаз вичин рехъ тухунин 

карда куьмек гуникай кьил къакъуднач ва абуру дин тун патал авар 

халкьдихъ галаз дяве ийиз хьана. Идал къведалди лагьайтIа, Аваристанда 

пачагьвалзавай ва чпин резиденция Хунзахда авай ксар, абурукай чIехидаз 

«нуцIал» лугьузвай, хашпараяр тир ва ислам кьабулиз такIанз, абур дяведиз 

экъечIзавай. Ибурукай идара ийидай чIехиди ада анжах Аваристанда, 

нуцIалдин тIвар гана, тун мумкин кар яз гьисабна ва гьар гьи кардал 

гьалтайтIани, нуцIалар Шамхалдиз47 табий хьунин буйругъ гана. 

ГьакIни Абумуслима вичин тайифадикай тир Амир-Гьамза Къайтагъ 

районда кьилин гьакимвиле тайинарна, адан патав маса ксар ва арабрин са 

десте акъвазарна. Сифтедай абур яшамиш хьайи чкадиз гилани «Кара-

Корейш»  ва «Кала-Корейш» лугьузва. Чеб сад лагьай тIвар Карьян-Корейш, 

кьвед лагьайдини  Калан-Корейш48 гафарикай куьруь авурла арадал 

атанвайди я. Кьисайрай аквазвайвал, къайтагъвийри ислам дин, дяве тавуна, 

кьабулна ва Абумуслим абурув хъсандиз эгечIна. Винидихъ къалурнавай 

Амир-Гьамзадин эвледрикай и районда тайинарзавай гьар са гьакимдиз Усми 

тIвар гун адетдиз элкъвена. И тIвар гунин себебриз талукь яз са бязибуру 

кхьизвайвал, ам исми гаф дегишаруникди арадал атанва. Исми лагьайтIа, 

араб чIалан исм49 гафуникай хьанвайди я ва ам кесерлувал, машгьурвал 

къалурдайла ишлемишзава. 

ГьакIни Абумуслима Табасаран районда гьакимвиле вичин патав гваз 

хьайи гьуьрметлу старейшинайрикай сад тир Мегьамед тайинарна, Ам 

Майсум тIвар алаз чидай. ИкI, адан тухумдикай ина гьаким хьайи гьар садаз 

Майсум тIвар гун адетдиз элкъвена. Метлебдал гьалтайла, Майсум гаф, 

малум тирвал, тарифдин гафарик50  акатзава. Гьа и жуьреда Абумуслима 

Табасаран районда вичихъ галаз Аравиядай атай алимрикай кьве кас 

халкьдиз исламдин къанунар чирун ва месэлаяр шариатдалди гьялун патал 

кьадияр яз тайинарна ва Майсума, вичин крар, и кьадийрал меслят гъана, 

идара авунин къайда эцигна. Гуьгъуьнлай и кьадийрин тухумдикай 

Табасаранда властдин кьиле акъвазиз алакьай касдиз гуз хьайи кьади тIвар 

казий51 гафуникай гьарф акадаруникди хьанвайди я. ГьакIни Абумуслима 

вичин патав гвай алимрикай52 кьадай ксар Акъушада, ЦIудахарда, Суьрида, 

Къази-Къумухда ва Андалалда кьадиярвиле тайинарна ва гуьгъуьнлай абурун 

несилрикайни кьади тIвар алаз кьиле акъваздай ксар хьана. Ихтилатзавайвал, 

Куьре округда, гила Куьре53 тIвар алай хуьре, Абумуслима гьакимвиле 

Халифа тIвар алай са алим эцигна, адан маса тIвар малум туш. Алай вахтунда 

и хуьре адан шейэрикай, калушдиз ухшар са кIвачин къаб ама ва амни са 

памятник хьиз гьуьрметдивди хуьзва. И хуьре гьакI куьгьне къеледиз ухшар 

дараматдин бинеярни ава. Амма ина адан тухумдикай са вуж ятIани гьаким 

хьана лугьудай ван садазни хьайиди туш. Гьатта ам вич хьайидакайни 

куьревийрилай гъейри, маса районрин агьалийрикай гьич садани ихтилатдач 

ва я са гьихьтин ятIани гьакъикъат якъиндиз чизвай тарихчидини кхьизвач. 

Абумуслима гьакIни, Дербент шегьердин гьаким тайинаруналди, адан 

патав аскеррин са десте туна ва Дагъустанда гьар са райондин агьалийрал 

харж вегьиналди, кIватIай вири такьатар Шамхалдив агакьар хъувунин ва ада 

лагьайвал серф авунин, тIварар кьунвай районрин агьалияр ва гьакимар 

Шамхалдиз муьтIуьгъ хьунин, адаз акси экъечIай гьар сад Дербентдин 

гьакимди, чарасуз кьадар кьушун галаз фена, секинарунин ва Шамхалдин54 

табийвилик кухтунин эмир гана.  

Суьгьбетзавайвал, Дербентдин патав гвай Арабляр хуьр а чIавуз ина 

акъвазнаваз хьайи арабар яшамиш жезвай чка тир. Гьа икI Арабляр тIвар 

алай  хуьрер Къуба, Шемахи ва Нуха уездрани ава. ГьакIни Самур округда 

Къурушрин хуьр арабар яшамиш жезвай чка тир. Къуруш тIвар Корейш 

тайифадин тIварцIелай, гьарфар дегиш хьана, атанвайди я. Гьатта 

Кеферпатан Табасарандани Дарвах хуьруьн агьалийрин улу-бубаяр арабар 

тир ва эхиримжи виш йис башламишдалди абуру кьетIен жуьредин араб чIал 

ишлемишзавай ва ахпа, са кьадар вахт алатайла, абур и чIалал рахун 

хъувунач, ам рикIелай ракъурна. Амма Аллагьдиз хъсандиз чида55. 

(Винидихъ гъанвай малуматар Дербент-намедай къачунвайбур я). 

Тарихдин ктабра кхьенвайвал, гьижрадин 118 (736) лагьай йисуз Гишам 

бен Абдул-Мелика Дербентдиз командир Асад бен Зафар кьиле аваз цIийи 

кьушун ракъурна ва икI и крайра мусурманрин къудрат мадни гужлу авуна. 

Гьа и жуьреда Гишамалай гуьгъуьниз пачагьвал авур Валид бен Язид бен 

Абдул-Мелжан девирдани и крайриз кьушун галаз Мерван бен Мухаммад 

рекье туна. Къад агъзур кьван аскеррикай ибарат кьушун галаз хазаррин 

аксина гьужумдиз атуналди, и Мервана абур кьил туькIвей патахъ катуниз 

мажбурна ва абурун ряятрикай гзафбур ислам кьабулуниз мажбурна56. 

Амма Мерван ина авай чIавуз винидихъ тIвар кьунвай Валид кьена ва 

мусурманар адан хва Язидан гъилик акатна, амни ругуд вацралай кечмиш 

хьана. Власть Ибрагьим бен Валидан гъиле гьатун лазим тир. Сириядай и 

хабар агакьайла, Мерван тадиз инай Сириядиз рекье гьат хъувуна ва вичи-

вич халиф яз малумарна. 132 (750) лагьай йисуз и Мерван яна кьена ва 

мусурманрин винел агъавал Омейядрин гъиляй акъатна Аббасидрин гъиле 

гьатна ва халифвилин тIвар Аббасан хва Абдулладин, Абдулладин хва 

Алидин, Алидин хва Мегьаммадан, Мегьаммадан хва Абдулла Саффахаз 

гана. И Саффахани, Дагъустандиз кьушун ракъуруналди, Дербент 

мягькемарна. 

Тарихчийри кхьизвайвал, пуд йисузни кIуьд вацра пачагьвал авуна, и 

Саффах кечмиш хьайила, халифдин гьукум адан стха Абу-Жафар Ал-

Мансуран гъиле гьатна. Адани Дербентдиз кьушун ракъурна ва Дербентдин 

гьакимвилени Язид бен Асад тайинарна. И Язид Дербентдин гьаким тир 

чIавуз 146 (763) лагьай йисуз, хазарри еке къуватар гваз атана, Дербент кьуна 

ва абурунни мусурманрин арада еке акьунар хьана. Амма хазарар чпин 

мураддив агакьнач ва абур элкъвена кеферпатаз чпин мулкарал хъфена. 

Гуьгъуьнлай винидихъ тIвар кьунвай халиф Ал-Мансура вичин патав Язидаз 

эверна ва юкIвар-чипIер ягъайла, абуруз Дербентдин къерехра ва патарив, 

хазарривай адал кIан хьайи кьван гьужумдиз къвез тежедайвал57 маса 

чкайрай куьчарна мусурманар ацукьарун чарасуз кар яз акуна. Гьавиляй 

Сириядай, Месопотамиядай ва Мосуль округдай иниз хзанарни галаз ирид 

агъзур кас мусурманар ракъурна ва Язида абур Дербентдин патарив 

ацукьарна, Руьхъела, Къала-Суварар, Митагъида, Мугатырда, Марагъа ва 

Бильгадида (Бильгади гаф Бабуль Хадид гафарикай хьанвайди я)58 къелеяр 

эцигунин буйругъ гана, гьакI хьайила, анра гилани къелейрин амукьаяр 

гьалтзава. Кьилди къачуртIа, Бильгади хуьре яру керпичрикай ва къванцикай 

эцигнавай къеледин минараяр ва цлар гилани амазма, гьакIни анин яд 

акъуддай къуйни малум я. Тарихчийри кхьизвайвал, гьижрадин 170, хашпара 

эрадин 787 лагьай йисуз мусурманрин халиф  Гьарун аль-Рашидакай хьайи 

чIавуз ада Дербент лап хъсандиз мягькемарна ва иниз гьакимвиле Жеюн бен 

Нажем тIвар алай кас рекье туна. Амма и кас инсафсуз зулумкар яз хьана. 

Дербентдин жемятдини Рашидаз, чпиз югъ гузвач лагьана, шикаят авуна. 

Кардин кIан-пун чирайдалай гуьгъуьниз ада иниз гьакимвиле Рабиа-ал-Бахли 

тIвар алай кас ракъурна ва винидихъ тIвар кьунвай зулумкар гьаким 

дустагъна, Багъдаддиз хкунин эмир гана. 

173, хашпара эрадин 780 лагьай йисуз Гьарун аль-Рашида Дербетдиз 

гьакимвиле, кьве агъзурдав агакьна аскерарни галаз, Хузейма бен Хазим 

рекье туна. И цIийи гьаким Хузеймади, Рубас вацIай  къанал ягъуниз 

мажбуруналди, Дербентдин чилерал яд гъана, и къаналдилай агъадихъ 

багълар, салар кутаз, магьсулар цадай чилер туькIуьриз ва регъвер эцигиз 

туна. Гьарун-аль-Рашид ирид вацра кьван ина хьана ва кьилиз акъуддай 

чарасуз серенжемар меслят къалурна, Багъдаддиз хъфена. Кьисайрай 

аквазвайвал, адахъ гадаз иниз гьакIни адан паб Зибейда, Абу Жафар аль-

Мансуран руш, атанай. Дербент шегьерда Рашидан кьве хва кьена ва абур 

Къирхлер сурарин вараривай кеферпата къванцин цлалди элкъуьрнавай 

майдандал кучуднава, алай вахтунда иниз «дуьа ийидай чка» лугьузва. 

Суьгьбетзавайвал, Рашида гьижрадин 180, хашпара эрадин 797 лагьай йисуз 

Дербентдиз гьакимвиле Хафс бен Амр ракъурна. 

Къейд: Гуьлистан-Иремдин автор, рагьметлу Абас-Къули-Агъади, 

Катиб-Челебидин тарихдай къачуна, вичин ктабда кхьизвайвал, 180 (797) 

лагьай йисуз хазаррин кьушунри, дяведиз атана, Дагъустан, Дербент ва 

Ширвандал къведалди маса уьлквеяр муьтIуьгъарна, гзаф мусурманар ягъиз 

кьена; ислам кьабулна куьтягьнавайди яз гьисабиз хьайи гзаф ксар мад и 

диндихъай элкъвена, хазарри инин мусурманрин кьилел гьич садрани абуруз 

такур хьтин бедбахтвилер гъана ва алчах кIвалахар авуна. 

За лугьуда, ибур дуьз малуматар туш, гьикI лагьайтIа, эгер ихьтин кар 

хьанайтIа ва хазаррилай, Дагъустан, Дербент ва гьатта Ширванни кьуна, 

мусурманар гатаз ва абурукай хаинар ийиз алакьнайтIа, арабри чеб къведалди 

ина аваз хьайи жуьреба-жуьре диндин ибадатханаяр чукIурна абурукай са 

гелни тун тавурди хьиз, абурни и уьлквейра мусурманри эцигай вири 

мискIинар ва минараяр чукIурдайди тир. Идалайни башкъа, абуру инра 

Абумуслима тайинарай гьакимрин – Шамхалдин, Уцмийдин, Майсуман ва 

Кьадийдин къуллугъар тергдай ва абурукай ина садни тадайди тушир. Идахъ 

галаз сад хьиз, икьван гагьда инра жуьреба-жуьре чкайра Абумуслиман 



34 
 

девирда эцигай мискIинар ва минараяр, гьакIни а чIаван гьакимрин 

къуллугъар амазма, абурун варисар ва несилар инра, артмиш хьана 

несилрилай несилрал финалди, исламдив кьадайвал, къенин йикъав 

агакьнава. Гьелбетда, гьакъикъат гьихьтинди ятIа Аллагьдиз хъсандиз 

чида)59.  

Тарихчийри кхьизвайвал, гьижрадин 270, хашпара эрадин 884 лагьай 

йисуз, мусурманрин халиф Мутамид Аллагь тир чIавуз, адан буйругъдалди 

Бакудин къерехра нафтIадин мяденрилай ва къелелай хьайи хийирдин тайин 

тир са пай Дербентда акъвазнавай мусурманрин кьушун патал тайинарнавай 

ва адав вугузвай, и карни Мегьаммед бен Уммар тIвар алай махсус агентди 

кьилиз акъудзавай. 

Аббасидрин халифрин девирда и вилаятра винидихъ къалурнавай 

серенжемрилай гъейри масабур ва я маса вакъиаяр кьиле фена лагьана, 

тарихдин чинриз гъанвай са делилни чаз жагъанач, вични гила, икьван гзаф 

эсирар алатнавайла, сиверай ван къвезвай кьисайриз килигна а вакъиаяр 

арадал хкиз хьун мумкин кар туш. 

Тарихчийри кхьизва хьи, Абассидрин халифат усал гьалдиз атана, зайиф 

хьайи вахтунда абурун гъилик кваз хьайи къуллугъчийри ва гьакимри, 

гафаралди чпин муьтIуьгъвал къалуриз, кардалди гьар сада вичин пипIе 

политикадин жигьетдай аслу тушир кьилдин мулкар туькIуьрзавай ва и 

чIавуз Юкьван Азиядин уьлквейрай, татаррин группадикай, Сельджук тIвар 

алай касдин несилдай и тIвар эхцигнавай садан тайифадикай мусурманрин са 

шумуд пачагь майдандиз экъечIна ва гуьгъуьнлай абурун гьукум 

Дагъустандин къерехрив кьван агакьна. И пачагьрикай сифтеди Сельджукан 

хва Микаилан хва Тогрул-Мегьаммед тир. Хамадан  шегьерда тахтуниз хкаж 

хьайила, а вахтунда Багъдадда Аббасидрин халиф Каим Биамриллагьа ам 

гьаким яз тестикьарна ва и йикъалай башламишна вичин къудрат артухариз-

артухариз, ахпани гьа, халифан рушал эвлелмиш хьана, гьакъикъатда 

гьукуматдин жилавар вичи гъиле кьуна. Ам кечмиш хьайидалай гуьгъуьниз 

адан стхадин хва султан Альп-Арелан-Мегьаммада, пачагъ хьайила, 

дяведалди Гуржистан ва Персиядин вири мулкар кьуна. Сельджукрин и 

пачагьлугъдин бине Гъижрадин 432, хашпарайрин 1040 лагьай йисуз эцигна. 

Абурун вахтунда Дагьустан гьикI идара ийизвайтIа, гьадан гьакъиндай 

кхьенвай якъин са делилни чаз жагъанач. 

Тарихчийри кхьизвайвал, гьижрадин 656, хашпарайрин 1258 лагьай 

йисуз Аббасидрин халиф – Мансур-ал-Мустансир-биллагьан хва халиф 

Мутасим-биллагь яна кьена ва мусурманрин винел Аббасидрин гьукум 

куьтягь хьана. Куьрелди кардин кьил ихьтинди я: Китайдин уьлквейра 

тахтуниз хкаж хьайи Чингисхана Персиядин мулкар кьуна, абур султан 

Алаеддин Сельджукскийдивай къакъудна, гьакIни Хорезм-шагь ва адан хва 

барбатIна. И вахтунда халиф Муйтасим-биллагьан везир Муидеддин – Иб-

Алкамиди гьукум Аббасидрин гъиляй ахкъудна Алидин гьуърметлу 

несилрив вугунал машгъул хьуналди, Аллагьди абурун чинриз нур хъчиррай, 

чинеба Чингисханан эвледрихъ галаз рахунар башламишна ва абуруз 

Багъдаддиз атана, Аббасидар тармар авун ва Халифат Алидин эвледрикай 

садав вугун меслят къалурна. Абуруни кар авунал рази тирдан амаларна, чеб 

гьар гьи жуьреда хьайитIани амалдарвилелди Багъдад кьаз гьазур хьана. 

Ахпа Чингисханан хва Тула-ханан хва Гулагу-хана винидихъ къалурнавай 

йисан магьарам вацран цIуд лагьай юкъуз, кьве виш агъзур аскердикай 

ибарат кьушун галаз фена, Багъдад элкъуьрна кьуна. Бейхабар яз хьайи 

халиф вич вичикай квахьай чIавуз везир Иб-Алкамиди, гуя «вичи фена 

абурухъ галаз ислягьвилин икьрар кутIунда» лагьана, ам секинарна. Ахпа 

везир Гулагу-ханан патав фена, адахъ галаз вири Аббасидар терг авунин 

патахъай меслят хьана ва элкъвена хтана, ада халифдиз ислягьвал лап 

регьятдиз къазанмишна, «Гулагуди вичин руш куь хциз гуда, ада вичи куь 

вилик кьин кьада ва квез гьукумат идара ийиз куьмек гуда. Ивияр экъич 

тавуна, и шартIаралди ислягьвилин икьрар кутIунун акьалтIай чарасуз кар я» 

лагьана. Куьрелди, везирди икI халиф алдатмишна, амни адан къуллугъчияр 

ва мукьва-кьилияр Багъдаддай акъудна Гулаг-ханан патав тухвана. Сифте 

Гулагуди халиф гьуьрметдивди къабулна, ахпа адаз, мукьва-кьилияр ва 

къуллугъчияр галаз, тIуьн нез теклифна ва кутугай къайдада 

къунагъламишуналди абурун кефияр къумбар авуна. Ахпа кьилди ийидай са 

ихтилат ава лагьана, халиф ва адан хва къене пата авай маса кIвализ тухвана, 

абур рекьиз туна. ГьакIни ада амай мусурман къуллугъэгьлиярни, «квез 

халифди эверзава» лугьуз, нубатдалди тухуз, кьена. Ахпа тади гьалда Тигр 

вацIалай муьгъ эцигунин эмир гуналди, ада вичин кьушунар Багъдаддиз 

тухвана ва мусурманар, садрани тахьайди хьиз, тармарна. Ана Гулагуди 

гьакимвиле вичин итимрикай сад тайинарна ва идалди везирдихъ галаз 

кутIунай икьрар фендигар таб тирди успатна. 

Тарихчийри кхьизва хьи, Гулагу-ханди вичин меркез Тавриздикай авуна 

ва гьукуматдин сергьятар ада Сириядал, Дербентдал ва Дагъустандал 

къведалди гегьеншарна. Гьижрадин 663 лагьай йисуз, хашпарайрин 1265 

лагьай йисуз ам кечмиш хьайидалай гуьгьуьниз гьукум адан хва Ибак-ханал60 

атана. И Ибак-хан кьейидалай гуьгъуьниз гьукум адан стха, Гулагу-ханан хва 

Никудардин гъиле гьатна. И Никудар-хан вичин тухумдикай ислам кьабулай 

сад лагьайди тир, вичизни Агьмед тIвар гана ва ам султан Агьмед-хан тIвар 

алаз машгьур хьана. 

2-КЬИЛ 

Дагъустанда Тамерлан пайда хьайидалай гуьгъуьниз ва и  

уьлкведиз Туьркиядин ва Сефевидрин Къизилбашрин империядин 

кьушунар къведалди кьиле фейи вакъиайрикай 

 

Авайвал лагьайтIа, Дагъустанда кьиле фейи вакъиайрикай анжах 

тарихди успатзавай ва я ата бубайрилай сиверай сивериз финалди агакьай 

кьисайрай якъин хьайи крарикай кхьинин мурад авай чавай Чингизидри 

пачагьвалзавай девирда Дагъустан гьикI идара ийизвайтIа чириз хьанач. 

Гьавиляй анжах Гьаким Тамерланахъ61 галаз алакъалу са бязи вакъиайрикай 

кхьидай мумкинвал ава. Тимуракай Чингисханан гьакимрикай тир Туракаян 

хцикай, эхирдай лап къудратлу пачагь хьана. Ам гьижрадин 736, 

хашпарайрин 1335 лагьай йисуз дидедиз хьана, гьижрадин 771, хашпарайрин 

1369 лагьай йисуз кьушун галаз майдандиз экъечIна ва гьижрадин 808, 

хашпарайрин 1405 лагьай йисуз кьена. Адан меркез Самарканд шегьер тир. 

Са персди адакай ихьтин шиир туькIуьрна: 

Ирид вишни къанни цIуругуд лагьай  

Йисуз Тимур и дуьньядиз хатадай  

Атана. Эл тарашиз эгечIна ам  

Къанни цIувад йис хьайилахъди тамам. 

Муьжуьд вишни муьжуьд лагьай йисуз ам  

И фана дуьньядай хъфена тамам. 

 

Масадахъ ихьтин цIарар ава:  

Тимур я лугъуз – ракь тир адан тIвар,  

Ахквада жал мад ахьтин зулумкар?  

И пачагьдиз дагъустанвийри кьецIи Тимур лугьузва. Доулетшахдин62 

кIватIалди ва Гуьлистан-Иремда адан крарикай, гаф атай чкадал лугьун, 

кхьизва хьи, Гуржистан дяведалди къачуна ам  Ширвандал фейи чIавуз 

Ширвандин гьаким Ибрагьим тIвар алай касди, арадал атай шартIара чара 

амукь тавурла, гьамиша вичихъ жедай ксарни галаз пачагьдин вилик 

экъечIуналди, ам еке гьуьрметар авуналди, кьабулна. Тимур-шагьа и 

Ибрагьимаз Ширваншагьвилин тIвар гана ва ана адан вичин мулкар вичин 

гъилик туна. И вилаятра хейлин вахтунда хьайидалай гуьгъуьниз, Тимур 

кьушунни галаз Дагъустан галай патахъ рекье гьатна. 

Гьижрадин 797, хашпарайрин 1394 лагьай йисуз, гатфарихъ, Дербентдиз 

гьахьна, и чкаяр кьуна, ам инай Терекдин патарив гвай уьлквейриз рекье 

гьатна, вичихъни, гьич садрани тахьай хьтин тешкиллу ва кьадардал 

гьалтайла, лап еке кьушун галай. Анрай ам Астрахандин ва Урусатдин 

мулкар галайвал фена, жуьреба-жуьре чкайра гъалибвилер къазанмишна, 

черкесрин чилерилай яна, мад элкъвена Дагъустандиз хтана. Ам рекье 

гьалтзавай кьван вири чкайра вичиз муьтIуьгъ тахьай обществойрив ва 

тайифайрив инсафсузвилелди, зулукарвилелди эгечIна ва абурун сенгерар, 

хуьрер тармарна. Гуьлистан-Иремдин авторди кхьизвайвал, Терек ва Сулак 

вацIарин арада яшамиш жезвай къумукьрин десте муьтIуьгъарна, Чечнядиз 

гьахьай Тимур пачагьди ана ирид-муьжуьд агъзур  кIваликай ибарат Алмак 

шегьер кукIварна. Ина ада вичин кьушунар дагъларай яна, гила вичиз Тимур 

шагьдинди лугьузвай рекьяй Салатавиядиз рекье туна, Берктау, Алхастау, 

Чопантау ва Батлук тIварар алай чкайра дяве авуна, сенгерар чукIурна, чан 

аламайбур анрай масанриз куьчарна. Кьилди къачуртIа, абурун чIехи пай 

гилан Чиркей хуьре ацукьаруналди, ада и хуьруьн бине кутуна, гьикI 

лагьайтIа, адал къведалди ина хуьр авайди тушир ва баябан и чка Чиркаб 

тIвар алаз чидай. Тарихчийри кхьизвайвал, Дагъустандиз элкъвена хтайла, 

Тимур пачагь Койсудилай элячIна, гилан Кадар хуьруьн чкадал алаз хьайи, 

ирид-муьжуьд агъзурдав агакьна кIвалер авай шегьердал вегьена. Амма а 

шегьер алай чка гатIумиз тежедайди, адан агьалияр лагьайтIа, дяве ийидай 

алакьунар авайбур хьаливиляй сифтедай Тимуравай ам къачуз хьанач, ахпа 

лагьайтIа, ада амалдарвилелди, гуя ислягьвилин гьакъиндай рахунар кьиле 

тухуз гьазур тирди хьиз къалуруналди, анин вилик-кьилик квайбур 

алдатмишна. Ада абуруз сандухра аваз савкьватар ракъурзавайдан амаларна, 

сандухра лагьайтIа, яракьлу инсанар ацукьарна. Шегьердин варарай къенез 

гьахьайла, абуру къецел алайбуруз варар ачухна, санлай абуру шегьер чпин 

гъиле кьуна ва гьасятда шегьердин къван-къванцел тунач, агьалияр ягъиз 

кьена. Идалай кьулухъ и шегьер вичин сифтегьан шикилдиз хтанач, ам са 

акьван чIехиди тушир хуьруьз элкъвена. 

ГьакIни кхьизва хьи, Тимур-шагьа и вилаятра аваз хьайи къумукьрин 

агьалийрихъ галаз дяве ийидайла, къумукьрин тайифадин регьберрикай сад 

тир, са вил буьркьуь Губден тIвар алай кас вичин дестени галаз гьалкъада 

гьатай чIавуз, са чарани амукь тавурла, ада шагьдив гуя «заз вун акуна 

кIанзава»  лагьана хабар агакьарна. Тимур-шагьа лагьайтIа, и регьбер Губден 

вичин патав атурай лагьана жаваб ракъурна. Губденни жунгавдал акьахна, 

шагьдин патав атана ва зарафатдин жуьреда ада икI лагьана: «буьркьуь заз 

кьецIи ваз гудай са суал ава: вун хьтин, еке чкаяр муьтIуьгъарнавай 

къудратлу пачагьди, иниз атана, жувал четинвилер акьалдарна, чахъ галаз 

дяве авун патал чун вуч инсанар я кьван, чахъ вуч мулкар, вуч девлет ава? 

Месела, чавай ваз вуч кIан жеда?» Тимур-шагьдиз адан гафар бегенмиш 

хьана. Ада Губденаз савкьватар гана, дестедик кянач, гьатта Губденакай 

вичикай гила Губден хуьруьк акатзавай вири чилерин ва уьруьшрин иеси 

авуна, ана хуьруьн бине кутаз туна ва ам ина ацукьарна. Хуьрел адан тIвар 

акьалтна. Гила ана амай беглер гьа Губденан эвледрикай я. ГьакIни гилан 

Къарабудахкент хуьруьн беглерни гьа Губден тIвар алай касдин эвледрикай 

я. 

Тимура Дагъустанда тур гелерикай ва адакай авай кьисайрикай фикир 

гуниз лайихлуди ам я хьи, Терекемейдин магьалда тепеяр ава ва чебни 

Утамышан чилерилай, Буйнак хуьруьн кIаникай ва Таркидин патавай фена, 

Тимур-кою)63 тIвар алай чкадив агакьзава, анлай, мадни, тIвар кьуна лагьайтIа, 

Эндери галай патахъ давам жезва. И тепеяр Тимуран тIварцIихъ ягъуналди, 

халкьдиз абур и чкайра кьушунар галаз анихъ фидайла, ва элкъвена, 

хкведайла, чиликай Тимур-шагьди туькIуьрайбур я лугьуз кIанзава. Сивера гьа 

икI лугьуз гьатнава. Куьрелди, Дагъустанда ихьтин сейр авурдалай гуьгъуьниз 

Тимур гьижрадин 798, хашпарайрин 1395 лагъай йисуз Дербентдай 

Ширвандиз, анайни Гуржистандиз ва Персиядиз фена ва мад ам и вилаятриз 

хтанач. 

Тарихчийри кхьизвайвал, вичин хура акъвазайбуруз ва вичин аксина 

женг чIугурбуруз гьикьван инсафсуздаказ жазаяр гуз хьанайтIани, 

Тимуршагь муьтIуьгъ хьайи ва лагьай гафуниз яб гудай агьалийрив лазим 

тир къайдада адалатлувилелди ва хъуьтуьлвилелди эгечIдай. Ада Индиядин, 

Кашгардин, Китайдин, Сириядин ва Египетдин мулкарни кваз, чилин шардин 

агьалияр яшамиш жезвай чилерин кьудай са паюнилай виниз дяведалди 

къачуна ва Османрин султанрикай Илдирим-Баязид есирда кьуна ва 

суьннийрин алимар яз хьайи Жорджанидиз ва Садеддин Тафтазанидиз 

хъсанвилер ва гьуьрметар авуна. 

Ихтилатзавайвал, гьуьрметлу шейх чIехи Хафиз Ширазвидиз Тимур-

шагьди эверна, лагьана: 

«Лугьузва на викIегьдиз ви шииррин цIарара: 

«Шираздавай туьрк рушаз, кIан хьанайтIа эгер зун, 

Анжах са хал паталди, адан хъуьхъвел алкIанвай, 

Багъишдай, гьайиф татана, 

Самаркандни Бухара». 

Им гьикI жезвай кар я? За агьалияр алай чилин шардин кьудай са 

паюнилай гзаф турунин къуватдалди муьтIуьгъарна, са шумуд агъзур къеле 

чукIурна, жуван меркез Самарканд ва шегьеррин диде тир Бухара 

аваданламишна туькIуьрна, вуна лагьайтIа, ихьтин чIехи шегьерар Шираздай 

тир кIани рушан хъуькъвел алай са халдихъ пишкешзава». 

Гьуьрметлу агъсакъал Хафизани вичел алай векъи, пинеяр хъиянавай 

парталрал тIуб туькIуьрна, шагьдиз икI лагьана: 

«Гьа ихьтин кутуг тавур64 пишкешар авуни зун бахтсузарна, 

ингье гьа ихьтин пинеяр хъиянавай куьгьне-куьруьш алукIдай кьван чкадал 

гъун лазим тир»... 

Шагьдиз ада гайи жавабар бегенмиш хьана ва шаирдиз вичиз лайихлу 

жуьредин хьсанвилер ва гьуьрметар авуна. 

ЯтIани, идан гьакъикъат гьихьтинди ятIа Аллагьдиз хъсандиз чида. 

3-КЬИЛ 

Сефевидрин къизилбашрин гьукумат арадал къвез  

башламишайдалай ва Дагъустанда туьркверин кьушунар пайда  

хьайидалай гуъгъуьниз иниз сифте урус кьушунар къведалди  

кьиле фейи вакъиайрикай 

 

Тарихчийри кхьизвайвал, гьижрадин 851, хашпарайрин 1445 лагьай 

йисуз Шейх-Джуьнейд тIвар алай, гила Хазри65 хуьре кучуднавай алим 

муъмин вичин са кьадар муьруьдар ва сухтаяр галаз Ардебиль шегьердай 

экъечIна. Ширвандай яна, иниз рекье гьатна. Адахъ агъзур кас кьван вичин 

терефдарар галай. Шейх Джуьнейдда черкесрин уьлкведиз вич дин патал 

женг чIугваз фидайдан гьакъиндай малумарнавай, амма а вахтунин Ширван-

шагь Султан-Халила, эгер Шейх-Джуьнейдан гъиле Дагъустанда къуват ва 

гьукум гьатайтIа, Ширван вилаятни адан патал элячIунихъай кичIела, 

Дагъустандиз вичин итимар ракъурна ва табасаранвияр, масабур Шейх-

Джуьнейддан аксина дяве ийидайвал экъечIуниз ва адаз иниз къведай рехъ 

тагуниз гьазурна. 

И чIавуз Куьредин округда ГапцIах хуьруьн патав, Самур вацIун чапла 

къерехдал дагъустанвийри Шейх-Джуьнейддан рехъ атIана, адахъ галаз женг 

чIугуна ва гьа инал ам яна кьена. Адан терефдаррикай ва сухтайрикай чан 

аламукьайбуру адан мейит Самур вацIай яна, Къуба патаз акъудна ва ана, 

гила Хазри тIвар алай хуьре кучудна. 

И Шейх-Джуьнейд имам Муса Казиман эвледрикай я, къуй шейх 

Сефиюддинан тухумдикай тир адан улубубаяр ва эвледар гьамиша хийир-

дуьадик ва хушбахтвилик хьурай. Ардебилда адан патав агьалияр кIватI жез 

башламишайла, анин гьаким Къара-Къоюнлу Жигьан-шагьа вичивай ада 

гьукум къакъудиз кичIела, адаз манийвал гуз ва ам басрухдик кутаз хьана. 

Маса чара амукь тавурла и тIвар кьунвай шейх иниз рекье гьатна, амма ина 

ам мадни гзаф аксивилерал гьалтна. 

Тарихчийри гьакIни кхьизва хьи, гьа и Шейх-Джуьнейддан хва Шейх-

Гьайдара, вичин бубади хьиз, вичин муьруьдрин ва яракьламиш хьанвай 

ксарин сан артухаруналди, виликамаз тайинарнавай вахтунда кIватI хьана 

гьукумат кьун патал абурухъ галаз чинеба гаф-чIал сад авуна. Шейх-

Гьайдара вичин терефдарриз, садаз-сад чир хъхьун патал, яру парчадикай 

чпел цIикьвед лишан алай бапIахриз ухшамиш кьилел алукIдай затIар 

гьазурунин эмир гана. ЦIикьвед лишанни абур цIикьвед имамдин терефдарар 

я лагьай чIал тир. Ихьтин цIийивал туниз талукь яз Шейх-Гьайдара вичиз 

ихьтин эмир цаварилай атайдан гьакъиндай малумарна. И чIавуз Ардебилда 

пачагь яз хьайи, дидедалди адан мукьвади тир Аккоюн Султан Якьубаз и кар 

бегенмиш хьанач. Ада вичиз манийвал гуз акурди, Шейх-Гьайдар вичин 

терефдарарни галаз Ардебилдай Нухадин уезддиз фена,  анайни Дербент 

райондиз рекье гьатна. Кьилерал алай затIар ярубур хьуниз килигна, адан 

терефдарриз ва адаз вичиз Къизилбаш66 лагьай тIвар гана. Шейх-Гьайдар 

яракьлу гзаф кьадар кьушун галаз Дербентдиз мукьва  жедайла, Дербентдин 

агьалийри абур ахъайнач ва и патанни а патан арада ягъунар кьиле фена. 

Ахпа дербентвияр элкъуьрна кьуна ва абуру Ширваншагьдивай куьмек 

тIалабна. Амма Ширвандин шагь Ферухсияра, и агьвалатрикай Ардебилдин 

шагь Султан Якьубаз хабар гана ва адавай куьмек гун тIалабна. Султан 

Якьубани Ардебилдай Ширвандиз Сулейман-бег Биджен-огълы кьиле аваз 

кьуд агъзур атлу ракъурна. Ширвандин шагьдини тади гьалда абурухъ галаз 

дербентвийриз куьмек яз вичин патайни са тIимил кьушунар рекье туна. 

Куьмекдиз агакьай кьушунри къецелай, дербентвийри лагьайтIа, къене патай 

Шейх-Гьайдарал, адан терефдаррал гьужумна, абур кукIварна ва гьарнихъ 

чукурна.  Кьве патайни гзаф инсанар телеф хьана. Чан аламукьай вичин 

терефдарарни галаз Дербентдай Табасаран галай патахъ катай Шейх-Гьайдар 

Рубас вацIун чапла патан къерехдал яна кьена. Гила и чкадиз Шейх-Гьайдар 

лугьузва. Ам и чкадивай винидихъ, тахминан са фарсахдин67 мензилда авай, 

ТIинитI хуьре кучудна. Им гьижрадин 895, хашпарайрин 1489 лагьай йисуз 

хьайи кар я. 

Тарихчийри кхьизвайвал, Шейх-Гьайдаран кьилел атай дуьшуьшдилай 

гуьгъуьниз къад йис кьван алатайла, ва шагь Исмаил Сефевидский кьвед 

лагьай сеферда Ширвандиз атайла, ада Шейх-Гьайдаран мейит ТIинитIрин 

хуьре авай сурукай хкудна масана кучудунин буйругъ гана, анал лагьайтIа, 

кучуднаваз хьайи чка къалурзавай анжах гуьмбетдин цлар алама, сурун къене 

адан гьич са кIарабни амач. Амма гьакъикъатда гьикI хьайиди ятIа Аллагьдиз 

хъсандиз чида. 

Кьисада лугьузвайвал, и Шейх-Гьайдаран рухваяр Султанали, Исмаил ва 

Ибрагьим Ардебилда амукьна, абурукай чIехи хва Султаналиди, вичин 

бубади хьиз, яракьлу къуватар кIватIиз башламишна ва винидихъ тIвар 

кьунвай Султан-Якьуба абур вири, вичин вах тир абурун дидени галаз, 

Истахар къеледа дустагъда туна, ина дустагъда лагьайтIа, кьуд йисни зур 

чIугурдалай гуьгъуьниз азадайла, абур Ардебилдиз хтана. Амма са кьадар 

вахт алатайла, Султанали ина муьруьдар кIватIунал машгъул хьайи чIавуз, 

Ардебилдин шагьди, им айиб кар яз гьисабна, Султанали ва адан стхаяр 

Тавриздиз акъудна ва ана абурулай вил алуд тавунин тапшуругъ гана. 

Тавриздани абурун патав муьруьдар кIватI жез башламишайла, Рустам-

Мирза тIвар алай Тавриздин гьакимдиз абурун десте чукIуриз кIан хьана. И 

чIавуз Султанали, вичин кьве стхани къачуна, ирид виш кас муьруьдарни 

галаз Тавриздай Ардебиль галай патахъ катна. Абурун гуьгъуьниз Рустам-

Мирзади кьуд агъзур касдикай ибарат кьушунни галаз Абия-Султан тIвар 

алай военачальник ракъурна. И кьушун Султаналидин дестедив Ардебилдин 

патав гвай чкада агакьна. Инал абурун арада къизгъин ягъунар кьиле фена, 

Султанали лагьайтIа, гьа инал яна кьена, амайбур акатайвал катуниз 

мажбурна. Гьа чIавуз Султаналидин муьруьдрикай бязибуру адан гъвечIи 

стхаяр тир Исмаилазни Ибрагьимаз инай катдай мумкинвал гана ва яхцIур 

юкъуз Ардебилда чуьнуьхайдалай кьулухъ, эхирни абур инай чинеба Гилян 

шегьердиз тухвана. Исмаил и вахтунда ругуд йиса авай гада тир. 

Гуьгъуьнлай и вилаятра чIехи хьайи ада вичин бубайрин веси кьилиз акъудиз 

ва муьруьдар кIватIиз башламишна. Амма ана са тIимил кьван инсанар 

кIватIна, абурни галаз Ардебилдиз атайла, адавай ина са затIни ийиз хьанач 

ва ам инай Талышдиз рекье гьатна. Са хъуьтIуьз Талышда акъвазай ам инай 

мад Ардебилдиз хъфена, инайни Къарабахдиз рекье гьатна ва ина адан патав 

еке кьушун кIватI хьана. И кьушун галаз Исмаил Ширвандиз рекье гьатна ва 

Ширвандин шагь Ферухсияр, Ширвандин къад агъзур касдив агакьна 

агьалияр кIватIна, адан аксина экъечIна. Шемахидилай винидихъ, Къиз-

Къаласи68 тIвар алай чкада абурун арада еке женг кьиле фена, ширванвияр 

кIаник акатна. Ферухсияр вичин кьилин военачальникарни галаз яна кьена, 

адан хва Ибрагьим-Ших шагь Ширвандай гьуьлуьн кьер галайвал катна, 

анлай гимида акьахай ам Гиляндин мулкариз акъатна, къутармиш хьана. 

Ширван муьтIуьгъарна ва анин шагьдин къиметлу шейэр ва къизилар 

къачуна, Исмаил анай Бакудиз рекье гьатна. Са тIимил кьван вахтунда хура 

акъвазайдалай кьулухъ, Бакудин агьалияр адаз муьтIуьгъ хьана. Исмаила 

инайни къиметлу гзаф шейэр, мал-девлет кIватIна. Ахпа инай Иран галай 

патахъ рекье гьатай Исмаила, виринра гъалибвилер къазанмишиз-

къазанмишиз, а вилаятар муьтIуьгъарна ва Тавриз шегьер меркездиз 

элкъуьруналди ам ина тахтунал ацукьна ва адакай Шагь-Исмаил хьана. Им 

гьижрадин 911 ва хашпарайрин 1505 лагьай йис тир. 

Гьижрадин 930 лагьай йисуз Исмаил-Шагь кьейила, Ирандин тахтуна 

адан хва сад лагьай Шагь-Тамасп ацукьна. Хазри хуьре вичин уллубуба 

Шейх-Джуьнейд кучуднавай сурал ада гуьмбет, адан патавни мусурманри 

ибадат ийидай чка яз мискIин ва гьуьжреяр эцигиз туна. Гьижрадин 984, 

хашпарайрин 1576 лагьай йисуз сад лагьай Шагь-Тамасп кечмиш хьайила, 

гьукум адан хва Кьвед лагьай Шагь-Исмаилан гъиле гьатна. Амни кьена 

тахтуна Султан-Мегьаммед Худабенде ацукьай чIавуз Дагъустанда мад са 

цIийи вакъиа кьиле фена. 

Вични: Сефевидрин пачагьлугъди жуьреба-жуьре дарвилер гуникди ва 

истисмар авуникди рикI ханвай Ширвандин агьалийри и вилаятда 

Сефевидрин Къизилбашрин гьукум алудна гадарна, вилаят чIехи Отоманрин 

пачагьлугъдин лувук кутун меслятна. И мураддалди Ширван-шагьрин 

тухумдикай тир, идалай вилик вич къизилбашрин хурукай масабурухъ галаз 

санал къутармиш хьайи Абубекр-Мирза  Бурган-Мирза огълиди, Дагъустанда 

яшамиш жедайла, чкадин агъсакъалрин ва гьакимрин патав фена, абурувай 

Ширвандиз куьмек гун ва адан агьалийриз кIан хьайила, Сефевидрин 

гьукуматдин аксина женгиниз къарагъун тIалабна. Дагъустандин гьакимри 

Абубекр-Мирзадиз гьа икI ийида лагьана гаф гана. Абубекр-Мирза гьатта 

черкесрин чилерални фена ва гьа и жуьреда абурни вичин патал желбна. 

Идалайни гъейри, Ширвандин нуфузлу агьалийрикай са шумуд касди, 

Стамбулдиз фена, чпин планрикай Султан-Мурад-Хандиз хабар гана ва 

адавай куьмек тIалабна. Нетижада шагьди Ширвандиз виш агъзур касдикай 

ибарат кьушун галаз Лала-Мустафа-Паша рекье туна. Са патахъай Абубекр-

Мирзадихъ галаз яракьламиш хьанвай пуд агъзур кьван лезгияр ва 

Ширвандин агьалияр сад хьана абуру Сефевидрин жасусрал ва кьушундал 

вегьена, муькуь патахъай лагьайтIа, Лала-Мустафа-Паша агакьна ва гзаф 

кьадар женгер кьиле фейидалай гуьгъуьниз, Ширван ва Гуржистан, 

ТIифлисдин ва Нухадин уездарни кваз, Оттоманрин пачагьлугъдин мулкарик 

кухтуна. Ахпа, Лала-Пашадикай вахтуналди Ширвандин кьилин гьаким 

хьайи чIавуз, ада чкадин мулкарикай гьар сана гьаким тайинарна ва абуруз 

чарасуз тир тапшуругъар гана. Дагъустандин вири агъсакъалар ва гьакимар 

адаз муьтIуьгъ хьана. Садбуру, чеб фена, муькуьбуру, чпин векилар 

ракъурна, адахъ галаз дуствилии алакъаяр кутIунна. 

И арада Сефевидрин пачагьлугъдин жасусрикай сад, Нуха уезддин 

виликан гьаким Иса-ханди Персиядиз катуналди, вичин кьил къутармишна. 

Персиядин патай Ширванда бейлярбег хьайи Арасханани вич катуналди 

къутармишна. Нетижада Куьр вацIун и пата вири чилер михьиз Туьркиядин 

табийвилик акатна. 

Лала-Мустафа-Пашади, Ширванда чарасуз серенжемар кьилиз 

акъудуналди ва Шемахадин, Арешдин ва Бакудин къелеяр мягькемаруналди, 

Ширванда бейлярбегдин къуллугъдал Абубекр-Мирза эцигна, адан патав 

туьркверин кьушундикай са кьадар аскерар туна ва вич ГъвечIи Азия галай 

патахъ элкъвена хтана. 

Ахпа Персиядин шагь Султан-Мегьамед Худа-бендеди, Ширвандай 

Лала-Наша эхкъечIнавайди ва ана Абубекр-Мирзадин патав Осман-Паша 

кьиле аваз са тIимил кьушун тунвайди чир хьайила, вичин хва, тахтуниз 

къвезвай варис Гьамза-Мирзадиз, кьушунни галаз Куьр вацIалай яна фена, 

Ширван кьунин тапшуругъ гана. И Гьамза-Мирза Къарабагъдиз атайла, 

Ширвандай а патаз катна къутармиш хьайи ва кIватI хъувур вичин 

терефдарар, гьакимар галаз Куьр вацIун къерехдал акъвазнавай персерин 

виликан бейлярбег Арасхана, шагьдин хва гуьзлемиш тавуна, ам агакьдалди 

Ширванда вичин виликан власть арадал хкун патал рекье гьатунин къарар 

кьабулна. Вичин дестедихъ галаз Арасхана Шемахи кьуна ва туьркверин 

кьушунар, гьакIни Осман-Паша, Абубекр-Мирза ва масабур анай экъечIдай 

рехъ агална. 

Иниз Лала-Мустафа-Паша рекье твадайла, Султан-Мурад-Ханди 

Крымдин губернатор Мегьамед-Гирей-Ханаз, герек атай макъамда персерин 

кьушундин аксина женгиниз къарагъдайвал, вичин стха ракъуриз жедай 

кьван аскеррин десте галаз, Дагъустандай яна, Ширвандиз рекье тур 

лагьанвайди тир. Мегьамед-Гирей-Хана и кар ийида лагьана хиве кьунвай ва 

адан кьушун экъечIна и вилаятдиз гьеле рекье гьатнавай. Ширванда амай 

Осман-Пашадиз лагьайтIа, чарар кхьиналди алакъа хуьнин нетижада 

Крымдин кьушун иниз агакьдай вахтни чизвай. И делилрикай менфят 

къачуна, Осман-Паша талукь тир юкъуз Шамахидин къеледа авай кьушунни 

галаз Арасханан аксина женгиниз экъечIна. Ягъ-ягъунин худ вахтунда иниз 

Крымдин къад агъзур аскердикай ибарат кьушун ва дагъустанвийрикай адак 

экечIай лезгиярни галаз Крымдин гьаким Адиль-Гирей-Султан атана акъатна 

ва абуру Арасханни адан терефдарар кьве патахъай элкъуьрна кукIварна. 

Персерин патал алаз дяве ийизвайбурукай анжах са тIимилбурувай чпин 

кьилиз чара ийиз хьана, абур катна, Куьр вацIун а патаз экъечIна. 

Арасхан телеф хьайидалай гуьгъуьниз Осман-Паша вичин патав 

гумукьай туьркверин дестени галаз элкъвена Шемахидин къеледиз хтана, 

Адиль-Гирей-Султана, Абубекр-Мирзади чпин дестеярни галаз, гьакIни иниз 

атай лезгийри Куьр вацIун къерехдиз экъечIна, анал Арасхан акъвазнаваз 

хьайи лагерь тарашун меслятна. Ана лагьайтIа, гзаф кьадар къиметлу шейэр 

кIватIнавай. И мураддалди абур аниз рекье гьатна. Идан гьакъиндай хабар 

агакьайла, шагьдин хва Гьамза-Мирзади талышрин гьакимриз чпин 

дестеярни галаз фена, Куьрдал алай муьгъ тади гьалда чукIурунин буйругъ 

гана. Амма Куьр вацIал агакьайла, муьгъ чукIурнаваз акурла Адиль-Гирей-

Султан ва Абубекр-Мирза чпин дестеярни галаз балкIанрал алаз вацIуз 

гьахьна, четинвиливди а патаз экъечIна. Ибур къвез акурди, лагерь 

хуьзвайбур катна, гьар сад санихъ чкIана. Фейибуруни ана кIватIнаваз хьайи 

вири шейэр ва яракьар тарашна, гьатта катиз тахьана амукьай персерин 

дишегьлияр ва аялар есирдани кьуна. Ахпа абур, регьят улам жагъурна, 

вацIун и патаз эхкъечIна ва чпин пар, шейэр, дишегьлияр ва аялар галаз 

Ширвандиз рекье гьатна. 

И вахтунда шагьдин хва Гьамза-Мирзадин патай Ширвандиз, маса 

рекьяй яна, кьушунни галаз везир Мирза-Салман-Хан ва маса башчияр атана. 

Адиль-Гирей-Султан ва Абубекр-Мирза тарашиз фена элкъвена хквезвайди 

чир хьайила, абуру, чпин кьушунрин са пай Шемахидин къеле кьун патал 

тайинаруналди, амай къуватрихъ галаз санал тарашна хквезвайбурал 

вегьедайвал серенжемар кьабулна. Ихьтин тапшуругъар гана, Мирза-Салман-

Хан еке къуватар галаз тарашна хквезвай Адиль-Гирей-Султанан ва Абубекр-

Мирзадин къаршидиз фена ва абурал Малла-Гьасанан поселок тIвар алай 

чкада Аксу вацIун къерехдал расалмиш хьана ва ина абурун арада еке 

ягъунар кьиле фена. Ина Адиль-Гирей-Султан, жидадин хер хьана 

балкIандилай аватайла, къизилбашри, есирда кьуна, инай адахъ галай Крым-

дин кьушунар, лезгияр ва масабур гьар сад санихъ катна, чкIана. Тарашиз 

фейила хкай шейэр, яракьар персери абурувай кьилни алаз къахкъудна. 

Гьатта Осман-Пашани, Шемахидин къеледа вичихъ галамай туьркверин 

дестени галаз, анай Дербент галай патахъ рекье гьат хъувуна. Адан 

гуьгъуьниз ракъурай персерин дестеди абурун тупарикай ва карвандикай са 

вуч ятIани къакъудна, амма абурувай я ам вич, я адан десте кьаз хьанач, гьикI 

лагьайтIа, лезгийри абур тади гьалда хатасуз рекьяй Дербентдиз хканвай. 

Катуналди чеб къутармишай крымвиярни Дербентдиз хтана, ахпа элкъвена 

Крымдиз хъфена. 

Персери чпин гъиле гьатнавай Адиль-Гирей-Султан сифте талукь тир 

кIвале къаравулар алаз хуьнин икьрардал атанвайвилин амалар авуна, амма 

ахпа гуя адаз маса кIвализ экъечIун теклифайла, ада и теклиф кьабулнач ва, 

гьуьжетар ийиз башламишна лугьуз, багьнаяр акъудна, яна кьена. 

Женг куьтягь хьайила, Абубекр-Мирза Ширвандиз, анайни Нухадин 

уезддиз катна ва инани ада вичин патав лезгияр кIватI хъийиз башламишна. 

ИкI Ширвандин вири чилер Персиядин гъилик акатна, вични шагь Султан-

Мегьамед Худабендеди и мулкарин гьакимвиле Мегьамед-Къули  Халиф 

тIвар алай са кас тайинарна ва ана персерин кьушунни акъвазарна. 

Крымдин гьаким Мегьамед-Гирей-Хана, вичин стха персерин гъиле 

гьатнава ва абуру ам къаравулар эцигна хуьзва лагьана ван хьайила, 

Персиядин шагьдиз чар кхьена ва кутугай пишкешарни гваз адан патав вичин 

итимар ракъурна, абурухъ галаз гьакIни Адиль-Гирей-Султанан дидени фена. 

Адан мурад Ширвандиз агакьна, вичин хва акун тир. Амма Дагъустандиз 

атана, Шамхалан табийвилик квай Къумукь хуьруьз акъатайла, абуруз 

Адиль-Гирей кьенвайди ва мад хъфинихъ метлеб амачирди якъиндаказ чир 

хьана. Элкъвена хквез кIанз, и хуьре акъвазнавай чIавуз чкадин жемятди 

абурувай шагьдиз гъанвай савкьватар ва маса шейэр къакъудна, нетижада 

абурун кефиярни хана. Гьавиляй абуру Шамхалдиз шикаятна ва жаваб 

гуьзлемишиз акъвазна. Идалайни гъейри абурун хандин диде и Къумукь 

хуьре кьена ва ина ам кучудни авунвай. Адан сур гила вичиз «Татар-син» 

лугьузвай чкада ава. Вичин рикI икI хайи и хуьруьз а дишегьлиди Кафир69 

Къумукь лагьайла, Шамхалдиз ва маса дагъустанвийризни и тIвар гуниз ам 

кутугнавай чка яз акуна ва гилани адал гьа и тIвар алама. 

И агьвалатдилай гуьгъуьниз Мурад-Хана Крымдин гьакимдиз мад 

буйругъ гана ва анай Адиль-Гирей-Султанан стхаяр тир Гъази-Гирей-Султан 

ва Сафи-Гирей-Султан Крымдин кьушунни галаз мад Ширвандал вегьин 

патал Дагъустан галай патахъ рекье гьатна. ГьакIни Султан Мурад-Хана 

винидихъ тIвар кьур Лала-Мустафа-Пашадизни кьушун галаз Ширвандал 

финин эмир гана. ГьакI Дербентдиз атай Осман-Пашадини и патай 

Дагъустандин агъсакъалар ва абурун кьушунар гьа и мураддалди кIватIна. 

Абубекр-Мирзадини Нухадин уезддин агьалийрикай ва Жардин лезгийрикай 

десте тешкилна. И арада Ширван хуьн патал везир Мирза-Салман-Хан 

персерин дестеярни галаз Ширвандихъ рекье гьатна, амма ам агакьдалди 

Ширвандин гьаким Мегьамед-Къули Халифади, Дербент галай патахъай 

Крымдин ва лезгийрин дестеяр къвезва лагьай ван хьайила, абуруз ягъун 

кьадайвал вичи абурун къаршидиз тади къачуна. Кьве дестени Самур вацIун 

эрчIи патан къерехдал сад-садал расалмиш хьана ва абурун арада такур хьтин 

дяве кьиле фена. Ина Мегьамед-Къули-Халифа ва адан кьушундин чIехи пай 

телеф хьана, абурун шейэр, карван татарри ва лезгийри чпиз вахчуна. 

Персерин дестедикай катиз алакьайбуру Ширвандиз фена, чпин кьил 

къутармишна. Чпив гвай вири гьебеяр гъиле гьатнавай шейэрай ацIурнавай 

лезгияр, гуьгъуьнлай а патахъай Ширвандиз Мирза-Салман кьиле аваз – 

персерин цIийи кьушун къвезва лагьай хабар агакьайла, кичIе хьана, аниз 

фенач ва абурун чIехи пай элкъвена чпин кIвалериз хтана. Султанар70 тир 

Гъази-Гирей ва Сафи-Гирей чпин дестейрин тайин са пайни галаз, гьакIни 

Ширвандин агьалийрикай гзафбур Осман-Пашадин патав Дербентда, 

Абубекр-Мирза лагьайтIа, вичин дестени галаз Хачмаз хуьре акъвазна. 

Шемахи шегьердиз гьахьайла, Мирза-Салман-Хан ана я Мегьамед-Къули-

Халифа, я вичин терефдарар амачирдахъ ва вичин кьушунни телеф 

хьанвайдахъ инанмиш хьана. Муькуь патахъай адаз Ширвандин агьалийри 

вичин душманриз куьмек гузвайди, Дербент галай патахъай чIехи кьушун 

гьазурзавайди ва Ширванда каш гьатнавайди, недай шейэрин къиметарни 

кьадарсуз хкаж хьанвайди акуна. Ихьтин гьалар акурла, Ширвандай герек 

шейэр, суьрсет вахчуна, вичин кьушунни галаз ам элкъвена Тавриздиз 

хъфена ва гьакъикъат гьихьтинди ятIа Шагьдиз лагьана. 

Ахпа мад кьушунар кIватIна, Шагь вич Куьр вацIун къерех галайвал 

рекье гьатна. Ина, Куьр вацIун къерехдал Хамашере тIвар алай чкада яракьар 

артухарунал вил алаз лап чIехи кьушун акъвазнавай. Идахъ галаз сад хьиз, 

Дербент галай патахъай татарарни лезгияр галаз Гъази-Гирей ва Сафи-Гирей 

султанар Ширвандиз гьахьна, анай яна, Куьр вацIун муькуь патаз экъечIна, 

персерин кьушундал вегьена ва пис марф къвазвай, палчух авай са юкъуз и 

кьушун катуниз мажбурна ва гьарма сад-санихъ чукIурна. Идалайни башкъа, 

гвай вири шейэр къакъудна ва ахпа Ширвандин агьалийрин куьмекдалди 

хатасуз улам жагъурна, Куьр вацIалай элячIна, и патаз эхкъечIна, Ширвандиз 

хтана. Гьарма сад санихъ чкIай персерин кьушунар и агьвалатдилай 

гуьгъуьниз мад кIватI хъхьана ва са кьадар вахтунда ана Къизил-Агъач тIвар 

алай чкада акъвазна. И арада Дербентдай туьркверин кьушунни галаз Осман-

Паша Шемахидин къеледиз атана, кьушундин са пай ина туна, муькуь пайни 

Бакудин къеледиз, ам мягькемардайвал ракъурна. 

Гуьгъуьнлай сан-гьисаб авачир кьван кьушун галаз везир Мирза-

Салман-Хан Шемахидал фейила, Осман-Паша ва Крымдин султанар чпин 

дестеярни галаз Молла-Гьасан тIвар алай поселокда абурун къаршидиз 

экъечIна. КилигайтIа, и сеферда персер чпелай са шумуд сеферда гзаф кIватI 

хьанва, иниз килигна Осман-Паша ва Крымдин султанар элкъвена 

Шемахидиз хтана ва ина эглеш тавуна, абуру Дербентдиз хъфиз тади 

къачуна. Мирза-Салман-Хана  Шемахи дяве галачиз къачуна, инай Бакудин 

къеледихъ фена, ада ам цIемуьжуьд йикъан къене элкъуьрна кьуна. Амма 

къачуз тахьайла, ам гьа авайвал туна, Мирза-Салман-Хан кьушунарни галаз 

элкъвена Ширвандиз хтана ва кьушунар ина суьрсет авачиз амукьдайди чир 

хьайила, Къарабагъдиз фена. Къарабагъда ада къажаррикай ва маса 

тайифайрикай, тухумрикай Персиядин гьукуматдиз вафалувал 

къалурзавайбур кIватIна ва абурун хиве Ширван хуьнин везифаяр туна, 

Ширван идара авунни ада Къарабагъдин беглярбег Къажар Иман-Къули 

Зияд-Огълыдал тапшурмишна. КIанз яни, такIанз яни чидач, амма и къуллугъ 

кьабулай беглярбег вичихъ галаз санал идара авун патал тайинарнавай ксар 

ва абурун дестеярни галаз Шемахидиз куьч хьана. 

И  хабар агакьайла, Осман-Паша ва Крымдин султанар тир Гъази-Гирей 

ва Сафи-Гирей чпин кьушунарни галаз Ширвандиз рекье гьатна. Иман-

Къули-Хандин патай абурун аксина Пейкяр-Хан ва Къажар, Чакярлу, 

Кирманлу ва маса тайифайрин амай регьберар ракъурна. Абур Осман-

Пашадал ва Крымдин султанрал Шемахидин ва Шабрандин арада расалмиш 

хьана. Абурун арада къати женг кьиле фена. Лап гьа акьунрин гур чIавуз 

Гъази-Гирей-Султан балкIандилай аватна ва персерин есирда гьатна. Сафи-

Гирей-Султана лагьайтIа, вич катуналди къутармишна. Гъази-Гирей-Султан 

персери инай Казвиндин ва Гиляндин арада авай Аламут къеледиз ракъурна 

ва гьижрадин 997, хашпарайрин 1588 лагьай йисалди инай ахъайнач. Азад 

хъувурла, ам Турциядиз акъудна ва анай ам Крымдиз хтана. 

Осман-Паша Дербентдиз хтана, цIийи кьушун ва куьмек агакьдалди вил 

алаз акъвазна. Анжах гьижрадин 991, хашпарайрин 1583 лагьай йисуз Осман-

Паша, Жафар-Паша, Гьайдер-Паша, Шамси-бей ва Пияла-бей кьиле аваз 

Туьркиядай атай туьркверин цIийи кьушунар ва чпин дестеярни галаз абурук 

ахкахьай Дагъустандин башчияр Дербентдай Ширвандиз рекье гьатна. 

Абурун аксина персерин патай вичин кьушун галаз Имам-Къули-Хан 

Къажар, куьмекчи дестедин башчи Къарадагълы ва масабур экъечIна. Кьве 

армияни Самур вацIун патав, Паласа тIвар алай чкада сад-садал гьалтна ва 

женг башламишна са тIимил вахтни арадай тефенмаз персер кукIварна. 

Имам-Къули-Хан  Къажар ва персерин кьушунрин кьиле авай масабур ина 

яна кьена, амукьайбур катна. Ширвандани акъваз тавуна, Ирандиз хъфена. 

Ширвандин чилер персерии дестейрикай садни амачиз михьи хьана. Осман-

Паша лагьайтIа, вичин юлдашарни галаз Шемахидиз фена, ам мягькемардай 

серенжемрал машгъул хьана. ИкI, Ширван, Къуба, Дербент ва Дагъустан 

тамамвилелди Оттоманрин гъилик акатна. 

Идахъ галаз сад хьиз, винидихъ тIвар кьунвай Абубекр-Мирза, вичиз 

туьркверин патай фикир тагайди акурла, абуруз акси экъечIна ва ада вичин 

хва Бурган-Али-Мирза  Персиядиз, и пачагьлугъдиз вичин вафалувал 

къалурун патал, рекье туна. И вахтунда шагь Султан Мегьамед-Худабенде, 

пачагьлугъдиз гьукум гунивай къерех и кар вичин  хва Сад лагъай Шагь-

Аббасан хиве тунвай. И шагьдин хиве кьунриз килигна Абубекр-Мирзани 

нухави Шагь-Хан дагъустанвийрин арадай Персиядиз вафалу хьуналди 

Туьркиядиз акси экъечIдай ксар жагъуриз алахъна. Гьижрадин 1010, 

хашпарайрин 1601 лагьай йисуз абуру чпиз Куьре округдай, Табасарандай ва 

Дагъустандин маса районрай терефдарар ва юлдашар жагъурна ва абур 

Къуба уездда Агбал хуьруьн натав гвай Паласа тIвар алай чкада кIватIна. И 

чIавуз иниз вичин кьушуннн галаз Ширвандин губернатор Агьмед-Паша 

атана ва абурун арада женг кьиле фена. Ана Абубекр-Мирзадин ва Шагь-

Мир-Ханан терефдарар магълуб хьана ва абур гьарма сад санихъ катна. 

Шагь-Мир-Хан анай Нухадин уезддиз кат хъувуна, анайни Ирандиз ахкъатна. 

Амма вичин кьил баштанайдалай гуьгъуьниз Абубекр-Мирза гьиниз фенатIа, 

адан кьисмет гьихьтинди хьанатIа малум туш, ам гел галачиз квахьна. Ахпа 

губернатор Агьмед-Пашади Къуба барбатI авуна,71 Къусар хуьре къеле 

эцигиз туна ва ана гарнизон акъвазарна.  

Винидихъ къалурнавай вакъиаяр Гуьлистан-Иремдай къачунвайбур я. 

 Фикир желбдай малумат 

Гьижрадин 986, хашпарайрнн 1577 лагьай йисуз Буйнак хуьре, 

Дагъустандин шамхал Чопан-Шамхал кьейила, адан вад хва: Эльдар, 

Магьамад, Андий, Гирей ва Султанмут амукьна. Сифте кьудан диде Уцмиев 

Султан-Агьмедан руш тиртIа, эхиримжи Султанмутан диде бегдин руш 

тушир. Бубадин мал-девлет пайдайла, сифте кьуд стхади вад лагьай стха 

Султанмутаз, адан диде бегдин руш туширвиляй, са затIни ганач. И кардикди 

стхайрикай хъел атай Султанмут черкесрин патав фена, анай вичин стхайриз 

акси экъечIдай кьушун галаз хтана. Идан къуватдихъ инанмиш хьайила, 

муькуь стхайри меслят хъхьун кьетIна ва ирс яз атанвай мулкарикай адаз 

Чопан-Шамхалан анжах Сулакдин ва Терекдин арада авай чилер, гьакIни 

Чеченрин магьалдин къерехар ва та Гумбет магьалдин сергьятрал къведалди 

Салатавдин магьал гана. Султанмут Чир-Юрт хуьре ацукьна ва а чилер, 

чилерал алай агьалияр ада вичин табийвилик кутуна, и чкаяр муькуь стхаяр 

галачиз кьилди идара ийиз башламишна. 

 

Къайтагъдин уцмий гьаким  

Султан-Агьмеда тур цIийивилер 

Гуьлистан-Иремдин автор, рагьметлу Абас-Къули-Агъади вичин ктабда, 

чпин диде бегдин руш тушир бегдин аялрал бубадин эменнидикай ирс яз 

затIни гьалт тавунин винидихъ къейднавай адалатсуз адет анжах са 

Дагъустанда уцмий Султан-Агьмеда турди къейднава. Идахъни вичин 

себебар авай. Яшайишдин крара ва агьалияр идара авунин карда вичихъ 

тежриба ва алакьунар авай ада, арадал къвезвай шартIарихъ72 галаз 

кьадайвал, ихьтин са шумуд цIийивал туна ва идалди ам амай уцмийрилай 

тафаватлу хьана. И цIийивилерик акатзавай: 

1)  Сифтени-сифте, вичин диде бегдин руш тушир бегдин хциз чпин 

дидеяр бегдин рушар тирбурув гекъигайла, сад хьтин ихтиярар тахьунин 

винидихъ вичикай лагьанвай къайда. Кьилди къачуртIа, ахьтин хциз бубадин 

ирсиникай иесивал ийидай, адан иеси жедай пай гун лазим тушир, адаз 

ряятар вичин табийвилик кутадай ихтияр авачир ва гьакIни ам бубадин мал-

девлет вичел ирс яз атунин жигьетдай муькуьбурухъ галаз сад хьиз барабар 

ийизвачир. 

2)  Виликан уцмийри хъсанбур яз гьисабай ва агьалийрин крар идара 

авуниз талукь адетар ва буйругъар ада кхьиз туна ва арадиз атай кIватIалдин 

копия, судра халкьдин месэлайриз абурал асаслу яз килигун патал, магьалдин 

кьилин кьадидив вугана. (Им еке гьаясузвал тир). 

3)  Исятда, Мажалис хуьр алай чкадал затIни алайди тушир. Анжах 

патарив гвай хуьрерин агьалияр инал чпин межлисар кьиле тухудайла, кIватI 

жедай, советдин заседанияр кьиле тухудай ва ахпа чпин кIвалериз хъфидай. 

И уцмийди инал хуьр кутаз туна ва адаз Мажалис73 тIвар гана. 

4)  Гила Терекемейдин магьалдин хуьрерин мулкарик акатзавай чилер 

вири УрчIамиль ва Башлы74 хуьрерин жемятдинбур тир. Абуру и чилерихъ 

харж гузвайди тушир, амма уцмийди и чилерални харж вегьена ва вичин хва 

Хан-Мегьамед башливийрилай ва УрчIамилдин агьалийрилай налукар къачуз 

ракъурна. Амма УрчIамиль хуьруьн жемятди и Хан-Мегьамедаз нифрет 

гъана ва адаз яб ганач. Хан-Мегьамедани вичин хайи халу тир Шамхалдин 

патав фена, адавай куьмек тIалабна, ахпа урчIамилвийрикай са агъсакъал яна 

кьена. Идалай гуьгъуьниз са кьадар вахт алатайла, уцмийди са вуч ятIани 

багьна авуна а жемятдин кьиле авай агъсакъалар кIватIна яна кьена, абурун 

чилер къакъудна вичин мулкарик кухтуна. Геж хьиз анра Ширвандин 

теркемевийрикай агьалияр ацукьарна ва анрани хуьрер арадал атана. 

Винидихъ тIвар кьунвай уцмий Султан-Агьмед  

5) Гьижрадин 996, хашпарайрин 1587 лагьай йисуз, гьеле вичел чан 

аламаз гьукум вичин хва Хан-Мегьамедан гъиле турдалай кьулухъ, кечмиш 

хьана. 

4-КЬИЛ  

Урусатдин пачагьлугъдин кьушунар Дагестандиз сифте яз  

атунин ва абур инай сифте яз элкъвена хъфинин арада  

кьиле фейи вакънайрикай 

Ислам сифте пайда хьайи вахтарилай дагъустанвийрал кеферпатахъай 

гьужумзавай хазаррин дестедиз вичин душманар урус халкь ва маса 

тайифаяр яз акуна, абурухъ галаз гзаф дявеяр хьайидалай ва гьукум садбурун 

гъиляй акъатиз муькуьбурун гъиле гьатиз са кьадар вахтар алатайдалай 

гуьгъуьниз, хазарар зайиф хьана ва Приволжьедин крайра абурун гьукум 

яваш-яваш терг хьана квахьай чIавуз, гьа патахъай Дагъустандал ам чапхун-

тараш авунин мураддалди гьужумар авур маса душманар, гьа гьисабдай яз 

Урусатдин пачагьлугъни пайда хьана. Гьижрадин 1002, хашпарайрин 1593 

лагьай йисуз урусрин пачагь Федор Ивановича вичин кьушунар 

Дагъустандиз ракъурна. Гуьлистан-Иремда гъанвай делилрай чир жезвайвал, 

и вакъиа ихьтин тегьерда кьиле фена: винидихъ тIвар кьунвай пачагьди 

къанни цIуд агъзур касдикай ибарат урус кьушун ракъурна Сулак вацIун 

къерехдал шегьер эцигиз туна ва адаз Къойсу тIвар гана. Шегьердани вичин 

кьушун акъвазарна. Ахпа и урусриз гьа и къайдада Таркидин патавайни чка 

кьаз кIан хьана, амма Чопан-Шамхалан рухвайри Дагъустандай, къумукьрин 

ва черкесрин чилерилай кьушун кIватIна, урусрив и кар ийиз тунач. 

ИкI са хейлин вахт алатна, ахпа, Урусатдин пачагьдин тахтуниз Борис 

Федорович Годунов атайла, адан буйругъдалди Дагъустандиз адан кьушунар 

атана ва абуру пуд чкада пуд къеле эцигна: Таркидин патав, ахпа Эндери 

хуьре, гуьгъуьнлайни мад са чкада. Инрани ада вичин ксар ацукьарна. 

Гьижрадин 1012, хашпарайрин 1603 лагьай йисуз винидихъ тIвар кьунвай, 

Чир-Юртда яшамиш жез хьайи Чопан-Шамхалан хва Султанмута и къелейра 

авай урусрал вегьедайвал черкесрин ва маса крайрай цIипуд агъзур касдикай 

ибарат кьушун кIватIна. И вахтунда Дагъустанда Шамхалдин къуллугъдал 

алай Гирей-Хан-Шамхалани, амни Чопан-Шамхалан хва тир, гьа къелейрал 

гьужум авун патал дагъустанвийрикай чIехи кьушун кIватIна. Идалайни 

башкъа, Крымдин ханарин патайни абуруз куьмек яз иниз кьушун атана. Сад 

хьанвай мусурманрин и кьушунди урусрин къелеяр элкъуьрна кьуна, дяве, 

ийиз гатIумайла, урусри къелейрай экъечIна, акси рум гуз башламишна ва 

яргъалди женгериз дурум гана. Эхирни, урусар къелеяр тунин ва и чилерилай 

хъфинин меслятдал атана ва абуру чпиз къелейрай секиндиз эхкъечIдай ва 

Урусатдиз хъфидай, мумкинвал гунин шартI вилик эцигна. Мусурманар и 

шартIунал рази хьана, амма къелейрай экъечIна рекье гьат хъувурла, 

мусурманри икьрар чIурна ва абур есирда кьаз башламишна. Амма урусар 

дяведик экечIна ва сад амай кьван абуру женг чIугуна. Кьве патайни гзаф 

кьадар аскерар телеф хьана. И арада са кьадар урусар, Къойсу шегьердиз цIай 

яна катуналди, къутармиш хьана, амайбур гьа къелейрин патарив, анрай 

эхкъечIна хъфидай рекье телеф хьана. И агьвалатдилай гуьгъуьниз 

Султанмут Чир-Юртдай вичин дестени галаз Эндери хуьруьз куьч хьана. Ина 

ада кIвал эцигна ва ина адан рухваяр тир Айдемиран ва Къазаналидин 

фамилияр амукьна. Гьа икI, исятда ана яшамиш жезвай беглерин десте 

абурун несилдикай я. 

 

5 КЬИЛ 

Дагъустандай урусар сифте сеферда хъфена, император чIехи  

Петр къведалди кьиле фейи вакъиайрикай. И вакъиайрин  

чIехи пай пачагь Шагь-Аббасакай авай кьисайриз талукь жезва 

Гьижрадин 1015 (1606) лагьай йисалай гуьгъуьниз Персиядин шагь 

Шагь-Аббас, дяве ийиз Ширвандал, Дербентдал ва Дагъустандал фидайвал, 

вичин кьушунар кIватIунив эгечIна ва и чкайра ада гзаф серенжемар кьиле 

тухвана. Гуьлистан-Иремда ва перс чIалал акъатнавай маса ктабра хабар 

гузвайвал, Шагь-Аббас Гуржистандин кьиле авай Александр-Хандив ва адан 

хва Константин-Мирзадив мергьяматлувилелди эгечIна ва абур ада вичин 

патал гъана. Александр-Хандиз шагьдин кьилел алукIдай гуьрметдин таж, 

кьизилдин чIул гана ва маса гьуьрметар авуна, адан хцизни ханвилин тIвар, 

гьакIни вичиз дяведалди къачуз кIанзавай Ширван вилаятдин бейлярбейдин75 

къуллугъ гана. Гьа и жуьреда Шагь-Аббаса Къарабагъдани Ширванда са 

кьадар гьакимар, кесерлу ксар чан-рикI авуналди вичин патал гъана ва и 

вилаятра еке нуфуз, гьуьрмет къазанмишна. Винидихъ тIвар кьунвай 

Гуржистандин кьиле авай Александр-Хан хва Константин-Ханни галаз Шагь-

Аббасан патав атана, адахъ галаз икьрар кутIунна, Гуржистандиз хъфена. 

Амма ина амаз хьайн Гуржистандин кьиле авайдан варис, адан муькуь хва 

Георгий-Мирза икьрардин шартIарал рази хьанач. Ада буба вичин патал 

гъана ва шагьдин табийвиликай хкудна. Гьа икI бубани хва са пата, 

Константин-Хан лагьайтIа, шагьдин пата аваз абурун арада еке чуьруькар 

башламиш хьана. Кар акьван чкадал атана хьи, Константин-Ханди и 

агьвалатдикай шагьдиз хабар гана ва ада кьушун Гуржистандиз гъана, 

бубадинни стхадин аксина дяве авуна, ахпа лагьайтIа, ада абур кьведни 

асмишна. Константин-Ханди вичи лагьайтIа, ислам кьабулна Гуржистандин 

гьакимвал авуна. Идахъ галаз сад хьиз Шагь-Аббаса адан ихтиярда чарасуз 

кьадар персерин кьушунни туна. Гьижрадин 1015, хашпарайрин 1606 лагьай 

йисуз Константин-Хан гуржийрин кьушун ва вичин ихтиярда авай кьве 

агъзур кас персерин дестени галаз Ширвандиз гьахьна. И вахтунда 

Ширвандин ва Нухадин мулкар Туьркиядин пачагьлугъдин кьиле авайбурун 

гъилик квай. Ширвандин ва Нухадин гьакимрин чIехи пай Константин-

Хандихъ галаз меслятдал атана ва абуру сифтени-сифте Къабаладин 

магьалдин кьиле Туьркияди эцигнавай Мегьамед-Амин-паша яна кьена ва 

адан кьушунрикай амукьайбур авай Къабала къеле гьалкъада туна. Ибурун 

куьмекдиз Ширвандин виликан бейлярбей Магьмуд-паша вичин кьушунарни 

галаз къведайла, Константин-Ханди ам Аксу вацIун къерехдал 

къаршиламишна ва абурун арада еке женг кьиле фена. Персериз кьулухъ 

чIугваз кIанзавай, амма Константин-Ханди абуруз ихьтин мумкинвал ганач 

ва Магьмуд-Пашадин кьушундин чIехи пай кукIварна, гзафбур  есирда кьуна. 

Магьмуд-Паша вич лагьайтIа, амайбур галаз Шемахидиз хтана. Константин-

Ханни гуьгъуьналлаз фена абурув агатна, амма вичихъ чIемерукдай ахъаяй 

хьел галукьна хер хьайи адавай мад виликди хъфиз хьанач. Магьмуд-

Пашани, вичихъ галай туьркверин кьушунни галаз, Шемахидин къеледа 

чуьнуьх хьана. Къабаладин къеледа чуьнуьх хьайи туьрквери, гьикI ятIани, 

ахпа анай виликди гьужумна хтана Магьмуд-Пашадин дестедик акахь 

хъувуна ва Шемахидин къеледа акъвазна. Идалайни гъейри Бакудин ва 

Дербентдин къелейрани туьркверин кьушундикай гъвечIи гарнизонар амай, 

амма ибурулай гъейри къелейрилай къеце пата туьркверин терефдаррикай 

Персиядин ва Константин-Хандин аксина экъечIиз алакьдай гьич са 

жуьредин кьушунарни амачир. Ахпа Константин-Ханди Тавриздиз Шагь-

Аббасаз Ширванда ва Нухадин уездда женгера яна кьейи туьркверин кьилер, 

есирда гьатарбур ва абурувай къакъудай цIикьвед пайдах ракъурна. Адани 

Константин-Хандиз кьилел алукIдай таж ва къизилдин чIул гана. 

Хер хъсан хьайила, Константин-Хан мад Шемахидин къеле кьунив эгечI 

хъувуна ва и мураддалди Шагь-Аббаса адаз куьмек яз тупар, кьушунар ва 

герек тир маса шейэр ракъурна. Амма Константин-Хандихъ галай гуржийрин 

кьушундин башчияр адалай нарази тир ва абуруз, гьар гьихьтин хьайитIани 

багьнаяр акъудна, ам вичин къуллугъдилай алудиз ва Гуржистандин кьиле 

чпихъ галай Александр-Хандин хтул эцигиз кIанзавай. Чинеба ихьтин 

икьрардал атанвай абурухъ, тайинарнавай йифиз, Константин-Хандин 

алачухдал гьужумна ам яна кьиникьин ва ахпа адан хтулни галаз 

Гуржистандиз хтунин ниятар авай. 

Гуржияр Костантин-Хандилай икьван нарази хьунин себебар ихьтинбур 

тир: сад лагьайди, вичин дин гадарна адакай мусурман хьанвай, кьвед 

лагьайди, вичин чIехи бубайрин девирда гьуьрмет авай ксариз ада яб 

гузмачир. Пуд лагьайди, виликдай гьар юкъуз акваз, чпел меслят гъиз хьайи 

вичин гъилибанар гила ада гьисаба кьазмачир, гьич цIуд йикъалай садра 

кьванни абурухъ галаз гуьруьшмиш хъижезвачир ва пачагьвилин вини 

дережадай килигуналди, абурук кичI кутунвай.  

Виликамаз меслят хьайивал, тайинарнавай йифиз, гъилера яракьар авай, 

гуржийри Константин-Хандин алачухдал вегьена, амма виликамаз абурук 

квай гьерекат акур ханни алачухдин кьулухъай хкечIна, атIа пата авай, 

Алихан тIвар алай хандин алачухдик катна, гьана чуьнуьх хьана. Гуржийри, 

Константин-Хандин алачухдик экечIна, аник квай  хандин нуькверар яна 

кьена ва абурун арада ханни авай хьиз хьана, амни кьенвайдай кьуна ва 

Александр-Хандин хтул вахчуна тадиз Гуржистандиз рекье гьатна. Ахпа 

Алиханан хан чуьнуьх хьайи алачухдикай аскерриз кIватI хьуниз эвер гузвай 

сигналдин ван акъатна ва персерин вири кьушун кIватI хьана. Хандиз са 

зиянни тахьанвайди чир хьайила, вирибуру, гуржийрилай гъейри, инал-анал 

къаравулар акъвазарна. Вичин патав гумай кьушунни къачуна. пакамахъ 

Константин-Ханди гуржийрин гуьгъуьниз гьерекатна, абурув ахгакьарна ва 

адаз абурун дуван ийиз кIанзавай, амма абуру адаз вакай мусурман хьанва, 

чаз хашпара тир башчи герек я, вун чаз кIанзавач лагьана. И ван хьайила, 

ханди абурухъ галаз дяве авун кутуг тавур кар яз гьисабна ва ам элкъвена 

Шемахидиз хтана. И арада къеледа мягькем хьанвай туьрквери, макъам 

хевлетди яз акуна, Константин-Хандин лагердал вегьена ва ана амай шейэр, 

карван, гьакIни яракьар, дяведин суьрсет тарашна къеледиз хутахна, гьатта 

шегьердай чкадин персерин савдагарарни жагъур хъувуна, абурун эменнини 

тарашна хъфена. 

Константин-Ханди вичин кьилел атай дуьшуьшдикай Шагь-Аббасаз 

кхьена, адавай куьмек тIалабна ва и куьмек агакьдалди ам яргьалди вил алаз 

акъвазна. Ам геж хьана акурла, хан, Шемахида савдагарривай са кьадар пул 

кIватIна, вичихъ амай кьушунни галаз Гуржистандиз рекье гьатна. И чIавуз 

Нухадин хан Шамир-Хан, нухавийрикай ва лезгийрикай кьушун кIватIна, 

Константин-Хандин куьмекдиз фена. Амма гуржийри Константин-Хан чпин 

патав ахъайнач ва адахъ галаз Кьаныкьчайдин къерехдал дяве авуна. Ина 

Константин-Хан яна кьена, кьве патайни гзаф инсанар телеф хьана, чан 

аламукьай персерин са пай Шамир-Хандихъ галаз Нухадиз, муькуь пайни еке 

четинвилериз таб гуналди Ирандиз хъфена. 

Ахпа Шагь-Аббаса, еке кьушун галаз Гуржистандиз фена, Генже, 

ТIифлис ва Туманис76 къеле къачуна. Къарабагъда секин хьайи ада 

гьижрадин 1015, хашпарайрин 1606 лагьай йисуз хъуътIуьн сифте кьилера 

вичин гьилибан тир Мегьамедбег Шемахидиз рекье туна ва къеледа амай 

Агьмед-пашадиз ва туьркверин кьушундик квай маса ксариз анаг туна, 

Туьркиядиз хъфин теклифна. Амма абуру лагьайтIа, гила кьуьд я, хъфиз 

жедач, чпиз пуд-кьуд вацран муьгьлет це лугьудай жаваб гана. 

Мегьамедбегдиз и арада Шемахидин агьалийривай чир хьана хьи, туьрквериз 

Туьркиядиз ваъ, Дербентдиз фидай ният ава ва абуру дагъустанвийрин 

куьмекдик умуд кутунва, гьакIни и мукьвара аниз Константинополдай 

Шамсудин-паша тIвар алай эмиссар атанва, адани абур и йикъара 

Константинополдай куьмекдиз, Крымдиз фидай рекьяй, Дагъустандай яна, са 

шумуд агъзур касдикай ибарат янычаррин кьушун агакьдайдан, идалайни  

гъейри Крымдин кьиле авай Гъази-Гирей-Хандин патай Крымдин десте, 

гьакIни Эрзерумдай кьушун къведайдан гъавурда тунва. Мегьамед-бегдини 

хтана и хабарар Шагь-Аббасав агакьарна. 

Шагь-Аббас яргъал вегьин тавуна, кьушунни галаз иниз атана ва 

Шемахидин къеледивай са кьадар мензилда авай чкадал акъвазна. Гила иниз 

Шагь акъвазай чка, адан патав гвай булахдизни Шагьдин булах лугьузва. Ина 

шагьди къеле элкъуьрна кьунин ва туьрквер басрухда тунин эмир гана. Амма 

кьуд агъзур кас кьван авай туьркверин дестеди къенепатай дурумлу акси рум 

гузвай. Къеле къачуз тежез ругуд варз хьанвай, вични лап мишекъат кьуьд ва 

палчух хьун себеб яз Шагьдин кьушундивай аник минаяр кутаз жезвачир. 

БалкIанар ва маса гьайванар ярма авачиз лап дарвиле гьатнавай. Патарив 

гвай чIураз акъудайла, абур къеледа авайбуру чинеба экъечIна чуьнуьхни 

ийизвай. Шагь-Аббаса къеледавай агьалияр икI элкъуьрна кьунваз туна. 

Ширвандин амай агьалиярни ислягьвилелди секинарна ва абурун гьаким ва 

бейлярбейвиле кирманви Зульфукъар-Хан тайинарна. И вахтунда Бакудин ва 

Дербентдин къелейра авай туьркверин кьушунар и шегьеррин агьалийри 

есирда кьуна. Бакудин агьалийриз Шагь-Аббасахъ еке къуватар авайди, чпин 

къеледа туьркверин кьушундикай кьве виш-пуд виш касни бегьем авачирди 

акурла, къеледал гьужумна, кьушундин са пай кьена, амайбур есирда кьуна. 

Есирар ва кьейибурун кьилер абуру Шемахидиз Шагь-Аббасаз ракьурна ва 

адаз чпин вафалувал къалурна. И кар себеб яз Шагьди Бакудин къеледа 

туьркверилай амукьай вири шейэр абурун ихтиярда туна. 

Дербентдин агьалийрини, бакувийрилай чешне къачуна, Дербентдин 

къеледа авай туьрквер кьуна ва идакай Хан-Мегьамедан хва уцмий 

РустамХаназ хабар гана, адаз чпин патав эверна. Рустам-Ханди Къайтагъдин 

пуд виш кас кьван атлуяр галаз атана, дагъвийрихъ галаз вичин шериквал 

къалурна ва къеледа авай пудкъад-пудкъанни цIуд касдикай ибарат 

туьркверин кьушун элкъуьрна кьуна ва Шагь-Аббасаз вич вафалу тирдакай 

хабар гуз вичин итимрикай са шумуд кас рекье туна. Дербентвийрини адан 

патав дербентви Хожа-Мегьамед-огълы ва масабур ракъурна. Шагьдини и 

кар хушдиз кьабулна ва уцмий Рустам-Ханаз еке савкьватар рекье туна ва 

идалди адан дережа хкажна.  

 

Гьа и жуъреда гьуьрметар авуна, савкьватарни вахкана дербентвийрин 

векиларни рахкурна ва вичиз икI къуллугъ авуниз къимет гун яз абур гьар 

жуьредин харж вегьиникай азад авунин эмир гана. 

Вичин патав гвай къуллугъчийрин дестедикай ада Манучехр-бег са 

кьадар лишанчиярни галаз Дербентдиз рекье туна ва абуруз уцмий Рустам-

Ханан регьбервилик кваз къеледа элкъуьрна кьунвай туьркверин кар акунин 

буйругъ гана. Къеледал саналди гьужумунин гьазурвилер аквазвайла, 

туьрквери чпиз шагьдин патал элячIна къуллугъ ийиз кIанзавайдакай хабар 

гана ва и кар авун патал чпин хатасузвал таъминарун тIалабна. Ибурни рази 

хьана ва къеле дяве тавуна къачуна, туъркверин кьушун шагьдин патав 

ракъурна ва адаз къуллугъ ийиз амукьна. ИкI Дербентдин общество ва уцмий 

Рустам-Хан  Шагь-Аббасаз муьтIуьгъ хьана ва ада Дербентдин къеледа вичин 

кьушундин цIийи десте акъвазарна. Гьа са вахтунда Дагъустандин амай 

гьакимрини – Шамхала, Майсума, Кьадийди, Алибег ЦIахурвиди Шагь-

Аббасаз, садбуру чеб фена, муъкуьбуру чпиз мукьва инсанар ракъурна, 

муьтIуьгъвал ва вафалувал къалурна ва идалди абур шагьдин гьуьрметдик 

акатна77. Гуржистандин кьиле авай Теймурас-Ханан дидени иниз агъзур кас 

гуржияр галаз атана ва абуруни чеб адан хатурдик кутуна. Гьатта Крымдин 

гьаким Гъази-Гирей-Хандин патайни шагьдин кьилив дуствилин саламар ва 

багьа савкьватар гваз Гьажи-Байрам тIвар алай кас атана ва шагьди адаз лап 

еке гьуьрметар авуна. 

Шемахидин къеле къачудай чIавуз шагьди аниз Генжедай еке тупар 

тухвана ва ругуд вацран къене, кIевелай чалишмиш хьана, къеледин цларин, 

минарайрин са пай чукIурна. Ахпа къеледа авайбуру адавай чпиз инсаф авун 

тIалабна ва хатасузвал таъминарун заминламишайла, абуру къеле шагьдив 

вахкана. Абурукай Агьмедпаша, акьуллу, гъавурдик квай кас хьуниз килигна, 

шагьди хъсандиз кьабулна, секинарна, амма Шамсуддин-пашадиз, адан хциз, 

стхадиз ва кьиле авай мад са шумуд касдиз, сифтедай кядач лагьана, ахпа 

жуьреба-жуьре тахсирар кутуна кьиникьин жаза гана. Кьилди къачуртIа, 

шагьдиз Шамсуддин-пашадикай лап хъел авай, гьикI лагьайтIа, ада Шагь-

Аббасахъ къеле къачудай жуьрэт, алакьунар авайди туш, адаз са куьнивайни 

куьмек гуз жедач лугьуз хьанай. Амайбурни гьа и ажугъдин ялавдик акатна. 

Башчияр квачиз, къеледа аваз хьайи амайбур Шагь-Аббаса, яракьар вахчуна, 

чпиз кIани патахъ хъфидайвал, ахъай хъувуна. ЯтIани, Ширвандин 

агьалийри, шагьдиз чпин вафалувал къалуриз кIанз, къанун чIуруналди, 

абурун чIехи пай яна кьена. Ширвандин гьакимвиле Шагь-Аббаса и сеферда 

вич атайла, тайинарай Зульфикъар-Ханди къеледай экъечIай туьркверик кваз 

хьайи вичин вахал ва хтулдал эвленмиш хьанвай хзанрин кьилериз, абурун 

чIехи-гъвечIидаз, вири санлай къанни цIикьвед касдиз, са йифен къене 

кьиникьин жаза гана ва гьа идалди вичел беябурчивилин тIвар гъана. 

Гуьлистал-Иремда хабар  гузвайвал, шагь Шемахи кьунал машгъул 

хьанвай чIавуз адан патав Табасарандин гьаким Майсум-Хан атана. Амма 

ина са квекай ятIани кефи амукьна, Майсум-Хан, шагьдизни хабар авачиз, 

вичин дестени галаз элкъвена хъфена. Ахпа шагьди адан хъел аладарун ва ам 

вичиз мукьва авун патал Майсум-Хандиз Табасарандиз савкьватар ва 

гьуьрметдин багьа парталар ракъурна. Майсум-Хандини вичин хзандай 

шагьдин папарин кIвализ Майсумова фамил алай руш рекье туна ва идалди 

шагьдихъ галаз вичин мукьвавал мягькемарна. 

Гьа и ктабда кхьенвай хьи, Шагь-Аббаса вичин везир ширванви 

Мегьамед-Салигь-бег гьуьрметдин парталар ва багьа савкьватар гваз 

Къайтагъдиз уцмий Рустам-Хандин кьилив ракъурна. ГьакIни ада 

Дагъустандин маса гьакимриз ва кьиле акъвазнавай ксариз гьуьрметар авуна, 

абуруз талукь тир буйругъар гана ва ахпа Шемахидай Ардебилдиз рекье 

гьатна. И вахтунда Алибег Жеванширскийди,  шагьдин буйругъдалди, Куьр 

ва Аракс вацIар сад-садак акахьзавай чкада муьгъ эцигна ва адаз Жавад-

Куьрписы78 тIвар гана. 

И уьлквеяр Шагъ-Аббаса мутIуьгъардалди, туьрквери гьакимвалзавай 

чIавуз, Къуба уезддин Шабран магьал Табасарандин кьиле авай Майсуман 

гъилик квай. Шагьди муьтIуьгъарайдалай гуьгъуьнизни, гьа виликдай хьиз, 

Майсум-Хан вичин гьакимвилин везифаяр тамамарунал машгъул тир, гьа са 

вахтунда Ширвандин гьаким Зульфикъар-Ханди Шабранда вичин власть тваз 

башламишна ва и кар себеб яз аданни Майсум-Хандин араяр къана. Иниз 

килигна Зульфикъар-Ханди, арадал атанвай гьаларикай Шагь-Аббасаз вичиз 

кIанзавай жуьреда хабар гана ва адан ихтиярдалди Шабрандин магьалда 

къеле эцигун ва ана вичин наиб79 ва кьушун ацукьарун кьетIна. Зульфикъар-

Ханди ихьтин буйругъ вичиз шагьди ганвайдакай ва ам ада кьилиз акъудун 

лазим тирдакай кхьена. Амма Майсум-Хан и кардал рази хъанач. Ахпа 

Шабрандиз Зульфикъар-Хан вич атана къеле эцигиз ва чарасуз тапшуругъар 

гуз башламишайла, Майсум-Ханди Табасарандай са шумуд агъзур кас атлуяр 

ва яхдиз фидайбур галаз Шабрандиз атана, акси румар гуз хьана. Вичин 

векилар ракъурна, мийир-межер лугьуз тунатIани, Зульфикъар-Хандивай ам 

акъвазриз хьанач ва абурун арада женг къиле фена. Ина табасаранвияр 

кукIварна ва абурукай агъзур касдив агакьна телеф хьана. Майсум-Хан 

элкъвена хтана, Зульфикъар-Ханди лагьайтIа, вичин крар туькIуьрунин ва 

къеле эцигунин патахъай къайгъуяр акуна, Шагь-Аббасаз хьайи 

агьвалатрикай хабар гана. Шагь-Аббасаз Зульфикъар-Хандикай, ихьтин кар 

авуна лагьана, хъел атана ва адаз гьар гьикI кIандатIани Майсум-Хандихъ 

галаз меслят хъхьунин эмир гана. Зульфикъар-Хандини Майсумавай и карда 

вичелай гъил къачун тIалабна ва вичин тахсир хиве кьуна. Амма икьван 

халкь телеф хьанвайла, ихьтин рахунрихъ файда амачир. Ада неинки 

табасаранар, гьакI вири дагъустанвиярни ажугълу авунвай. Гьижрадин 1018, 

хашпарайрин 1609 лагьай йисуз Шагь-Аббаса вичи кьуьд акъудзавай 

Къарабагъдай Ширвандиз са кьадар къуллугъчияр ва кьушунни галаз 

Къарчугъай-бег тIвар алай вичин гъилибан рекье туна. И бегди ана 

малумарна хьи, шагьди вичиз и десте ва къуллугъчияр галаз Шабрандиз 

финин, аниз Зульфикъар-Ханни тухунин ва адахъ галаз меслят авуна ана 

цIийи тапшуругъар тамамарунин ва шагьди акъуднавай указар Дагъустандин 

кьиле авайбурув агакьарунин эмир ганва. ИкI, Къарчугъайбег ва Зульфикъар-

Хан атана Шабранда акъвазнавай йикъарикай са юкъуз ада хандиз, вичин 

алачухдик эверна, шагьдилай чинеба чар атанвайдакай ва ам са хевлет чкада 

кIелун герек тирдакай лагьана. Ахпа бегди ЗульфикъарХандиз хевлет чкадиз 

теклифна, ам яна рекьиз туна ва шагьдин буйругъ гьа ихьтинди я лагьана 

малумарна. Идахъ галаз сад хьиз, ада и хандин чкадал Астрабаддин виликан 

гьаким Юсуф-Хак-Мир-Шакар тайинарнавайдакай ва ина авай Персиядин 

вири кьушунар адаз табий хьун чарасуз тирдакай хабар гана. 

Шабранда Зульфикъар-Хан яна кьейидалай гуьгьуьниз Къарчугъай-

бегди Майсум-Хандин ва Дагъустандин маса гьакимриз шагьдин патай 

хатурлувилин чарар ракъурна ва идалди абур пара шадарна, чпин нубатдайни 

абуру шагьдиз чпин вафалувал успатун патал жуьреба-жуьре савкьватар ва 

кагъазар ракъурна. Гуьгъуьнлай Дагъустандин гьакимар шагьдиз вафалу яз 

ацукьна ва са шумуд йисуз абур секиндаказ яшамиш хьана, идалайни гъейри, 

1025 (1616) лагьай йисуз Къайтагъдин гьаким уцмий Рустам-Хан шагьдин 

патав фена ва шагьди адаз еке гьуьрметар авуна, Дербент шегьер идара 

ийидай грамота гана. 

Гуьлистан-Иремда лугьузвайвал, Шагь-Аббаса Генже шегьер сифтегьан 

чкадилай алудна, са йикъан мензилдин вине, хъсан чкадал, эциг хъувуна. Ина 

ада къеле, мискIин, карвансара ва ихьтин маса чкаяр эцигна. ГьакIни ада 

Ширвандани гзаф мискIинар, мектебар, карвансараяр эцигна ва абур гилани 

ама. Мазандеран шегьерни ада алай чкадилай алудна, хъсан чкадал эхцигна. 

ЯхцIурни цIукьуд йисан яшда аваз ам Мазандеранда кьена ва шагь ина адан 

хтул Сафи-Мирзадин хва Сам-Мирзадикай хьана. И Сам-Мирзадиз вичин 

бубадин тIвар гана ва ам шагь Сафи яз малум я. Шагь-Аббас искусствойрин 

арха, алимрин дуст тир, чIехи пай вахт ада, вичихъ галаз барабар кас авачир, 

чIехи алим80 рагьметлу Багьауддин Амилидихъ галаз суьгьбетар ийиз, 

мешвереяр кьиле тухуз акъуддай. Амма вичин гьукум мягькемарун патал ада 

кьуд халифдиз талукь яз мусурманар пайипаяр хьунал гъана ва абуруз вичин 

патай мидявал туна81. 

Шагь-Аббасахъ гзаф шиирар ва дерин мана квай келимаяр ава. Гьа 

гьисабдай яз агъадихъ галай шиирдин кьве цIарни: 

Дуьньяда кьве дестедихъ гьакимар авач: 

Балхадин сунитрихъ ва Кашмирдин шиитрихъ. 

 

«Гуьлистан-Ирем» ктабда кхьенвайвал, гьижрадин 1048 (1638) лагьай 

йисуз Къайтагъдин гьаким уцмий Рустам-Хан, Туьркиядин пачагьлугъдин 

терефдал алаз дагъустанвияр шагь Сафидин табийвиликай хкудиз алахъна. И 

кардикди хъел атай шагь Сафиди вичин патав Буйнакда аваз хьайи шамхал 

Сурхай-Ханан хва Шамхал Ильдарханан хва шамхал Сурхай-Мирзадиз 

эверна ва вилик квай йисуз ам урус пачагь Михаил Федоровича 

тестикьарайвал, талукь ихтиярар гана уцмийвиле тестикьарна. И шамхалдин 

стха Алхас-Мирза шагь Сафидин кьилив атана къуллугъдал акъвазна ва 

гьатта Сафикъули82 тIварни кьабулна, шагьдини ам Сафикъули-Хан тIвар 

хгана вини дережадиз акъудна. И Сафикъули-Хандикай са шумуд йисуз 

Эриванида ва Ширванда шагьдин патай гьаким хьана. 

Гьа и ктабда кхьенва хьи, гьижрадин 1052 (1642) лагьай йисуз Шагь-

Сафи кечмиш хьайила, гьукум адан цIуд йиса авай хва Кьвед лагьай Аббасан 

гъиле гьатна. Къанни кьуд йисуз пачагьвал авуна и шагьни кьена ва 

Сефевидрин пачагьлугъдин кьилиз адан хва Сафи-Мирза-шагь атана. Са 

тIимил вахтарилай и шагьдин тIвар дегишарна ва адаз шагь Сулейман лагьай 

тIвар гана. Икьван гагьда Дагъустанда шамхалрив, уцмийрив ва маса 

гьакимрив гумай и Сулейман-Шагьдин грамотайрай аквазвайвал, адан вичин 

ва адан бубадин девирда шагьдин хазинадай Дагъустандин шамхалдиз, адан 

рухвайриз, Аваррин хан Умаханаз, Ильдарханан рухвайриз, Гирей-Хандин 

рухвайриз ва маса гьакимриз пул ахъайзавай. Абуруз гьакIни Ширванда 

ряятрин хуьрерни ганвай, гьакимри шагьриз датIана вафалувал къалурзавай, 

шагьрини чпин нубатдай абурун гъиле ихтиярар тунвай.  

И ктабда мадни кхьенва хьи, гьижрадин цIусад лагьай эсирдин юкьвара 

(хашпарайрин 17эсир) Къайтагъдин уцмийдин, рухвайрин арада къал-макъал 

акъатна ва абур кьве патал пай хьана: садбур Маджалис хуьре, муькуьбурни 

Янгикентда яшамиш жезвай, вични ящдиз чIехиди хьуниз килигна гъиле 

уцмийдин гьукум гьатай гьар садакай уцмий жезвай ва вичин хзанни галаз 

фена Башлы хуьре ацукьзавай ва ина ада идара авунин везифаяр 

тамамарзавай. А вахтунда и кьве дестедин арада дяве башламишна. 

Янгикентда яшамиш жезвайбуру Маджалисда авайбур кукIварна. Амма 

магьлуб хьайи дестедикай Гьуьсейн-Хан тIвар алай гада са дидедин 

стхайрикай сада ажалдикай амалдарвилелди къутармишна ва а чIаван 

шамхалдин патав тухвана. Яшар бегьем хьайила, и гада Сальяндин мулкариз 

акъатна ва ана Рудбад тIвар алай чкада кьади Ахунд Молла-Мегьамедан 

кIвале ацукьна. Ахпа ам и Ахундан Хандиджабегим тIвар алай рушал 

эвленмиш хьана ва са ара фейила, Исфагъандиз рекье гьатна. Инани ада 

къажаррин тухумдикай тир са мулкдардин Зуьгьреханум тIвар алай руш 

вахчуна. Исфагъанда ам шагьдиз къуллугъ ийиз акъвазна ва вичин 

викIегьвилелди, жумартвилелди машгьур хьана. Шагьди адаз Сальяндин ва 

Къубадин мулкарал ханвал гана. Гьуьсейн-Хан хизанни галаз Къубадин 

уезддиз куьч хьана ва Худат хуьре къеле эцигна, гьана ацукьна. Ирандин 

адетралди, ина ада багъ кутуна. Къажар папа адаз хва хана, адал Агьмед-Хан 

тIвар эцигна. Гьижрадин 1100 (1688) лагьай йисуз и Гьуьсейн-Хан Къубадин, 

Сальяндин ва маса агьалийрикай кьушун кIватIна, Башлы хуьруьз рекье 

гьатна ва анай уцмийдин къуллугъдал алай Али-Султан чукурна, уцмийдин 

чка вичи кьуна, Къубадин ва Сальяндин мулкар хьиз, гьакI Къайтагъдин 

мулкни вичин гъилик кутуна. Уцмий Али-Султана лагьайтIа, фена 

шамхалдиз ва Дагъустандин амай башчийриз вичин кьилел атай 

агьвалатдикай суьгьбетна, абурун куьмекдалди къанни цIуд агъзур 

аскердикай ибарат кьушун кIватIна. Башлы дяведалди вахчуна вичин 

виликан чка хкьуна. Гьуьсейн-Хан  Къубадин уезддиз катна ва гьана кечмиш 

хьана. (Машгьур Фатали-Хан и Гьуьсейн-Хандин тухумдикай я). 

Гьижрадин 1105 (1694) лагьай йисуз Сулейман кьена ва шагь адан хва 

султан Гьуьсейнакай хьана. 1107 (1696) лагьай йисуз винидихъ тIвар кьунвай 

уцмий Али-Султан кьена ва уцмийдин чка адан хва Амир-Гьамзади кьуна. 

Шагь Султан-Гьуьсейна уцмий Амир-Гьамзадиз и кар тестикьарзавай 

грамота гана. Гуьгъуьнлай, Амир-Гьамза уцмий  яз цIуд йис кьван алатайла, 

винидихъ тIвар кьур Гьуьсейн-Ханан хва Агьмед-Хан Къубадин уезддай 

кьушунни галаз Къайтагъдиз атана ва Башлы ада дяведалди къачуна. Уцмий 

Амир-Гьамза анай вини кьилихъ галай магьалриз катна, адан тахтунал 

Агьмед-Хан ацукьна. Мад Амир-Гьамзадихъ женг чIугван хъийидай къуват 

амукьнач ва ам патаз фенвайла, кечмиш хьана. Амма и уцмий Агьмед-Хандиз 

Къайтагъда авай абурун тухумдикай Агьмед-Хан тIвар алай маса душман 

акъатна. Ам уцмий Уллубиян хва тир. Ада са гьихьтин ятIани 

амалдарвилелди гьа Гьуьсей-Хандин хва Агьмед-Хандин вичин гъилибан 

гьалдарна, ам вичин хсуси кIвале яна рекьиз туна ва уцмийдин чка Уллубиян 

хва Агьмед-Хандин гъиле гьатна. (И кьейи Агьмед-Хандихъ Султан-Агьмед-

Хан тIвар алай хва амукьна). Гьижрадин 1123 (1711) лагьай йисуз шагь 

Султан-Гьуьсейна Уллубиян хва уцмий Агьмед-Хандиз Къайтагъдин 

мулкарай хьайи доходдилай кьве виш тумандал къведалди артухарна. (А 

вахтунин персиядин туман гилан урус пулуналди пуд манатдиз барабар я). 

Султан Шагь-Гьуьсейнан девирда Къази-Къумухда, ана яшамиш хьайи 

Дагъустандин шамхалрин тухумдикай Алибеган хва Гиреян хва Сурхай 

майдандиз акъатна ва Къумухда, Куьре округда, Ширванда адан гъиле 

хандин гьукум гьатна. Ам Сад лагьай Сурхай-хан тIвар алаз чида. Кардин 

гьакъикъат83, тайин тир гьакъикъи чешмейра къейднавайвал, ихьтинди я: 

Абу-Муслиман девирда, чIехи Аллагьдин патай адаз регьим хьурай, Къази-

Къумухда шамхалвиле тайинарай Дагъустандин шамхалдин тухум артух хьа-

на, абурукай яшариз чIехидаз шамхалдин дережа гайила, амай мукьва-

кьилияр адан ихтиярда ва табийвилик жезвай. Амма гьижрадилай гуьгъуьниз, 

тарихди агъзур йисалай кам ягъай чIавуз84 шамхал хъуьтIуьз дуьзенда авай 

хуьрера  –  Буйнакда ва масанра яшамиш жезвай, гатуз лагьайтIа, элкъвена 

Къази-Къумухдиз хъфизвай. Къазикъумухвиярни яваш-яваш шамхалдин 

гъиликай хкатиз башламишна. Кар анал атана хьи, шамхалар абурув харж 

кIватIунин буйругъар гунилай гъейри, халкьдин маса крарик къаришмиш 

хъижезмачир. Эхирни, шамхал Ильдарханан хва шамхал Сурхай-Мирза 

Къази-Къумухдай экъечIна, Буйнак хуьре ацукьна. И Сурхай-Мирза 

гьижрадин 1049 (1639) лагьай йисуз Буйнакда кьена. Адалай гуьгъуьниз 

шамхалрикай гьич садни Къази-Къумухдиз хъфенач ва абур гагь Буйнакда, 

гагь Таркида ва дуьзендин маса хуьрера яшамиш жез хьана. Ихьтин шартIара 

Къази-Къумухдин жемятди и шамхалриз эвер хъувунач ва гьакимвиле Къази-

Къумухда амай абурун мукьва-кьилийрикай меслятдалди тайинариз 

башламишна. ИкI хкягъай гьакимдиз «халкьлафчи» тIвар гузвай (къази-

къумух чIалалди и гафунин метлеб халкьдин башчи я.  Ам «халкь» ва 

«лафчи» гафарикай ибарат хьанва. «Лаф» кьил лагьай чIал я ва адахъни «чи» 

кIус акал хъхьанва). 

Халкьди икI халкьлафчи тIвар гана хкянавай Гиреян хва Сурхай и 

къуллугъ себеб яз вичин мукьва-кьилийрихъ галаз къал-макъалдиз акъатна ва 

адал гзаф хирер хьана. Хирер сагъ хъхьайла, ам са гъил галачиз амукьна. 

Гьукум вичин гъиле кьуна, ада вичиз акси экъечIай душманар яна кьена. 

Идалай гуьгъуьниз адан власть мягькем хьана. Чулак-Сурхай85 тIвар алаз 

машгьур хьайи адаз Къази-Къумухда сергьят авачир кьван вафалувал 

къалурзавай. И Сурхая ва Къайтагъдин уцмий Агьмед-Ханди Дагъустандин 

агьалийрин арада Къизилбашрин пачагьлугъдиз акси таблигъат тухвана, ам 

такIанарна ва Нухадин, Ширвандин ва Къубадин уездра шагь султан 

Гьуьсейна эцигнавай ханар ва абурун нуькверар яна кьин меслятна. Чпин 

къарардикай абуру Джар, Тала, ЦIахур магьалрин кьиле авайбуруз хабар гана 

ва и карда абурук са алим, Къуба уезддин Девела, хуьруьн агьали, чкадин 

медреседин чIехиди тир Гьажи Давуд эфендини экечI хъувуна. И алим уцмий 

Агьмед-Хандин патав атана ва уцмийдин меслятдалди ада Къубадиз фена 

анин агьалияр чпин патал желбна. Идахъ галаз сад хьиз, уцмий Агьмед-

Ханди Къубадин уезддиз уцмий Амир-Гьамзадин хва Муртазали кьиле аваз 

Къайтагъдин кьушун ракъурна, а патай Гьажи Давуда Къубадин уездда 

суьннияр кIватIна ва кьведбуруни санал Шабран магьал кьуна ва ана гъилик 

акатай къизилбашар ягъиз кьена, гьакI шегьер вични чукIурна ва агьалийрин 

мал-девлет тарашна. И гъалибвал къазанмишайдалай кьулухъ уцмий Агьмед-

Ханди Къайтагъдин кьушун Али-Жорук тIвар алай касдив вугана. Ада, Гьа-

жи Давуда кIватIнавай чкадин дестедик акахьна, Худат къеле къачуна. Ина 

абуру Къубадин хан Султан-Агьмед-Хан яна кьена. Ам винидихъ тIвар кьур 

Агьмед-Хандин хва, Гьуьсейн-Хандин хтул тир. ГьакI абуру хандин 

терефдарар ва хзандин членарни къирмишна. Анжах хурухъ галай аял, 

Гьуьсейн-Али тIвар алай гада умудлу са касдин кIвале чуьнуьхна ва ахпа, 

Самур округдиз тухвана, гьана чIехи авуна. (Гуьгъуьнлай урус пачагь ЧIехи 

Петр Дербентдиз атайла, и Гьуьсейн-Али адан патав фена, вич Къуба уезддин 

хандин къуллугъдал тестикьарнава лагьай чар къачуна). И кар хьайидалай 

кьулухъ, Къайтагъ ва Акъуша районрай гзаф халкь кIватIна, уцмий Агьмед-

Хан Къубадин муьшкуьрдиз86 рекье гьатна ва Гьажи-Давудахъ галаз санал 

идара авунал машгъул хьана. Идахъ галаз сад хьиз Къази-Къумухдай Куьре 

округдиз чIехи кьушун галаз Чулак-Сурхай-Хан атана ва инани 

куьревийрикай мад кьушун кIватI хъувуна ам Къубадин уезддиз рекье гьатна 

ва уцмий Агьмед-Хандин кьушундик  какахьна. ЦIахур, Джар ва Тала 

магьалрин агьалияр лагьайтIа, а патахъай Нуха уезддиз гьахьна. Чпин 

аксиниз Ширвандай атай къизилбашрин хан, бейлярбей Гьуьсейн-Али-Хан ва 

адан десте абуру Нуха уездда кукIварна. 

Къуба уездда уцмий Агьмед-Хандин, Чулак-Сурхай Хандин ва 

ГьажиДавудан дестейра санлай къачурла къанни цIуд агъзур кас кьван авай. 

И кьушун галаз абур Шемахи шегьердал фена, амма Шемахидин агьалийри 

шегьердин сенгерар хъсандиз мягькемарнавай ва фейибур, шегьер къачуз 

тахьана, кьулухъ элкъвена ва абуру хкведай рекье гьалтзавай хуьрер ва 

муьшкуьрдин магьал тарашна. Уцмий Агьмед-Ханди Къуба уездда Гьажи-

Давудан патав уцмий Амир-Гьамзадин хва, вичин мукьва-кьили Хаспулат 

кьиле аваз кьушундин са пай туна ва икI Къуба уезд тамамвилелди вичин 

табийвилик кутуна. 

Гьа ихьтин гьалара и йисан кьуьд акъатна, гатфариз Агьмед-Хан, 

Шемахидал фидайвал, мад кьушун кIватIунив эгечIна ва и кардикай Чулак-

Сурхай-Хандиз хабар гана, адазни кьушун галаз Къубадин муьшкуьрдиз атун 

теклифна. Амма шамхал Адиль-Гирей-Ханди уцмий Агьмед-Хандиз дяве 

ийиз тефин, персерин пачагьлугъди вичиз авур хъсанвилер рикIелай ракъур 

тавун меслят къалурна. Шамхалди уцмийдиз, эгер вун Къайтагъдай 

экъечIайтIа, за а район кьада ва вун аниз ахъай хъийидач лагьана, кичIерарни 

гана. Гьавиляй уцмий Агьмед-Хандивай вичивай рекьиз экъечIиз хьанач, 

анжах ада вичин кьушундин са пай Къубадин уездда авай Хаспулатан кьилив 

ракъурна ва  адаз Чулак-Сурхай-Хандихъ ва Гьажи-Давудахъ галаз санал 

Шемахидал вегьинин буйругъ гана. 

Гьижрадин 1124 (1712) лагьай йисуз Чулак-Сурхай-Ханди, Хаспулата ва 

Гьажи-Давуда еке кьушун галаз Шемахидал вегьена ва эхирни, чкадин 

суьннийрин куьмекдалди шегьер къачуна. Абуру ана Нуха уездда яна кьейи 

Гьуьсейн-Али-Хандин чкадал бейлярбейдин къуллугъдал Персияди эциг 

хъувур Гьуьсейн-Хан яна кьена, адан десте кукIварна, шиитрин кьилел гзаф 

бедбахтвилер гъана, абурун кIвалер тарашна, Урусатдай алишвериш ийиз 

атай пуд виш кас кьван савдагарар яна кьена ва абурув гвай кьуд виш агъзур 

тумандив агакьна къимет авай шейэр къакъудна. Сурхай-Ханди ва Гьажи-

Давуда Шемахи муьтIуьгъарнавайдакай Константинополдиз хабар гана ва 

чеб Туьркиядиз табий тирдан гьакъиндай малумарна ва адавай вичин лувак 

кутун тIалабна. Туьркиядай Шемахидиз инин лезгийриз куьмек авун патал 

акьван чIехиди тушир десте ракъурна ва Шемахидин ханвиле Гьажи-Давуд 

тайинарунин буйругъ гана. И кардикди кефи хайи Сурхай-Хан Нуха уезддиз 

фена ва гьана амукьна. И арада Нуха уезд идара авун патал бейлярбейдин 

къуллугъдал, паша тIварни гана, Туьркияди цIахурви Али-Султан 

тестикьарнавай. Амма Сары-Мустафа-Пашади Константинополдиз Гьажи-

Давудав гекъигайла, Сурхай-Хандин таъсир и чкайра гзаф тирдакай хабар 

хьайла, Ширвандин ханвиле Сурхай-Хан эциг хъувуна ва Туьркиядай адаз 

кьилел алукIдай таж хьтин, багьа къванералди безетмишнавай фес ва 

гьуьрметдин маса парталар ракъурна. Гьажи-Давудаз Константинополдиз 

эверна хутахна ва ам гьана кьена. ИкI, Надир-Шагь къведалди, Ширван 

Сурхай-Ханди идара ийизвай. Гуржистан, Генже, Эривань яваш-яваш 

Туьркиядин гъилик акатна. 

Амма Ширван къачурла вичин гъиле гьич са затIни гьат тавурди ва гьич 

са хийирни тахьайди акурла, уцмий Агьмед-Ханди ам вичиз муьтIуьгъарун 

патал Дагъустанда кьушун кIватIна, аниз рекье гьатна. И вядеда 

Дагъустандиз урус кьушун атанвайдакай хабар хьайила, уцмий Агьмед-

Ханди, Ширван вичивай къачуз тежедайди чир хьайила, ана гъилик акатай 

мал-девлет тарашна ва кьушунни галаз ам тадиз Къайтагъдиз хтана. 

6 КЬИЛ 

Дагъустандай урусрин император ЧIехи Пётр хъфена  

Надир Шагь пайда жедалди кьиле фейи вакъиайрикай 

 

ЧIехи Пётрдикай ва Надир-Шагьдикай хроникайра къалурнавайвал, 

урусрин савдагарар яна кьинин ва абурун эменни тарашнавайдан гьакъиндай 

хабар агакьайла, Урусатдик лап хукIуна ва ада Персиядин шагь Султан 

Гьуьсейназ и кардай тахсирлубуруз жаза гун ва Урусатдивай 

багъишламишун тIалабун меслят къалурна. Амма Султан Гьуьсейн маса 

хажалатдик акатнавай ва адавай Урусатдин и истемишун кьилиз акъудиз 

хьанач. Вуч хьанвай лагьайтIа, гьижрадин 1134 (1721) лагьай йисуз 

Афгъандин эмир Магьмуд Гьамиджан, еке къуватар гваз атана, Ирандин 

мулкар кьунив эгечIна, вични Исфагъан шегьерда ада Султан Гьуьсейн 

кьушунни галаз элкъуьрна гьалкъада туна ва абуруз сергьят авачир кьван 

дарвилер гана, суьрсет бес тахьана абурукай гзафбур каш чIугуна кьена. 

Эхирни, гьижрадин 1135 (1722) лагьай йисуз Магьарам вацра афгъанри 

Исфагъан муьтIуьгъарна ва Султан-Гьуьсейн дустагъда туна (5 йисуз 

Исфагъанда дустагъ чIугур Султан-Гьуьсейназ Магьмуд-Гьамиджанан чка 

кьур адан хтул Ашрефа, шагьдин дустагънавай аялриз ва хзандин членриз, 

вири 31 касдиз лагьайтIа, Магьмуда вичи кьиникьин жаза гана). Персиядин 

пачагьлугъда и Магьмуда вичин тIвар алаз акъуддай пул ва вичин тIвар кьуна 

ийидай дуьа (хутба)87 тайинарна. Дустагънавай шагьдин рухвайрикай анжах 

Тахмасб-Мирза а чIавуз Казвинда авай ва шагьдин тIвар къачуна тахтуниз 

хкаж хьанвай. Адан аксина Магьмуда Казвиндиз вичин кьушун рекье туна, 

амма шагь Тахмасб Казвиндай катна, фена Азербайжанда ацукьна. Ада вичиз 

мукьва ксарикай сад тир Исмаилбег тIвар алай кас ракъурна. Урусатдин 

пачагьлугъдивай вичиз куьмек гун тIалабна. ЧIехи Петрди гьуьлелай яна 

Рештдиз цIуд агъзур аскерни галаз са генерал рекье туна ва вич лезгияр 

жазаламишун ва абурун чилер муьтIуьгъарун патал Дагъустандал тепилмиш 

хьана. Пачагьди Урусатдай Дагъустандиз балкIанрал алаз кIуьд агъзур кас 

драгунар, къад агъзур казак, къанни цIуд агъзур татар ва къад агъзур 

къалмукь, вири санлай пудкъанни цIекIуьд агъзур кас ракъурна, вичи 

лагьайтIа, иниз Астрахандай яна гьуьлелай атун кьетIна. Кьве вишни 

пудкъанни цIусад гимида къад агъзур касдикай ибарат пияда кьушун, вад 

агъзур сапёр, яракьар, дяведин суьрсет аваз ам Гьижрадин 1134 (1722) 

йисан88 18 лагьай июлдиз рекье гьатна. 

Пачагь Чахар-теке тIвар алай чкадив агакьайла, адан гуьруьшдиз 

Дагъустандин шамхал Адиль-Гирей-Ханди кхьенвай чарни гваз векил атана. 

Ада и тIвар кьунвай шамхал ам кьабулиз гьазур тирдакай ва адан къуллугъда 

акъвазнавайдакай лагьана. Гьа и вацран 24 лагьай юкъуз Чечен островдал 

эвичIай пачагьди шамхалдин патав, ада Дагъустандин, Ширвандин 

вилаятрин гьакимриз хабар агакьарунин ва абур Урусатдин пачагьлугъдин 

патал желб авунин буйругъ гваз вичин фамил Лопухин тир офицер, поручик 

къанни цIуд атлуни галаз ракъурна. 

28 лагьай июлдиз пачагьди гимияр Астрахандин заливда акъвазарунин, 

кьушунар къерехдал авудунин эмир гана. Ада абур Сулак вацIувай пуд 

милдин мензилда кутугай са чкадал ял ягъиз акъвазарна ва элкъвена мягькем 

сенгерар ягъиз туна. Гьар юкъуз пачагь лагерда авай кьушунрихъ галаз 

жезвай, йиф ада гимида чиндиз чIехи командиррихъ галаз акъудзавай. Инал 

акъвазунин себеб ам тир хьи, къураматдай балкIанрал алаз къвезвай пуд-

къанни цIекIуьд агъзур кас аскерар пачагьдив гьа инал агакьна кIанзавай. 

Амма балкIанриз гудай яд ва ем бес тахьуни арадал гъанвай четинвилери 

абуруз тайинарнавай вахтунда агакьдай мумкинвал ганачир. Идалайни 

башкъа, Эндеридин жемятди абурун рехъ атIана ва ина женг кьиле фена, и 

кардини абур эглешарна. Галай-галайвал ахъагъайтIа, икI хьайиди я: и 

кьушунар Эндеридин мулкарин сергьятрив агакьайла, адан жемятди абур Да-

гъустандиз ахъай тавунин къарар кьабулна ва и вацран 23 лагьай юкъуз 

абуруз акси женг башламишна. Жемят магълуб хьана, хуьруьзни атлуйрин 

полкуни цIай яна. И женгина Эндеридин жемятдин ва маса хуьрерай 

атайбурун кьадар анжах вад агъзур касдив агакьзавай. Абурукай гзафбур 

кьена, есирда гьатна, са кьадарбурал хирер хьана. Урусрикай пудкъанни цIуд 

кас кьван кьенвай ва хирер хьайибурни гзаф авай. Тарихдин материалри 

хабар гузвайвал, Эндеридин патай ана пуд виш касдив агакьна телеф хьана. 

Атлуйрин кьушун агакь хъувурла, пачагьди са шумуд гими Аграхандин 

заливда туна, амайбур кьушунни галаз Дербентдиз рекье туна, лагердани 

азарлуйрин ва хирер хьанвайбурун патав агъзур казак туна. 7 лагьай 

августдиз атлуйрин дестени галаз пачагь инай Дагъустандихъ юзана ва са 

гуж-баладалди Сулак вацIалай элячIна. Ина пачагьдин гуьруьшдиз Аксайдин 

гьаким Султан-Магьмуд ва шамхал Адиль-Гирей-Ханди ракъурнавай векилар 

атана. Абуру пачагьдиз пишкеш яз яхцIурни цIуд жунгав ва лап тIарам кIуьд 

балкIан гъанвай. Сулак вацIалай Дагъустандихъ къвезвай рекьера, ял ягъиз 



75 
 

акъваздай гьар са чкадал яд, алафар, герек маса шейэр жедайвал шамхалдин 

буйругъдалди къайгъуяр акурвиляй, пачагь кьушунни галаз, гьич са 

четинвални акьалт тавуна ва эглеш тахьана 12 лагьай августдиз Таркидивай 

са йикъан мензилда шамхалди гьазурнавай чкадив агакьна. Йиф инал 

акъудна гуьгъуьнин юкъуз пачагь вичиз къуллугъзавай итимарни галаз, 

шамхалдин теклифдалди, Таркидиз адан кIвализ мугьманвилиз фена. 

Хуьруьхъ галаз таниш хьана, фу-къафун тIуьна, чухсагъул лагьана, пачагьди 

хтана лагерда йиф акъудна. Пуд йифиз ада ина ял яна. Ахпа пачагьди инай 

полковник Наумов цIикьвед казак ва мад са офицер галаз Дербентдиз 

ракъурна ва аниз гьуьлелай фейи кьушундиз гимийрай эвичIна, кутугай са 

чкадал акъвазунин буйругъ гана. Вучиз лагьайтIа, Дербентдин жемятди 

ракъурнавай векилри, пачагьдин патав иниз атана, чеб муьтIуьгъ ва табий 

тирдакай хабар ганвай, куьрелди а пата хъсандиз кьабулиз кIанзавайди чир 

хьанвай. Гьакъикъатда гьа икI хьунни авурди я. Гимияр Дербентдиз мукьва 

хьайила, чкадин наиб Имам-Къули-бегди ва жемятди аскеррин дестедин 

кьиле авай, Соймонов фамил алай офицердиз чеб муьтIуьгъ тирди къалурна, 

ахпа лагьайтIа, гимийрай эвичIна аскерри гьуьлуьхъай кеферпатан цлан кьве 

варарин арада чка кьуна, къаравулар акъвазарна. 

Гьа и вацран 16 лагьай юкъуз, Таркида Адиль-Гирей-Хан туна, пачагь 

кьушунни галаз Утамыш хуьр галайвал рекье гьатна ва 18 лагьай юкъуз ам и 

хуьруьв агакьна. Уцмий Агьмед-Хандин гъилик квай и хуьр гьа са вахтунда 

адан гьаким Султан-Магьмудалайни аслу тир. Уцмийдин буйругъдалди и 

касди а районрай ва округрай ругуд агъзур касдикай ибарат кьушун кIватIна 

ва урусрихъ галаз дяве ийидайвал гьазурвилер акваз башламишна. 

Утанмышдин мулкарив агакьайла, пачагьди пуд казакни галаз са офицер 

Утамышдин гьаким Султан-Магьмудан кьилив ракъурна ва адаз вичин патав 

атун, алакь тийидай кIвалахрик кьил кутун тавун меслят къалурна. Амма 

гьакимди офицерни пуд казах яна рекьиз туна ва урусрихъ галаз дяве 

башламишунин эмир гана. Кьиле фейи къизгъин женгина Султан-Магьмудан 

кьушун дарбадагъна, са пай кьена, муькуь пай есирда гьатна, амайбур галаз 

кьил баштан авуналди гьакимди вич къутармишна. Урусрин кьушунди 

лагьайтIа, вад вишдав агакьна кIвалер авай и хуьр тарашна, адаз цIай яна, 

гьакIни патарив гвай маса хуьрерни тарашна. Есиррикай са шумуд кас 

пачагьди кьена. Урус кьушунрин гъиле вад агъзурдав агакьна хипер ва маса 

гьайванар гьатна. 

21 лагьай августдиз пачагь кьушунарни галаз Дербентдив агакьна. 

Дербентдин наиб Имам-Къули-бег ва мусурманрин, эрменийрин, чувудрин 

жемятар, чIехи-гъвечIи вири шегьердай ам къаршиламишиз экъечIна ва 

рекьин къерехра жергейра акъвазна. Гуьруьшмиш хьайи чIавуз наиб Имам-

Къули-бегди пачагьдив Дербент къеледин варарин гимишдикай авунвай 

куьлег вугана. Къеледин къене гьукум лагьайтIа, Персиядин пачагьлугъдин 

патай ана векил ва кьушун авачирвиляй, наибдин гъиле гьатнавай ва анал 

къаравулвал авунни жемятдин хиве тунвай. Пачагьди наибдиз, Дербентдин 

гьакимриз ва жемятдиз талукь тирвал хуш келимаяр лагьана, ахпа мизамда 

акъвазарнавай кьушунарни галаз, аскервилин музыка ягъиз-ягъиз, ам 

Дербент къеледиз гьахьна. Инай адаз персерилай амай къанни пуд туп 

жагъана. Идалай кьулухъ пияда кьушунар шегьердин патав гьуьлуьн 

къерехдал акъвазарна, атлуйрин кьушунар-драгунар, казакар, татарар, 

къалмукъар, амай муькуьбур Молла-кентдиз ва талукь тир маса чкайриз 

ракъурна. Гимияр гьуьлел Дербентдивай акьван яргъа тушиз акъвазна. 

Пачагьдин эмирдалди Молла-кентда вацIун къерехдал са сенгер, Орта-

Бугъам тIвар алай чкадани муькуь сенгер яна, мягькем хьана. Дербентдин 

кьве патани инал-анал къаравулрин кIвалер эцигна ва гьар жуьредин яракьар 

гьазурна. 

Пачагьди Дербентдин наиб Имам-Къули-бегдиз генерал-майордин чин 

гана ва ам Дербентдин жемятдин хандин къуллугъдал тестикьарна. И 

жемятдикай гзафбур ада къуллугърал эцигна ва Имам-Къули-бегдин 

ихтиярда туна. Дербентдин амай гьакимризни ада кутугай хъсанвилер авуна. 

Дербент шегьерда авай береда пачагьди са поручик ва са шумуд кас маса 

къуллугьчияр гьуьлелай яна Баку шегьердиз ракъурна ва адан агьалияр 

муьтIуьгъарунин мураддалди ада вич-абурун арха тирвилин гьакъиндай 

хабар гуз туна. Амма векилри хтана хабар гайивал, Бакудин агьалийри 

атайбурув гимийрай эвичIиз тунач ва шегьердизни ахъайнач, абуру чеб чпи 

хуьда ва чпиз маса арха герек авач  лагьана, жаваб агакьарна. 

Гьар гьикI хьанайтIани, ихьтин кутуг тавур жавабди пачагь ажугълу 

авуна,  адаз фена Баку кьаз ва идахъ галаз сад хьиз Дагъустан михьиз вичин 

табийвилик кутаз кIанзавай. Амма гьалар дегиш хьуникди, ам Дербент 

шегьердилай анихъ фенач ва элкъвена Урусатдиз хъфена. Хъфинин 

себебарни ихьтинбур тир, сад лагьайди, Персияда гьукум гужуналди вичин 

гъиле кьур Магьмуд-Гьалиджан лап къудратлу хьанвай ва ада пехъивилелди 

зулумар ийизвай. Кьвед лагьайди, шагь Тахмасба куьмек рекье тур цIуд 

агъзур касдикай ибарат десте персери душманвилелди кьабулна ва адахъ 

галаз женгиник экечIна, куьмек тIалабиз атай Исмаил-бегди Урусатдихъ 

галаз кутIунай икьрар къуватдай вегьена. Пуд лагьайди, кьушундиз герек 

шейэр, яракьар аваз Астрахандай къвезвай гимияр гьуьле батмиш хьанвай, 

Дагъустандани и чIавуз недай-хъвадай шейэр ва техил лап тIимил авай. Иниз 

килигна, кьушундал чарасуздаказ еке четинвилер акьалтдайди якъин хьана. 

Вични Дербентда хьайи са шумуд йикъан къене атлуйрин частари 

Дербентдилай башламишна та Къубадин Бильбилечай вацIал къведалди авай 

хуьрер тарашнавай, эменни, мал-девлет къакъудна, абур гьарма сад саниз 

акъуднавай. Дербентдиз недай-хъвадай шейэр ва техил къведай маса чка 

авачир: шегьердин ва патарив гвай мулкарин агьалийри каш чIугвазвай ва 

абурун кьилел гьар жуьредин бедбахтвилер къвезвай. Гьавиляй Дербентдин 

къеледа, гарнизон яз, пуд агъзур аскер туна, пачагьди амай кьушунар 

элкъвена Урусатдиз хъфизвайди малумарна и буйругъдал асаслу яз ам 

гьижрадин 1131 (1722) лагьай йисан сентябрдин сифте кьилерай Дербентдай 

экъечIна. 

Иниз атай чIавуз пачагьди Сулак вацIувай Аграхандин хел къакъатзавай 

чкадал къеле эцигна ва, ана са кьадар кьушунар эцигна, ам лап хъсандиз 

мягькемарна. Пачагьди гьакIни Сулак вацIал, анай Астрахандин хилез гзаф 

яд авахьдайвал, тарарикай мягькем плотина туькIуьрунин эмир гана ва и кар 

кьилизни акъудна. Куьрелди, ина амукьзавайбуруз лазим тапшуругъар гана, 

амай вири кьушунар пачагьди Урусатдиз хутахна: атлуйрин дестеяр ада 

яхдиз рахкурна, вич муькуь кьушунар галаз и вацран 26-даз Астрахандин 

заливдай  гимийра аваз Астрахандиз рекье гьат хъувуна. 

И девирда Урусатдин ва Туьркиядин арада кьиле фейи дявеяр ва акьунар 

гьижрадин 1137 (1725) лагьай йисуз ислягьвилин икьрар кутIунуналди 

куьтягь хьана ва икьрардин шартIаралди Дагъустан, Дербент, Баку, Сальяны, 

Гилян, Мазандеран ва Астрабад Урусатдин пачагьлугъдин мулкарик кутуна, 

Ширван, Гуржистан, Эрменистан лагьайтIа, Оттоманрин империядин 

мулкарик акатна ва икI Персиядин гьукум и вилаятра амукьнач. 

Урусатдиз хкведайла, пачагьди Астрахандин хел Сулак вацIувай 

къакъатзавай чкакал эцигай къеледа тунвай дестедин командир, генерал-

майор Кропотоваз Терек вацIал алай шегьердин агьалияр чпин чкадилай 

куьчарна и къеледин патав ацукьарунин ва инал гуьрчег шегьер эцигунин 

буйругъ гана. И буйругъдал асаслу яз тIвар къунвай генералди серенжемар 

кьабулиз башламишна. Амма Дагъустандин агьалийриз, гьакимриз ва 

шамхал Адилъ-Гирей-Хандиз и кар Дагъустан патал хийир гудайди яз акунач 

ва инай къанни цIуд агъзур касдикай ибарат кьушун кIватIна, абуру къеледал 

гьужумна, ана авай урусрин дестедин аксина дяве башламишна. Урусрин 

генералди, вичин кьушун галаз къеледай экъечIна, гьужумнавайбуруз еке 

ягъунар кьуна, абур магълубарна. Кьве патайни гзаф телефвилер хьана ва чан 

аламукьай дагъустанвияр гьарма сад санихъ катна. Вичин кьушун галаз 

генералди и вилаятдин гзаф хуьрер тарашна, цIай яна кана, шамхал Адиль-

Гирей-Хан лагьайтIа, амалдивди вичин патав гъана, дустагъна ва Урусатдиз 

рекье туна. Шамхал гьа Урусатда кечмиш хьана. 

Гьижрадин 1140 (1727) лагьай йисуз яхцIурни цIипуд йисан яшда аваз 

пачагь кьена ва Урусатда гьукум Алексеян хва, адан хтул Кьвед лагьай 

Пётрдин гъиле гьатна. Ахпа гьижрадин 1143 (1730) лагьай йисуз и Пётр 

кечмиш хьана ва Урусатдин тахтуниз ЧIехи Петрдин Иван89 тIвар алай 

стхадин руш, вичин чIехивилиз шукур хьуй, Анна атана. 

7-КЬИЛ 

Дагъустанда Надир-Шагь пайда хьана, ам яна рекьидалди ва Надир-

Шагьдин пачагьлугь чкIидалди кьиле фейи вакъиайрикай 

 

Надир-Шагьдин сифте тIвар Надир-Къули тир. Адан бубадин тIварни 

Имам-Къули тир. И Иман-Къулидин бине Туьркестандай я, ам гьакI 

туьркменрин Афшар тайифадикайни жезва. Туьркестанда Чингисханан 

тухумдикай тир, ана пачагьвал ийиз хьайи са бязибурун арада кьиле фейи 

акьунар себеб яз и Имам-Къули вичин ватандай Азербайжандиз катна. Инай, 

шейх Гьайдар Сефивидин хва Шагь-Исмаил дяведиз гьазур жедайла, Имам-

Къули куьч хьана, Гуйкан чешмейрин патав Ибур тIвар алай чкада ацукьна. 

Ина 1101 (1690) лагьай йисуз Надир-Къули и вилаятда гьуьрмет ва нуфуз 

авай Баба-Али-Кваса-Агмедлудин рушал эвленмиш хьана, и руш кьейила, 

адан муькуь руш вахчуна. И кар себеб яз Надир-Къули чкадин агьалийрин 

арада Гьуьрмет тIвар алаз машгьур хьана. Ахпа Надир-Къули-бегди, гьаким 

Магьмуд Сеистаньскийдиз къуллугьдай чIавуз, вичиз тIебиатдин патай 

ганвай викIегьвал къалурна ва вичин жуьрэтлувили, кьегьалвили адаз еке 

машгьурвал гъана. Магьмудаз къуллугъ авуна са ара фейила, ада яваш-яваш 

и уьлкве вичин гъилик кутуна. Шагь Тахмаспан гьукум зайиф хьайила, ва 

Ирандин мулкар са патахъай афгъанри, муькуь патарихъай Туьркиядини 

Урусатди муьтIуьгъариз башламишай вахтунда, Надир-Къули-бег къуллугъ 

ийиз Шагьдин патав атана ва адаз лап мукьва жедайвал вичин тIвар 

дегишарна, Тахмасп-Къули90 тIвар къачуна. Вафалу къуллугъдалди шагьдин 

патай ада гьуьрмет къазанмишна ва ам шагьди хандин дережадиз акъудна. Са 

кьадар женгер кьиле тухунин нетижада Ирандин мулкар чарабурун гъилерай 

ахкъудна. Эхирдай адан фикирар шагь Тахмастан фикиррихъ галаз дуьз 

текъвез ва шагьдини наразивилер къалуриз башламишайла, пачагьлугъдин 

кьилин къуллугъчийри, Тахмасп-Къулидихъ галаз сад хьана, гьижрадин 1145 

(1732) лагьай йисуз шагь Тахмасп тахтунай вегьена ва шагьвиле хурухъ 

галай, шагь Аббас тIвар алай адан аял малумарна, пачагьлугъ идара ийидайди 

яз Тахмасп-Къули-хан (Надир-шагь) тайинарна, амма печатдал алайди ва 

дуьада (хушбада) кьазвайди аялдин тIвар тир. Эхирни 1118 (1735) йисуз 

Мугъандин чуьллера халкьдин собраниедин гьакимри Тахмасп-Къули-хандиз 

пачагьвал ийиз эверна ва адакай Надир-шагь хьана. 

Надир-шагьдин чалишмишвилерин ва ада кьиле тухвай серенжемрин 

нетижада Персиядии пачагьлугъдал чан ахкьалтна ва адавай къунши 

пачагьлугъри къакъудай областар вахчуз башламишна. Идахъ галаз сад хьиз, 

гьижрадин 1144, хашпарайрин 1732 лагьай йисуз91 Решт шегьерда Урусатдин 

ва Персиядин арада кутIунай ислягьвилин икьрардалди, Урусатдин ва 

Персиядин арада сергьят яз Аграхандин хел Сулак вацIувай къакъатзавай, 

урусрин къеле эцигнавай чка тайинарна ва и сергьятдилай кьибле пата авай 

областар – Дагъустан, Дербент ва Баку – Персиядив вахкана. 

Гьа и жуьреда гьижрадин 1146 (1733) лагьай йисуз Персиядин ва 

Туьркиядин арадани ислягьвилин икьрар кутIунна, Ширван, Гуржистан ва 

Эрменистанни Персиядив вахкана. 

Амма Ширвандин хандин къуллугъдал алай, винидихъ тIвар кьунвай 

Къази-Къумухдин Чулак-Сурхай-хан вичин чкадал мягькемдиз ацукьнавай ва 

ада и чил къуватдалди хуьн кьетIна. Туьркиядин государтводин табийвилик 

квайвиляй адаз Султан-Магьмуд-ханди анай экъечIун ва вичин мулк 

Персиядин шагьдив вугун эмирнатIани, Сурхай-ханди ихьтин эмир гваз атай 

Астрадин гьаким Талыш Мусадин нуьквер яна кьена ва гуя Ширван вичив 

Туьркиядин гьукуматди вугайди туш, ам мусурман лезгийрин турарин 

куьмекдалди вичи къачурди я лагьана жаваб ахгакьарна. И ван галукьайла, 

Надир-шагь тежер кьван ажугълу хьана ва Сурхай-хан жазаламишун патал 

ада Ширвандиз рекье гьатунин къарар кьабулна. Надиран тарихда 

лугьузвайвал, гьижрадин 1177 (1734) лагьай йисуз вичин кьушунни галаз 

Куьр вацIун къерехдал атайла, Надир-шагьдиз Сурхай-хан Шемахидай 

экъечIна Кабаладиз фенвайдакай ва ана лезгийрикай, нухавийрикай ва 

амукьай туьркверикай кьушун кIватIнавайдакай хабар гана. Гежел вегьин 

тавуна Надир-шагь Шемахидихъ юзана ва и йисан 17 лагьай августдиз 

шегьердиз гьахьна. Ина ада чарасуз тапшуругъар гана, гьакимар тайинарна ва 

регьбервал гун са акьван чIехиди тушир кьушунни вугана, вичин хва 

Насрулла-Мирзадал тапшурмишна. 

Кабаладиз Сурхай-хандин аксина цIикьвед агъзур аскердикай ибарат 

кьушунни галаз Тахмасп-Къули-хан тIвар алай башчи ракъурна, Надир-шагь 

вич цIикьвед агъзурдав агакьна кьушун галаз Къубадай яна Дагъустандиз 

рекье гьатна. И арада Сурхай-хандин винел фейи кьушун адал Кабаладин ва 

Шемахидин арада, Деве-Батан тIвар алай чкада расалмиш хьана ва абурун 

арада къизгъин женг кьиле фена. Сурхай-хандин терефдаррикай 

кукIварайбур кукIварна, амайбурни катна. Вич лезгиярни галаз Къази-

Къумухдиз рекье гьат хъувуна, адан патал алай туьркверини пашайри 

лагьайтIа, Генжедиз кьил баштан хъувуна. 

Шемахидай экъечIай цIуд лагьай юкъуз цIикьвед агъзур атлудикай 

ибарат вичин кьушун, тупар ва  маса яракьар гваз Надир-шагь Къази-Къумух 

округдин Харек хуьруьв агакьна. Ина адаз Сурхай-хан Кабала галай 

патахьай, дагъларай яна хтанвайди ва цIийи кьушун кIватIзавайди чир хьана. 

Яргъал вегьин тавуна, шагь Харекай экъечIна Къази-Къумух шегьердиз рекье 

гьатна - арада авайди са йикъан мензил тир. Гьеле агакь тавунмаз адаз 

Сурхай-хандилай вичелай гъил къачун тIалабзавай чар атана. Амма шагь 

чарчихъ инанмиш хьанач ва гъил къачун тIалабзаватIа, тади гьалда вичин 

патав атун истемишна, тахьайтIа шаклу хивекьунриз килигна вичи 

кьетIнавай кар кьилиз акъуд тавуна тадач лагьана. Нетижада Надир-шагь 

вичин рехъ давамарна ва Къази-Къумухдив агакьдалди са фарсах (5 верст 

кьван) амайла, адаз Сурхай-ханди сенгерар яна, женгиниз гьазурвилер 

аквазвайди ва муьгъ чукIурна рехъ агалнавайди акуна. Надир-шагьди 

гьасятда женг башламишна ва кьушундиз гьар гьи жуьреда хьайитIани рехъ 

михьи хъувунин эмир гана. И женгина кьве патайни лап гзафбур телеф хьана, 

Сурхай-хандин десте дарбадагъна, хан вич лагьайтIа, Къази-Къумухдиз, 

анайни хзан вахчуна мал-девлет вири туна Аваристандиз катна. ИкI ам ва 

адан хзан къутармиш хьана Къази-Къумухдиз атай шагьди хандин вири 

эменнидин ва багьа шейэрин иесивал хъувуна, гьакIни  Къумухдин ва маса 

хуьрерин агьалийри эменни, суьруьяр чапхунунин буйругь гуналди, еке мал-

девлет кIватIна. Ина ам хейлин  йикъара хьана, вичини гзаф башчийрин 

кIвалер чукIурна чпизни лап кIеви жазаяр гана. 

И сеферда дяве ийиз атай Надир-шагь Къази-Къумухда акъвазнавайла, 

адан патав  шамхал Адиль-Гирей-хандин Урусатдиз акъуднавай хва 

Хаспулат-хан атана ва ада шагьдиз вичин вафалувал къалурна. Шагьдини 

адаз Дагъустанда шамхалдин къуллугъ, гьуьрметдин парталар гуналди ам 

вини дережадиз хкажна ва Къази-Къумухда дустагънавай вири ксар адаз 

пишкешна. Ахпа, гьаваяр  мекьи жезвайди, кьуьд алукьзавайди акурла, шагь 

Аваристандиз фенач, Сурхай-хандиз, жаза гун яргъал вегьена ва Ахцегь 

галай патахъ рекье гьатна. Ахцегьиз мукьва хьайила, адаз вацIал алай муьгъ 

чукIурнавайди акуна. Тади гьалда цIийи муьгъ эцигиз туна, ам Ахцегь патаз 

экъечIна. Вичин аксина экъечIунин викIегьвал авур агьалияр ада гьарма сад 

саниз чукIурна, са пай яна кьена, муькуьбуруз зулумар авуна. Тахсирлу са 

бязи ксар ажугъламиш хьанвай шагьди гьатта вичин гъилералди 

жазаламишна. 

Ахцегьай тарашай мал-девлет Мискискарин рекьяй Шагьдагъдай яна 

Кабаладиз рахкурна, шагь вич Хачмаздин рекьяй еке четинвилериз таб 

гуналди 1147 (1734) лагьай йисан тешрин вацран сад лагьай юкьуз92 

Къуткъашендиз ахгакьна. 

Надир-шагь и сеферда Дагъустандай хъфейла, къубавийри, ахцегьвийри 

ва куьревийри саналди Къуба уезддин Худатдин къеледа шагьдин эмирдалди 

хан хьана яшамиш жезвай Султан-Агьмед-хандин хва Гьуьсейн-Али-хандал 

вегьена. Ам абуру, шагьди тайинарнавай Дербентдин гьаким, Дербентдин 

жемят, ва шамхал Хаспулат-хан атана азад хъийидалди, элкъуьрна кьуна. 

Хаспулат-хан Къубадин уезддиз рекье гьатай чIавуз Аваристандин хан 

Умахана вичин са десте галаз атана шамхалдин хуьрер тарашиз башламишна. 

Чкадин агьалияр Умаханан аксина къарагъна ва Параул хуьруьн патав женг 

кьиле фена. Умахан и женгина яна кьена, дестедикай амукьайбур 

Аваристандиз кат хъувуна. 

Гьеле Туьркиядин ва Надир-шагьдин арада ислягьвилин икьрар 

кутIундалди туьркверин хункярдилай93 Крымдин гьакимдиз вичин 

кьушундин са пайни галаз Дагъустандиз рекье гьатунин, анай фена Надирал 

гьукум авунин ва  Шемахида авай Сурхай-хандиз куьмекунин эмир ганвай 

чар атана. Идал бинеламиш хьана, Крымдин гьаким рекье гьатна. Надир-шагь 

Дагъустандиз атана гьеле элкъвена хъфейдалай гуьгъуьниз, Крымдин 

губернатор вичин кьушунни галаз та Кефердин дуьзенлухдал94 къведалди 

Дербентдин къерехриз мукьва хьайи чIавуз, адаз Надир-шагьдинни 

Туьркиядин арада ислягьвилин икьрар кутIуннавайди ва Дербентдиз шагьди 

гьаким ва кьушун ракъурнавайди чир хьана. Гьа иниз килигна тIвар кьунвай 

губернатор инлай элкъвена Крымдиз хъфена. Дагъустандин сергьятриз 

гьахьна анай эхкъечIна хъфидалди хьайи вахтунда, вичиз виликамаз 

Туьркиядай гайи тапшуругърал асаслу яз, ада Дагъустанда къуллугърал 

 вужар тайинардатIа малумарна. Кьилди къачуртIа, Чулак-Сурхай-хан 

Ширвандин мулкара хан яз туна, Дербентдин гьакимдин ва Къайтагъдин 

уцмийдин гьукум Агьмед-хандин гъиле вугана, Хаспулат-хандилай 

лагьайтIа, шамхалдин тIвар алудна ва адан чкадал шамхалвиле адан мукьва-

кьили Муртазалидин хва Ильдар тайинарна. Аваристандиз катай Сурхай-

ханди гьатта Крымдин губернатор къаршиламишун патал вад виш кас 

яракьлу атлуяр галаз вичин хва ракъурна ва Крымдин губернатор  инай 

хъфидалди и кьушун адан къуллугъда акъвазна. Крымдин губернаторди и 

ксариз кьве агъзурни вад виш тумандив агакьна пул, къиметлу шейэр харжна 

ва абуруни Дагъустанда къулугърал эцигунин ва алудунин жигьетдай ихьтин 

дегишвилер тунин кIвалах лап яргъал вахтунда кьилиз акъудна. Ахпа и 

вакъиайрикай Надир-шагьдиз хабар хьайила, Сухай-хандикай ва 

Къайтагъдин уцмийдикай адаз лап хъел атана ва ада анриз вич кьвед лагьай 

сеферда рекье гьатунин къарар кьабулна. Эривань, Генже ва ТIифлис 

Туьркиядин табийвиликай азад хъувурдалай гуьгъуьниз Надир-шагь, 

мишекъат хъуьтIуьзни килиг тавуна, Шемахидай тади гьалда экъечIна, Алты-

Агъач рекьяй яна, Табасарандиз-Дере магьалдиз атана ва Дербентда вичи 

эцигнавай гьакимдиз ина кьушундиз чарасуз тир суьрсет ва балкIанриз 

алафар гьазурунин буйругъ гана. Ахпа вичин хва Ризакъули-Мирза Дере 

магьалдай пар-йуьк, карван гваз Шабран магьалдиз рекье туна, шагь  вич 

Етег ва Хиналарик магьалрин агьалийриз жазаяр гуз рекье гьатна ва абуруз 

гатунар кьуна. Идалай гуьгъуьниз ругуд агьзур касдилай ибарат кьушун 

ракъурна ада Докъуз-парадин ва Ахты-парадин хуърерин агьалийриз жазаяр 

гана. Кьушундин тайин са пай лагьайтIа, КьепIиррин хуьр галай патахъай, 

Ахцегьай Къумухиз катзавайбурун рехъ атIун патал ракъурна. 

Гьа икI катайбурун чIехи пай рехъ кьунвайбурал расалмиш хьана, чебни 

эхиримжибур яз яна кьена ва я есирда кьуна. Самур округдин ва Къуба 

уезддин агьалийризни гьа и жуьреда гужар авурдалай кьулухъ Надир-шагь 

кьушунни галаз Куьре округдин Гилияр хуьруьз атана, инайни 1147 (1734) 

лагьай йисан ноябрдин вацран 11 лагьай юкъуз Дербентдиз хъфена. Кьушун 

Дербентдин кефер пата кутугай са чкадал акъвазарна, ада вичини ял ягъун 

кьетIна. Ина адаз Крымдин губернаторди иниз атайла, тайинарай шамхал 

Хаспулат-хандин мукьва-кьили Ильдара вич шамхал яз гьисабзавайди, ам 

вичихъ галаз душман хьанвайди ва Къазанищеда вичин патав халкь кIватIна, 

Сурхай-хандихъ ва уцмий Агьмед-хандихъ галаз гьар гьалда меслятар 

ийизвайди, уцмий Агьмед-ханни, кьушун кIватIна, Къайтагъда 

акъвазнавайди ва вичин хва Хан-Мегьамед Маджалис хуьруьз ракъурна, ада 

ана чIехи сенгерар кьуниз ва кьушун кIватIуниз мажбурнавайди чир хьана. 

Надир-шагь са акьван чIехи тушир десте къачуна, йифиз Дербентдай 

Маджалисдиз рекье гьатна, дередиз гьахьзавай рекьел Хан-Мегьамеда 

эцигнавай сенгерар чукIурна, чебни анрай гьарма сад санихъ чукурна ва 

есирда гьатайбур яна кьена. Персери и хуьряй ва патарив гвай хуьрерай мал-

къара, эменни тарашна, Хан-Мегьамеда вичин дестедикай амукьайбурни 

галаз дагъдин хуьрериз катуналди чпин кьил къутармишна. 

Гуьгъуьнин юкъуз, Маджалисдай экъечIна, рекье гьалтай хуьрер 

тарашиз-тарашиз, шамхал Хаспулат-хандин гъилик квай Губден хуьруьз 

атана. Ина ада шамхал Хаспулат секинар хъувуна, адан душман –  цIийи 

шамхал Ильдар, вичихъ душмандин хура акъваздай къуват амачиз акурла, 

Аваристан галайвал катна. ГьакI Сурхай-хандин гелни жагъанач. Ахпа 

Надир-шагь вичин кьушунарни галаз Губдендай Къази-Къумухдиз рекье 

гьатна, вичихъ галаз гьакI шамхал Хаспулат-ханни тухвана, Къази-

Къумухдивай цIувад версинин мензилда авай Дусрак тIвар алай чкадиз 

мукьва жедайла, шагьдиз, Сурхай-хан гзаф кьадар кьушунарни галаз 

дагъларин тепейрал акъвазнава ва дередай къвезвай Шагьдин кьушунрин 

аксина дяве ийиз гьазурвилер аквазвайди чир хьана. Шагьди женг 

башламишунин буйругъ гайивалди адан кьушунри кьуд патахъай тепейрал 

гьужумна, вични афгъанвийри Сурхай-хандин кьушунрив нефес къачудай 

мумкинвал вуганач ва абур катуниз мажбурна. Кьве патайни кьейибур хьана, 

гзафбур есирда гьатна, Сурхай-ханни вичихъ амукьай десте галаз Къази-

Къумухда кIусни эглеш тавуна, Аваристан галай патахъ катна. Шагь 

кьушунни галаз йифиз ял ягъиз ина акъвазнавай чIавуз са гьихьтин ятIани 

маса кьушун пайда хьана. Малум хьайивал, им Сурхай-хандин куьмекдиз 

атанвай, шамхал Хаспулат-хандин душман Ильдар тир. Дагъдин тепейра 

акъвазнавай къаравулри джазаирдин95 тфенграй цIай атайбур элкъвена кат 

хъувуна. Атай кьушундикай кьейибур ва есирда гьатайбур гзаф хьана, вучиз 

лагьайтIа, кьунвайбур абуру Сурхай-хандин кьушундикай я лагъана 

фикирнавай, гьавиляй дередизни са мукъаятвални хуьн тавуна гьахьай абур 

лишанчийрин цIук акатна. 

Пакадин юкъуз, Надир-шагь инай Къази-Къумухдиз фейила, адан патав 

иниз шегьердин гьакимар, башчияр, гьакIни Къази-Къумухдин маса хуьрерин 

гьуьрметлу ксар атана ва абуру чеб Къази-Къумухдай шагь хъфейдалай 

гуьгъуьниз Сурхай-хандиз муьтIуьгъ хьайиди туш, ам вичин хзанни галаз 

Аваристанда ацукьайди я, элкъвена мад Къази-Къумухдиз хтайди туш ва 

исятдани Аваристанда ава лагьана малумарна. Шагьдини и гуьруьшмишвал 

бес яз гьисабна ва ам Къази-Къумухдиз96 ваъ, Акъуша галай патахъ ва 

Къайтагъдиз рекье гьатна, гьикI лагьайтIа, Къайтагъдин уцмий Агьмед-хан 

адан патав тахсир хиве кьаз виликдайни атанач, шагь Къази-Къумухда авай 

чIавуз адан патав атай ва гьуьрметдиз лайихлу хьайи Акъушадин кьади и 

сеферда табийвиликай хкатнавай, Сурхай-Хандин патал элячIнавай ва адаз 

кьушун ракъурнавай. Дусракай Къайтагъдиз фидай рекье шагьди вичин 

кьушундин са кьадар пай даргийрин хуьрерин винел ракъурна. И дестеди а 

чкайра Акъушадин кьадиди кIватIнавай кьушундихъ галаз дяве авуна ва ам 

чукIурна, гзаф гьайванар, шейэр къакъудна, пара инсанар есирда кьуна. 

Нетижада гуьгъуьнин юкъуз шагьдин патав атана Акъушадин кьадиди 

багъишламишун ва вичелай гъил къачун тIалабна. Шагьди адалай гъил 

къачуна ва есирда гьатай даргияр азад хъувуна. 

Шагьди уцмий Агьмед-хан кIеви хьанвай Къара-Курейш элкъуьрна кьур 

ва патарив михьиз вичин алачухар ягъай чIавуз уцмий Агьмед-ханди вичелай 

гъил къачун тIалабна ва гьуьрметлу ксарихъ галаз шагьдин патав гъил къачу 

лугьуз тIалабиз вичин руш ракъурна.  Шагьди адан тахсирдилай гъил 

къачуна ва адан руш вичихъ галай Султан-Агьмед-хандин хва Къубадин хан 



87 
 

Гьуьсейнали-хандиз гьуьрметдивди гъуьлуьз гана. Им уцмийрин тухумдикай 

тир, Худат къеледа буба яна кьейила, гьеле аял яз, Самурдин округдиз 

тухвана чIехи авур хан тир. И некягьдалди шагьди ам уцмийдихъ галаз 

меслят хъувуна. 

Шагь Къайтагъдин вилаятра авай чIавуз Самурдин округдин, кьилди 

къачуртIа, Докъузпарадин агьалийри адаз савкьват яз агъзур балкIан гъана. 

Мад хаинвал хъийин тийидайвал шагьди абурукай са шумуд кас залукар яз 

кьуна. Идахъ галаз сад хьиз, шагьдин кьушунри чеб тарашай, еке дарвиле тур 

Табасарандин магьалдин хуьрерин агьалиярни шагьдин патав 

багъишламишун тIалабиз атана, адани абурулай гъил къачуна. Эхир Шамхал 

Хасбулат хандиз ва Дагъустандин амай маса башчийриз, гьакимриз жуьреба-

жуьре хъсанвилер авуна, гьуьрметдин парталар гана, абур ахъай хъувуна, 

шагь Дербентдай яна, Къубадин уезддиз хтана ва ина Гьасан-Къеле  тIвар 

алай чкада ял ягъиз акъвазна. Инай ам халкьдин собрание тешкилун патал 

Мугъандин чуьлдиз рекье гьатна. 

КЪЕЙД. И халкьдин собрание эвер гунин себебрикай ва адан 

макьсаддикай лугьун: персерин ва суьннитрин арада гележегда къал-макъал 

ва мидявал гьат тавун, абурун арада мад ивияр экъич тавун патал Надир-

шагьди собрание кьиле тухудайвал хьана. Гьакъикъатда, Куьр вацI Араксдик 

акахьзавай чкадал ада эцигай Жаватан муькъуьн патав ада кIарасдикай ва 

нацIарикай цIикьвед агъзурдав агакьна кIвалер ва талукь тир кьадар 

мискIинар, гьамамар, карвансараяр эцигунин ва гьижрадин 1147 (1735) 

лагьай йисан мартдин сифте кьилерай аниз гьар са вилаятдай гьуьрметлу 

агъсакъалар, жемятдин векилар атунин эмир гана. Шагь вични аниз фена. 

Ахпа талукь ксар вири кIватI хьайи вахтунда Надир-Шагьди халкьариз, чпин 

арада меслятна, чпиз пачагьвилиз лайихлу кас хкягъун теклифна, гьикI 

лагьайтIа, вичи ада икьван гагьди гьукумат душманрикай хуьн патал 

зегьметар чIугуна, ам къуватлу авуна, адан сергьятар виликандалай хейлин 

гегьеншарна ва гила адаз, гьукуматдин крарик къаришмиш тахьана, секиндиз 

ял ягъиз кIанIзава. И чIавуз кIватI хьанвай вирибуру адалай гъейри чпиз 

пачагьвал авуниз лайихлу маса кас мад авач лагьана ва адавай Персиядин таж 

ва тахт кьабулун кIевелай тIалабиз башламишна. Надиршагьди Ирандин 

агьалийрин тIалабунриз яб гана, анжах са шартI вилик эцигна: абуру пуд 

халифдин97 тIварцIихъ чIуру гафар лугьун тийин, халифар яз абур кьабулин, 

диндин рекьяй Имам Жафар-Садикьан илимдилай чешне къачун, къуй адан 

уллубубайрин ва невейрин гуьгъуьна гьамиша хийир-дуьа аваз хьурай, 

Шейх-Гьайдар Сафавидин хва шагь Исмаилал къведалди гьикI меслят тиртIа, 

суьннийрихъ галаз гьакI меслят жен, са диндихъ инанмишбур яз, абурухъ 

галаз фикирар сад ийин. КIватI хьанвай, еке лайихлувилер авай ксари, 

алимри, жумартлубуру, агъсакъалри шагьдин теклиф шартI кьабулна, талукь 

тир хиве кьун протоколдалди тестикьарна. Идалай гуьгъуьниз Надир-шагьди 

1147 лагьай йисан Шевалли вацран 24-юкъуз98 ина Персиядин гьукуматдин 

тахтуниз хкаж хьана вич пачагьвилиз хкянавайвилин гьакъиндай малумарна, 

Туьркиядин ва Урусатдин пачагьриз багьа пишкешар ракъурна, абурухъ 

галаз дуст хьана. Надир-шагьдикай, тарихда лугьузвайвал, адакай пачагь 

хьуникай Мирза Кавамуддин Казвиниди «гьикьван хъсан хьана, ихьтин кар 

хьана», амма маса казвинвиди «икI хьана, хъсан кар хьанач» лагьана кхьена. 

И вакъиадилай гуьгъуьниз Надира вичин тIварцIиз хутба талукьарна ва 

гьакIни гьукуматдин печатдални «Султан Надир»99 кхьиз туна. 

Кардин макьсаддал хквен. 1149 (1736) лагьай йисуз Ширвандин 

бейлярбей Мегьтихан къуллугъдин рекьяй кар аваз Дербентдиз атайла, 

фадлай адахъ галаз мидяй тир Дербентдин гьаким Мурад-Али-Султан 

Устаджаллуди адал Дербентдин агьалийрин са пай гьалдарна ва кьиле фейи 

акьунра дербентвийри Мегьти-хан яна кьена. Идалай гуьгъуьниз тахсирлу 

дербентвийрин са пай Къайтагъиз уцмий Агьмед-хандин патав катна ва 

адавай чпиз арха хьун тIалабна, муькуь пайни Дербентдин къеледа чуьнуъх 

хьана. Амма и Дербентдин жемятдикай и тахсиркарвилихъ галаз алакъа 

авачирбурун кьадар гзаф тир ва и кардай Надира шегьердин кьилел хар 

къурдайди чиз, шагьдин вилик чпик тахсир квачирди къалурун патал абуру 

тахсиркарвилик кьил кутур Мурад-Алихан дустагъна, къеледа кIеви хьанвай 

дербентвияр кьена ва адан гьакъиндай тади гьалда Надир-шагьдиз чар 

кхьена. Надир-шагьдини Ширвандиз бейлярбейдин къуллугъдал курукливи 

Сардарбег Дербентдин гьакимвилени къарачурви Неджеф-Султан тIварар 

алай ксар тайинарна ва дербентвийри дустагънавай виликан гьаким вичин 

патав гъунин буйругъ гана. Ахпа шагь Испагани шегьерда авай чIавуз и 

дустагънавай виликан гьаким адан патав гъана ва шагьдини ам рекьиз туна. 

Идан гуьгъуьналлаз шагьди уцмий Агъмед-хандиз  хаинвал авур дербентвияр 

дустагъунин ва Ширвандиз цIийи бейлярбей Сардар-хандин патав 

рахкурунин эмир гана. Гьа икI авунни авуна. 

Надир-шагьди гьакI тахсир квай дербентвияр ва абурун хзанар 

Дербентдай Ширвандиз, Аксу тIвар алай чкадиз суьргуьнна ацукьарунин, 

Ширвандай лагьайтIа, Дербентдиз акъуднавайбурун чкадал секинвал 

тийижир Сурсар тIвар алай тайифа ракъурунин буйругъни гана. Амни кьилиз 

акъудна. 

1151 (1738) лагьай йисуз Джар ва Тала100 магьалрин лезгийри Надиран 

гьукуматдиз вафасузвал къалурна. Надир-шагь и вахтунда Индиядиз рекье 

гьатнавай. Иниз килигна адан стха Загируддовле Ибрагьим-хан лезгийриз 

жаза гуз экъечIна. Абурун арада кьиле фейи женгина Ибрагьим-хан яна 

кьена, адан дестедикай чан аламукьайбур элкъвена хъфена. Женгина кьве 

патайни гзаф инсанар телеф хьана. Лезгийри Жарда, гьакIни  Къазах ва 

Агъзибир тIварар алай чкайра сенгерар яна, анра яракьлу дестеяр акъвазарна. 

Ахпа, и агьвалатдикай шагьдиз хабар хьайила, 1152 (1739) лагьай йисуз 

ада Индиядай абдалви Гъани-хан кьиле аваз вичин Абдалрин десте лезгийриз 

жаза гун патал рекье туна, яна кьейи Загируддовледин чкадал, Азербайжан 

вилаятдин гьакимвилени ада къурукьливи Мегьамед-Къули-хан тайинарна. 

Амни вичин ихтиярда авай кьушун галаз, гьакIни косаагьмедливи Фаталихан, 

цIувад агъзур касдикай ибарат Хорасандин кьушун галаз, лезгийрин аксина 

ракъурнавай. И пуд ханни чпин ихтиярда авай вири кьушунарни галаз 1153 

(1740) лагьай йисан февралдин вацран 3-юкъуз сад хьана. Шагьдин 

эмирдалди абурук чпин дестеярни галаз гуьржийрин башчиярни экечIна. 

Санлай вири и кьушунри сенгер са-сад кукIварна, къизгъин, инсафсуз 

женгина лезгияр катуниз мажбурна, абурукай гзафбур яна кьена, гзафбур 

есирда кьуна. ГьакIни атай кьушунри, а магьалрин мал-девлет тарашна, 

суьруьяр тухвана, ва маса вилаятриз физвай рекьер кьуна, анрай катиз кIан 

хьайибур ягъиз кьена ва есирда кьуна. Абуру  инра вири хуьрер чукIурна, 

абур инсанар яшамиш жезвай чкайриз ухшар яз тунач. 

Тарихдин ктабра кхьизвайвал, и къарма-къаришдин гьалара ва ягъиз-

гатазвай чIавуз катайбурукай, къутармиш жедай са мумкинвални жагъун 

тавурбурукай гзафбур кьакьан чархарилай хкадаруналди телеф хьана. 

1153 (1740) лагьай йисуз винидихъ раханвай агьвалатдилай гуьгъуьниз 

Надир-шагь Индиядай хкведайла, Туьркестандиз фена, анайни Къабаладиз 

хтана. Къабаладин магьалдай, Шагьдагъдай яна, гатун сифте кьилерай ам 

Дагъустандин Къази-Къумухдиз фена ва ина саки са вацра амукьна. И 

сеферда Сурхай-хан шагьдин кьилив атана, адан патай майилвал 

къазанмишна ва вичиз гайи савкьватрал, авур гьуьрметрал рази яз хъфена. 

ГьакI вичин патав атай шамхал Хаспулат-хандиз, уцмий Агьмед-хандиз, 

Акъушадин кьадидиз, округрин гьакимриз шагьди гьуьрметар авуна. Анжах 

Авар вилаятдин агьалияр адаз муьтIуьгъ хьанач ва Сурхай-хандин хва 

Мегьамед-ханни гьабурун патал акъвазна. Гьавиляй 1153 (1740) лагьай йисан 

августдин вацра Надир-шагь са пай кьушунарни галаз Аваристандиз рекье 

гьатна. Андалялрин магьалдин Чох хуьруьн кьилихъ галай дагълариз 

агакьайла, аварри адахъ галаз дяве авуна, кьве патайни гзаф инсанар телеф 

хьана. Дагълар физ четинбур хьун себеб яз ва кьуьд алукьзавайдини акуна, 

шагь кьушунни галаз Къази-Къумухдиз хтана ва и йисуз кьуьд Дербентдин 

кефер пата101 акъудун меслятна. 

Къази-Къумухдай Надир-шагьди уцмий Агьмед-хан Къайтагъдиз 

ракъурна ва адаз вич Дербентдиз къведалди аниз Къайтагъдай вичин инсанар 

куьчарунин буйругъ гана. Шагьди гьакI уцмийрихъ галаз вичин кьушундин 

са пайни ракъурна ва ам Къайтагъдай яна Дербентдин кеферпата кьуьд 

акъудун патал тайинарнавай чкадал агакьарун эмирна. 

Ахпа Надир-шагьди Къази-Къумух шегьердай Сурхай-хан ва адан хзан 

кIвалин къуьжни гваз акъудна, вичихъ галаз тухвана ва икI амай кьушунарни 

къачуна, ам Къумухдай Куьре округдиз рекье гьатна. Амма Чирагъ хуьре 

шагьдиз чир хьайивал, уцмий Агьмед-хандихъ галаз ракъурай адан десте 

Ганкайдин дередив агакьайла, уцмийди кIвачинарнаваз хьайи къайтагъвийри 

адан рехъ атIана, дестедикай гзаф инсанар яна кьена, балкIанар, фургъунар ва 

маса шейэр къакъудна. 

И ван хьайила, Надир-шагьдиз уцмий Агьмед-хандикай ва 

къайтагъвийрикай хъел атана ва ада ТIифлисдай, Тавриздай ва Ардебилдай 

Дербентдиз техил, недай суьрсет, гзаф кьадар кьушунар, чарасуз вири шейэр 

агакьарунин буйрутъ гана. Дугъриданни, иниз жуьреба-жуьре чкайрай 

суьрсет, кьушунар ва чарасуз вири шейэр гъунни авуна. Ахпа гьа и йисан 

октябрдин вацран сифте кьилерай шагь Дербент шегьердиз атана ва ана 

Сурхай-ханни вичин хзан галаз ацукьарна. Са гьафте кьван ина акъудайдалай 

кьулухъ шагь вичин хъуьтIуьн лагердиз куьч хьана. 

Иниз куьч хьайидалай гуьгъуьниз шагьди Къайтагъдин мулкара инал-

анал, шамхалдин мулкунин сергьятрал къведалди, акьван чIехибур тушир 

сенгерар ягъиз туна ва дагъдин хуьрерин агьалийривай агъадихъ эвичIна 

чпин никIера магьсулар цаз тежедайвал, анра къаравулар акъвазарна. Ахпа 

ада лагерда вичиз ва вичин хзандиз кIарасдикайни нацIарикай кIвалер эцигиз 

туна, ва аваданлух туькIуьрна, ам и кIвалера ацукьна. 

Виле-кьиле авачир автор тир за хабар гузва, хъуьтIуьз ам акъвазай и 

чкадиз гила Иран-Хараб102 лугьузва. Ихьтин тIвар гунин себеб ам я хьи, ина 

хъуьтIуьз шагьдин кьушундиз еке магьрумвилер хьана: къайтагъвийри 

чуьнуьхиз абурун балкIанар ва маса эменни тергна, гьакIни лагердай текдиз 

экъечIна гъиле гьатай инсанар ягъиз кьена. Гьавиляй и чкадиз «Ирандин 

харапIа» лагьана тIвар гана. Масабуру идан гъавурда твазвайвал, ина вичин 

кьушун ва хзан галаз ацукьна, шагьди Персиядиз тIимил фикир гузвай, и 

арада ана лагьайтIа, чпи Иран чкIай гьалдиз атунал гъайи жуьреба-жуьре 

татугайвилер кьилел атана ва и кар себеб яз и чкадиз «Ирандин харапIа» 

лагьана тIвар ганвайди я. 

Кьуьд ина акъудна, Надир-шагьди гатфарихъ майдин вацран 17 лагьай 

юкъуз103  вичин кьушундин тайин са пай Табасарандин хуьрерин винел 

ракъуруналди, ада абурун гьайванар ва тухуз жедай эменни тарашиз, хуьрер 

харапIайриз элкъуьриз ва гзаф инсанар дустагъиз туна. Шагь вич Сурхай-хан 

ва шамхал Хаспулат-ханни  къачуна, Вини-Къайтагъдин хуьрерин винел 

фена, ада гьабурни харапIайриз элкъуьрна ва гьатта кьушун Къара-Курейш, 

уцмий Агьмед-Хандин къеле къачун патални рекье туна. Ина ханди мягькем 

сенгерар янавай. Дяве ийиз атай Надир-шагьдин кьушундин аксина ада 

вичивай кIватIиз хьайи дестедихъ галаз санал женг кьиле тухвана. Кьве 

патайни гзаф телеф хьана. Уцмий Агьмед-хан, хзанни къачуна, инай 

Аваристандиз катна, Надир-шагьдини винидихъ тIвар кьунвай адан къеле 

чукIурна, вичин патав дестедикай амукьай къайтагъвийриз эверна ва 

несигьатар гуналди, абур тахсир хиве кьадай кьван чкадал гъана. Ахпа 

Дербентдиз хтана, шагьди и шегьердин гьакимвиле курукливи Магьамед – 

Алихан тайинарна ва адан патав кьушунни туна. 1154 (1741) йисуз Кьвед 

лагьай канун вацран104 8-юкъуз Надир-шагь Дербент шегьердай Къуба 

уезддиз, анайни ахпа Ширвандиз ва Мугъандиз рекье гьатна. 

Эхиримжи сеферда Дагъустанда икьван яргъал вахтунда хьайи чIавуз 

Надир-Шагьди чIугур вири зегьметар бада фена, гьикI лагьайтIа, ам инай 

хъфейдалай гуьгъуьниз, винидихъ тIвар кьунвай Аваристандиз катай Сурхай-

хандин хва Мегьамед-Хандиз, гьинай ятIани чидач, нер кукIвар хьанвай, Сам 

тIвар алай са иранви жагъана ва ада ам Дагъустанда майдандиз акъудна, им 

яна кьейи султан Гьуьсейн-Шагъдин хва я, афгъанри Персияда и шагь яна 

кьейила, ада вичин кьил катуналди къутармишна ва гила Персиядин гьукумат 

Надиран ваъ, и касдин гъилик хьун лазим я лагьана ван чукIурна. Ихьтин 

ихтилатар ийиз адаз Аваристандай ва Дагъустандин гьакимрин, башчийрин 

арадай вичин тереф хуьдайбур жагьана, Къази-Къумух ада вичин патал 

желбна, Самахъ галаз Куьре округдиз атана, гьанани чкадин агьалияр вичин 

патал гъана ва Къуба уезддиз рекье гьатна. Къайтагъдин ва Табасарандин 

агьалиярни ада вичин патаз чIугуна. Вири и крарикай Дербентдин гьаким 

курукливи Мегьамед-Али-Ханди Надир-шагьдиз хабар гана, Адани 

Мегьамед-Али-Хандиз куьмек яз инай кьушунрин тайин са пайни галаз 

Гьайдар-Хан ракъурна. Ширвандин агьалийри, Мегьамед-Хандин терефдарри 

Гьайдар-хандин рехъ атIана ва ам Шемахидинни Шайрандин  арада яна 

кьена, адав гвай шейэр тарашна. И шартIара Ширвандин агьалийри 

Мегьамед-Хандиз ва Самаз тади гьалда Шемахидиз атун, ина Надира 

тайинарнавай хан ва адан десте дарбадагъ авун меслят къалурна. Мегьамед-

Хандини Самахъ галаз Шабрандин къеледа Къуба уездда Надиран хан 

Устаджал Абдал-Хан вичин вири дестени галаз са шумуд юкъуз элкъуьрна 

кьурдалай гуьгъуьниз  кукIварна, адан вири эменни тарашна ва гьатта адан 

руш Мегьамед-Ханди вичиз пабвилиз къачуна, ахпани адакай Кьвед лагьай 

Сурхай-Хандин диде хьана. ИкI Къуба уезддин Шабрандин къеледа гьукум 

Мегьамед-Хандин гъиле гьатайдалай кьулухъ Куьре округдин КьепIиррин 

хуьре вацIун къерехдал Надир-Шагьди эцигнавай къеледин кьве партиядиз 

пай хьайи гарнизонда бунт къарагъна. Ина мугъанвийри афшарвияр 

кукIварна, къелени МегьамедХандин гъиле вугана ва чебни аданни Саман 

патал элячIна. Гьа икI Куьре округ Надира эцигнавай ксарикай азад хьана, 

чпин гьаким Дербентдин хандин (Мегьамед-Али-хандин) гъиликай хкатна ва 

Мегьамед-Хандин табийвилик акатна. Мегьамед-Хан Самахъ галаз Къуба 

уезддай Ширвандиз рекье гьатна ва ширванвийрин куьмекдалди абуру 

Аксуда Надир-Шагьди эцигай цIийи шегьер кьуна. Ахпа Эривани шегьерда 

яшамиш жезвай Азербайжандин гьаким Ашур-Ханди идан гьакъиндай 

Туьркиядин сергьятдал атанвай Надир-Шагьдиз хабар гана. Надир-Шагьдини 

Ашур-Хандин куьмекдиз са кьадар кьушунарни галаз афшарви Керим-Хан, 

пачагьдин хва Насрулла-Мирза ва Фатали-Хан, адан цIувад агъзур касдикай 

ибарат хсуси кьушунни галаз, рекье туна ва абуруз фена Мегьамед-Хандин ва 

адан терефдаррин аксина дяве авунин буйругъ гана. 

1154 (1741) лагьай йисуз Надир-Шагьдин патай Аксудиз атай ханаринни 

Мегьамед-Хандин ва Саман терефдаррин арада къизгъин женг кьиле фена. 

Магълуб хьайи Мегьамед-Хандинни Саман терефдарар катна. Мегьамед-

Хандал вичелни  и женгина хер хьана, амни кьулухъ элкъвена хъфена. Сам 

лугьузвайдини (виликдай вич султан Гьуьсейнан рухвайрикай сад я лугьуз 

Азербайжандиз атайла, Надир-шагьдин стха Ибрагьим-Ханди ам нер атIана 

ахъай хъувурди тир) и сеферда Гуржистандиз катна, ана кьуна дустагьна, 

Надир-шагьдини адан са вилни акъудна ахъай хъувуна. Амни Туьркиядиз 

рекье гьатна, анай  Гуржистандиз вичин терефдаррин са десте галаз хтана. 

Мегьамед-Хандин ва Саман патал алайбурукай гзафбур кьена, агъзур касдив 

агакьна чпин пайдахарни гваз ханарин терефдарри есирда кьуна. Винидихъ 

тIвар кьунвай Фатали-Ханди шегьер тарашиз туна, гьакIни лезгийрихъ галаз 

сад хьанвай ширванвийрикай гзафбур телефна ва са кьадарбур дустагъра 

туна. 

Ахпа Надир-шагьди, Туьркиядин сергьятдилай хтана, Бердаа шегьердин 

къерехра, вичиз ина кьуьд акъудиз кIанзавайди  къалуруналди, кьушунар 

ацукьардай хъуьтIуьн кIвалер гьазуриз башламишна, ахпа лагьайтIа, бирдан 

хъуьтIуьн цикIиз, январдин (1712 лагьай йис) 11-юкъуз ам атлуйрин 

дестеярни галаз Дербентдиз рекье гьатна. Дербент шегьердай фейидалай 

агьалийрин къайгъусузвиликай менфят къачуна, вичин десте кьуд чкадал 

пайна ва гьар са десте са патахъ: Къайтагъдиз, Табасарандиз, Терекемедиз ва 

Даргийрин округдиз ракъурна. Анрин агьалийривай абуру чпелай алакьдай 

кьван лапагар, маса гьайванар къакъудна, хуьрер чукIурна ва хейлин 



95 
 

къарамалар, куьлуь карч алай гьайванар, маса шейэр ва есирар гваз 

Дербентдиз хтана. Ина вичин патав атай гьуьрметлу ксар, тухумрин кьиле 

авайбур ада лап хъсандиз ва хушвилелди кьабулна, Дербентдин гьакимдин 

ихтиярдани чарасуз герек тир кьван кьушун туна, амай атлуяр галаз 

Табасарандай яна ам Куьре округдиз, анайни Къубадин уезддиз фена. 

Гуьгъуьнлай Бердаадин патав гвай хъуьтIуьн лагердиз рекье гьатна ва и 

йисан февралдин вацран 5-юкъуз ам сагъ-саламатдиз чкадал агакьна. 

Надир-шагь кьуд лагьай сеферда Дербентдай хъфейдалай кьулухъ ина 

мад кьетIен агьвалатар кьиле фена. 1157 (1744) лагьай йисуз гад Нухадин 

дачада акъудиз кIанз, Надир-шагь аниз куьч хьайила, Нухадин агьалияр, 

чпин башчивиле Гьажи Челеби Къурбан-огълы хкяна шагьдиз акси женгиниз 

къарагъна. Шагьди са гьихьтин ятIани серенжемар кьабулна куьтягь 

тахьанмаз аданни Туьркиядин арада мидявал гьатна ва и карди адан  фикир 

муькуь патахъ алудна. И макъамда Дагъустандин вири гьакимри чеб 

Туьркиядиз муьтIуьгъ тирди къалурна ва абуруз и пачагьлугъдин кьиле авай 

султан Магьмуд-ханди мергьяматлувилин грамотаяр, тIварар, пулар, 

дережаяр, къуллугъар гана. Кьилди къачуртIа ихьтинбур: 1) Къайтагъдин 

уцмий Агьмед-хандиз Оттоманрин империядин везирдин тIвар, 2) и 

уцмийдин хва Хан-Мегьамедаз пашадин дережа, 3) женгутайви Агьмед-хан-

бегдиз кьушунрин инспектордин тIвар, гьакIни Дагъустанда шамхалдин 

къуллугъ ва къад кисе пул,105 4) Табасарандин майсумдиз кьве бунчук ва къад 

туман пул, 5) Табасарандин кьадидиз кьве бунчук106 ва къад туман пул,107 6) 

цIахурви Мегьамед-бегдиз кьве бунчук, а мулкара чIехидан ихтиярар ва са 

кьадар пул. Ибурулай гъейри, мумкин я ихьтин тIварар ва къуллугъар 

масабурузни гана жеди, амма тайиндаказ гьисаба кьунвайбур яз чаз анжах гьа 

ибур жагъана. Туьрквери кьетIендаказ чIехи дережадиз Сурхай-хандин хва 

Мегьамед-хан акъудун лазим тир, гьикI лагьайтIа, ам Надир-шагьдиз 

эсиллагь муьтIуьгъ хьайиди тушир ва сифтедилай ахирдалди адан душман яз 

хьана. 

Дагъустандин агьалияр Надир-шагьдивай тамамвилелди къерех хьана, 

шагь вични ада жаза гунин ва маса са гьихьтин ятIани гьерекатар кьиле 

тухудалди Хорасанда 1160 (1747) лагьай йисуз Фатхабад тIвар алай чкада яна 

кьена. И хабар Дагьустандив агакьайвалди, адан терефдарар ва гьакимар тади 

гьалда инай кат хъувуна. Шагь яна кьиникьин агьвалат икI кьиле фейиди я. 

Эхиримжи вахтара Надир-шагьди, гьихьтин са вилаятда хьайитIани тахсир 

квай са шумуд кас жагъайла, санлай вири вилаят тахсирлу яз гьисабзавай ва 

гьахъсуз жазаяр гунал гьалтайла, вири сергьятрилай элячIзавай, лап са 

куьлуь-шуьлуьдилайни ада агьалийрин эменни тарашиз тазвай, вири чкайра 

са гъвечIи тахсир акуртIани еке зулумар ийизвай, инсанар ягъиз рекьизвай, 

абурун кьилерикай минараяр туькIуьрзавай.  Гьатта вичиз мукьвабурни, 

къуллугъзавайбурни бинесуз шак гъиз масабурун чIалариз, фитнейриз яб гуз 

асмишзавай. Мисал яз, бинесуз шак гъана вичин хва Ризакъули-Мирза ада 

хаин яз гьисабна ва адан вилер акъудна. Гьа иниз килигна шагьди вич 

тухузвай тегьердилай нарази хьанвай адан къуллугъчийри ва везирри ам яна 

рекьидай рехъ жагъуриз башламишна. Гьеле яна рекьидалди, Хорезмдай 

Дагъустандиз къведайла, Никодим тIвар алай са гадади чухурда авай 

тарцихъай ам тфенгдай яна, амма гуьлледи адал гъвечIи хер авуна, залан 

нетижаяр галачиз ам сагъ хъхьана. Гьелбетда, им а гадади вичи-вичелай ваъ, 

са бязи гьакимрин ва къуллугъчийрин тапшуругъдалди авунвай кар тир. 

Куьрелди, адалай икьван нарази хьанвай гьакимри ва къуллугъчийри 1160 

лагьай йисан Джамадуль-Ахар108 вацран 11-йифиз чинебан икьрар кутIунна 

ва са шумуд кас шагьдин алачухдик ракъурна, ам яна рекьиз туна. И кар 

авунин кьиле акъвазнавайбур Мегьамедбег-Къаджар Эриванви, Афшар-

Орумдин аскер Коджа-бег ва абурухъ галай амай ксар тир. Эгер са вуч ятIани 

ахъайнаватIа, Аллагь чIехи ва мергьяматлу я, ада гъил къачуда. 

8-КЬИЛ 

Надир-шагь кьейидалай гуьгъуьниз Урусатди пуд лагьай сеферда  

дяведалди къачудалди Дагъустанда кьиле фейи вакъиайрикай 

 

Надир-шагь кьейивалди чеб-чпелай адан гьакимар ва терефдарар 

Персиядиз хъфейла, ина агъадихъ галай гьакимар пайда хьана: 

1) Нуха уездда халкьди хкягъай винидихъ тIвар кьунвай Къурбанан хва 

Гьажи Челеби; 

2) Ширванда халкьди хкягъай Суфибениядин хва Гьажи Мегьамед-Али; 

3) Бакуда халкьди хкягъай Даргях-хандин хва Мегьамед-Мирза-хан; 

4) Къубадан уездда Худат къеледа резиденция аваз, анин виликан хан 

Гьуьсейн хан, Султан-Агьмед-хандин хва. Надир-шагьди ам уцмий 

Агьмедхандин рушал эвленмишнай, Гьуьсей-ханни гьа уцмийдин 

тухумдикай я; 

5) Куьре ва Къази-Къумух округра Сурхай-хандин хва Мегьамед-хан, 

ада лагьайтIа, эхиримжи вахтара Аваристандай Сам тIвар алай кас галаз 

атана, и округар вичин гъилик кутунвай. Адан буба Сурхай-хан ислягьдаказ 

фена КIатIрухрин хуьре ацукьна ва ана вич рекьидалди Аллагьдиз ибадат 

ийиз хьана; 

6) Кьиблепатан Табасаранда виликдайни вичин гъиле ина ихтиярар аваз 

хьайи майсум Мегьамедан хва майсум Муртузали; 

7)  Кеферпатан Табасаранда вичин гъиле ина ихтиярар аваз хьайи 

Рустам-Кьадидин хва Муртузали-Кьади;  

8) Къайтагъда и йисуз уцмий Агьмед-хан кьейила, уцмийдин чка кьур 

адан хтул Амир-Гьамза, Хан Мегьамедан хва; 

9) Таркида виликдай хьиз гилани шамхал яз амукьай Хаспулат-хан; 

10) Аваристандани Хунзахда виликдай хьиз гилани Умаханан хва 

НуцIалхан; 

11) Мехтулидин мулкара Агьмед-хандин хва женгутайви Мегьти-бег, 

садбуру адан эсил-бине аваррин ханарикай, масабуру иниз виликдай атай  

Крымдин татаррин тухумдикай ялда; 

12) Дербентда жемятди хкягъай Мамед-Гьуьсейн-бег, Имам-Къули-

хандин хва; 

13) ЦIахуррин магьалда ва Елисуда жемятди хкягъай Гьуьсейн-хан-бег; 

14) Эндерида ва Аксай округда Султан-Мутан эвледрикай тир 

гьакимар.  

Надир-шагьди вич Дагъустанда хьайи чIавуз Буйнак хуьруьн гьаким, 

Муртузалидин хва, ада вич шамхал Хаспулат-хандихъ галаз душманвилелди 

тухузвайвиляй, дустагъна. Астрабаддиз акъудна, амма шагь яна кьейила, и 

Мегьти Астрабаддай Туьркестандиз, анайни къалмукьрин патав фена, 

абурукай вичиз кьушун кIватIна, и кьушунни галаз Дагъустандиз хтана. Адан 

къаршидиз Хаспулат-ханди дагъустанвийрикай ибарат кьушун ракъурна ва 

абурун арада Къазанище хуьруьн патав еке женг кьиле фена. Кьве патайни 

кьейибур гзаф хьана, амма эхирдай Дагъустандин тухумрин кьилерикай 

регьимлу инсанар арачияр яз экъечIна, абуру шамхал Мегьтидихъ галаз 

меслят хъувуна ва виликдай хьиз адаз вичин Буйнакдин мулкарай чка хтана. 

Гуржистандин губернатор Ираклий-ханди, гуржийрикайни 

эрменийрикай кьушун кIватIна, мешвера тухун багьна кьуна, Генжедин патав 

гвай чкадиз Генжедин хан Шагьверди-хандиз, Къарабагъдин хан Кязим-

хандиз, Эривандин хан Гьуьсейн-хандиз ва Нахичевандин хан Гьайдар-Къули 

хандиз теклифна, абур вири дустагъна ва ТIифлисдиз ракъуриз башламишна. 

И вахтунда велвела гьатна ва и вилаятрин агьалийри ва винидихъ тIвар 

кьунвай Гьажи-Челебиди Нухадин уезддай тир вичин дестедихъ галаз санал 

кIватI хьана, гуржийринни эрменийрин аксина Генжедивай зур сятинин 

мензилда, къизил Къая тIвар алай чкада еке женг кьиле тухвана ва 

дустагънавай ханар азад хъувуна. И женгина кьве патайни гзаф инсанар 

телеф хьана. Гуржистандин губернаторни еке кьушун кIватIна Джар 

райондиз атана. Адаз виликан йисара гуржийрикай мусурманар хьайи 

енгилойвияр ислам диндилай алудна хашпара диндал хкиз кIанзавай. И 

чIавуз Джар райондин агьалияр, гьакIни маса дагъустанвияр ва Нухадин 

гьажи Челеби вичин дестедихъ галаз кIватI хьана ва Кьаныкь-чай вацIун 

чапла патан къерехдал  абурунни Гуржистандин губернатордин арада 

къизгъин женг башламиш хьана, кьве патайни гзаф инсанар кьена, гуржияр 

кIаник акатна ва элкъвена атайвал хъфена. 

1155 (1742) лагьай йисуз Къубадин хан Гьуьсейн-Али-ханди, и уездда 

кьушун кIватIна, ам вичин хва Фатали-Агъа кьиле аваз Сальяндиз ракъурна. 

Фаталиди и мулк анин Ордубадви Ибрагьим-хандивай къакъудна, вич 

гьакимвиле акъвазна. 

1157 (1744) лагьай йисуз Къубадин хан Гьуьсейн-али-хан кьена. 

Сальянда дяве авуна гьакимвиле акъвазай адан хва Фатали-Агъадикай 

Къубадин уездда бубадин чкадал хан, гьакI Сальяндани хан хьана. ТIварни 

Фатали-хан гана. Ам шиирар теснифунал рикI алай кас тир. Адан тупIалдал 

кхьенва109: 

 

Кхьенвайвал сад Аллагьдин ктабда, 

Феталиди дяве авун тIалабда. 

 

Вичин уьмуьрдин эхир кьиляй ада кхьей шииррик агъадихъ галайдини 

акатзава: 

Багьа уьмуьр харжайла, авамвилеваз, 

Са пашманвал авун я амукьдайди чаз. 

ЧIалахъ жемир гуьзелдин чIулав тилерин, 

Вун хатадик кутада адан сирери. 

Жув барбатIиз тадалди къайгъусузвиляй, 

Даимвал фикирда яхъ сифте кьиляй, 

Лавгъавалда цекврени вичин жуьреда 

АватIани рикIе гъам, зи чин хъуьреда. 

Вуч лугьун кьван? Жува-жув квадарнава за, 

Зи ниятрин назиквални гадарнава за. 

Назиквални, тазавални жеда цуькверихъ, 

Йиф элкъвейла, ракъинин нурлу экверихъ, 

Жагъурзамач манийрин гуьзел чешмеяр, 

Шаир инжи110 алцумдай чIура уьлчмеяр. 

 

Надир-Шагь кьейила, Дербентдин ханвиле хкягъай Мамед-Гьуьсейн-хан 

Имам-Къули-хан-огълыди вич тухузвай тегьердилай нарази хьанвай 

Дербентдин жемятди 1172 (1758) лагьай йисуз ам и къуллугъдилай алудна ва 

ханвиле винидихъ тIвар кьунвай Фатали-хан тайинарна. ИкI Къубадин ва 

Сальяндин мулкарихъ галаз санал адан гъиле Дербентдин ханвални гьатна. 

И арада Къази-Къумухдин хан Мегьамед-ханди, Сурхай-хандин хци, 

инай Нуха вилаятдин Ареш магьалдиз рекье гьатна, анин Мелик-Али тIвар 

алай бегдихъ галаз меслят хьана, кьушун Нухадиз тухвана. Кьейи Гьажи-

Челебидин чкадал Нухада гьаким яз хьайи адан хва Агъа-Киши-бегдиз, 

мешвера багьна кьуна, вичин патав эверна, ам яна кьена. Ана Мегьамед-

ханди Агъакиши-бегдин кIваляй, виликдай вичи некягь авур руш гужуналда 

акъудна, вири эменни ва девлет гваз Елисудиз ракъурна ва ина ам елисуви 

Алхас-бегдиз гъуьлуьз гана. Мегьамед-ханди, Нуха шегьерда ацукьна, 

чкадин агьалийриз югъ гузвачир ва абур адалай гзаф нарази тир. Эхирни 

Агъакиши-бегдин хтул Гьуьсейн-Агъади, Гьасан-агъадин хци Нухадай катна 

Дербентдиз фена. Фатали-хандивай куьмек гун тIалабна. Фатали-хандини 

Къубадин уездда кьушунар кIватIна, абур Гьуьсейн-агъадихъ галаз Нухадин 

уезддиз ракъурна. Атанвайбурухъ галаз сад хьана, нухавийри Мегьамед-хан 

вичин терефдарарни галаз Нуха уезддай чукурна ва ам элкъвена Къази-

Къумухдиз хтана. Нуха уездда Мегьамед-хандин гьакимвал яхцIур йикъалай 

виниз давам хьанач ва ам инай ахкъудайла, Нухадин хан винидихъ тIвар 

кьунвай Гьуьсейн-Агъадикай хьана. 

Дербент шегьерда, Къубада ва Сальянда хан хьанвай Фатали-хан 

бубадин патай Къайтагъдин уцмийрикай жезва, адан дидени уцмий Агьмед-

хандин руш я. Дербентда гьукум гъиле гьатай чIавуз ада Къайтагъдин уцмий 

Амир-Гьамзадихъ галаз мукьвавилин алакъаяр кIевелай мягькемариз 

башламишна ва и кар авун патал ам уцмий Амир-Гьамзадин вах Тути-

бикедал эвленмиш хьана. Са ара фейила, уцмий Амир-Гьамзадизни Фатали-

хандин вах Хадижа-бикедал эвленмиш жез кIан хьана. Амма Хадижа-

бикедик сифте бакуви Мелик-Мегьамед-ханди, Сад лагьай Гьажи Мирза-

Мегьамед-хандин хци лишан кутунваз хьайивиляй уцмий Амир-Гьамзадин 

мурад кьилиз акъатнач. И себебралди уцмий Амир-Гьамза Фатали-хандихъ 

ва бакуви Мелик-Мегьамед-хандихъ галаз къал-макъалдиз акъатна ва 

гуьгъуьнлай ада абурулай кьисас вахчудай серенжемар кьабулиз 

башламишна. Кьилди къачуртIа, Фатали-хан Дербентдай Къуба уезддиз фейи 

вахтунда уцмий Амир-Гьамзади Къайтагъдин округдин агьалийрикай 

атлуйрин еке кьушун кIватIна ва амни галаз Дербент шегьердиз атана. Ина 

авай вичин вах Тути-бикедал кьил чIугуникай багьна кьуна, ада вичин 

дестедихъ галаз санал Дербентдин Нарын-къеледиз гьахьна, ана Фатали-

хандин вири кIвалер, тупар, маса яракьар вичин гъилик авуна ва вич, Дербент 

идара ийиз жедайди акуна, иниз атанвайдан, Дербентдин жемят вичиз 

муьтIуьгъ хьун лазим тирдан гъакъиндай малумарна. И чIавуз Фатали-

Хандин паб, яни уцмий Амир-Гьамзадин вах, Тути-бикеди, стхадихъай катна, 

шегьердин жемятдиз туьгьметар авуна, ам вичин патал желбна ва адаз уцмий 

Амир-Гьамзадиз муьтIуьгъ жедай мумкинвал ганач. Нетижада Фатали-

Ханди, Къубадин уездда кьушун кIватIна хтана, Дербентдин къеле 

элкъуьрна кьуна. Уцмий Амир-Гьамза къеледа авай тупар ва тфенгар 

ишлемишна, пуд йикъан къене хура акъвазна, ахпа къеледа авай тухуз жедай 

эменни гваз йифиз Чарчи тIвар алай варарай экъечIна, вичин дестени галаз 

Къайтагъдиз хтана. Фатали-Хан Дербент шегьерда ацукьна. 

Са патахъай Къази-Къумухда ва Куьре округда гуж гъалиб авуна, хандик 

къуллугъ кьунвай Мегьамед-Хан, Чулак-Сурхай-хандин хва вичиз душман 

хьанвайди, муькуь патахъай Табасарандин майсумрихъ ва кьадийрихъ галаз 

мукьва хьуналди уцмий Амир-Гьамзадихъ вичиз акси гуьгьуьлар авайди 

акурла, Фатали-ханди шамхалдихъ ва даргийрихъ галаз дуст хьун патал 

жуьреба-жуьре камар къачуна ва ана вичин таъсир гужлу авуна. Кьилди 

къачуртIа, даргийрин агъсакъалар, гьакимар ада, жумартвал къалуруналди ва 

несигьатралди вичин патал гъана, абур гьамиша вичихъ галаз кIандай чкадиз 

тухуз ва абурун куьмекдалди яргъал вахтунда вичин мурадар кьилиз акъудиз 

хьана. Гьа и вахтунда Фатали-Ханди Къази-Къумухай тир Мегьамед-Хандин 

Ильдар-Бег тIвар алай амледин хва вичин патал желбна, Дербент шегьерда 

вичин наибвиле тайинаруналди, ам виниз хкажна. И Ильдар-Бег гзаф викIегь 

кас тир. 

1181 (1767) лагьай йисуз Фатали-Хан нухави Гьуьсейн-Хандихъ галаз 

сад хьана ва гьабуру чпин гъилик квай халкьар кIватIна Ширвандин винел 

фин, и вилаят дяведалди къачун ва чпин арада паюн кьетIна. Ахпа инай 

вичин терефдарар галаз Фатали-Хан, Нуха уезддай вичин итимар галаз 

Гьуьсейн-Хан Шемахи шегьердихъ рекье гьатайла, ана гьакимвалзавай кьве 

стха Мегьамед-Саид-Хан ва Агъаси-Хан, чпивай жедай кьван инсанарни 

кIватIна, къвезвайбурун аксина женг чIугваз гьазур хьана. Амма Фатали-

Хандини Гьуьсейн-ханди чкадин и ханар алдатмишна ва рахунар кьиле 

тухунин багьна акъудна, абуруз чпин патав атун теклифна. Агъаси-Хан 

Гьуьсейн-Хандин, Мегьамед-Саид-Ханни Фатали-Хандин патав фена. 

Фатали-Ханди вичин кьилив атай Мегьамед-Саид-Хан дустагьна ва яргъал 

вегьин тавуна, Дербент шегьердиз ракъурна ва ана дустагъда туна. Гьуьсейн-

Ханди лагьайтIа, вичин патав атай Агъаси-Хандин вилер акъудна, хзанни 

галаз ам Куьр вацIун къерехдиз акъудна ва Кутван тIвар алай чкадиз 

куьчарна. Ахпа Фатали-Хандини Гьуьсейн-Ханди Ширван вилаят кьуна, 

чпин арада пайна. Амма са тIимил вахт арадай фейила, Фатали-Ханди 

Гьуьсейн-Хандивай адан пай къакъудна. И чIавуз буьркьуь Агъаси-ханди ва 

адан вилер акъудай нухави Гьуьсейн-Ханди и сеферда гаф-чIал сад авуна, 

Фатали-Хандивай Ширван къакъудун патал серенжемар кьабулун кьетIна ва 

и кар ийидайвал Ширвандин агьалийрин са пай чпин патал желбна. И кар 

кьилиз акъудун патал абуру гьакIни Аваристандин хандивайни куьмек 

тIалабна. Икьрардин бинедаллаз Аваристандин Хунзах хуьряй Ширвандиз 

хандин рухваяр Пулач ва Магьамед-Мирза чпин халкьдин арадай кIватIнавай 

кьушун, гьакIни  Нухадин хан Гьуьсейн-Хан ва адахъ галаз гаф-чIал сад 

авунвай буьркьуь Агъаси-Хан Нуха уезддай кIватIнавай чпин терефдарар 

галаз Ширвандихъ рекье гьатна. Абуруз акси экъечIнавай Фатали-Хан 

кьушунни галаз вичин мулкарин сергьятдал атана,  женгиниз гьазур яз 

акъвазна. Кьве патайни са бязи ксари арачивал ийиз башламишна, гьикI 

ятIани кар ислягьвилелди куьтягьиз жезвайди тир, амма садлагьана маса 

ксарин десте женгиник экечIна. Кьве патайни кьейибур гзаф хьана, гьакI 

Авар хандин кьве хва Пулач ва Мегьамед-Мирзени кьена, абурун итимар 

элкъвена кат хъувуна Магълуб хьайи Гьуьсейн-Хан Нухадин уезддиз, 

Агъаси-Ханни Куьр вацIун къерехдал алай вич яшамиш жезвай Кутван тIвар 

алай чкадиз катна ва анра секин хъхьана ацукьна. 

Сад лагьай параграф 

А вахтунда Кьиблепатан Табасаранда и райондин майсумрин 

тухумдикай тир Шихали-бег Мирза-Огълы  тIвар алай касди майсум 

Мегьамедан хва майсум Муртузали яна кьена ва адан чкадал вич майсумвиле 

тайинарун патал, алахъунар ийиз башламишна. Амма Табасарандин уцмийди 

ва кьадиди кьиле авай маса ксарихъ галаз гаф-чIал сад авуна, майсумвиле яна 

кьейи майсум Муртузалидин лал хва Новрузбег эцигна, адан диде Ханум-

бике Къарахан-бег-къизы и лалдан къаюмвиле тайинарна. И дишегьлиди 

хцин ихтибарлу кас яз майсумдин везифаяр лап хъсандиз тамамарзавай. 

Майсум яна кьейи Шихали-бег Табасарандай Фатали-Хандин патав катна, 

адан лувак экечIна. 

Кьвед лагьай параграф 

1187 (1773) лагьай йисуз шамхал Хаспулат-Хан кьена ва, малум 

хьайивал, вичиз аялар авачирвиляй ада, вичин вахан хва Буйнакскдин гьаким 

Муртузали вичелай гуьгъуьниз шамхалвиле тайинарун веси авунваз хьана. 

Ам Муртузалидин хва Мегьтидин хва тир. Амма и шамхалдин стхадин хва, 

Сарар авачирди лакIаб алаз машгьур хьанвай Къазанищедин гьаким 

Магьамедаз уцмий Амир-Гьамзади, Умаханан хва Аваристандин хан НуцIала 

ва Эндеридин кьиле авайбуру куьмек гана. Вичи кIватIай халкьдин 

къуватралди и Сарар авачир Мегьамеда Муртузали шамхалвиляй акъудна, 

Таркидай чукурна, вичи Тишсиз-шамхал лакIаб къачуналди, шамхалдин чка 

кьуна. Амма са варз 

кьван алатайла, Фатали-Ханди ва Акъушадин жемятди Муртузалидиз куьмек 

гана, Сарар авачир шамхал къуватдалди алудна ва Таркида Муртузали 

шамхалвиле эцигна, гьикI лагьайтIа, а вахтара Дагъустанда шамхалар 

гьамиша Акъуша халкьдин111 фикир гьисаба кьуналди тайинарун адетдиз 

элкъвенвай.  

Пуд лагьай параграф  

1188 (1774) лагьай йисуз Аваристандин хан Умаханан хва хунзахви 

НуцIал-Хан, чIехи кьушун кIватIна, винидихъ рахай Ширвандин женгина 

хандин рухваяр тир Пулач ва Мегьамед-Мирза яна кьинай Фатали-Хандилай 

кьисас вахчудайвал, Ширвандин винел дяве ийиз фин патал гьазур хьана. 

НуцIал-хандин кьушундик гьакIни Куьр вацIун къерехдал яшамиш жезвай ва 

виликдай Ширвандин ханарин жергеда аваз хьайи, винидихъ тIвар кьур 

буьркьуь Агъаси-Хан, вичелай кIватIиз алакьай инсанарни галаз, экечIна. 

Фатали-Хан Къарабагъдиз фенвай чIавуз НуцIал-Хандини Агъаси-Ханди 

атана Шемахи кьуна. Амма Фатали-Ханди Къубадин ва Дербентдин 

агьалийрин арадай кьушун кIватIуналди, Бакудин хан Мелик-Мегьамед-

Хандивай куьмек тIалабуналди ва адаз кьушун галаз Ширвандин сергьятриз 

гьахьуниз эвер гуналди, еке къуватар гьазурна. ГьакIни Фатали-Хандин 

тIалабуналди гзаф кьадар даргияр атана Ширванда Фатали-Хандин 

кьушундик экечIна. Сад-садаз акси терефрин арада куьгьне шегьердин 

винидихъ, дар чкада инсафсуз женг кьиле фена. Буьркьуь Агъаси-ханди 

кIватIай дестеяр адахъ галаз санал катна, НуцIал-Ханди лагьайтIа, вичихъ 

галаз Аваристандай атай дестедихъ галаз санал, уьтквемдиз дяве авуна, амма 

эхирдай ам кIаник акатна ва Фатали-Хандивай ада вичин хатасузвал 

таъминарун тIалабна. Фатали-Хандини адаз хатасузвал таъминарда лагьана 

хиве кьуна, женг акъвазарна, вичин алачухдик тухвана, ислягьдаказ 

суьгьбетар ийиз башламишна. Гьа и алачухдик Бакудин хан Мелик-

Мегьамед-ханни квай. Са арадилай и алачухдин патав гваз хьайи даргийри 

Фатали-Хандиз ишарадалди чпин патав эверна ва гьар гьикI хьайитIани ина 

НуцIал-хан яна кьин чарасуз тирди истемишиз башламишна. Фахали-ханди 

разивал гана ва абуруни и чIавуз алачух элкъуьрна кьуна, аникай Мелик-

Мегьамед-хан хукудна, НуцIал-хан яна кьена. Адан дестедикай чIехи пай 

телеф хьана, амайбур катна чпин ватандиз хъфена. 

Гаудушандин женгиниз талукь параграф  

Винидихъ къалурнавай шартIара Ширванда Аваррин хан НуцIал-хан яна 

кьейи чIавуз Дагъустандин эмирри и кардай Фатали-хандин аксина дяве авун 

ва адаз жаза гун кьетIна. Къайтагъдин уцмий Амир-Гьамзади, Къази-

Къумухдин хан Мегьамед-ханди, шамхалдин къуллугъдал са варз кьван 

хьана, Фатали-хан себеб яз и къуллугъдилай алатай Къазанищедин гьаким 

Тишсиз-Мегьамеда ва Табасарандин кьиле авайбуру чпивай жедай кьван 

кьушунар кIватIна, абур Къубадин уезддин винел фидайвал, Самурдин 

къерехдал гъана. Къуба уездда кьушун кIватIна, Фатали-ханни абурун 

къаршидиз экъечIна. 1188 (1774) лагъай йисуз Къубадин уездда Гаудушан 

тIвар алай баябан чуьлда абурун арада къати женг кьиле фена, кьве патайни 

гзаф инсанар телеф хьана. Фатали-Хандин десте кукIварна, гьарма  сад саниз 

акъудна. И хан са кьадар инсанарни галаз инай катна, гьатта Къубадин 

уезддани акъваз тавуна, Сальяндиз хъфена. Къази-Къумухдин хан Мегьамед-

ханди Къубадин уезд кьуна ва ана хандин гьукум кьиле тухуз хьана. Ина 

Къазанищедин гьаким Тишсиз  Мегьамед  яна кьена, адан мейит уцмий 

Амир-Гьамзади инай гьуьрметдивди Къазанищедиз хкана. Ина гьакI Фатали-

хандин наиб къази-къумухви Ильдар-бег ва Фатали-хандин патав гваз хьайи 

Табасарандин уцмий Шихали-бегни яна кьена. 

Уцмий Амир-Гьамза-бегди Тишсиз-Мегьамедан мейит гваз хкведайла, 

гуя ана Фатали-хан кьена ва вичив гвайди гьадан мейит я лагьана ван 

чукIурна. И багьна акъудна, уцмий Амир-Гьамзадиз Дербентдиз мукьва 

хьана, шегьердиз гьахьиз ва ам кьаз кIанзавай. Амма адан вах, Фатали-

хандин паб Тути-бикедиз вичин гъуьл сагъ тирди ва уцмий Амир Гьамзадиз, 

виликдай хьиз, амалдарвилелди Дербентдиз гьахьиз кIанзавайди чир хьана ва 

ада Дербентдин къапуяр агализ туна, жемят ва ана амай кьуллугъчияр уцмий 

Амир-Гьамзадиз акси женгиниз гьазурна, къеле хуьнин карда еке кьегьалвал 

къалурна. Абурухъ галаз женг чIугурдалай ва Тишсиз-Мегьамедан мейиг 

Къазанищедиз ахгакьар хъувурдалай гуьгъуьниз, са кьадар атлуйрин кьушун 

кIватIна, Амир-Гьамза инай Бакудиз рекье гьатна. Вичин кьушунарни галаз 

къеледа авай Бакудин хан Мелик-Мегьамедхан атайбурун хура уьтквемдиз 

акъвазайвиляй, уцмий Амир-Гьамзадивай са затIни ийиз хьанач, анжах 

Мелик-Мегьамед-хандин балкIанрин рамаг ва маса гьайванар, гьакIни 

шегьердилай къецяй гъиле гьатай жемятдин мал-къара вилик кутуна ам 

Къайтагъдиз хтана. 

Кьейд: Гаудушандин женгина магълуб хьайи къубавияр ва Фатали-

хандин маса терефдарар магьрумвилери пашманарнатIани, абурун рикIерик 

чпин патай Дербентдин наиб къази-къумухви Ильдарбег кьини са жуьредин 

шадвални кутуна, гьикI лагьайтIа, и кас себеб яз халкь датIана ихьтин 

чуьруькрик акатзавай ва ада вичелай викIегь кас авач лугьуз фурсар ийизвай. 

Адан амалар акурла, а чIавуз са къубавиди икI лагьана: «Гаудушанда чи 

кьушун кукIварна, ятIани Ильдаран кьиникь агъзур тумандай я». Арадал 

атанвай гуьгьуьлрихъ галаз кьазвай и келимаяр вири халкьдин сивера гьатна. 

Вад лагьай параграф  

Фатали-ханди Гаудушандай катдайла, Шабрандай вичихъ галаз хьайи 

дербентви Мирза-бег Баятский Урусатдиз, а  вахтунин урусрин пачагь Кьвед 

лагьай Екатеринадин патав куьмек тIалабиз ракъурна. Ахпа са вахт арадай 

фейила, Фатали-хан Къуба уезддин хан Мегьамед-хан къазикъумухвидихъай 

чинеба, Шабрандай экъечIна, Муьшкуьрдин магьалдай яна, Дербентдиз 

атана. Фатали-хандал чан аламайди, ам сагъ-саламат яз Дербентдиз 

хтанвайди  ва ада къуватар кIватIзавайди чир хьайила, Къубадин агьалияр и 

уездда авай Мегьамед-хандивай яваш-яваш къерех жез, адан табийвиликай 

хкечIиз башламишна. Ихьтин дегишвилер акурла Мегьамед-хан Къубадин 

уезддай экъечIна ва гуьгьуьллудаказ Куьре округдиз ва Къази-Къумухдиз 

хтана. 

Гьижрадин 1189, хашпарайрин 1775 лагьай йисуз Урусатдай Фатали-

хандин куьмекдиз Дербентдиз генерал-майор Мед кьиле аваз кьушун атана, 

Фатали-ханни и генерал чпин кьушунар галаз Башлыдин патахъ рекье гьатна 

ва ана абуру уцмий Амир-Гьамзадин аксина дяве авуна. Уцмий Амир-

Гьамзадин дестеяр дарбадагъна, амукьайбур катна. Кьве патайни гзаф 

инсанар кьена, магълуб хьайибурувай гьайванар, шейэр къакъудна. Анай 

Фатали-хан кьушунарни галаз Терекемейдин хуьрериз атана, абур чукIурна, 

анрин агьалийрин эменни тарашна. Идалай кьулухъ Дербентдиз хтана, 

Фатали-ханди и кьушунар Куьре округдиз тухвана, ана Мегьамед-ханди  

кIватIнавай кьушунар гьарма сад саниз акъудна ва и магьалдин хуьрерай гзаф 

кьадар эменни тарашна. 

Ахпа Фатали-Ханди, вичин кьушунарни галаз Табасаран округдиз фена, 

Калук тIвар алай чкада табасаранрихъ галаз женг чIугуна, абур кукIварна ва 

гьанайни мал-девлет къакъудна, ам элкъвена Дербентдиз хтана. Эхирни, 

Фатали-Хан вичин гъилик квай чилерал мягькем хьайидалай гуьгъуьниз 

винидихъ тIвар кьунвай генерал кьушунни галаз Дербентдай Къизлярдиз 

хъфена112.  

И генерал хъфейдалай  кьулухъ Фатали-Ханди Дербентдин 

дустагъханада аваз ирид йис хьанвай Мегьамед-Саид-хан шадарна, адаз 

азадвал гана, гьакIни адан стха Агъаси-хан Куьрдилай Ширвандиз хкана, 

абурув Ширвандин мулкар вахкана, Агъаси-хандиз Алвендилай, Мегьамед-

Саид-хандизни Аксудай кIвал-югъ гана, абурун вилик анжах Фатали-Ханди 

вичиз муьтIуьгъ хьунин шартI эцигна. ГьакIни Фатали-Ханди Дагъустандин 

маса гьакимрихъ галаз хъсан алакъаяр туькIуьрун патал гзаф 

чалишмишвилер авуна. 

Ардебиль ва Генже тарашуниз талукь параграф 

Къайтагъдин уцмий Амир-Гьамза, вичин ксарикай ва маса 

дагъустанвийрикай пуд агъзурдав агакьна атлуйрикай ибарат кьушун 

кIватIна. Дербентдай Къубадин уезддай ва Ширвандай яна, Ардебиль 

шегьердихъ рекье гьатна. Чпин жемят хуьз къарагъай шегьерэгьлийриз 

ягъунар кьуна, шегьер тарашиз туна, ам еке мал-девлет гваз Генжедиз хтана. 

Инани шегьер тарашна, хура акъвазайбур яна кьена, ам Нуха уезддиз рекье 

гьатна, анай Ахцегьрин рекьиз экъечIна, Куьре округдай ва Табасарандай 

яна, вичин мулкарал хтана. Рекье гьалтзавай маса мулкарин агьалийри адаз, 

акси экъечIдай чкадал, кичIела гьуьрметар авуна.  

Ирид лагьай параграф 

Уцмий Амир-Гьамзадин патай вичиз хата тежедайвал Фатали-Ханди 

адан Хан-Мегьамед тIвар алай хтул са гьихьтин ятIани бурж вугуналди, 

адахъ галаз мидя авуна ва ам вичиз муьтIуьгъарна. Къуба уезддай Фатали-

Ханди ряятрин виш хзан акъудна, Дербентдин шегъердивай пуд 

фарсахдинмензилда авай чкада ацукьарна ва иниз Хан-Мамед-Къала тIвар 

гана. Абурухъ галаз иниз винидихъ тIвар кьунвай Хан-Мегьамедни 

куьчаруналди, уцмий Амир-Гьамзадин территориядал ада вичиз къаравулвал 

ийидай жуьредин  къуват арадал гъана. ГьакIни жуьреба-жуьре буржар 

вугуналди,  Фатали-Ханди Къазикъумухдин ва Куьредин округра хандин 

гьукум кьилиз акъудзавай Мегьамед-хандин Шагьмардан-бег тIвар алай хва 

вичин патаз чIугуна. ГьикI лагьайтIа; Мегьамед-хандиз Шагьмардан-

бегдилай вичин муькуь хва, Абдал-ханан рушаз хьайи Кьвед лагьай Сурхай-

хан гзаф кIандай ва и кар себеб яз Шагьмардан-бег бубадилай акьван нарази 

тир хьи, адакай хъелна ам Фатали-Хандин патав фена ва адахъ галаз сад 

хьана. И чIавуз Фатали-Ханди и Шагьмардан-бегдив виликдай Къуба уезддик 

акатзавай Гуьне магьалдин хуьрер ва Дербентдин мулкарик акатзавай  

КьепIиррин ва Кутуркуьредин магьалар вугана ва икI Фатали-Ханди вичинни 

Мегьамед-хандин арада адан хва Шагьмардан-бегадикай мягькем сенгер 

авуна ва  вичин сергьятар адакай хатасуз авуна. 

Лал Майсум кьинин себебрикай лугьузвай параграф  

Винидихъ лагьайвал, Кьиблепатан Табасаранда майсум Муртузали 

кьейидалай гуьгъуьниз адан Навруз-бег тIвар алай лал хва майсумвиле 

тайинарнай ва адан диде Ханум-бике Къарахан-бег-къизыди вичин хцин 

ихтибарлу кас яз адан мулк хъсандиз идара ийизвай. Амма 1190 (1776) лагьай 

йисуз Ханум-бике кечмиш хьана ва майсумдин мукьва-кьилийрикай сад тир 

Али-Къули Саид-оглы, адан къуллугъдал акъвазуникай багьна кьуна, лал 

майсуман патав атана ва йикъарикай са юкъуз амни адан кьве хва ада яна 

кьена. И къанлу Али-Къулиди майсумдин гьукум гужуналди вичин  гъиле 

кьуна. И кар ийидалди вилик вичихъ галаз икьрар туькIуьрай ксарни сад 

хъхьай вахтунда и къанлу вичин чкадал хъсандиз мягькем хьана. Али-

Къулидиз гьакIни Кеферпатан Табасарандин кьади Рустам-Кьадидини куьмек 

гана. Али-Къулидин амледин рухваяр тир Шихали-бег, Мамед-Гьуьсейн-бег, 

Зугьраббег, Шамхал-бег ва Мустафа-бег Фатали-Хандин патав фена ва 

адавай абуру, Гаудушандин женгина вичин къуллугъда акъвазна дяве 

ийидайла, чпин буба телеф хьайиди рикIел хкуналди, куьмек гун ва 

майсумдин гьукум Али-Къулидивай вахчуна чпив вугун тIалабна. Са вахт 

арадай фейила, са гьихьтин ятIани багьнадалди Фатали-Ханди майсум Али-

Къулидиз Дербентдиз эверна ам дустагъна, ахпа Сальяндиз рекье туна. 

Гуьгъуьнлай кьушунни галаз Табасарандиз фена ада майсумдин гьукум кьуд 

стхадикай яшариз чIехи Мамед-Гьуьсейн-беган гъиле туна ва ам Жарагъ 

хуьре ацукьарна. И кас кьейила, майсум адан стха Зугьрабакай хьана. 

Баян гун. Бубайри ва чIехи бубайри лугьуз хьайивал, Табасарандин 

округда мусурманрин кьиле эцигай майсумри ва кьадийри, ибурулай 

гуьгъуниз абурун эвледри и магьал, са хуьре яшамиш жез, идара ийизвай. 

Амма эхиримжи вахтара Хучни хуьре яшамиш жез меслятдалди идара 

ийизвай чIавуз абурун арада къал-макъал акъатна ва табасаран халкьдини 

кIватI хьана, инай майсумар Жарагъ хуьруьз акъудна, кьадияр лагьайтIа, Зил 

хуьруьз куьчарна, вични и магьал кьве патал пайна, кеферпад кьадийрив, 

кьиблепадни майсумрив вугана, абурун арада ислягьвал тайинарна113. 

Фатали-Ханди кьушун Дагъустандай  Гиляндиз  

ракъуруниз талукь параграф 

Надир-шагь кьейидалай кьулухъ къанни цIуд йисан вахтунда Персиядин 

пачагълугъдин кьиле Керим-хан Зенд тIвар алай кас хьана. Ирандин 

агьалийрин ихтибарлу касдин (векилдин) дережа къачуналди, ада уьлкве 

идара ийизвай. Ам кьейидалай гуьгъуьниз ина гьукумдин патахъай чуьруькар 

арадал атана. Гьукум гъиле кьаз кIанзавайбурун жергеда Агъа Мегьамед-хан 

Къажаран таъсир ва къуват гзаф хьана ва ада вичин мидяйрин винел 

гъалибвал къазанмишна. 

Адаз акси экъечIзавайбурукай сад тир Гиляндин  гьаким 

Гьидаятулаханди 1194 (1780) лагьай йисуз Къубадиз атана, Фатали-Хандивай 

вичив Гилянда Агъа-Мегьамед-ханди къакъуднавай гьукум вахкун тIалабна. 

Фатали-Хандини кIуьд агъзур касдикай ибарат кьушун кIватIна, ам 

дербентви Мирзабег Баятви кьиле аваз Гьидаятулахандихъ галаз адан 

вилаятдиз рекье туна. И кас меркез тир адан Решт шегьерда тахтуниз хкажна, 

Мирзабег вичин кьу- шунни галаз элкъвена хтана. 

ЦIуд лагьай параграф  

1199 (1785) лагьай йисуз Дагъустандин шамхал Муртузали кьейила, 

шамхалдин къуллугъдал адан гъвечIи стха Мегьамед атана. Мегьамедахъ 

галаз дуст ва адахъ галаз мукьва жез кIанзавай Фатали-Ханди адан Гичи-бике 

тIвар алай руш вичин хва Агьмед-агъадиз це лагьана. 1201 (1787) лагьай 

йисуз свас еке гьуьрметдивди Дербентдиз гъана ва жегьилар, еке межлисар 

авуна, эвленмишарна. И йисуз уцмий Амир-Гьамза кечмиш хьана ва 

Къайтагъдин уцмийвал адан Устар-хан тIвар алай стхадин гъиле гьатна. 

ЦIусад лагьай параграф 

Аваристанда хандин чка кьунвай ксариз виликдай нуцIалар лугьузвайди 

тир. Эхиримжи вахтара лагьайтIа, абурун тIварар ханар яз кьазва. Ислам 

гьатай макъамдилай цIикьвед лагьай (18 лагьай) эсирдалди абуру кьетIен 

викIегьвилер ва я игитвилер къалурайди тушир. Амма идалай кьулухъ абуру 

чпихъ еке къуват ва таъсир авайди успатна. ИкI, Ширванда яна кьейи НуцIал-

хандин бажанах Умахан тIвар алай хтулдихъ Аваристандин хан яз вири 

магьалда политикадин жигьетдай еке нуфуз авай (Умаханан тIварцIиз ва 

абурун тухумдикай тир маса ксарин гьа и тIварцIиз талукь яз са бязибуру 

лугьузвайвал, Умахан Омар-хан лугьудай тIварцIелай чIурукIа ишлемишна, 

арадал  атанвайди я. За гьисабзавайвал, икI баян гун дуьз я, гьикI лагьайтIа, 

Дагъустанда тIварар кьадайла, мукьвал-мукьвал абур масакIа лугьузва. 

Гьатта Мегьамед лугьудай тIварни Мугьама лугьуз ишлемишзава). И 

Умахана виликдай кьиле фейи вакъиайра яна кьейи вичин халу НуцIал-

хандин ва хандин рухваяр тир Пулачан ва Мегьамедмирзедин патахъай 

Фатали-Хандилай кьисас вахчудай вахт жагъуриз ва и кардиз гьазурвилер 

акваз башламишна. Фатали-Ханди виликдай вичи дустагъай Ширвандин 

ханар Мегьамед 

Саид-хан ва адан стха буьркьуь Агъаси хан азадна чпин мулкарал 

ахцукьарнавайтIани, абур аслу тушир гьакимрин чкадал алачир ва Фатали-

Хандин гъилик кваз идара авуниз мажбур хьанвай. ИкI, са сеферда Фатали-

Хан Ширвандиз фена Аксу шегьерда ацукьай чIавуз, винидихъ тIвар кьунвай 

Умахана Аваристандай вичин кьушунни галаз атана и шегьер элкъуьрна 

кьуна. Малум хьайивал, Фатали-Хандини мукъаятвал квадар тавуна, 

хатасузвилин серенжемар кьабулнавай кьван. ГьикI лагьайтIа, кIуьд вацран 

къене элкъуьрна кьур чIавуз абурун арада са кьадар женгер кьиле фена. Гьич 

са падни гъалиб жезвачир. Эхирни абур меслятдал атана. Адал асаслу яз 

Умахан инай хъфин ва Фатали-Хандихъ галаз мад душманвал тавун, Фатали-

Хандини вичин нубатдай адаз эменнидилай ва пуларилай гъейри, гьар йисуз 

Сальяндин мулкарилай харж гун лазим тир. ГьакIни Фатали-Ханди адаз 

вичин руш Пери-Жагьан-Ханум гун лазим тир. Фатали-Ханди Умаханаз 

гьикьван эменни ва пул ганатIа, Сальяндин доходрикай адаз са вуч ятIани 

ахпа гьатнатIа чидач, амма Фатали-Хандин рушакай адаз паб тахьайди малум 

я. ГьикI лагьайтIа, лишан кутунвай Пери-Жагьан-Ханум Фатали-Хан-

къизидин а чIавуз гъуьлуьз гудай яшар хьанвачир. Гуьгъуьнлайни ам 

Умаханаз кьисмет хьанач. 1211 (1796) лагьай йисуз Фатали-Хан кьейидалай 

гуьгъуьниз адал шамхал Мегьти эвленмиш хьана. 

ИкI, Умахан вичелай алудайдалай кьулухъ, Фатали-Хандиз ам 

Аваристандай иниз гъун вичи Ширванда ацукьарнавай Мегьамед-Саид-



113 
 

хандин ва адан буьркьуь стха Агъаси-хандин кар тирди ва и ксари адаз 

куьмек гайиди якъиндиз чир хьана. Гьа иниз килигна Фатали-Ханди и кьве 

ханни, абурун гьар садан кьве хвани галаз дустагъна ва вири ругуд касни 

Бакудиз ракъурна, гьана яна рекьиз туна. Ширванда амай абурун мукьва-

кьилийрикай Къарабагъдиз катна чеб къутармишай са бязибур квачиз, 

амайбуруз ада жуьреба-жуьре гужар ва зулумар  авуна. Идахъ галаз сад хьиз, 

ада яна кьейи буьркьуь Агъасидин чан аламай пуд хвани, адахъ вичихъ галаз 

яна кьейи кьве хва квачиз, вилер акъудна ахъайна. И тухумдиз (адал ал-

Серкяр тIвар алай) ва маса тухумриз Фатали-Ханди ихьтин жуьреба-жуьре 

зулумар ийиз акурла, муькуь тухумар катна Гьуьсейн-хандин хва, Нуха 

уезддин хан Мегьамед-Гьасан-хандин патав фена ва адавай чпиз Фатали-

Хандилай кьисас вахчуз куьмек гун тIалабна. Фатали-Ханди Мегьамед-

Гьасан-хандин бубадизни са гьихьтин ятIани писвилер авурвиляй, адан 

кьушунар са шумудра кукIварайвиляй и хандизни Фатали-Хандикай хъел 

авай. И кар себеб яз Мегьамед-Гьасан-ханди Женгутайдин гьаким Али 

Султан-бегаз, Мегьтибегдин хциз, куьмек гун тIалабзавай чар кхьена. 

Дагъустанда вичивай кIватIиз хьайи кьван атлуйрин кьушунни галаз и гьаким 

Нуха уезддиз атана Мегьамед-Гьасан-хандихъ галаз сад хьана ва адахъни 

адан кьушунрихъ галаз Ширвандиз рекье гьатна. Ина абуру Фатали-Хан авай 

Аксу шегьер элкъуьрна кьуна. Амма Фатали-Ханди ина авай кьушундихъ 

галаз шегьер хвена, Дагъустандин шамхалдивай куьмек тIалабна. Шамхалди 

Фатали-Хандин куьмекдиз Аксу шегьердиз Мегьти тIвар алай вичин хва 

кьиле авай кьушун ракъурна. И Аксуда абурун арада къати женг кьиле фена. 

Вични Мегьамед-Гьасан-хандин ва Женгутайдин гьаким Али Султанан 

кьушунар кIаник акатна, абур кьил баштан авуниз мажбурна, Мегьамед-

Гьасан-хан инай Нуха уезддиз катна, Али Султан лагьайтIа, шамхалдин хва 

Мегьтидиз куьмек гунин нетижада ажалдикай ва есирда гьатуникай хкатна, 

сагъ-саламатдиз ватандиз хтана. Амма адан дестедикай, гьакIни Мегьамед-

Гьасан-хандин дестедикай гзафбур кьена, са кьадарбурални хирер хьана. 

Персиядин тахтуниз хкаж жез кIанз Фатали-Хан кьушун галаз  

Ардебиль шегьердин винел финиз талукь параграф 

Гьижрадин 1202 (1788) лагьай йисуз вичин итимрикай жедай кьван 

кьушун кIватIна ва Талыш, Мугъан ва Шахсеван мулкарин гьакимарни 

къачуна, Фатали-хан Ардебилдин уезддиз рекье гьатиз гьазур хьана. Адан 

мурад иниз атана ва и вилаятда куьмек гьазурна, Иранда гьукум вичин гъиле 

кьун ва Зенд Керимхан кьейидалай гуьгъуьниз гьуьжет алаз хьайи и 

начагьлугъ вичин мулкарик кутун тир. И мураддалди Фатали-Ханди Ирандин 

сергьятрин патав гваз хьайи виликан вири гьакимар, башчияр ва жуьреба-

жуьре тайифаяр вичин патал желбна. Къарабагъдин хан Ибрагьим-хан 

лагьайтIа, вичин мулкарин хуьрер къачуз жедайбур туш лагьана, адав 

гатIумнач, амма адан табийвилик квай жемятдикай дуьзенра яшамиш 

жезвайбуру, Фатали-Хандиз муьтIуьгъ хьана, адахъ галаз гаф-чIал сад авуна. 

Фатали-Ханди гьакIни мешверадиз а чIаван Гуржистандин гьаким Ираклий-

хандизни теклифна. Адани Фатали-Хандин патав вичин тухумдикай Садыкь-

бег тIвар алай кас ракъурна ва адан арачивал аваз амни и кардин иштиракчи 

хьана (Садыкь-бег Гуржистандин гьакимдин тухумдикай ва Ирандин шагьри 

агъавалзавай чIавуз адан кIуьд лагьай улубубади ислам кьабулайвиляй ам 

диндал гьалтайла, мусурман тир). Фатали-Хандихъ галаз виликдай вичи авур 

дявейрал пашман хьана, Нухадин хан Мегьамед-Гьасан-ханни адахъ галаз 

меслят хъхьана ва и карда адахъ галаз шерик хьана. Вичин паб (Фатали-

Хандин вах) ракъурна, ада Фатали-Хандиз Нухадиз мугьманвилиз эверна ва 

адахъ галаз тамамвилелди са икьрардал атана. Гуьгъуьнлай вичивай жедай 

кьван еке десте кIватIна, Фатали-Хан Нухадай Генже шегьердиз рекье гьатна. 

Анин хан Жават-хана, къажар тухумдикай тир Шагьверди-хан Зияд-

огълыдин хци, вичин мулкунин къуллугъчийрихъ галаз Куьр вацIун 

къерехдал Фатали-Хан еке гьуьрметдивди къаршиламишна, Генжедин 

къеледиз хкана, адаз гзаф хъсанвилер авуна. Инай ам ва адан дестени 

къачуна, Фатали-Хан фена, Шамхордин патав Гуржистандин гьаким 

Ираклий-хандихъ галаз гуьруьшмиш хьана ва чинеба абуру чпин мешвера 

куьтягьна. Идалай кьулухъ дяве ийиз фин патал кьабулай къарар кьилиз 

акъудун абуруз са тIимил кьван яргъал вегьин чарасуз кар яз акуна ва гьакIни 

абуру Ирандин чилерал алай Къарадагъдин ва Тавриздин башчийрихъ ва са 

мус ятIани Фатали-Хандивай куьмек тIалабай Гиляндин Идаят-хан тIвар алай 

гьакимдихъ галаз чарар кхьиналди, виликамаз икьрар хьун хъсан кар яз 

гьисабна. Анай Ширвандиз хтана, Фатали-Хан кар кьиле тухун патал чарасуз 

серенжемриз гьазурвал акунал рикIивай машгъул хьана. Амма Аллагьди кар 

масакIа элкъуьрна: и чIавуз яргъалди са гьихьтин ятIани азардикди начагъ 

хьайи ам инай Бакудиз куьч хьана, ана авай вичин вахан патав ацукьна. 

Идалай кьулухъ 1203 (1789) лагьай йисуз мартдин вацран 23 лагьай юкъуз 

ина 54 йисан яшда аваз ам кечмиш хьана. 

Гьа и йисуз Къазикъумухдин хан Мегьамед-ханни кьена ва 

Къазикъумух, Куьре округра хан адан хва Кьвед лагьай Сурхай-хандикай 

хьана. И хандиз гьакIни «Хан-бутай» ва «Кумбутай» лакIабарни ганвай. Са 

бязи кагъазра ам гьа и тIварар алаз рикIел хкизва. Ихьтин тIварар гунин 

себеб адал вичин чIехи буба Сурхай-хандин тIвар хьун тир. Гьавиляй адаз 

Хан-Бутай лугьузвай. Им чIехи бубахан лагьай чIал я. Кумбутай лагьайтIа, 

еке чIехи буба лагьай чIал я. Къазикъумух чIалалди Кун екеди, Бутайни 

чIехи буба лагьай чIал жезва. 

Фатали-Хан кьейидалай кьулухъ адан чIехи хва Агьмед-агъадикай адан 

чкадал Агьмед-хан тIвар алаз хан хьана. Гьукум и Агьмед-хандин гъиле 

гьатайвалди, са мус ятIани Туьркиядиз катай Ширвандин агьалийрикай тир 

пуд стха Аскер-бегди, Кьасум-бегди ва Мустафа-бегди Нухадин хан 

Мегьамед-Гьасан-хандин патав атана, адавай кьушун къачуна, Ширван 

элкъуьрна кьуна. Вични Мегьамед-Гьасан-ханди вичин ихтибарлу кас, 

мукьва-кьили Гьажи-Мамедали-хандин хва Манаф-бег кьиле аваз вичин 

кьушунни ракъурна. Ахпа дяве авуна къачур мулк Мегьамед-Гьасан-ханди 

винидихъ тIварар кьунвай ксарин арада пайиз туна, Манаф-бегаз Аксу 

шегьер, муькуь пуд стхадизни Ширвандин амай чилер гунин икьрар 

туькIуьрна ам элкъвена Нуха уезддиз хъфена. 

 Мегьамед-Гьасан-хан анай хтайвалди чпикай ихтилат физвай пуд 

стхади ва ал-Серкяр тухумдикай тир абурун маса миресри Аксудиз куьч 

хьанвай Манаф-бег, гаф-чIал сад авуна, яна кьена ва адан чкадал чпин патай 

Мегьамед-Саид-хандин хва Аскер-хан тайинарна. Абурукай пис хъел атай 

Мегьамед-Гьасан-ханди Фатали-Хандин хва Агьмед-хандиз вичин кьушун 

галаз и патахъай Ширвандин винел фин теклифна, вич кьушунни галаз Нуха 

уезд галай патахъай къведайдакай, ахпани уьлкведин гьукум Агьмед-хандин 

гъиле твадайдакай лагьана. Фатали-Хандин хва Агьмед-ханни 

дербентвийрикай, къубавийрикай ва маса Дагъустандин лезгийрикай гзаф 

халкь кIватIна, Ширвандиз рекье гьатна. ГьакIни иниз Нуха уезддай вичин 

кьушун галаз Мегьамед-Гьасан-ханни агакьна. Гаф-чIал сад авунвай Агьмед-

ханди ва Мегьамед-Гьасан-ханди, Аксу шегьерда вичин десте галаз авай 

Аскер-хан элкъуьрна кьуна, кьве патахъай чуькьвена. Амма Аскер-ханди ина 

вад агъзур тумандив агакьна пул кIватIнавай. Вичин чинебан арачийрин 

куьмекдалди и пул ада аниз атанвай лезгийриз ришвет яз гана ва абурни 

жуьреба-жуьре багьнаяр акъудна, вахт лап чимиди я ва, эгер ина са шумуд 

юкъуз амукьайтIа, чеб вири цIаярин азардикди рекьида лагьана элкъвена 

хъфена. ГьакI Мегьамед-Гьасан-ханни хъфена. Абурун гуьгъуьналлаз 

Агьмед-ханни эхкъечIна Къуба уезддиз хтана ва са кьадар вахт арадай 

фейила, ина кечмиш хьана. Хан адан гъвечIи стха 13 йиса авай Шихали-

хандикай хьана, крар лагьайтIа, адан гъилик квай гьакимри ва министрри 

идара ийизвай. 

1206 (1792) лагьай йисуз Къайтагъдин уцмий Устар-хан кечмиш хьана 

ва уцмийдин чка адан мукьва-кьилийрикай тир Амир-Гьамзадин хва Алибега 

кьуна. 

Манаф-бег яна кьейидалай гуьгъуьниз Аксуда вичикай хан хьайи ва еке 

ришветар гана вичелай кьушун алудай Аскер-хан и къуллугъдал алаз йисни 

зур хьана. Ахпа жемятди ам алудна, ханвиле адан стха Кьасум-бег эцигна. 

Ханвиляй акъудай Аскер-хан, куьмек кIанз, Нухадин хан Мегьамед-Гьасан-

хандин патав катна, амма гьа ина ам амукьна. Са кьадар вахт арадай фейила, 

Кьасум-хандилайни нарази хьайи Аксудин жемятдиз ам алудна, адан чкадал 

маса кас эцигиз кIан хьана. Амма Кьасум-ханди инай Дагъустандиз Таркидин 

шамхалдин патав куьмек гун тIалабзавай чар гваз кас рекье туна ва 

шамхалдини Аксу шегьердиз Кьасум-хан хуьн патал еке кьушун галаз 

Шахбаз-бег тIвар алай вичин хва ракъурна. И шартIара Кьасум-ханди жемят 

лап кIеве туна, Шамхалдин патай атай атлуяр агьалийрин кIвалера ацукьарна 

ва жемятдив абуруз тIуьн-хъун гуз туна ва идалди жемят вичивай къакъудна. 

Гьа иниз килигна Шамхалдин хва вичин дестени галаз инай хъфейвалди вири 

жемятди гаф-чIал садна, Кьасум-хан къуллугъдилай алудна ва чпин ханвиле 

адан муькуь стха Мустафа-бег тайинарна. Ханвиляй акъудай  Кьасумхан 

инай Къубадин уезддиз катна, гьана ацукьна. 

 

ЦIипуд лагьай параграф 

1207 (1793) лагьай йисуз Къази-Къумухдин ва Куьредин хан Кьвед 

лагьай Сурхай-хан винидихъ тIвар кьунвай Мустафа-хандихъ ва Арештдин 

гьаким Шагьабудинахъ галаз икьрар хьана ва абуру Нуха уезд, Мегьамед-

Гьасан-хандивай  къакъудна, чпин арада паюн кьетIна. И икьрардал асаслу яз 

абур пудни чпивай кIватIиз хьайи кьван дестеярни галаз Нуха уезддихъ рекье 

гьатна. Амма Мегьамед-Гьасан-ханди Нухадин агьалийрикай ва Жардин 

лезгийрикай вичиз кьушун кIватIна ва атай дестеяр са-сад кукIварна, абур 

инай кат хъувуниз мажбурна. Сурхай-хан вичин, Мустафа-ханни вичин 

мулкариз хъфей чIавуз Мегьамед-Гьасан-ханди Арештдин султан 

Шагьабудин мадни кIеве туна ва ам вичиз муьтIуьгъарна. Гьатта ада вичин 

мулкарилайни гъил къачуна, ибадат ийиз Нуха шегьердиз атай чIавуз 

Мегьамед-Гьасан-ханди ам яна рекьиз туна. 

ЦIукьуд лагьай параграф  

Винидихъ тIвар кьур Кьасум-ханди катна Къуба уезддиз фена, Къубадин 

ва Дербентдин хан Шихали-хандивай вичин стха Мустафа-хандивай адан 

мулк вахчун тIалабна. И чIавуз Шихали-ханди Нухадин хан Мегьамед-

Гьасан-хандин вилик талукь тир теклиф эцигна ва ам и кардал желбна. 

Тайинарнавай вахтунда Мегьамед-Гьасан-хан вичин кьушун галаз Нуха 

уезддай, Шихали-ханни Кьасум-хандихъ ва вичин кьушундихъ галаз 

Дагъустандай Ширвандиз рекье гьатна ва абуру Аксу шегьерда Мустафа-хан 

адан дестени галаз элкъуьрна кьуна. Амма элкъурна кьуна вахт яргъал фена 

ва и чIавуз гзаф марфарни къваз башламишна, шегьердилай къеце авай 

кьушунрал четинвилер акьалтна ва абур чеб-чпелай чкIиз башламишна. Гьа и 

вахтунда шегьерда Мустафа-хандин дестедикай элкъуьрна кьунвайбурукай 

Сагдар магьалдин гьаким Омар Султана вичин са дестедихъ галаз экъечIна, 

кIватI хьанвай кьушунар гьарма саниз акъудна. Кьве патайни хейлин 

къурбандар хьайидалай кьулухъ Мегьамед-Гьасан-ханни Шихали-хан чпин 

кIвалериз хтана, Кьасум-хан лагьайтIа, хзанни галаз Къубадин ва Нухадин 

уездрин арада авай сергьятдал хтана, кIвал-югъ туькIуьрна, вичин 

терефдарарни галаз гьа ина ацукьна. 

1209 (1795) лагьай йисуз Къайтагъдин уцмий Алибег кьена ва адан 

чкадал уцмийвиле Агьмед-хандин хва Мегьамед-хандин хва Султан-хандин 

хва Рустам-хан тайинарна114. И Рустам-хандиз Мамай лакIаб ганвай. 

9-КЬИЛ 

Пуд лагьай сеферда урус кьушунар Дагьустандиз атана абур  

инай хъфидалди кьиле фейи вакъиайрикай 

Винидихъ къейд авурвал, Керим-хан Зенд кьейидалай гуьгъуьниз 

Ирандин пачагьвал кIандайбур гзаф авай ва абурун арадай Мамед-Гьуьсейн-

хандин хва Агъа-Мегьамед-хан Къажар амайбурулай викIегь хьана. И Агъа-

Мегьамед-ханди яваш-яваш Ирик, Фарсистан, Табаристан ва Гилян вичин 

гъилик авуна, са кьадар къуватар кIватIна ва Ирандин амай вилаятар 

муьтIуьгъардалди ва вичин шагьвал куьтягь жедалди ам авай къуватар галаз 

Гуржистандин ва Къарабагъдин винел фена. Къарабагъда ада Папахабад 

къеле (Шушадин къеле) элкъуьрна кьуна ва са вацран къене ана авайбур 

басрухдик кутурдалай гуьгъуьниз къеле къачуна, ахпани и уьлкведин 

агьалийриз чарасуз тапшуругъар гана, 1210 (1795)115 лагьай йисан 

сентябрдин вацран 12 лагьай юкъуз инай ам ТIифлисдиз рекье гьатна. 

Чуьнуьхунар авуналди, тарашуналди, инсанар ягъиз кьиналди шегьер ичIи 

авуна, ам вичи кьуьд акъудзавай Мугъандин чуьллериз хъфена, вири 

кьушунарни галаз гьана ацукьна. И вахтунда ада маса уездрин ва вилаятрин 

агьалийриз гайи теклифрин бинедаллаз Дербентдин, Къубадин, Нуха уезддин 

ва Бакудин гьакимри ва башчийри жуьреба-жуьре чарар кхьена адахъ галаз 

рейсадвал къалуруналди, чеб адан патав къвез ва я чпин векилар ракъуриз 

башламишна. Амма Нухадин хан Мегьамед-Гьасан-хандиз вичин 

шериквиликай Агъа-Мегьамед-хандиз вичин мидяй Ширвандин хан 

Мустафа-хандилай фад хабар гуз кIан хьана ва тади гьалда адан патав вичин 

векил Гьажи-Сеид-бег тIвар алай кас ракъурна. Идалди ада Агъа-Мегьамед-

хандин архавилик умуд кутунвай. И арада Гьажи-Сеид-бега, 

фендигарвилелди Мегьамед-Гьасан-хандик тахсирар кутуна, адалай Агъа-

Мегьамед-хандиз шикаятар авуна ва адаз хъел гъана. Ширвандин хан 

Мустафа-хандиз лагьайтIа, Мегьамед-Гьасан-ханди Агъа-Мегьамед-хандиз 

шерик тирвилин гьакъиндай вичелай фад малумарайди акурла, Агъа-

Мегьамед-ханди Мегьамед-Гьасан  хандиз яб гана, вичин эхир пуч 

ийидайдакай кичIе хьана ва ада вич муьтIуьгъ тирдан гьакъиндай хабар 

ганач. Ахпа, Агъа-Мегъамед-ханди Ширвандиз вичи эцигнавай гьаким 

Къажар Мустафахан кьушунни галаз рекье тур чIавуз, Мегьамед-Гьасан-

ханди вичин кьушун и касдин ихтиярда туна. Амма и гьакимдиз Аксу 

шегьердин винел фейила, Ширвандин хан, Мустафа-хан анин жемятни галаз 

Фет дагъдиз экъечIна, ана сенгерар яна, мягькем хьанвайди акуна. И кар 

акурла шегьерда амай эменни тарашиз туна, ахпа ам инай Агъдаш магьалдиз, 

анайни Хачмаз магьалдиз фена, вичин кьушунарни галаз Теркеш хуьре ял 

ягьиз ацукьна. И гьерекатрин вахтунда гьакимди Мегьамед-Гьасан-хандал 

къуллугъдин рекьяй гьич са карни тапшурмишзавачир ва адаз фикирни 

гузвачир. Себебни Гьажи-Сеид-бега кутунвай тахсирар тир. ИкI гьар 

жуьредин фитнейрик акатна, Мегьамед-Гьасан-хан вич-вичикай квахьай 

чIавуз, виликдай адахъай катна Дагъустанда яшамиш жезвай Селим-бега 

Джардин лезгийрин арадай кьушун кIватIна атана, Нуха шегьер къачуна. 

Адахъ галаз дяведиз экъечIай Мегьамед-Гьасан-хан магълуб хьана ва ам 

Нуха уезддай катна. Селим-бега  лагьайтIа, адан  ирид хвани яна рекьиз туна. 

Ахпа Селим-бега Нуха шегьердин агьалияр Гелесен-Гуьресен116  тIвар алай 

чкадиз куьчарна, ана сенгерар яна. Идалай кьулухъ Мегьамед-Гьасан-ханди 

Къажар Мустафа-хандин патав атана, вичиз куьмек гун тIалабна. Амма и 

касди ам дустагъна ва адан вилер акъудиз туна. Идан себебни ада Агъа-

Мегьамед-хандилай гьахьтин эмир атун яз малумарна. Ахпа Къажар 

Мустафа-ханди буьркьуь Мегьамед-Гьасан-хан и гьалда аваз дустагънавайди 

яз Тавриздиз ракъурна. Са арадилай и гьаким Мустафа-ханди кьушундин 

чIехи пай ина туна, кьвед-пуд виш кас инсанар галаз вахтуналди Агъа-

Мегьамед-хандин патав фин мяслятна. Рекьиз экъечIай чIавуз Ширвандин 

агьалийри гьужумна ам яна кьена ва адахъ галай инсанрин чIехи пай 

кукIварна. Абурукай чан аламай са бязибуру и агьвалатрикай Агъа-

Мегьамед-хандиз хабар гана. Хачмаздин магьалда амай адан кьушунни 

элкъвена чпин лагердиз хтана. Ихьтин къалабулухвилер акатнавай, халкьар 

чеб-чпикай квахьнавай чIавуз Дагъустандиз къураматдай яна, граф Зубов 

тIвар алай кас кьиле аваз Урусатдин гьукуматдин кьушунар гьахьна. Абур 

иниз атунин себеб ам тир хьи, Гуржистандин кьиле авайбуру Урусатдин 

пачагь Къвед лагьай Екатеринадиз Агъа-Мегьамед-ханди еке гужар авунва 

лагьана шикаятнавай ва адавай куьмек ва архавал авун  тIалабнавай. 1211 

(1796) лагьай йисуз Урусатдай атанвай и кьушунар Дагъустандин сергьятрив 

агакьайла, Дербентдин ва Къубадин хан Шихали-ханди Агъа-Мегьамед-

хандин патав Гьажибеган хва дербентви Хизирбег ракъурна ва адавай иниз 

атун ва куьмек ракъурун тIалабна. Амма адаз жаваб гун тавуна, вичин 

кьушун галаз Агъа-Мегьамед-хан Мугъандай экъечIна, Тегерандиз рекье 

гъатна. И чIавуз Таркидин шамхал Мегьамед-ханди, Къайтагъдин уцмий 

Рустам-ханди ва Табасарандин кьади Рустам-Кьадиди Урусатдиз чеб табий 

тирди къалурна ва анай атанвай кьушунриз куьмек гана. Идахъ галаз сад 

хъиз, генерал Савельев кьиле аваз кьушун Дербентдиз мукьва хьайила, абуру, 

и кьушундик экечIна, адаз чарасуз тир къуллугъар авуна. И генералди вичин 

кьушун Дербент шегьердивай муьжуьд фарсахдин мензилда акъвазарна ва 

анай Дербентдиз Шихали-хандин патав Урусатдин гьукуматдин гьукумдиз 

муьтIуьгъ хьунин теклиф гваз векилар ракъурна. Амма Шихали-ханди и 

векилар, вич абурухъ галаз дяве ийиз гьазур я лагьай жаваб гваз рахкурна. 

Ахпа 1211(1796) лагьай йисан февралдин вацран 11-юкъуз урус кьушун 

Кеферпатахъай Дербент шегъердихъ рекье гьатна ва шегьердиз тупарай цIай 

гуз башламишна, ам элкъуьрна гзаф йикъара кьуна. И чIавуз Къазикъумух ва 

Куьре округрин хан Кьвед лагьай Сурхай-хан вичин итимрикай къад 

агъзурдав агакьна атлуйрин ва яхдиз дяве ийидайбурун кьушун кIватIна, 

Шихали-хандин куьмекдиз атана. ТIвар кьунвай генерал Савельеваз а 

патахъай икI гьужум авуналди, шегьер къачуз тежедайди акурла, ам гьа и 

йисан апрелдин вацран кьвед лагьай йикъан йифиз чинеба инай экъечIна 

Дарвагъ-чай галай патахъ рекье гьатна  ва вичин кьушун ада гьа инал 

акъвазарна. Гьа и вацран эхиримжи юкъуз граф Зубовни вичихъ галай муькуь 

кьушунарни галаз гьа и Дарвагъчай вацIун къерехдал атана. Гуьгъуьнин 

юкъуз, абур инай Дербент галай патахъ рекье гьатай чIавуз, дербентвийрикай 

ва абурун куьмекдиз атай лезгийрикай  са кьадар атлуйри шегьердилай 

къерехдиз  экъечIна урусрихъ галаз женг башламишна. Амма урусрин 

казакри чпел вегьейла, абур катна хъфена, шегьердиз гьахьна, варар агална. 

Шегьердин цлар мягькем тир ва иниз килигна урусривай къенез гьахьиз 

хьанач. Анжах Рустам-Кьадидин куьмекдалди, генерал Булгаков цIуд агъзур 

касдикай ибарат кьушунни галаз, Дарвагъ дередай тамарай яна атана ва гьа и 

йисан майдин вацран пуд лагьай юкъуз вичин кьушун ада кьиблепатахъай 

Дербент шегьердин винел ракъурна. И арада кеферпатахъ галай минараяр 

хуъзвайбур кьиблепатахъ атай чIавуз кеферпатахьай къеледал гьужумзавай 

урус кьушунди са минара кьуна ва ана аваз хьайи инсанрин чIехи пай кьена, 

амайбур шегьердиз катна. Гьа 

и вацран кьуд лагьай юкъуз урус кьушунри гьа са вахтунда шегьердал 

кьиблепатахъайни кеферпатахъай гьужум авуна, тупарай ва тфенграй цIай 

гана, 

шегьерэгьлийрикай гзафбур телефай чIавуз абуру графдин патав  ислягьвал 

тайинардайвал Хизирбег Гьажи-бег-огълы Корчи чпин векил яз рекье туна. И 

чIавуз графди дяведин гьерекатар акъвазарна ва Шихали-хан ва Дербентдин 

гьакимар вичин патав атунин эмир гана. Вичин патав атайла, генералди абур 

дустагъна, амай жемятар секинарна. Иниз кьушун галаз атай Сурхай-ханни, 

Дербентдин агьалийри ислягьвал тайинарун тIалабзавайди акурла, вичин 

итимарни галаз Куьре округдиз хъфена. ИкI Дербент кьуна, граф Зубова ана 

ругуд югъ акъудна, гьакимвиле Фатали-хандин руш Пери-Жагьан-ханум 

тайинаруналди, Дербентдин ва Къубадин ханвал и дишегьлидин ихтиярдиз 

вугузвайвилин гьакъиндай буйругъ гана. Дербентдин кьиле авайбурукай цIуд 

кас ада дустагъиз туна, Астрахандиз рекье туна. Дербентдал къаравулвал 

ийидайди яз, дестени вугана, генерал Савельев тайинарна,  граф Зубов вич 

амай кьушунар галаз инай Къуба уезддиз фена ва вичин гуьзчивилик кваз 

аниз дустагънавай Шихали-хан тухвана. Къуба шегьердивай зур фарсахдин 

мензилда граф, кьушунри ял ядайвал, са тепедал пуд юкъуз акъвазна ва и 



123 
 

вахтунда шегьердин кьиле авайбур ва маса хуьрерин агьалияр адан патав чеб 

муьтIуьгъ тирдан гьакъиндай малумариз атана ва урус кьушунрини абур 

ислягьдаказ къаршиламишна. И чIавуз урус кьушунрин арада авай Шихали-

хан сиягьат авуникай багьна кьуналди, балкIандал ацукьна ва инихъ-анихъ 

физвайдан амалар авуна анай Будукиз, анайни Кяриздиз катна, ахпа Самур 

округдиз фена, Мискискарин хуьре ацукьна. И округ урусри гьеле кьунвачир 

ва ам ана кьабулна. Къуба уездда граф Зубова округ хуьдайвал вад агъзур 

аскерни галаз генерал Булгаков туна ва вич амай кьушунарни галаз Бакудиз 

рекье гьатна. 

И вахтунда Гьажи-Аликъули-агъадин хва Бакудин-хан Гьуьсейн-Къули 

хан шегъердин гьакимар галаз графдин къаршидиз экъечIна ва адаз чпин 

муьтIуьгъвал къалурна. Графди гьукум  хандин гъиле туна, вичин 

кьушундикай шегьер хуьн патал герек тир кьадар чара авуна, вич инай 

Ширвандиз рекье гьатна. И чIавуз Ширвандин хан Мустафа-ханди вичин 

инсанрикай гзафбур Фет дагъдиз куьчарнавай ва ана сенгерар яна мягькем 

хьанвай. Амма вичин вахтунда Мустафа-хандикай катна хизан ва вичин 

терефдарар галаз Нуха ва Къуба уездрин арада ацукьай адан муькуь стха 

Кьасум-ханди граф Зубоваз муьтIуьгъвал къалурна ва адани ам Ширвандин 

мулкуна хан яз тайинарна. Фет дагъдал акъваздай къуватар амачир Мустафа-

хан инай Къара-багъдиз Ибрагьим-хандин патав фена, гьана чуьнуьх хьана. 

Мустафа-хандиз анин хандин хва Мегьамед-Гьасан-Агъади куьмекарни гана. 

Дербентдин ва Къубадин гьаким Пери Жагьан-Ханума Елисуда 

халуйрин патав яшамиш жезвай вичин стха Гьасан-агъадиз Дербентдиз 

эверна, Ширвандиз ракъурна ва анин гьакимдивай ам Къубадин уездда 

ханвиле тайинарун тIалабна. Адани Гьасан-агъа Къубадин уездда 

къуллугьдал эцигна, адаз гьуърметар авуна ва Урусатдин гьукуматдин патай 

багьа къванер авай кхьинардай ручка гана. Гьа икI Къубадиз куьч хьайи 

Гьасан-агъади и вилаят идара ийиз башламишна. Амма Шихали-хан Самур 

округдай Къазикъумухдин ва Куьредин хан Сурхай-хандивай куьмек 

тIалабиз фена. Адаз Къубадин уезд кьушун галаз дяведалди къачудай ва ана 

вичин виликан стхадин къуллугъдал ахкъваздай фикир авай. Сурхай-ханни, 

вичин итимрикай цIуд агъзурдав агакьна кьушун кIватIна, адахъ галаз Къуба 

шегьердивай фарсахни зуран мензилда авай. Алпан хуьруьз рекье гьатна. Им 

гьижрадин 1211-йис тир. Къуба шегьерда аваз хьайи генерал Булгаков анай 

агъзур аскерни галаз Алпан хуьруьз атана ва абурун арада еке женг кьиле 

фена, вични кьве патайни гзафбур кьена. Урус кьушун кIаник акатна ва 

генерал элкъвена шегьердаз хтана. Амма гуьгъуьнин юкъуз генералди еке 

десте галаз фена, Сурхай-хандихъ галаз мад дяве авуна. Адан кьушунар 

кукIварна, Алпан хуьр кьуна, ам харапIайриз элкъуърна, цIай яна кана. И 

женгера генерал Булгаковахъ галаз санал гьакI Урусатдин гьукуматдиз 

къуллугьда акъвазнавай Къубадин хан  Гьасан-ханни авай. Шихали-ханни 

Сурхай-хан инай Куьре округдиз кат хъувуна. 

Идахъ галаз алакъалу яз генерал Булгакова Сурхай-хан жазаламишун 

патал Куьре округдин винел физ гьазурвилер акуна ва шамхал Мегьамедавай, 

уцмий Рустам-хандивай, Рустам кьадидивай, чпин итимрикай кьушун 

кIватIна, ам урус кьушундихъ галаз санал Куьре округдин винел фидайвал 

Самур вацIун къерехдал ракъурун тIалабна. Шамхал Мегьамедани еке са 

десте галаз вичин хва Мегьти-бег ракъурна, уцмийни кьади дестеярни галаз 

чеб атана. Урусрин десте галаз генерал Булгаков Къубадай, гьакI Къубадин 

хан Гьасан-хан вичин халкьдин арадай кIватIнавай кьушунни галаз Самур 

вацIун къерехдал атана ва инал абуру Куьре округдиз акси гьерекат 

тешкилна. И чIавуз Сурхай-ханди генералдиз вич Урусатдин пачагьлугъдиз 

муьтIуьтъ жедайдан, мад дяве хъийин тийидайдан гъакъиндай малумарна. 

Ина аваз хьайи гьакимри ва башчийри вирида Сурхай-хандиз и жигьетдай 

куьмек гана, адан патахъай генерал секинариз чалишмишвилер авуна, гьатта 

аниз Сурхай-хандиз эверна, адав Урусатдиз муьтIуьгъ жеда лагьана кьин кьаз 

туна. Нетижада кьушунар ислягъдаказ чукIун хъувуна.   

И арада Шихали-хан Куьре округдай экъечIна Дагълух Дагъустан галай 

пата чуьнуьх хьана. 

И вахтунда пачагьдин патай эцигнавай кас тир граф Зубова 

Дагъустандин гзаф чкаяр дяведалди къачунвай. Ширвандай яна, 

Гуржистандиз фена ада абурун умудар (яни гуржийрин. Пер.) кьилиз 

акъудна, гьакIни Генже район муьтIуьгъарна ва и вилаятар Урусатдин 

гьукуматдин табийвилик кутуна. Пачагь Кьвед лагьай Екатерина 1211 (1796) 

лагьай йисан ноябрдин вацран ругуд лагьай юкъуз кечмиш хьана ва 

Урусатдин тахтуниз адан хва сад лагьай Павел, пуд лагьай Петрдин хва, 

атана. ИкI пачагьлугъдин крар идара ийидайди дегиш хьайила, пачагьди 

Персиядин пачагьлугъдихъ галаз дяве арадал гъидай жуьреда крарик 

къаришмиш тахьунин ва граф Зубов вичин кьушунар галаз элкъвена 

Кавказдай хтунин буйругъ гана. Иниз килигна 1212 (1797) лагьай йисуз и 

граф Гуржистандай Бакудиз, анайни вичин кьушунар галаз гьуьлелай яна 

Урусатдиз хъфена. ГьакI Къубада аваз хьайи генерал Булгаковни вичин 

кьушунар галаз Дербентдиз ва анайни генерал Савельев ва адан урус 

кьушунни вахчуна, къураматдай яна, Къизлярдиз хтана. 

10-КЬИЛ 

Пуд лагьай сеферда Дагъустандай урус кьушун хъфена, къажаррин 

кьушунар пайда жедалди ва кьуд лагьай сеферда иниз урусрин 

кьушунар къведалди кьиле фейи вакъиайрикай 

Дагъустандай урус кьушунар эхкъечIайвалди, винидихъ лагьанвайвал, 

Дагъустанда мад дегишвилер кьиле физ башламишна. Дербентдин гьаким 

Пери-Жагьан-Ханум, вичин буба Фатали-хандилай амукьай вири девлет 

кIватIна, шамхал Мегьамедан хва Мегьти-бегаз гъуьлуьз фена. Къубадин хан 

Гьасан-хан Къайтагъдиз фена, уцмий Рустам-хандин патав ацукьна. ГьикI 

лагьайтIа, Елисудин мулкдаррин тухумдикай тир адан диде Гьуьруьзаде 

Гьасан-хандин буба Фатали-хан кьейидалай гуьгъуьниз уцмий Рустам-хандиз 

гъуьлуьз фенай, гьавиляй Гьасан-ханни аниз вичин дидедин кьилив хъфена 

ацукьна. Шихали-хан Къазикъумухдин округдай экъечIна Дербентдиз куьч 

хьана ва адан гъиле Дербентдинни Къубадин хандин ихтиярар гьатна. Гьа и 

гьижрадин 1212 (1797) лагьай йисуз виликдай иниз кьушун галаз атай Агъа-

Мегьамед-хандикай гила Агъа-Мегьамед-шагь хьанвай ва ам вичин 

кьушунарни галаз Къарабагъдин уезддин винел фена. Виш агъзур касдив 

агакьна авай кьушун Аракс вацIалай элячIайвалди, Къарабагъдин хан 

Ибрагьим-хан Джар райондиз катна ва Шуша шегьерни Къарабагъдин маса 

мулкар са четинвални акьалт тавуна шагьдин гъиле гьатна. Адан ери-бине ва 

шагьдин тахтуниз хкаж хьайи шартIар ихьтинбур я: 

Агъа-Мегьамед-шагь, Мамед-Гьуьсейн-хандин хва, къажаррин 

тайифадикай жезва. И тайифа Туьркестандай Персиядиз Тамерланахъ галаз 

санал акъатайди я. Сифтедай ада Эрменистандин къерехра чка кьунай. Ина 

абуру Сефевидрин тайифадиз Персияда гьукум гъиле кьаз еке куьмек гана ва 

иниз килигна Персиядин и тайифадикай тир султанар кьиле авай чIавуз 

къажаррин тайифадиз еке гьуьрмет авай ва адаз Астрабаддин мулкарин 

агъавал ганвай. Вични и султанрин къуллугърал гьамиша и тайифадикай тир 

ксар алай ва абуру ханаринни министррин къуллугъар кьунвай. Надир-

шагьди пачагьвалзавай вахтундани абурухъ гьуьрмет, нуфуз авай ва Агъа-

Мегьамед-хандин буба Мамед-Гьуьсейн-хан вини кьилин военачальникрикай 

сад тир. Амма Надир-шагьдилай гуьгъуьниз Персияда гьукум гъиле гьатай  

Керим-хан Зенда Мамед-Гьуьсейн-хан яна кьена, адан хва, инал тIвар кьур 

Агъа-Мегьамед-хан меркез тир Шираз шегьердиз куьчарна, вичин патав хуьз 

хьана. Вичиз чан-рикI ийиз, еке фикир гузвайтIани, Агъа-Мегьамед-хандиз 

адакай гьяз къвезвачир, ада вичин буба яна кьенвайди рикIелай 

ракъурнавачир ва кьисмет гьикI элкъведатIа гуьзлемишиз са жуьреда вахт 

акъудзавай. Керим-хан лап рекьидайвал азарлу хьайивалди вичин са шумуд 

итимни галаз Шираздай Мазандерандиз, анайни Астрабаддин хуьрериз фена, 

Агъа-Мегьамед-ханди вичин тайифа, ахпа маса тайифаярни вичин патал 

желбна ва и жуьреда еке къуват кIватIна. Керим-хан кьейидалай гуьгъуьниз 

Агъа-Мегьамед-ханди, кьушунни галаз атана, Персияда гьукум гъиле кьаз 

кIанзавай Керим-хандин хва Лютфали-хан ва ихьтин масабур гьар сад саниз 

акъудна ва гьукум гъиле гьатуник кутунвай абурун умудар тахьай мисал 

авуна. Тегеран шегъер ва адан патарив гвай чилер вичин табийвилик кутуна 

ва 9-кьиле рикIел хкизвайвал, Гуржистан дяведалди къачуна, ам Хорасан  

рекье гьатна ва и чкани ада вичиз муьтIуьгъарна. Ахпа Гератда Надир-

шагьдилай амукьай къиметлу шейэр ва къизилар кIватIна, ада гьижрадин 

1211 (1796) лагьай йисуз Персиядин пачагьлугъдин таж кьилел алукIна ва 

адакай шагь хьана. 

1212 (1797) лагьай йисуз винидихъ къалурайвал, Къарабагъ къачуна, и 

шагьди вичин гъилик квай башчи Али-Къули-хан, еке кьушунни вугана, 

Ширвандиз рекье туна ва и чка вичиз табиарна. Ширвандин хан Кьасум-

ханни адаз муьтIуьгъ хьана. ГьакI Урусатдин патай гьаким яз хьайи граф 

Зубов авай чIавуз Фет дагъдиз, анайни Къарабагъдиз катай Мустафа-ханди, 

шагьдин патав атана, вични муьтIуьгъ тирдакай малумарна. Гьа икI 

Бакудинхан Гьуьсейн-Къули-ханди ва Генжедин эмир Жавад-хандини, адан 

патав атана, чпин муьтIуьгъвал къалурна. Амма гьа са вахтунда и пуд хан 

(Мустафа, Гьуьсейн-къули ва Жавад), шагьдиз чпикай чIуру фикир 

амукьнавай са бязибурухъ галаз рахана,  абурун тIалабуниз шагь гьикI 

килигдатIа чин тийиз кичIела, гуьзлемишиз акъвазнавай чIавуз 1212 (1797) 

лагъай йисан июлдин вацран 11-йикъан пакамахъ шагь яна кьена. Ам яна 

кьейибур са гьихьтин ятIани, нагьакьан кIвалахрай шагьди чеб 

асмишунихъай кичIезвай кьве кас, маса делилралди, пуд кас адан 

къуллугъчияр тир. Куьрелди, ам кьейивалди адан кIвалел алайбур ва маса 

къуллугъчияр шагьдин багьа къванерикай жезмай кьван къачуна гьарниз сад 

фена, са бязибур лагьайтIа гьич са куьнизни килиг тавуна, Ирандиз катна117. 

Амма ина амукьай военачальникри ва къуллугъчийри, Садикь-хан тIвар алай 

касдин патав кIватI хьана, адан тапшуругъар кьилиз акъудиз хьана. 

Къарабагъдин хандин хва Абульфет-агъади ва са шумуд алимдини 

къуллугъчиди шагьдин мейит еке гьуьрметдивди Персиядиз хутахна. Ана 

тахтуниз къведай варис адан хтул118 Баба-хандикай, Гьуьсейн-Къули-хандин 

хцикай, Ирандин шагь хьана, вичизни Фетали-шагь тIвар гана. Агъа-

Мегьамед-шагьдин уьмуьр 63 йис хьана. 

Кьисмет икI элкъвей чIавуз Персиядин кьушунар Къарабагъдай ва 

Ширвандай Ирандиз хтана, чи вилаятра лагьайтIа, гьа виликдай хьиз, 

жуьребажуьре дегишвилер кьиле фена. Абурукай садни ам тир хьи, Агъа-

Мегьамед-шагь Къарабагъдиз сифте яз атайла, анин гьакимди дустагъна, 

вилер акъудна, Тавриздиз суьргуьн авур Нуха уезддин хан гьикI ятIани азад 

хьана Ширвандиз атана, вичиз куьмек кIватIна, Нуха уезддиз хъфена ва 

адакай вичин мулкарал мад хан хъхьана. Ана авай адан муькуь стха Селим-

хан инай Къарабагъдиз катна. Ахпа, Агъа-Мегьамед-шагьдин лагердиз фейи 

Бакудин  хан Гьуьсейн-Къули-хан хкведалди адан мидяй, катна фена Къубада 

яшамиш жез хьайи Кьвед лагьай Мирза-Мегьамед-хан, кьушун галаз атана, 

Баку къачуна, ина хандин къуллугъдал акъвазна. Гьуьсейн-Къули-хан хтайла, 

ам и касдихъ галаз меслятдал атана ва мулк абуру чпин арада пайна. 

Гьуьсейн-Къули-хан Баку шегьерда, Кьвед лагьай Мирза-Мегьамед-ханни 

Машката къеледа ацукьна. 

ГьакIни виликдай Фатали-хандин мулк тир, амма адан ирсдарривай 

къакъудай Сальян уездда Мегьамед-хан Рудбадский тIвар алай са 

башчидикай гьаким хьана. Ада и чка дяведалди вичин табийвилик кутуна. 

ГьакI Мустафа-хан Ширванвидини вичин мулк кьвед лагьай сеферда 

дяведалди вахчуна, ана авай вичин стха Кьасум-хандивай ханвал къакъуд 

хъувуна. Кьасум-ханни инай вич виликдай яшамиш жезвай чкадиз кат 

хъувуна. 1213 (1798) лагьай йисуз Ширвандин вилаятда тIегъуьн азар гьатна 

ва гзаф инсанар телеф хьана. Иллаки и азар Аксу шегьерда чкIанвай, ва инин 

агьалияр маса чкайриз куьчаруниз мажбур хьана. 

Дербентдин ва Къубадин хан Шихали-хан вичин итимар, гьакIни  

даргийрикай гьакъидихъ кьуд агъзур касдив агакьна кьушун кIватIна, 

Сальяндин мулкариз гьахьна ва винидихъ тIвар кьунвай Мегьамед-хан 

Рудбадвидивай ада и мулк къакъудна. Амма инин жемятдиз жуьреба-жуьре 

дарвилер гун ва баркаван рамазан вацра гунагь жедай са жерге кIвалахар 

авун себеб яз агьалияр адаз акси экъечIна ва амни элкъвена атайвал хъфена. 

Ам инай экъечIайвалди, агьалийри Ширвандин хан Мустафа-хандивай чпин 

хан хьун тIалабна ва ам ханвиле тайинарна. Мустафа-ханди ина виликдай 

аваз хьайи Рудбадви Мегьамед-хандихъ ва адан хтулрихъ галаз меслятар 

авуна мулк чпин арада пайна, Сальян шегьер алай чкадилай саки кьуд 

фарсахдин виниз акъудна, ина цIийи шегьер кутуна. 

ГьакIни Къази-Къумухдин ва Куъредин хан Кьвед лагьай Сурхай-ханди, 

вичин итимрикай еке кьушун кIватIна, Къуба уезд къачуз гатIумна. Вич 

Кулар хуьре акъвазна, ханди вичин хва Нух-бег йифиз еке кьушунни галаз 

Къуба шегьердиз рекье туна. Абуруни фена, атанвайди виликан Къубадин 

хан Гьасан-хан, Къайтагъда яшамиш жез хьайи Фатали-хандин хва я лагьана, 

шегьерэгьлияр алдатмишна. ЧIалахъ хьайи шегьерэгьлийри абур йифиз 

шегьердиз ахъайна ва и чIавуз Нух-бега вич вуж ятIа малумарна ва идара 

авунин ихтиярар вичин гъилиз къачуна. ИкI, Нух-бег варзни зуран вахтунда 

ина, адан буба Сурхай-хан Кулар хуьре яшамиш хьана, амма ахпа абур чпин 

мулкарал хтуниз мажбур хьана. Себебни лагьайтIа, шамхалдивай куьмек 

тIалабнавай Шихали-ханди гьакъидихъ кьунвай даргиярни галаз Къуба 

уезддиз цIуд агъзур касдив агакьна кьушун гъун тир. Инай кьушундин кьиле 

аваз Куьре округдин винел фена ва Салах регъвер тIвар алай чкада Сурхай-

хандинни адан арада женг башламиш хьана. Сурхай-хандин кьушун ада 

дарбадагъна, гьарма сад саниз акъудна. Кьве патайни гзаф инсанар кьена. 

Сурхай-хан вичин терефдарар галаз инай вини магьалриз кат хъувуна, 

Шихали-ханди КьепIиррилай кIаник квай Куьредин хуьрерин эменни, мал-

девлет тарашиз туна, абурун агьалийриз еке хасаратвилер гана, ахпа Куьре 

округдай кьушун ахкъудна, ам галаз Къуба уезддиз рекье гьатна. Икьрар 

хьанвайвал, кьушундиз гьакъи тамамвилелди гуз тахьайвиляй кьушун Къуба 

уездда ругуд вацра амукьна. Шихали-ханди аскерар Къуба уезддин 

агьалийриз мугьманар яз пайна. Абуруни иесийривай чеб хъсандиз 

къунагъламишун истемишзавай, тIуьнар-хъунар авурдалай гуьгъуьниз 

лагьайтIа, «гила чи сухвари кIвалах авунай гьакъи це» лугьуз, яни, гена 

пулни це лугьуз, агьалийриз югъ гузвачир. Шихали-ханди и кьушундикай 

муьжуьд агъзур кас Къубадин агьалийрин ва вичин агьалийрин такьатрин 

гьисабдай рази авуна, чпин ватандиз рахкурна. Идалай гуьгъуьниз амай кьве 

агъзур касдиз ада гьакъи Дербентдин доходрикай агакьарда лагьана гаф гана. 

Дербентдиз атана и кьве агъзур лезги ада мугьманар яз дербентвийрин 

кIвалера ацукьарна. Къунагъламишни авурла, сухвари кIвалахунай гьакъи 

гун истемишай чIавуз Дербентдин агьалийрик дуьз хъел акатна ва абуру 

Шихали-хандинни адахъ галайбурун аксина дяве ийиз са кIам-шам амай. 

Ханди са гужбаладалди и кьве агъзур кас чпин гьахь агакьарна, ватандиз 

рекье хтуна. 

1214 (1799) лагьай йисуз Шихали-хан Къуба уезддиз фейила, 

Къазикъумухдин ва Куьредин хан Кьвед лагьай Сурхай-ханди Къайтагъда 

авай адан стха Гьасан-хандиз эверна, адакай Дербентдин хан авуна. Вични 

Дербентдин кьиле авайбуру Шихали-хандилай нарази тирвиляй цIийи хандиз 

еке гьуьрметар авуна. Амма цIийи хандин кIвале нянихъ кIватI хьайи 

Дербентдин чIехибурун арада са куьн паталай ятIани къал акъатна ва 

Баятдин гьаким Султан-бегди Курчидин гьаким Хизирбег яна кьена. 

Хизирбегни Султанбегдал гапурдалди хер ийиз агакьна. Гуьгъуьнин юкъуз 

цIийи ханди жемят кIватIна и кас кьисас вахчун яз асмишна. 

ГьакI хьанатIани Къубадин агьалийрин арадай вичин терефдарар 

кIватIна, шамхалдивай куьмек тIалабна, гьакIни даргийрин гьакимрин 

куьмекдалди гьакъидихъ жемят вичин патаз гъана. Шихали-ханди еке 

кьушун галаз фена, Дербент элкъуьрна кьуна, Дербентдин агьалийрихъ 

лагьайтIа, Табасарандин кьадидилай гъейри маса амадаг авайди тушир. 

Шегьер цIикьвед йикъан вахтунда элкъуьрна кьурдалай гуьгъуъниз Шихали-

хандиз Дербент къачуз тежедайди чир хьана ва кьушун чукIур хъувуна, ам 

элкъвена Къуба уезддиз хъфена. Иниз хтайла, хан кIевиз азарлу хьана ва ам 

Къубада кьена лагьай тапан хабар чкIана. И ван хьайила, Къазикъумухдин ва 

Куьредин хан Сурхай-хан тадиз вичин са кьадар кьушунни галаз Къуба уезд 

къачуз рекье гьатна. Аник тIвар алай хуьре кIватIнавай Къубадин кьушун 

чукурна ам и хуьре ацукьна. Амма ина Шихали-хандал чан аламайди ва ам 

сагъ хъжезвайди якъиндиз чир хьайила, Сурхай-хан Куьре округдиз хтана. 

Адан гьазурвилер гьеле куьтягь хьанвачир. Мадни еке къуватар кIватIна, 

Дербентдин хан Гьасан-хан, гьакIни Дербентдин агьалияр галаз Сурхай-хан 

кьвед лагьай сеферда кьушундин кьиле аваз Къуба уезддин Зизик хуьруьз 

атана. Инай фена адаз Къуба шегьер къачудай фикир авай. Начагъвал 

алатнавайтIани, къекъведай бегьем такьат амачиз зайиф хьанвай Шихали-

хандиз кьушун кIватIдай мумкинвал авачир ва ам вич-вичикай квахьнавай. И 

арада Бакудин хан Гьажи-Мелик-Мегьамед-хандин руш тир адан паб 

Зибиниса-Бегима вичин тIварцIихъай Сурхай-хандиз чар кхьена, са гьихьин 

ятIани савкьватар ракъурна ва адавай вичиз бубавилин мергьяматлувал авун, 

алатай крарилай гъил къачуна, инай элкъвена хъфин ва идалди вичин гъуьл 

Шихали-хан бахтлу авун тIалабна. И кар себеб яз Сурхай-хан вичин кьушун 

галаз Куьре округдиз хъфена. Гьасан-ханни Дербентдиз рекье гьат хъувуна. 

Ахпа сагъ хъхьайла, Дербентда хан хьайи вичин стха Гьасан-хандилай 

кьисас вахчун патал Шихали-хан са кьадар дестени галаз Къуба уезддай 

атана Дербентдин хандин табийвилик квай Улус магьалдин кIуьд хуьруьн 

вири агьалияр, абурун тухуз жедай вири эменнини гваз, Къуба уезддиз 

акъудна. ИкI, Дербентдин хандихъ вичин шегьерда авайбурулай гъейри мад 

агьалияр амукьнач.  

11-КЬИЛ  

Дагъустандиз кьуд лагьай сеферда урус кьушунар атайдалай  

гуьгъуьниз ва къажаррин пачагьлугъ арадал атана и кьве 

пачагьлугъдин арада Гюлистандин ислягьвилин икьрар  

кутIундалди кьиле фейи вакъиайрикай 

Гьижрадин 1215 (1800) лагьай йисуз Гуржистандин гьаким Георгий-хан 

кечмиш хьана ва и мулкарин князриз чеб маса уьлквейрин чапхунвилерикай 

хуьдайвал Урусатдин пачагьлугъдин архавилик экечIун хийирлу кар яз 

акуна. Гьа иниз килигна абуру урусрин пачагь сад лагьай Павелан, пуд лагьай 

Петрдин хцин, патав ихьтин тIалабун гваз векилар ракъурна. Гьижрадин 1216 

(1801) лагьай йисан январдин вацран 18 лагьай юкъуз Гуржистандин вилаят 

Урусатдин лувак кутунин гьакъиндай и пачагьдин приказ акъатна. Анин 

гьакимвиле Кнорринг фамилия алай генерал-лейтенант тайинарна. И арада 

пачагь кечмиш хьана ва Урусатдик пачагьлугъдин тахтуниз адан хва сад 

лагьай Александр атана. Ам вичин бубадин винидихъ тIвар кьунвай приказ 

тамамарун патал серенжемар кьабулиз алахъна. Ахпа винидихъ тIвар кьунвай 

генералди Гуржистандиз атана и вилаят хъсандиз идара ийиз башламишай 

вахтунда Дагъустандин маса мулкдарризни119 ихьтин кар хъсан яз акуна 

Урусатдин пачагьлугъдин архавилик экечIиз кIан хьана. Абурун арадай 

Дербентдин хан Гьасан-ханди, Фатали-Хандин хци, Урусатдин пачагьдивай 

чеб архавилик кутунин патахъай тIалабиз вичин ва Дербентдин жемятдин 

патай векил яз дербентви Гьажи-тагъи рекье туна. ГьакI Къуба уезддин хан 

Шихали-хандини, Фатали-Хандин хци, ихьтин мурад кьилиз акъудун патал 

вичин ва Къубадин агьалийрин патай векил яз къубави Мирза Аскер 

тайинарна. Баку шегьердин хан Гьуьсейн-Къули-хандини вичин ва жемятдин 

патай и кар ийидайвал бакуви Мирза-Хади тIвар алай касдиз векилвал гана. 

Талыш уезддин хан Мир-Мустафа-ханди вичин ва жемятдин патай и 

мураддалди вичин секретарь векилвиле тайинарна. Гьа и жуьреда Таркидин 

шамхал Мегьтиханди, Къайтагъдин уцмий Рустам-ханди, Табасарандин 

кьади Рустам-Кьадиди ва Аваристандин хан Умахана чпин векилар 

тайинарна ва абур, винидихъ лагьанвайвал, тIалабун гваз сад лагьай Павелан 

хва Урусатдин пачагь сад лагьай Александран кьилив ракъурна. Пачагьдини 

и велилар хушдаказ кьабулна ва абурун тIалабун кьилиз акъудда лагьана гаф 

гана, гьакIни тIварар кьунвай гьакимриз сабурлу хьун, секиндиз яшамиш 

хьун, сада-садаз гьуьрмет авун истемишзавай чарар кхьена. 

Пачагьдин тахтуниз сад лагьай Александр, сад лагьай Павелан хва, хкаж 

хьайидалай кьулухъ кьве йисан къене Гуржистан винидихъ тIвар кьур 

генерал Кнорринган гъилик хьана, Дагъустан ва Кавказдин мулкар чпин 

регьберри идара авуна. Амма и кьве йис алатайла, Гуржистандин гьакимдин 

везифайрикай и генерал азадна ва анин гьакимвиле Урусатдин пачагьлугъдин 

патай Урусатда яшамиш жез хьайи, эсил гуржийрикай тир генерал-аншеф 

князь Цицианов тайинарна. Кавказда адаз «Къизилдин кIвач» лакIаб ганвай. 

Ихьтин лакIаб гунин себеб лагьайтIа, кицIи кьурла адан кIвач атIана 

къизилдикай авунвай кIвач кутун хъувун ялда. И князди Гуржистан лап 

хъсандиз идара ийиз хьана, Кавказдин ва Дагъустандин кьиле авай маса 

гьакимрихъ галаз дуствилин алакъаяр хуьз чалишмишвилер авуна ва и 

вилаятра адан авторитет йикъандавай-къуз хкаж жез башламишна. Гьатта 

Къубадин хан Шихали-ханни адан меслятдалди вичин стха Дербентдин хан 

Гьасан-хандихъ галаз меслят хъжедайвал Самур вацIун къерехдал атана. И 

патай адан къаршидиз Гьасан-ханни рекье гьатна ва абур гуьруьшмиш хьана, 

меслятдал хтана. Ахпа гьар сад элкъвена хъфена секиндиз яшамиш жез 

хьана. Амма 1217 (1802) лагьай йисуз Дербентдин хан Гьасан-хан начагъ 

хьана кьена ва Дербентда гьукум мад Шихали-хандин120 гъиле гьатна. 

Гьа и йисуз Бакудин хан Гьуьсейн-Къули-ханди вичин мирес Кьвед 

лагьай Мирза-Мегьамед-хандихъ галаз виликдай кутIунай икьрар чIурна, и 

икьрардалди адан патаз акъатай Машката къеле ва нафтIадин мяденар 

къакъудна ва икI абурун арада мидявал гьатна. И кар себеб яз Мирза-

Мегьамед-хан вичин хзанни галаз Бакудай экъечIна, Къуба шегьерда 

ацукьна. ГьакIни Аваристандин хан хунзахви Умаханди и йисуз, аваррикай 

кьушун кIватIна, Гуржистандиз рекье гьатна, Гюмишхане тарашна, ахпа 

Акстафадиз атана, а вилаятра вичивай жедай кьван гьайванар, эменни 

кIватIна. Анрин хуьрерин агьалийривай къакъудай эменни ва балкIанар гваз 

элкъвена хкведайла, Генже шегьердизни фена, гьанайни гзаф кьадар эменни 

тарашна, ахпа вичин езне, Къарабагъдин хан Ибрагьим-хандин патав рекье 

гьатна. Адахъ галаз санал абуру Нахичевань шегьер къачуна. Джар вилаятдиз 

хтайла, и Умахан кечмиш хьана. 

Аламатдин кар 

Аваррин ханарихъ виликан вахтара лап гзаф къуватар кIватIдай 

мумкинвал авачиртIани, винидихъ тIвар кьунвай Умаханан девирда 

Дагъустанда адан къудрат зурбади тир. Ада Гуржистандиз гзаф дарвилер 

гана, адан кьилел еке бедбахтвилер гъана ва эхирни и вилаятдин гьакимри 

адахъ галаз икьрар кутIунна. И икьрардалди ада абур секин тун лазим тир, 

чпин нубатдай абуру гьар йисуз адаз вад агъзур манат пул гуда лагьана хиве 

кьунвай. И икьрар къуватда аваз гзаф йисар хьана, ахпа Гуржистан 

Урусатдин лувак экечIайла, Умаханани и пачагьлугъдиз вичин муьтIуьгъвал 

къалурна. ЯтIани урусрин пачагьлугъди вичин патай гьар йисуз Гуржистан 

секиндиз тунай адаз вад агъзур манат пул гуз хьана. Амма Умахан и 

кардалди сергьятламиш жезвачир. Винидихъ къейд авурвал, эхирни ада гьакI 

Гуржистан, Къарабагъ, Генже ва Нахичеванни тарашна ичIи авуна. Ихьтин 

кардиз талукь яз Къарабагъдин са шаирди поэма туькIуьрна. Ана лугьузва:  

Лезгидин руьгь гьулдандилай кIеви я,  

Лап ужузди гьа лезгидин иви я. 

Лезгийрин кьадар я цIемуьжуьд агьзур,  

Хъел акат тавурай – ийида чукIур  

Багъдаддин къелени. Ван атIутI, зи паб,  

Аллагьдин рекье за авурди туш таб...121 

Амма адан девирда диндин таблигъат кьиле тухудай машгьур шейх 

Мансур, дагъустанвийрин сивера авайвал лагьайтIа, Чечнеда шариат тваз ва 

чкадин мусурманар Туьркиядин табийвилик кутаз башламишай имам  

Мансур пайда хьана. Ада чеченрин магьалда хьиз, Дагъустандани вичин 

мурадар кьилиз акъудиз алахъайла, Умахан адаз акси экъечIна ва аваррин 

жемятдив адахъ яб акализ тунач. Гьатта заз Дагъустанда куьгьне ктабрин 

арадай Умахана и шейх Мансураз кхьенвай чар жагъана. Адан макьсад 

ихьтинди я: Гьуьрметлу имам шейх Мансур... Вуна заз ва Дагъустандин 

халкьдиз, чеченрин районрин агьалияр хьиз, ваз муьтIуьгъ хьун, мусурман 

диндиз къуллугъ авун ва инай абур урусрихъ галаз женг чIугваз Крымдиз 

фин теклифзава. Амма Урусатдин къуват зурбади я. Абурун аксина дяве ийиз 

кIанзавай инсанриз, гьич тахьайтIа, къуватдал гьалтайла, жува-жув идара 

ийидай чарасуз тешкиллувал герек я. Виниз тир къиметдиз лайихлу 

къуръанда кхьенва: «Къуватдал гьалтайла, тIем акакьиз хьайитIа, абурухъ 

галаз женг чIугу» ва икI мад. Амма Дагъустандин агьалийрихъ ихьтин къуват 

ва тешкиллувал авач. Инални бегьемвилелди чеб хуьз тежезвай абур кьуд-вад 

йикъан къене Гуржистандиз фена, са гужбаладалди, анай гъилик акатай 

шейэр тарашна, тадиз элкъвена хквезвайди я. Абур гьа ихьтин кьуьруькралди 

ина яшамиш жезвайди я. Амма малум я, Урусатдин пачагьлугъдин вилик 

ихьтин гьерекатар мураддив агакьдач ва дагъустанвияр патал ихьтин кар 

телефвилериз элкъведа. Гьавиляй вуна гъиле кьунвай карда завай амадагвал 

ийиз жедач». 

И тIвар кьунвай имам Мансуракай малуматар 

И шейх Мансур 1199 (1785) лагьай йисуз султан Абдул-Гьамид-хандин 

девирда чеченрин ва Дагъустандин магьалриз Туьркиядин пачагьлугъди, 

инин мусурманар чпин патал желб авуна, абур а вахтара Крымда 

Туьркиядинни Урусатдин арада кьиле физвай дяведик кутун патал 

ракъурайди я. Вични лап илимлу ва ахлакь авай кас хьуниз килигна, Чечнеда 

адан таъсир гегьенш хьана ва Дагъустандин жемятрин арадани адаз еке 

гьуьрметар авуна. Гьакъикъат ихьтинди тирди а девирдилай амай ктабра 

чапнавай чарарай ва шииррай аквазва. Куьгьне са ктабдин къерехрал заз 

ихьтин келимаяр кхьенваз акуна: 

 

Мусурманар, экуь хьанва цIинин гад,  

И фана дуьньяда, ша, жемир куьн шад,  

Мансур атай йис лугьун за квез мад –  

Агъзурни вишни кьудкъанни цIекIуьд. 

 

Ам атунал рази хьана чи эллер,  

Пелезни акъатна душмандин вилер,  

Имам Мансуран гаф пак ама гьеле,  

Инсан я ам чка кьадай рикIе  куь. 

 

Амма винидихъ лагьанвайвал, Аваристандин хан Умахана адахъ галаз 

анжах са чараралди алакъа хуьзвай ва Таркидин шамхалди, Къазикъумухдин 

ва Куьредин хан Мегьамед-ханди ва адан хва Сурхай-ханди хьиз, халкьдиз 

адан патал элячIдай мумкинвал гузвачир. Эхирдай и шейх Мансур Крымда 

Анападин къерехрин патал кьиле фейи женгина урус кьушунди есирда кьуна, 

Петербургдиз рекье туна. Инай ам тухвана, Соловецкий монастырда 

дустагъда туна ва адан уьмуьр гьа ина акъатна. 

Виликан вакъиайрал элкъвена хтун 

Умахан кьейила, Гебек тIвар алай адан стхадиз – чанкадиз (яни диде 

бегдин руш туш лагьай чIал я) адан паб Китлиля-бикедал, Мурсал-хандин 

рушал, эвленмиш жез ва Аваристанда хан жез кIан хьана. Амма и 

дишегьлидиз Гебекакай фадлай хъел авайди тир ва ада ам яна рекьиз туна. 

Ахпа Мехтулидин хан Султан-Агьмед-хандиз Хунзахдиз теклифна, адаз 

гъуьлуьз фена ва и касдикай ада анин хан авуна. Мехтулидин мулкар 

лагьайтIа, и хандин тапшуругъдалди адан стха Гьасан-ханди идара ийиз 

башламишна. 

1218 (1803) лагьай йисуз Гуржистандин кьиле князь Цицианов авай 

девирда Генжедин хан Жавад-ханди, Шагьверди-хан Зияд-огълыдин хци, 

чинеба Персиядин пачагьлугъдиз вичин муьтIуьгъвиликай малумарна, 

Гуржистандиз зиянар гуз гатIумна ва ТIифлисдин савдагарар тарашиз туна. 

Гьа иниз килигна, князь Цицианов гуржийрикай кьушун кIватIна, Генже ше-

гьердин винел фена. Жавад-ханди сифте женг къеледилай къеце 

башламишна, амма ахпа хура акъвазиз тахьайла, ам къеледиз кат хъувуна. 

Князь Цицианова вичин кьушун галаз къеле элкъуьрна кьуна, къати 

женгерилай гуьгъуьниз ам къачуна, вични Жават-хан, адан аялар ва адан 

дестедин чIехи пай яна кьена. И агьвалатдилай гуьгъуьниз Генже шегьердиз  

а вахтунин императрицадин тIвар гана ва шегьердикай Елизаветполь хьана. 

Джардин агьалияр секин тежез акурла князь Цицианова абурув жаза 

агакьардайвал аниз, са кьадар кьушунни вугана, генерал-майор Гуляков рекье 

туна. Амма аниз къведай рекье Джардин лезгийри дар, къулайсуз са чкада и 

генералдихъ галаз дяве авуна ва ам яна кьена. Кьве патайни гзаф инсанар 

телеф хьана. Генералдин дестедикай чан аламукьайбур князь Цицианован 

кьилив хтана. 

Гуржистандин гьаким Ираклий-хан кьейила, ихтиярар гъиле авачиз 

амукьай адан хва Александр Мирзади, Персиядиз фена, шагьдиз вичин 

вафалувал къалурна ва ахпа Гуржистандиз хтана, халкь Урусатдин 

табийвиликай хкудиз башламишна. Гьа и агьвалатрик кваз, шагьдин хва 

Абас-Мирза еке кьушунни галаз Эривандиз ва Къарабагъдиз атана, 

Гуржистан къачуз алахъна. Гьа и князь Цицианов вичин патав гвай урус 

кьушун ва гуржиярни галаз Эривандихъ еримиш хьана ва Кирхбулах тIвар 

алай чкада Учкилисдин патав кьиле фейи женгина ада шагьдин хцин кьушу-

нар дарбадагъна. Кьве патайни телефвилер гзаф хьана. Шагьдин хцин 

кьушунри кьулухъ чIугун хъувуна. Амма шагьдин чIехи везир Мирза-

Шафидиз Эривандин къеле хуьзвай Мегьамедхан Къажараз урусрихъай кичIе 

хьанва лагьай ван атайла, ада ам минетсуьнетдалди, несигьатралди Эри-

вандин къеле хуьнив лап рикIивай эгечIдайвал авуна. Князь Цицианова и 

къеледал гьужум авур чIавуз, тIвар кьунвай хандилай уьтквемдиз хура 

акъвазиз алакьна ва гьикьван чалишмишвилер авунатIани, княздивай ам 

къачуз хьанач ва гьижрадин 1220 (1805) лагьай йисуз ам элкъвена 

Гуржистандиз хтана. И арада Александр Мирзади, Ираклий-хандин хци, 

Дагъустандин вири регьберрин, Кабардадин жемятдин ва къунши маса 

тайифайрин патав куьмек тIалабзавай чарар гваз вичин итимар ва арачивал 

ийидайбур ракъурна ва кIватIай кьушунар, Гуржистан Урусатдин гъиликай 

азад ийидайвал ва вичин ихтиярда твадайвал, иниз гъана. ИкI сад хьана, 

абуру Гуржистандин сергьятрал гьужумна, Урусатдиз фидай рекьер атIана ва 

гьар са чкада дяве ийиз башламишна. Амма князь Цицианова 

сабурлувилелди ва акьуллу серенжемралди абурув чпин ниятар кьилиз 

акъудиз тунач, Гуржистан Урусатдин гъилик хвена ва яваш-яваш Урусатдихъ 

галаз алакъа арадал хкана. И йисуз урус кьушун гьуьлелай яна, Решт 

шегьердин винел фена, амма шегьер къачуз тIем акакь тавурла, элкъвена 

Бакудин портуниз хтана. Бакудин хан Гьусейн-Къули-ханди абуруз Бакуда 

эвичIдай мумкинвал ганач ва терефрин арада женг кьиле фена, сада-садаз 

тупарай гуьлле гана. Эхирни урус кьушунди гьуьлуьн кьерел эвичIна шегьер  

элкъуьрна кьуна. И макъамда Бакудин агьалийрин ва Гьусейн-Къули-хандин 

куьмекдиз Ирандин са кьадар кьушунар, гьакIни Къубадин хан Шихали-хан 

ва къазикъумухви Сурхай-хандин хва Нухбег чпин кьушунар галаз атана. 

Абуру урусрин аксина женг чIугваз башламишна. Амма урус кьушунди 

дяведик кьил кутунач, гимийра акьах хъувуна, абур Сары-Талыш122 галай 

патахъ рекье гьатна. 

И йисуз Къайтагъдин уцмий Рустам-хан кьена ва уцмий Устархандин 

хва Алихандикай хьана. Гьа и йисуз Ширвандин хан Мустафа-ханди 

Къарабагъдай вичин патав Селимхан тIвар алай Нухадин виликан хандиз 

эверна ва адахъ галаз санал ам кьушундин кьиле аваз Нуха уезддин винел 

фена. А чIавуз Нуха уездда хан тир Мегьамед-Гьасан-ханди акси рум 

гудайвал гьазурвилер акуна ва атанвайбур чпин мураддив агакьарнач ва 

вичин кьушун ахъай хъувуна; ам къуллугъчиярни галаз Мустафа-хандин 

кьилив фена. Мустафа-хандини Мегьамед-Гьасан-хан ва адан стха Селим-хан 

инай Ширвандиз тухвана, абур Нуха уездда гьукумдикай магьрумна, вичин 

мирес Шихали-бег лагьайтIа, Нуха уезддиз наибвиле рекье туна. Амма 

идалай нарази хьайи Нухадин агьалийри чпин ханвиле винидихъ тIвар 

кьунвай Мегьамед-Гьасан-хандин мидяй Фатали-агъа тайинарна. Ахпа пуд 

вацралай Мустафа-ханди Фатали-Хандин гъиляй гьукум акъудна, адан 

чкадал Сулейман-хан тIвар алай кас эцигна ва вични адан рушал эвленмиш 

хьана. И арада Мегьамед-Гьасан-хан Ширвандай Къубадиз, Дербентдиз, 

анайни Джар вилаятдиз атана, вичиз куьмек гудай кас жагъуриз алахъна. 

Амма мурад кьилиз акъат тавур ам урусрин патав фена. Урусри  ам 

Астрахандиз акъудна ва ада вичин уьмуьр гьа ина акъудна. 

Гьижрадин 1220 (1805) лагьай йисуз Фатали-шагьди шагь Абас-

Мирзадин хва тахтуниз хкаждайдан дережа ва Султандин-наибдин123 тIвар 

гайидалай кьулухъ, Европадин жуьреда тешкилнавай цIийи пияда кьушун, 

тупар ва вири дяведин суьрсет гваз дяве ийиз Къарабагъ вилаятдиз рекье 

гьатна. Князь Цицианова Къарабагъдин хан Ибрагьим-хандиз вичин патав 

атун теклифна ва адахъ галаз икьрар кутIунна. И икьрардалди Къарабагъдин 

районди Урусатдиз цIуд агъзур червонец харж гун, и вилаят Урусатдин 

ихтиярда гьатун, хандив вич хуьн патал Шуша шегьерда вад виш кас урус 

аскерар вугун, ахпа хандиз генерал-лейтенантдин чин, адан рухваяр Мамед-

Гьасан-агьадиз ва Мегьти-Къули-агъадиз генерал-майордин чинер, Ханлар-

агъадизни полковникдин чин гун меслят хьанвай. 

Къарабагь муьтIуьгъариз гьазурвилер акуна, Султандин наибди аниз 

цIуд агъзур аскер ва тупар гваз кьве хан рекье туна, Къарабагъдин хан 

Ибрагьим-хандин хва Мамед-Гьасан-агъа чкадин кьушун ва урусрин аскерар 

кIватIна, абурун аксиниз экъечIна ва Жабраилдин багълара женг кьиле 

фейидалай гуьгъуьниз Мамед-Гьасан-агъа вичин итимар ва урус кьушун 

галаз элкъвена хтана, Шуша къеледа кIеви хьана. Султандин наибди вичин 

кьушун галаз фена, Генжедай Шуша шегьердиз урусар къвезвай рехъ кьуна 

ва абур иниз ахъайнач. Маса чара амукь тавурла, Карягин фамилия алай 

полковникди абур элкъвена Тарнаут къеледиз хутахна, анайни Тертер вацIал 

тухвана, шагьдиз акси яз рекье гьатнавай кьве агъзур аскер галай князь 

Цицианован кьушундик какадарна. И арада шагь вич Эривандин мулкариз 

атана Таус-Алты тIвар алай чкада акъвазнавай. Князь Цициановани вичин 

кьушунар чIугуна, Шушадиз атана анин кьушун, гьакIни Ибрагьим-хан адан 

дестени галаз куьмекдиз къачуна, вири къуватар са чкадал кIватIна. Ина абур 

туна, Султандин наиб Генжедиз рекье гьатна. Генжеда амай урусар ва 

эрменийрин са пай къеледа чуьнуьх хьанваз акурла, чкадин мусурманар Сул-

тандин наибди абурун тIалабуналди Тевриздиз куьч жедайвал рекье туна. 

Инай Султандин наиб Акстафадиз фена, гуржийрин, къазахрин ва 

борчалидин агьалияр Персиядин патал желб ийиз алахъна. Амма и кардиз 

абурун патай разивал тагай чIавуз Султандин наиб элкъвена Эривандиз 

хтана. Вични Делижандин дередиз акъатайла, адан са шумуд аскер къазахрин 

агьалийри яна кьена ва абурув гвай шейэр тарашна. 

Ахпа князь Цицианов, анай Ширвандиз хтана, Мустафа-хандихъ галаз 

гуьруьшмиш хьана. Герекзавай са шумуд кардай тапшуругъар гана, князь 

Баку шегьердиз хтана. Иниз гьакIни Талыш райондин Сарыдал алай урус 

кьушунарни хтана, княздин табийвилик экечIна. Гьижрадин  1221 (1806) 

лагьай йисуз князь Цицианов Бакудин къеледин патав чкадин хан Гьуьсейн-

Къули-хандихъ галаз суьгьбетрал машгъул тир чIавуз, иниз атанвай 

дербентви Ибрагьим-бегди – Имам-Къули-хандин хва Мамед-Гьуьсейн-

хандин хва Алибег-агъадин хци – бейхабардиз яна кьена. Амма ам Гьуьсейн-

Къули-ханди къанлудиз ишара авуна яна кьейиди яни, я тахьайтIа Ирандин 

маса агьалийри адав и кар ийиз турди яни малум туш. Куьрелди, и 

дербентвиди ам яна рекьидайла, адаз гьич садани манийвал ганач, къанлудин 

бубади лагьайтIа, кьейи княздин кьил атIана, Фатали-шагьдин патав тухвана. 

Ихьтин кар хьайивалди чкадин гьакимар ва башчияр, гьакIни Дагъустандин 

вири  гьакимар, шамхалдилай гъейри, Урусатдин гъиликай хкечIна 

Персиядин табийвилик экечIна. Гьатта Урусатдин архавилик кваз хьайи 

Талышдин ханни и пачагьлугъдин аксина экъечIна ва Ирандихъ галаз сад 

хьана. ГьакIни Ширвандин хан Мустафа-хан ва Нухадин гьаким Салим-хан 

ва гьукум вичин гъиле авай адан заместитель124, масабурни Урусатдин 

душманар хьана. Къарабагъдин хан Ибрагьим-хандини Персиядиз муьтIуьгъ 

жедай фикир аваз Султандин наибдиз са шумуд чар ва адан патав векилар 

ракъурна вичин вафалувилин гьакъиндай малумарна, адан хва Абул-Фет-

ханди лагьайтIа, Шушадиз Персиядин кьушунрикай са десте гъана ва 

Султандин наиб вични Худааферидин муькъвелай яна иниз атана. И чIавуз 

Шушада Ибрагьим-хандин патав гвай урусрин дестедин командир майор 

Лисаневича, Ибрагьим-хан вичин хва Абул-Фет-хандихъ гадаз Персиядиз 

муьтIуьгъ хьун патал меслят хьанвайди акурла, са йифен кьулариз, 

Ибрагьим-хан вичин кьушун ва хзандин са пайни галаз Шушадин къеледилай 

къеце авай лагердиз фенвай чIавуз, урус кьушун галаз атана, адал ва адан 

итимрал вегьена, Нухадин гьаким Селим-хандин вах тир адан паб, хва, руш 

ва са кьадар къуллугъчияр яна кьена. Абул-Фет-хан персрин десте галаз инай 

катна. Яна кьейи Ибрагьим-хандин хтул Жафар-Къули-агъади, генерал-майор 

Мамед-Гьасан-агъадин хци, Урусатдин пачагьлугъдиз  вафалувал къалурун 

яз вичин итимар къачуна, и вичин ими Абул-Фет-хандин гуьгъуьна аваз 

Ордубаддал агакьдалди фена, адан дестедикай гзафбур яна кьена, тарашна, 

элкъвена хтана. И арада яна кьейи Ибрагьим-хандин чкадал адан хва генерал-

майор Мегьти-Къули-агъадикай хан хьана, Урусатдин пачагьлугъдин патай 

яна кьейи касдин чкадал генерал-аншеф граф Будович тайинарна. И 

Ибрагьим-хан гьижрадин 1221 (1806) йисан июлдин вацран кьвед лагьай 

юкъуз яна кьейиди я. И агьвалатдилай гуьгъуьниз хейлин вахт алатайла, 

Абул-Фет-хан Къарабагъдиз атана ва Шахсевандин хан Атаулагьдин 

куьмекдалди ам Къарабагъдай Жабраилан группа ва масабур хзанарни галаз 

акъудуниз гьазурвал акваз алахъна. И чIавуз винидихъ тIвар кьур Жафар-

Къули-агъади вичин дестедихъ галаз ва жабраилвийри Абул-Фет-хандин ва 

адахъ галай иран 

вийрин аксина женг чIугуна ва абур катуниз мажбурна, чпикайни чIехи пай 

кьена, гзафбур тарашна, амайбур муькуь патаз кат хъувуна. Терефрин арада 

дявеяр, чуьруькар авачиз са кьадар вахт арадай фейила, Султандин наиб 

Къарабагъдай яна, Асландуздин рекьяй Ширвандиз фена. Иранвийриз 

манийвал гун патал Куьр вацIун къерехдал виликдай акъвазарнаваз хьайи 

Ширвандин агьалийрин десте гьарниз акъудна. Ина авай Мурадханрин 

тухумар ва маса тайифаяр, санлай къачурла ругуд агъзур касдив агакьна 

хзанар, Султандин наибди Мугъандиз куьчарна. Вич ам кьушун галаз Аксу 

шегьердин патав ацукьна. Амма Мустафа-ханди и шегьердин агьалияр Фет 

дагъдиз куьчарна, вични абурухъ галаз фена. Бакудин хан Гьуьсейн-Къули-

хан ва Дербентдинни Къубадин хан Шихали-хан Султандин наибдин патав 

атана, чпин вафалувал къалурна, элкъвена хъфена. Шихали-ханди гьатта 

вичихъ галаз Къуба уезддиз Султандин наибдин атлуйрикай Пиркъули-хан 

Къажар кьиле аваз са эскадрон хкана. ГьакIни Султандин наибди Мирза-

Абдулкьасим тIвар алай са кас Персиядихъай кичIезвай Нухадин гьаким 

Селимхандиз вичин патав атун патал ракъурда. И гьаким Султандин наибди 

чан-рикI авуна, секинарна. Амма Ширванда Султандин наибдин серенжемар 

тамамвилелди адан чалишмишвилерал туьш хьанач ва ам элкъвена 

Азербайжандиз хтана. Къубауезддиз атай Пиркъули-хандизни ада вичин 

патав эвер хъувуна ва атлуярни галаз ам Мугъандин чуьлда акъвазарна. Ахпа 

Урусатдай гзаф кьушунарни галаз ракъурнавай цIийи векил граф Гудовича 

осетинар ва чеченар секинарна, Къизлярдай кьушунни галаз Глазенац 

фамилия алай генерал Дагьустан, Дербент, Къуба ва Баку дяведалди 

къачудайвал рекье туна. Буйнакда шамхал  – Мегьти-хандихъ галаз 

гуьруьшмиш хьана и генерал ахпа ам галаз Дербентдиз фена. И арада 

Дербендин жемят Шихали-хандин нагьакьан гьерекатри ажугълу авунвай ва 

адан табийвиликай хкечIна абуру гьакимвиле Баятви Мирзабеган хва 

Агьмед-бегдин хва дербентви Алпан-бег хкянавай, Шихали-хан чукурнавай. 

Урус кьушундин къаршидиз абуру чеб Урусатдин терефдал алайди 

малумарун патал векилар рекье туна. Гьижрадин 1221 (1806) лагьай йисан 

июндин вацран 21-юкъуз тIвар кьунвай и генерал, шамхал Мегьти-хан, урус 

кьушунар  ва маса абурун терефдарар Дербентдиз гьахьна. Дербентдин 

наибдин къуллугъдал, майордин чинни гана, Алпан-бег тайинарна. Идахъ 

галаз сад хьиз, шамхал Мегьти-хан Урусатдин пачагьлугъди Дербентдин 

хандин дережадиз акъудна ва адаз генерал-лейтенантдин чин гана125, Улус 

магьалдин хуьрер чара авуна. Са варз кьван алатайла, урус кьушунрин кьилиз 

генерал-аншеф Булгаков атана. Са кьадар кьушунарни галаз ам Дербентдай 

Къубадиз рекье гьатна, ахпа анин, Бакудин ханарин тухумдикай тир Кьвед 

лагьай Мирза-Мегьамед-хандихъ галаз санал Бакудиз фена. И арада Бакудин 

хан Гьуьсейн-Къули-хан вичин къуллугъчиярни галаз Персиядиз катна, 

Бакудин жемятдини вичин хушуналди генералдиз муьтIуьгъ тирдан 

гьакъиндай малумарна, абурни Урусатдин пачагьлугъди вичин лувак кутуна. 

Бакуда лазим тир тапшуругъар гана, и генерал Къубадиз хтайла, Шихали-

ханди вичин векил ракъурна адаз муьтIуьгъ хьунин гьакъиндай малумарна ва 

генерални вичив залукар агакьарунал рази хьана. И генералдин патав гьакIни 

рикIин сидкьидай муьтIуьгъ тирди къалуриз Кьвед лагьай Сурхай-хандин 

патай векиларни атана. Урусатдиз табий тирди гьакI майсум Къирхляр-

Къулиди, Табасарандин кьади Мегьамеда ва уцмий Али-ханди къалурна, 

Ширвандин хан Мустафа-ханди Генжеда авай урус гарнизондай атай 

дестедин куьмекдалди Ширванда яваш-яваш вичин тухум арадал хкана, Фет 

дагъдилай эвичIна и дестедин ва вичин итимрин куьмекдалди адаз 

Султандин наибди Ширвандай Мугъандиз акъуднавай ва инай Пиркъули-хан 

Къажара Талыш вилаятдиз тухванвай хзанар элкъвена хкиз кIанзавай. 

Абурухъ галаз санал рекье гьатай са кьадар вахтундилай Мустафа-хан 

Пиркъули-хандин дестедал гьалтна. И десте кукIварна, абур элкъвена 

хъфена. Мустафа-ханди и урусар ва вичин кьушун Сальяндиз рекье туна. 

Инин агьалийри, Персияди чIехиди яз тайинарнвай Али-хандилай нарази 

тирвиляй, чпин патав Мустафа-хандиз эверзавайди тир. И арада эвер гуникай 

хабар авачиз, Талышдин хан Мир-Мустафа-хандин стха Мир-Багъир-бег пуд 

виш кас талышвиярни къачуна, агьалийриз ва Алихандиз куьмек яз рекье 

гьатна. Кьве терефдин арада кьиле фейи женгинилай гуьгъуьниз катуналди 

вичин кьил къутармишай Али-хандихъ сальянвийри далу элкъуьрна, Мир-

Багьир-бег лагьайтIа, вичин дестени галаз есирда кьуна. Сальяндин мулкар 

мад Ширвандин хан Мустафа-хандин гъилик акат хъувуна. 

И йикъара Нухадин хан Селим-ханди Къарабагъда урусри вичин вах, 

Ибрагьим-хандин паб яна кьиникай еке хъел аваз, чкадин агьалийрикай, 

Жардин лезгийрикай ва маса дагъустанвийрикай дестеяр кIватIна. Вичиз 

куьмек яз Генжедай ракъурнавай ва адан вичин патав гвай урусрикай ада 

кьейибур кьена, амайбур Генже шегьердиз кат хъувуна. И кардай адав жаза 

агакьарун патал, граф Гудовичан тапшуругъдалди, Генжеда акъвазнавай урус 

генерал са кьадар кьушунарни галаз Нуха уезддиз рекье гьатна. Идалай са 

тIимил кьван вилик Султандин наибдилай вичив гзаф кьадар пул агакьнавай 

Нухадин хан Селим-ханди и пулунихъ Жардин ва аваррин лезгияр кIватIна 

ва генералдин аксина женг кьиле тухвана. Амма чпин са пай телеф хьайи 

лезгияр чпин Ватандиз кат хъувуна, Селим-хан хзанни галаз инай Персиядиз 

катна ва гьа и 1221 (1806) лагьай йисуз Нухадин мулк Урусатдин гъилик 

акатна, вични ина хандин къуллугьдал Жафар-Къули-хан Дунбули 

тайинарна. 

1223 (1808) лагьай йисуз Къайтагъдин уцмий Алихан кьена ва адан 

чкадал уцмий адан стха Адил-Гирей-хандикай хьана. 

Гьа и йисуз Ширвандин агьалийрикай бязибуру Къуба уезддин Бермек 

магьалдин агьалийрин мал-къара чуьнуьхна. И кар акурла Къубадин хан 

Шихали-ханни кьушун галаз фена, Ширвандин са кьадар хуьрерин 

агьалийрин гьайванар ва эменни къакъудна, элкъвена хтана. Амма Шир-

вандин хан Мустафа-хан вичин кьушун, гьакIни урусрин кьушун галаз, 

Тихоновский фамилия алай полковник кьиле аваз Къубадин мулкар 

дяведалди къачуз рекье гьатна. Шегьердиз мукьва хьайила, Гьажи-бегдин хва 

Будукдин бег Мелик-бега ва маса нуфуз авай ксари и полковникдин ва 

Мустафа-хандин патав атана чеб Урусатдиз муьтIуьгъ жедайдан гьакъиндай 

лагьана. И чIавуз Шихали-хан Къубадай Табасарандиз вичин езне Абдулла-

бегдин, Рустам-Кьадидин хцин, патав катна, ана са шумуд югъ акъудайдалай 

кьулухъ, дарги округдиз рекье гьатна. Инай вичиз куьмек гудайвал ада 

яхцIур йикъан къене вад агъзур касдив агакьна даргияр кIватIна ва абурухъ 

галаз санал Къуба уезд къачуна. Вични анжах Къуба шегьердилай гъейри, 

Къуба уездда Урусатдин табийвилик гьич са жемятни кумукьнач. И чIавуз 

Баку шегьерда авай генерал-майор Гурьева урусрин кьушунрикай ва Бакудин 

агьалийрикай ибарат еке къуватар галаз атана, Шабран къеледин патав 

Шихали-хандихъ галаз дяве авуна ва ам дарбадагъна. Шихали-хан и 

сефердани катна. Адан кьушун лагьайтIа, гзаф магьрумвилерилай гуьгъуьниз 

чкIана ва амукьайбур дарги округдиз хтана. 

И сеферда Къубада ханвал Урусатди Гьуьсейн-Къули-хандихъ галаз 

мидя хьана вичин вахтунда Къубадиз куьч хьайи, Бакудин ханарин 

тухумдикай тир Кьвед лагьай Мирза-Мегьамед-хандин гъиле туна. 

Табасаранда вичин езне Абдулла-бегдихъ галаз сад хьанай Шихали-хан ара-

ара атлуйрин десте галаз Дербентдин ва Къубадин мулкариз къвез, абур 

тарашиз, Табасарандиз хквезвай. Адан дуван акун патал урус кьушунди, 

Дербентдин агьалийрин арадай гзаф кьадар атлуйри ва Табасарандин са 

кьадар беглери Кеферпатан Табасарандин Марагъа хуьрел гьужумна. ГьикI 

лагьайтIа, Шихали-хан ва адан рухваяр, Рустам-Къули Абдулла-бег ва 

масабур гаф-чIал сад авуна, иниз атанвай ва абуру халкь кIватIна, сенгерар 

мягькемарнавай. Амма кьве терефдин арада кьиле фейи женгина Шихали-

хандин дарбадагъ авур дестедикай амайбур катна, урус кьушундини ахпа и 

хуьре авай-авачир тарашна, цIай яна ам харапIайриз элкъуьрна, Дербентдиз 

хтана. 

1225 (1810) лагьай йисуз Шихали-хан, Табасарандин агьалийрикай са 

кьадар атлуяр кIватIна, Къуба уезддиз атана ва хазриви Ханбутай-бегдихъ, 

Гьажи-Шерифбегдин хцихъ, галаз икьрар кутIунна, ада Къуба патан 

хуьрерин агьалияр вичин патал желбна ва абурухъ галаз санал Къуба шегьер 

элкъуьрна кьуна. И хуьрерин агьалийрин са пай ада Кяриз хуьруьз куьчарна 

ва вичини гьа ина ацукьуналди ам къеледиз элкъуьрна. Ахпа Ширвандай 

полковник Лисаневич кьиле аваз атай урус кьушун Ширвандин ва Нухадин 

уезддин гьакимри, и мулкарал яшамиш жезвай агьалийрикай кIватIнавай 

атлуйрин дестедихъ галаз санал атана, Къуба шегьер азадна. Чечин хуьруьн 

патав и чIавуз лап къизгъин женг кьиле фена. Шихали-хандин дестеяр 

кукIварна, амукьайбур чкIана. Шихали-хан вич Акъушадиз катна. 

Са кьадар вахт арадай фейила, Шихали-хан пуд агъзурдав агакьна 

даргийрикай ибарат кьушунни галаз Табасарандиз атана акъатна. Кьади а 

вахтунда кьейи Рустам-Кьадидин стха полковник Мегьамед-Кьади тир. Амма 

Шихали-хандиз Мегьамед-Кьади кьадидин къуллугъдикай азадиз ва и 

къуллугьдал  Рустам-Кьадидин хва, вичин езне Абдулла-бег, тайинариз 

кIанзавай. ГьикI лагьайтIа, адани, вичи хьиз, и мулк урусриз муьтIуьгъ 

тахьана идара ийизвай ва герек атай дуьшуьшда адавай кьушундалдини 

куьмек гуз жедай. Амма Мегьамед-Кьадиди абуруз яб тагана, вичин къуллугъ 

хуьн патал халкь кIватIна. Ибурун арада кьиле фейи женгина Мегъамед-

Кьади кIаник акатна ва ада вичин кьил катуналди къутармишна. Абдулла-

бегди лагьайтIа, Хучни хуьруьз куьч хьана, кьадидин къуллугъ тамамариз 

башламишна. Амма Шихали-хан инай дарги округдиз хтайвалди и Мегьамед-

Кьадиди мад вичин патал Табасарандин агьалияр желбна, Абдулла-бег 

Хучни хуьряй акъудна, кьадидин къуллугъдилайни алудна ва вичин чка 

хкьуна. 

Гьижрадин 1226 (1811) лагьай йисуз Шихали-ханди, Акъушадин кьади 

Абубекрахъ галаз сад хьана, адан ва вичиз Персияди и чIавуз ракъурай 

пулунин куьмекдалди Акъушадин, ЦIудахардин, Суьргандин ва 

Табасарандин участокрай ва гьатта Мехтулидин хуьрерайни жемятар 

кIватIна. ГьакIни адан куьмекдиз Къазикъумухдин ва Куьредин хан тир 

Кьвед лагьай Сурхай-ханди, вичин хва Нухбег кьиле аваз, еке кьушун рекье 

туна. Санлай къачурла муьжуьд агъзур касдикай ибарат тир и дестеяр вири 

Къуба уезддихъ рекье гьатна ва абуру и мулкара, Зейхурдилай ва Къуба 

шегьердилай гъейри, вири хуьрер кьуна ва абур Шихали-хандин гъилик 

кухтуна. Урусатдин табийвилик анжах Къуба шегьерни Зейхур хуьр 

кумукьна, гьикI лагьайтIа анра урус кьушунар акъвазнавай. И чIавуз 

Зейхурда урус кьушун галаз авай генерал-майор Гурьева са кьадар кьушун 

галаз Жибир хуьруьз фена, ана Шихали-хандин дестедихъ галаз дяве авуна. 

Рекьер писбур хьун себеб яз урус кьушундивай ана са затIни ийиз хьанач ва 

ам элкъвена Зейхурдиз хтана, къецяй гудай куьмекдал вил алаз акъвазна. Гьа 

и жуьреда Къубада амай урус кьушундини куьмек гуьзлемишзавай. Гьа 

ихьтин гьалда аваз, кьве вацрав агакьна вахт алатайдалай кьулухъ, урусрин 

еке кьушун галаз генерал-майор Хатунцев атана ва Рустав хуьруьн патав 

Шихали-хандин кьушундихъ галаз лап къати женг кьиле фена. Кьве патайни 

гзаф кьена, Шихали-хандин кьушун кукIварна, амайбурни акатайвал катна. И 

женгина Акъушадин кьади Абубекр яна кьена. Нухбег вичин дестени галаз 

Къуба уезддай Куьре округдиз хтана ина акъвазна. Къуба уезддай катай 

Шихали-хан Дагьустандиз акъатна. Сумбат тIвар алай хуьре са кьадар вахт 

акъудна ам Унчугатль126  хуьруьз фена. Инани са кьадар вахтунда яшамиш 

хьана, ахпа Къуба уезддай ватандиз хтайла, вичиз гьамиша куьмек гуз хьайи 

Акъушадин халкьди рагьметдиз фейи Абубекрдин чкадал кьадивиле Баханд 

тIвар алай адан хва тайинарайла, Шихалихан фена, гьана ацукьна127. ГьикI 

лагьайтIа Шихали-ханди ва адан буба Фатали-ханди и Акъуша округдин 

агьалияр жуьреба-жуьре гьуьрметар авуналди, шей паюналди ва жумартвал 

къалуруналди гьамиша чпин патал желбзавайди ва чпиз кIандай чкадиз 

ракъурзавайди тир. 

Генерал Хатунцева Къуба уездда кIвалахар куьтягьна, инин ханвал 

бакуви Кьвед лагьай Мирземегьамед-хандин гъиле вугана, вич ахпа 

кьушунни галаз Куьре округдиз фин патал гьазурвилер акунал машгъул 

хьана. И чIавуз Къазикъумух ва Куьре округрин хан Сурхай-ханди ва адан 

хва Нухбега чпин кьушун Шихидхуьруьз гъана, ина хандакIар яна, мягькем 

хьана. Амма 1226 (1811) лагьай йисуз генерал Хатунцева иниз вичин кьушун 

ракъурна женг башламишай чIавуз, са тIимил кьван пучвилер хьайила, 

Сурхай-хан вичин са кьадар итимарни къачуна, Кьурагьрин хуьруьз катна. 

Генералди и сенгерар ва маса хуьрер кьуна ва ахпа вичин  кьушунни галаз ам 

Сурхай-хандин гуьгъуьниз Кьурагьиз рекье гьатна. Ина Сурхай-хандихъ 

вичин кIвал авайди тир. Амма Сурхай-ханди вичин хзан инай Къа-

зикъумухдиз куьчарна, вични аниз катна. И кар себеб яз генерал Хатунцева 

Куьредин мулкар Къазикъумухдивай чара авуна, Куьре округ Урусатдин 

табийвилик кутуна ва ина хандин къуллугъдал, Урусатдин пачагьлугъдин 

гъилик кваз кIвалахунин шартIуналди, и тIвар кьур Сурхай-хандин хтул, 

Аслан-Гьусейн-агъа, адахъ галаз мидя яз хьайи ва адакай катна Туьркиядиз 

фейи ва ахпа хтана Къайтагъда уцмийдин патав яшамиш хьайи Шагьмардан-

бегдин хва, эцигна; гуьгъуьнлай ам Аслан-хан тIвар алаз рикIел хкизва. 1227 

(1812) лагьай йисуз Урусатдин патай адаз полковникдин чин гана ва и 

округдин ханвиле тестикьарна. Ам Кьурагьрин хуьре вичин ими Сурхай-

хандин кIвале ацукьна. Адан ихтиярда гьакI урус аскеррин са батальонни 

тунвай. И хан зегьметдал лап рикI алай, кар алакьдай викIегь кас тир. 

Хъсандиз къуллугъ авуниз килигна адаз Урусатдин патай гузвай фикир 

йикъандавай-къуз артух жезвай. 

Амма Сурхай-ханди и йисуз Къазикъумухда вичин чкадал вичин хва 

Муртузали-агъа эцигна, вич лагьайтIа, атлуйрин акьван чIехиди тушир 

дестени галаз Нуха уезддиз, анай Персиядиз, генани дуьз лагьайтIа, 

Тавриздиз Фатали-шагь Къажаравай куьмек тIалабиз рекье гьатна. Са 

йисалай ам Къазикъумухдиз хтана. Сурхай-хан аниз фенвай чIавуз 

Къазикъумух идара ийизвай адан хва Муртузали-агъади Куьредин хан 

Аслан-хандиз, чпин диде сад я лагьана, дуствал къалурна. Амма идахъ галаз 

сад хьиз, вичи буба Къазикъумухдиз ахъай хъийидач, эгер хтайтIа, яна 

рекьида лагьана, ам алдатмишна. Вичин стхадихъ (яни Муртузали-агъадихъ) 

инанмиш хьайи Аслан-хан адахъ галаз са шумуд сеферда гьатта 

гуьруьшмишни хьана. Ам, вич хьиз, Урусатдин пачагьлугъдин лувак 

экечIдайдахъ ва буба ада тан хъийин тийидайдахъ агъанвай. Аслан-хандин 

Къазикъумухда яшамиш жез хьайи стха Фатали-агъани Муртузали-агъадин 

ихьтин гафарихъ инанмиш хьанвай ва ам абурун арада мешвера кьиле 

тухудайла, икьрар кутIундайла, арачи тир, вахт абуру гьа икI акъудзавай. 

Амма Сурхай-хан хтана, Къазикъумухдин сергьятрив ахгакьнава лагьай 

хабар агакьай чIавуз, Муртузали-агъади Фатали-агъадиз масад алачир чкадал 

«ша чна фена Сурхай-хан хкведай рекье яна рекьин, ахпа чна Аслан-хандихъ 

галаз хьанвай чи икьрардал асаслу яз кIвалах ийида» лагьана. И гафарихъ 

агъай Фатали-агъа адахъ галаз Сурхай-хандин къаршидиз рекье гьатайла, 

Муртузалиди фендигарвилелди ам яна кьена ва бубадиз вичин вафалувал 

субутна. 

И сиягьатдай Къазикъумухдиз хтайла, Сурхай-ханди къазикъумухвияр 

ва Дагъустандин маса агьалияр, гуя, Персиядай иниз еке къуватар галаз 

шагьдин хва къведа ва ада жуьреба-жуьре дегишвилер твада лугьуз хиве 

кьунралди шадарна. Гьа са вахтунда ада вичин патав Къазикъумухдин 

агьалияр кIватIна ва кхьена икьрарар кутIунуналди, ана вичин гьукум 

мягькемардай са жерге серенжемар кьабулна. Гьа гьисабдай яз са икьрар 

ихьтинди я128. 

«И йикъалай, и югъни агъзурни кьве вишни къанни муьжуьд лагьай 

йисан Рабиульаввалдин сад лагьай югъ я129, халкьдиз и икьрардалди 

малумарзава хьи, баркаллу эмир Сурхай-ханди ва кьади Къумухви Сунгура 

ва Къумух шегьердин маса башчийри, абурун регьберри, агъсакъалри, 

алимри гьуьрметлу ва жергедин инсанри сада-садаз Аллагьдин рекье хъсан 

кIвалахар ийиз куьмек гудайдан, душмандихъ галаз вирида сад хьиз женг 

чIугвадайдан ва и мулкунин гьар са кьейи агьалидин130 эвездай урус 

гимишдалди къанни вад туман131, я тахьайтIа, барабар къимет авай маса шей, 

агьали кьиникьин дуьшуьш и малуматдилай вилик, ва я гуьгъуьниз хьунилай 

аслу тушиз, вахчудайдан, эгер мусурмандал я тур, я гапур, я тахьайтIа чукIул 

хкажайди ва я ихьтин кар ийидай ният авай касдиз, ада винидихъ тIвар 

кьунвай шейэрикай са вуч ятIани къакъарай акъуднавачиртIани куьмек 

гайиди са жунгавдин жерме ийидайдан, арекьдал ва я ципицIрин бузадал 

алвер авур ва эменни процентдихъ вугай ва я къачур, я тахьайтIа, йисан 

къене сада-садав куруш132, йисан эхирдай и курушдихъ галаз процент яз 

техил ва я маса шей133 къачун патал, вугайла, са жунгавдин жерме ийидайдан 

гьакъиндай икьрар кутIуннава. Чун гьа ихьтин къарардал атанва ва ам 

къелемдалди кхьена къейд авунва. И кар кьилиз акъуд тавурдан гафарихъ яб 

акалдач, адан карни хъсанди яз гьисабдач». 

Сурхай-хан Тавриздай 1228 (1813) лагьай йисуз хтайдалай кьулухъ шагь 

Султандин наибдин хва Абас-Мирза еке кьушун галаз ва мярекатлудаказ 

Эривандиз рекъе гьатна. Амма и вахтунда чкадин гьукумдин кьиле 

акъвазнавай урус генерал-лейтенант маркиз Паулуччиди Аракс вацIун чапла 

патан къерех хуьн патал тайинарнавай генерал Котляревский кьиле авай урус 

дестеди ва Талышдин гьаким Мустафа-хандин дестейри, гьакIни и 

гьакимдихъ вич хуьн патал галай урус дестеди къве вацран вахтунда шагьдин 

хцин кьушунрихъ галаз дяве авуна ва абуруз и къерехдал экъечIдай 

мумкинвал ганач. Идалайни башкъа, генерал Котляревский йифиз чинеба 

кьве сеферда вацIалай элячIна, Персиядин патаз фена, ана акъвазнавай 

дестейрал вегьена, абур чукIурна ва гьар сеферда гзаф инсанар ягъиз гатана, 

гвай-гвачир тарашна. Ада гьакIни Мугъандиз фена, виликдай аниз 

Къарабагъдай куьчарай халкь хкана ва ана персери эцигнавай Аркаван ва 

Ленкоран къелеяр чукIурна. И генерал Котляревскийдал а женгера еке пуд 

херни хьана. Амма и хирер сагъ хъхъана. Куьрелди, Персиядин кьушунар ина 

чпин мураддив агакьнач ва абуруз ислягьвилин икьрар кутIуниз кIан  хьана. 

И арада винидихъ тIвар кьур генерал маркиз Паулуччи къуллугъдикай азадна 

ва адан чкадал Урусатдай цIийи кас генерал  –  Аншеф Ртищев атана. 

Гьижрадин 1228-йисан Тешриндин вацран 12 юкъуз (1813-йисан 1-октябрь) 

Персиядин векил Мирза Абдул-Гьасан Шираз ва и генералдин патав 

Къарабагъдиз атана ва Гуьлуьстан тIвар алай чкада абуру ислягьвилин 

икьрар кутIунна. И икьрардалди Гуржистан, Талыш, Къарабагь, Генже, Нуха, 

Ширван, Баку, Къуба ва Дагъустандин вири магьалар Урусатдин 

пачагьлугъдин гъилик кутуна, вични, ислягьвилин и икьрардин шартIарал чи 

девирдани амал ийизва. 

Персиядин куьмекдалдини вичин мураддив агакь тавурла, Сурхай-ханди 

кьвед лагьай сеферда Урусатдиз муьтIуьгъ жеда лагьана кьин кьуна ва талукь 

тир крар авун хиве кьуна. Амма вичин гъилик квайбуруз ада чинеба, и 

пачагьлугъдиз авунвай хиве кьунар амалдарвал ва тапарар тирдакай лагьана 

ва урусрихъ галаз дяве ийиз гьазурвилер акун давамарна. Ихьтин кар акурла 

1235 (1819) лагьай йисуз урус пачагьлугъдин патай эцигнавай векил генерал 

Ермолован эмирдалди генерал князь Мадатов урус кьушун, гьакIни Куьредин 

хан Аслан-хандин ва къуншидаллай маса гьакимрин кьушунар галаз 

Къазикъумухдиз Сурхай-хандихъ галаз дяве ийиз рекье гьатна. И йисан 

декабрдин вацран цIекIуьд лагьай юкъуз Сурхай-ханди вичин гьазурнавай 

къуватарни галаз фена и кьушунар Чирагъ хуьре акъвазарна ва абурухъ галаз 

дяве авуна. Амма адан кьушун еке магьрумвилерикди кIаник акатна, ам 

элкъвена Къазикъумухдиз хтана. 



152 
 

ГьакIни 1236 (1820) лагьай йисуз и генерал князь Мадатов гьа ихътин 

еке кьушун галаз Къазикъумухдин округдиз гьахьна. Июль вацран сифте 

кьилерай Сурхай-ханди и сефердани кьушунар Чирагъ хуьруън ва Хосрек 

хуьруьн арада къаршиламишна ва абурун аксина женг кьиле тухвана. И 

сефердани ам магълуб хьана. Хан Къазикъумухдиз кат хъувуна ва вичин 

хзанни вахчуна, Аваристандиз Андалалдин магьалдиз рекье гьатна. И чIавуз 

князь Мадатова, Къазикъумух шегьердиз гьахьна, анай Сурхай-ханди 

кIватIнавай вири яракьар ва адан вири эменни тухвана ва Къазикъумухдин 

мулкар Куьредин мулкарихъ галаз санал генерал Аслан-хандин гъиле, ам 

Урусатдин пачагьлугъдиз табий хьунин шартIуналди, твазвайдан гьакъиндай 

малумарна. 

Амма Сурхай-хан инай кьвед лагьай сеферда Нуха уезддиз атана ва 

инайни Тегерандиз шагьдин патав, адавай кьушун ва пул тIалабунин ва ахпа 

вичин план кьилиз акъуддайвал Дагъустандиз хтунин мурад аваз, рекье 

гьатна. Персияда вад йис кьван акъудна, 1242 (1826) лагьай йисуз, Персиядин 

кьушун Къарабагъ галайвал атайла, ам Шемахидай яна, Дагъустандиз 

Андалал магьалдин Согратль хуьруьз хтана. Амма и чIавуз Персиядин 

кьушунривай Къарабагъдай яна и вилаятриз къвез тежезвайвиляй, Персиядин 

таъсир Гуьлуьстандин ислягьвилин икърардин шартIаралди ина амукънач ва 

адан планни кьилиз акъатнач. И чIавуз ада аварвийриз ва вичин маса 

терефдарриз вичи Туьркиядиз фена куьмек тIалабдайдан ва мурад кьилиз 

акъудиз алахъдайдан гьакъиндай малумарна. Амма Аллагьдин кьисметдалди 

Сурхай-хан гьа и Согратль хуьре агъа дуьньядиз фена ва гьа ина кучудна. 

Адан рухваяр инай Туьркиядиз катна. Сурхай-хандиз араб илимар хъсандиз 

чидай ва ам рекьидайла, кьудкъанни пуд йисан яшда авай. Лугьузвайвал, ам 

инсаф тийижир зулумкар кас тир. 

12-КЬИЛ 

Урусатдин ва Персиядин арада Гуьлуьстандин ислягьвилин икьрар 

кутIунайдалай гуьгъуьниз Дагъустанда кьиле фейи вакъиайрикай. 

И кьил са шумуд параграфдикай ибарат я. Имам тIвар мецел алаз  

Гъази Мегьамед-эфенди Дагъустандиз атайвилин гьакъиндай параграф 

 

Винидихъ лагьанвайвал, Кавказда Персиядин ва Туьркиядин гьукумдин 

вилик пад атIай ва и вилаят Урусатдин табийвилик акатай вахтунда 

Дагъустандин шамхалди, ханари ва беглери маса терефрик экечI тавуна, чпин 

уьмуьр, кьисметдихъ далу агалдна, кьиле тухуз башламишна. Урусатдин 

пачагьлугъди чуьнуьхунар ва тарашунар, Гуржистандай есирар кьуна хкун ва 

гьайванар чуьнуьхун къадагъа авунвайди чиз, Дагъустандин халкьди и чIавуз 

вич секиндиз тухвана. Амма 1240 (1824) лагьай йисалай кьулухъ Дагъустанда 

бегьем гъавурда авачир алимри ва суфизмдин терефдал алайбуру гьакъикъат 

гьисаба кьун тавуна, веревирдер ийиз хьана: Персиядин ва Туьркиядин 

гьукум акъваз хьайивалди, дагъустанвийрилай, Урусатдин табийвиликни 

кваз, ина чпивай чеб кьилди идара ийиз жеда. Гьа и фикир гваз, Дагъустанда 

Гъази-Мегьамед-эфенди – Мегьамед-огълыди кьил хкажиз башламишна. 

Урусри адаз Гъази-мулла лугьузвай. И касдин ата-бубаяр Аваристандин 

ханлухдин Гимри хуьряй тир. Амма адан буба и хуьряй куьч хьана, гьа и 

ханлухдин Унцукуль тIвар алай хуьре яшамиш жезвай. Гьа и чIавуз тIвар 

кьунвай эфенди дидеди хана ва гьа ина чIехи хьана. Ахпа ада а чIавуз 

Дагъустанда авай алимрин студиядиз134 гьахьуналди гьар жуьредин илимар 

чирна ва адакай халисан алим хьана. Вични бубадин ватан Гимри хуьруьз 

куьч хъана, ада инин жемятдиз фекьивал ийиз ва жуьреба-жуьре илимар 

чириз башламишна. Адахъ гзаф студентар авай. Абурукайни сад гимриви 

машгьур шейх Шамиль-эфенди  тир. Амма Дагьустанда и чIавуз Куьре 

округдин Вини Ярагърин хуьре диндин илимрай тарсар гузвай ва вичикай 

накшибендидин тарикъатдин муршид хьайи чи муаллим Мегьамед-

эфендидин тIвар-ван акъатайла, Гъази-Мегьамед ва Шамиль-эфенди  

Ярагърин хуьруьз атана ва и эфендидивай тарикъат чириз эгечIна. Мегьамед-

эфендиди вичи лагьайтIа, ам ширванви Хас-Мегьамед-эфендидивай, Хас-

Мегьамед-эфендидини Куьрдемирдин Шейх-эфендидивай чирнавайди тир. 

Ахпа Гимри хуьруьз хтайла, Гъази-Мегьамед-эфендиди ва Шамиль-

эфендиди са патахъай шариатдин, муькуь патахъай тарикъатдин тарсар гуз 

башламишайла, сухтайрин ва муьридрин кьадар къвез-къвез артух жез 

гатIумна ва абуру агьалийрин вири къатариз несигьатар гуналди, абур 

шариатдин суд-дувандин терефдал алудиз башламишна. Кьилди къачуртIа, а 

вахтунда Аваристанда, гьакI Дагъустандани, ахьтин адет авай хьи, гьар са 

хуьре агъсакъалрин са дестеди фадлай чизвай адетрихъ галаз кьазвай 

къайдайралди са бязибурун суд-дуван ийизвай. И хуьрера кьадийри лагьайтIа 

суд-дуван шариатдалди ийизвай. Гъази-Мегьамед-эфендиди агъсакъалрин 

ихьтин суд-дувандиз лап манийвал гуз башламишна ва суддин вири месэлаяр 

шариатдал асаслу яз гьялунин чалишмишвилер авуна. Ада гьакIни «Дагъус-

тандин агъсакъалар диндилай элячIунин ашкаравал тайинарун»135 тIвар алаз 

чар туькIуьрна ва суд-дуван ийидайла, адетрихъ элкъуьн – им дин инкар авун 

лагьай чIал тирдан гьакъиндай малумарна. Дагъустандин амай алимарни и 

фикирдихъ галаз рази хьана. 

Гъази-Мегьамед-эфендиди, вичиз Аваристандин Хунзах хуьре яшамиш 

жезвай ханарин тухумди ихьтин къарарар кьилиз акъудиз манийвал 

гудайдахъ инанмиш яз, эвелни-эвел и тухум кIанелай гьар гьикI хьайитIани 

терг авунин рекьерикай фикир ийиз башламишна. Гьа иниз килигна 1246 

(1830) лагьай йисуз февралдин вацра вичин итимрикай ва маса 

терефдаррикай яракълу еке десте кIватIна, ада гъвечIи яшара авай хан 

НуцIал-хан, адан диде хендеда Паху-бике ва хандин амай аялар яна кьинин 

мураддалди Хунзах хуьрел гьужумна. Амма вичин жемят кIватIна, Паху-бике 

муьруьдрин аксина женг кьиле тухуз гьазур хьана акъвазнавай ва атанвайбур 

чпин мурадрив агакьнач, са затIни ийиз тахьана, абур элкъвена Гимридиз 

хъфена. 

Ахпа Гъази-Мегьамед-эфендиди Дагъустандин къелейра, сенгеррал урус 

кьушунар тIимил авайди я ва абур терг ийиз жеда лагьана фикирна, вичин 

терефдарар кIватIна, Дагъустандин хуьрерин жемятриз эвер гана ва абурухъ 

галаз санал инра авай урус дестейрал вегьена. Амма вири чкайра адахъ 

галайбур лап гзаф рекьизвай. Са затIни алакь тавуна, ам элкъвена хтана. 

Кьилди къачуртIа, 1247 (1831) лагьай йисуз муьжуьд агъзурдав агакьна 

дагъустанвияр кIватIна, Эфендиди Таркидин урусар авай къеледал136 

гьужумна. И чIавуз цейхгаузар чпин гъиле гьатайла, барутди цIай кьуна ва 

гзафбур телеф хьана. Чан аламукьайбур катиз башламишна. Амма урусри и 

патахъайни абуруз гужлудаказ басрух гана ва ина агъзур касдилай виниз 

кьван телеф хьана. Инай катай Гъази-эфенди гуьгьуьнлай Аваристандай 

Чечнедиз фена, ана еке къалабулухвилер туна, Дагъустандиз хтана ва ахпа 

Табасарандиз фена, гьа и йисан августдин вацра137 са гьафтедин вахтунда 

Дербент гьалкъада кьуна, амма ахпа мад Аваристандиз хтана. Инани адавай 

са затIни ийиз хьанач. Гьа и йисан ноябрдин вацра ада Аваристандай фена, 

мад Къизлярдин къеледал гьужумна. Анай гъиле гьатай шейэр чуьнуьхна, 

тарашна элкъвена хтана, мад Чечнедиз хъфена ва ина Баян тIвар алай хуьре 

урус кьушунди адан рехъ атIана. Вичин дестедикай гзафбур телеф 

хьайидалай кьулухъ ам Аваристандиз хтана. Амма иниз-аниз финикай адаз са 

хийирни хьанач ва эхирни, Урусатдин пачагьлугьди вичин аксина еке кьушун 

ракъурай чIавуз, Гимри хуьре мягькем сенгерар яна, гзаф халкь кIватIна, ам 

гьана чуьнуьх хьана. Барон Розен лугьудай кас кьиле аваз атай урус 

кьушунри и хуьр элкъуьрна кьуна ва 1248 (1832) лагьай йисуз декабрдин 

вацран 17 юкъуз138 гъалибвал къазанмишна ва идалайни башкъа, хуьрни 

харапIайриз элкъуьрна. Эхирдай 13 кас галаз хандакIда кьур Гъази-

Мегьамед-эфенди гьа инал яна кьена. Адахъ галай юлдашрикай анжах 

Шамиль-эфенди  къутармиш хьана. Амайбурни яна кьена. Идалай гъейри, 

хуьре и юкъуз кьве патайни гзаф инсанар телеф хьана. 

Шамиль-эфенди  икI къутармиш хьайиди я: и хандакIда Гъази-

Мегьамед-эфендидихъ галай масабурухъ галаз санал урус кьушунрин юкьва 

гьатайла, женг къизгъин хьана, амай юлдашарни яна кьена, амма са шумуд 

хер хьанвай Шамиль-эфенди  лагьайтIа, и мейитрин арада ярх хьана амукьна. 

Йифиз мичIи хьайила, юзадай къуват кумай ам яваш-яваш маса чкадал фена 

чуьнуьх хьана. Зур йисан къене хирер сагъ хъхьун тавунмаз ам гьич са 

кардикни экечIнач. 

Винидихъ тIвар кьунвай Гъази-Мегьамед-эфендидин гьерекатрай 

аквазвайвал, адахъ политикадин ва практикадин жигьетдай акьван еке 

чирвилер авачир, ятIани араб келимаяр адаз лап хъсандиз чизвай. Ам икI 

женгериз къарагъдалди вилик, тарсар гузвай чIавуз, адан гъилик савадлувал 

къачур Дагъустандин алимри, мисал яз, зи рагьметлу бубади ва масабуру 

адаз илимар чида лугьуз лап тарифардай, гьакIни гьар йикъан крарал 

гьалтайла, ам гъавурда авачирдини чуьнуьхдачир. Тарикъатдин  – 

накшбендидин терефдарар гьуьндуьрдиз хкажзавай, адан араб чIалал 

кхьенвай шиирда ихьтин келимаяр ава:  

Абур, валлагь, инсанар я  

Гьакъикъатдин дад чир хьайи139.  

Абур викIегь асланар я,  

Илим атай пад чир хьайи. 

Я машгъулат, яни алвер  

ХкIанзамач а ксариз.  

Динсузвилин чIулав цифер  

КъатIнава дугъри тарсари.  

Абурун гаф кIевиди я,  

Карни – кар я ийидайла140,  

Гьарма садни чIехиди я,  

Имансузрал вегьидайла.  

Аллагьдин тIвар алаз мецел,  

ВикIегьдаказ физва вилик,  

РикIе цIайни ялав аваз,  

Тур гьамиша галаз гъилик.  

РикI цацарал алайтIани  

Авуна за гьвечIи суьгьбет,  

Чанда къурху авайтIани141, 

Вилив хвена жуван адет.  

Ахпа, валлагь, кичIевални,  

Шакни шуьбгье рикIе авай  

Акъатна зи, мичIивални  

Зи уьмуьрдин рекье авай  

Икьван гагьди киснавай зун,  

Лугьуз тежез рикIин сирер. 

Вахт я гила, къарагъин чун –  

Инкарвили гузва цIирер. 

Винидихъ тIвар кьунвай рагьметлу эфендиди, дуьз лагьайтIа, 

Дагъустандин лап хъсан алимривай ислягь илимар чирна, гьакIни ам 

тарикъатдал-накшбендидал лап рикIивай машгъул хьана. Амма ада авур 

кIвалахар ва ватанэгьлийрин кьилел гъайи бедбахтвилер я шариатдихъ, я 

тарикъатдихъ галаз кьазвач. Гьатта адаз диндин илимар чирзавай муаллим 

тир гьа Аваристандин ханлухдин Араканы хуьруьн агьали рагьметлу Саид-

эфендини адав и кIвалахар ийиз тан тийиз алахънай. 

Эхирни, вичихъ яб акал тавурла, и Саид-эфенди адахъай шамхалдин 

патав катнай. Идалайни башкъа, тарикъатдин тарсар гузвай адан муаллим 

Мегьамед-эфенди Ярагъидал, ихьтин гьерекатар акурла, амни адахъ галаз 

шерик я лагьана, Куьредин хан Аслан-ханди хьиз, гьакI урус пачагьлугъди 

Кавказда эцигнавай генерал Ермоловани шак гъана ва ам дустагъда туна. 

Амма дустагъдай катна, ам хзанни галаз ина-ана гьатна ва эхирни Аварис-

тандин Согратль хуьре кечмиш хьана142. Тарикъат мусурманрин шариатдихъ 

галаз са рехъди физвай тайин система я. Ам инсанар хинжалар ва гапурар 

акъудуниз мажбурзавай цIийи илим туш. Сифтени-сифте ада инсанар 

сабурлубур, лагьай чIалаз килигдайбур, секинбур ийидай рехъ къалурзава. 

Гьуьрметлу Хафиза, Аллагьди вич хуьрай, икI лагьана:  

Кьве дуьньядани хушбахт хьун патал,  

Вилив хуьх и кьве акьуллу къайда:  

Мегьрибан гафар – дустунин япал,  

Душмандиз – икьрар, аватIа файда143. 

Алай вахтунда Урусатда яшамиш жезвай мусурманрин арада са 

гьихьтин ятIани хелвет чкада Аллагьдиз къуллугъ ийиз секиндиз яшамиш 

жезвай чаз гьикьван муршидар ва муьруьдар аквазва. Гьич  садахъ галазни 

абуру къайи рахунар ийизвач, гьатта урусрини абурун секинвал, дугъривал, 

дуьзвал акурла, абуруз фикир гузва ва гьуьрмет ийизва. Идахъ галаз сад хьиз, 

малум я хьи, Гъази-эфендиди ва Дагъустанда ихьтин масабуру тарикъат 

гьукум гъиле кьадай рекьиз144 элкъуьруналди, Дагьустандин кесиб халкь 

чпин патал желбзавай ва икI адан тIвар гьахъсуздаказ виляй вегьезвай. Абур 

чеб лагьайтIа, гьакъикъатдин терефдарриз дарвилер гунин себебкарар хьана. 

Дугъриданни жаза агакьайла, вилер буьркьуь жезвайди я.  Амма вуч хъсан 

ятIа, вуч пис ятIа Аллагьдиз хъсандиз чида.  

Кьвед лагьай параграф. 

Дагъустанда кьвед лагьай имам хьайи Гьамзат-бегакай 

Авар ханлухдин Гоцатль хуьряй тир и касдин эсил бине беглерикай я. 

Гъази-Мегьамед-эфендидин муьруьд хьайи ада и касди кьиле тухвай вири 

женгера иштиракна. Гъази-Мегъамед-эфенди яна кьейи чIавуз аварвийри 

адаз имамдин дережа гана. 1249 (1833) лагьай йисуз Гергебиль хуьруьн патав 

абуру и касдин табийвилик  экечIиз кIан тахьай шамхалдин, Мехтулидин ва 

даргийрин хуьрерин агьалийрихъ галаз дяве авуна, абур кукIварна, гзаф 

халкь муьтIуьгъарна ва гужуналди табийвилик кутуна. 

Эвелни-эвел Гьамзат-бега Хунзах хуьре авай аваррин ханарин тухум, 

ана гуьгъуьнлай вичин гьукум кьилиз акъуддайвал, гьар гьи жуьреда 

хьайитIани лап кIанелай хкудун кьетIна. И кар авун патал ам 1250 (1834) 

лагьай йисуз августдин вацра вичин терефдаррин еке дестени галаз 

Хунзахдиз рекье гьатна. И чIавуз а ханарин тухумдикай чан аламайбур-

хандин пуд хвани абурун диде, хендеда амукьай Паху бике тир. Жемятдихъ 

галаз санал и дишегьлиди сенгерар ягъунин ва дяведиз гьазур хьунин 

патахъай къайгъу чIугуна. Амма адалай бес кьадарда къуватар тешкилиз 

алакьнач, я къецяйни адан куьмекдиз са касни атанач. Гьа иниз килигна 

Гьамзат-бегахъ галаз гаф-чIал сад авун патал Паху бикеди адан патав вичин 

векилар ракъурна ва вич патал хьана кIани шартIарин гьакъиндай малумарна. 

И векилрин чIалахъ тахьана, Гьамзат-бега вичиз Паху-бикедин аялрикай сад 

акуна кIанзава лагьай вахтунда Паху-бикеди адан патав вичин гъвечIи хва, 

яш бегьам тахьанвай Пулач-хан ракъурна. Гьамзат-бега и гада вичин патав 

туна, адаз чан-рикI авуна, еке фикир гана. Идалай кьулухъ Паху-бикеди 

Гьамзат-беган патав, адан лагердиз икьрар кутIундайвал вичин рухваяр 

НуцIал-ханни Умахан, абурун къуллугъда акъвазнавай са шумуд касдихъ 

галаз ракъурна. Амма Гьамзат-бега вичин итимриз хандин и кьве хва ва 

абурухъ галай ксар кьуна асмишунин эмир гана, вичин патав идалай вилик 

рекье тур Пулач-хан тIвар алай гада ада, вичин итимрикай са шумуд касдив 

вугана, Гоцатль хуьруьз рекье туна. Ина гада Къойсу вацIуз145 гадарна кьена. 

Идалай гуьгъуьниз Гьамзат-бег вичин кьушунни галаз Хунзахиз гьахьна ва 

ина винидихъ тIвар кьунвай рухвайрин диде Паху-бике яна кьена ва хандин 

кIвал, дараматар, эменни ва маса девлет вичиз къачуна, ам гьа ина ацукьна. 

Хандин тухум икI фендигарвилелди ва инсафсузвилелди къирмишай 

Гьамзат-бега идалди вичин таъсир ва къуват артух жеда лагьана фикирнавай. 

Амма ихьтин крар ам вич кьиникьин себеб хьана. ГьикI лагьайтIа, хандин 

рухвайрикай садан, НуцIал-хандин некIедин стха Осман тIвар алай 

хунзахвиди вичин стхадихъ, машгьур Гьажи-Мурадахъ ва маса мукьва-

кьилийрихъ галаз санал чинебан икьрар туькIуьрна, Гьамзат-бег яна кьи-

никьин гьазурвилер акуна ва са тIимил вахт арадай фейила, жуьмя юкъуз ам 

мискIинда яна кьена. Яш тамам тахьанбай мусурман аял, ахпа ажуз хьанвай 

кьуьзуь дишегьли алдатмишна ва инсафсузвилелди яна рекьидай ва идалди 

ислам виляй вегьедай имамат, шариат ва я тарикъат жедайди яни мегер. 

Инал и вакъиадиз талукь яз рагьметлу аксайви Гьажи-Юсуф-эфендиди 

кхьей шиир гъун кутугнава146. 

Лугьузва за сад Аллагьдин хатурдай,  

Ада вичи гьевесдивди ацIурда  

Тарикъатдин рекье авай касдин рикI,  

Адан бубани иеси я халикь. 

Шариат тамам чирна хъсандиз,  

Вафалу кас жеда ам сад Аллагьдиз.  

Амма маса са алчах карди нарагьат  

Ийизва зун. Залумдин гуьгъуьнаваз мад  

Физва бязи инсанар, гьарайиз эллер,  

Мулкарни тарашиз, гьарам тир бегьер,  

Лутувал яракь яз къакъудзава ирс  

Мусурман жемятдин гьахьиз кIвалериз. 

Алуднава ахьтинбуру рикIелай  

Аллагьдин гаф. Алатнаваз рекьелай,  

КичIезмач квез халикьдихъай зеррени,  

Иблисди куьн кьунва вичин гъилени.  

Шаклу я зун: белки куьн гьа Иблисди  

Туьретмишна хаинвилин нефесдив.  

АкI туширтIа, жедачир куьн икI азгъун,  

Хата я куь ацукьунни къарагъун.  

Лугьузва халкьди: хьанва куьн алчах,  

Руьгь кьена, са беден амазма анжах.  

Руьгь квачирда гьикI чирда тарикъат,  

Гьавиляй квез аквазмач михьи гьакъикъат.  

Бегенмиш я квез а куь тахсиркар,  

ЧIурна къанун, имамвилин къачур тIвар.  

Физва куьнни адан чIуру рекьерай.  

Инсаф, мирвет акъудна хьиз рикIерай.  

Бес жедачни а чкада бедбахтвал,  

Эгер ана ийизватIа алчахвал  

Тахсиркарда, яна кьейи инсанар,  

Гьа ибур я динсузвилин лишанар.  

Чи кьуд падни барбатIнавай хуьрер я.  

Жемятарни кичIе хьанвай къуьрер я.  

Тахсиркардин гъилибанар лагьайтIа,  

Гьазур я кьаз мални девлет жагъайтIа.  

Эй, алчахар, алцур хьайи хабарсуз,  

Квез Аллагьди жаза гуда кьадарсуз.  

Квез чизвачни куь имандин къиметар,  

Адахъ авай мал-девлетни, няметар?  

Хъсанвилихъ, регьимдихъ а няметар  

Жедайди я, чIугурбурухъ зегьметар.  

Тахсирдинни игитвилин арада  

Авач садвал. КичIевилин кьарада  

АкIанвайда гъил хкажда ажуздал  

Имни лишан тушни бес эдебсуздан?  

Катайлахъди адан хуьряй Саидал, 

Вич гьахъ тирди субутарай виридаз147, 

Вичин кIани муаллимдин гуьгъуьна  

Гьатна ам ва хабарсуздиз вегьена  

Адав гвай кьван вири багьа ктабар,  

Къакъудна хьиз, ам авуна къураба.  

Эй, алчахди, эй, илимдин чапхунчи, 

Пайгъамбардин вилик гьихьтин алаз чин  

Акъвазда вун, эгер дуьа авуна,  

ГадарнатIа Булач вацIуз, тавуна  

Са инсаф я дидедиз, я аялдиз148. 

Бес НуцIал? Бес Умахан? Зи хиялдиз  

Къвезва шумуд кьейиди ви гапурди.  

Я сад Аллагь! Килиг ида авурдаз!  

Къуй аватрай ам чилерай чилериз –  

Гьакъикъат я кхьейди зи гъилери.  

Я сад Аллагь, жаза гана алуда  

Чи кьилелай тахсиркарар. Шумуда  

Тарашнай чун. Чи хуьрерни, чи никIер  

Къутармиша азгъудрикай. Ви рекье  

Дуьа ийиз гьазур я чун, атурай  

Адалатлуд, адаз чи гьал акурай.  

А дуьади секинарда пашман рикI,  

Мумкин ятIан акатун са хатадик. 

Пуд лагьай параграф Дагъустанда пуд лагьай имам  

Шамиль-эфенди хкягъунихъ галаз алакъалу вакъиайрикай 

Гьамзат-бег яна кьейидалай кьулухъ Аваристандин агьалияр Ашильта 

хуьре кIватI хьана. 1250 (1834) лагьай йисан июлдин вацра мешвера кьиле 

тухвайдалай гуьгъуьниз имамвиле Гимри хуьруьн агьали Шамиль-эфенди, 

Дингоу-Мегьамедан хва хкяна. Шамиль-эфенди Гимри хуьре тахминан 1212 

(1797) лагьай йисуз дидедиз хьана. Дидедин тIварни Паху-Меседу я. И 

эфендиди цIукьуд йисан къене Дагьустанда а чIавуз авай алимривай вичиз 

мусурман илимар чирна, маса чирвилер къачуна ва адакай тIвар-ван авай 

алим хьана. Вичин хуьруьнви Гъази-Мегьамед-Эфендидихъ галаз ам 

сифтедилай эхирдал кьван лап мукьва юлдаш ва дуст хьана. Имамдин 

къуллугъ гъиле  гьатайла, Шамиль-эфендиди халкьдин арада адалатлу 

къайдаяр, хуш тир къурулуш туна, вилаят политикадин ва гражданвилин 

жигьетдай хъсандиз идара ийиз башламишна. Вичин гъилик квай чкада 

шариатдилай гъейри аваз хьайи къанунар хуьниз талукь къайдаяр, адетар ада 

вири къуватдай вегьена. 

Агьалийрин арадай аскервал авуниз мажбурибур тестикьарна, 

унбашийрикай, юзбашийрикай ва минбашийрикай ибарат кьушунрин 

чIехибур тайинарна, жемятдин арада къайда хуьн ва суд-дуван авун патал 

гьар са магьалда са наиб ва са кьади тайинарна. Идахъ галаз ашкъалу яз 

махсус къайдани туна: суд-дувандин делилар наибдивайни къарагъариз 

жезвайтIани, жаза агакьардай къарар анжах кьадиди акъудун лазим тир. 

КIеве гьатай дуьшуьшда кьуд кьадидини чпелай вине авай муфтийдин патав 

фена хабар кьазвай. Гьа и жуьреда кьуд наибни четин дуьшуьшда чпин 

чIехидавай хабар кьуниз ва ада гайи тапшуругъар кьилиз акъудуниз мажбур 

тир. Эгер абурун чIехибурни кIеве гьатнаваз хьайитIа, абуру анжах Шамиль-

эфендидиз чпин дердидикай кхьин ва адалай хтай жавабдиз килигна кIвалах 

авун лазим тир. Идалайни гъейри, Шамилаз вичиз шикаятиз кIанзавай гьар са 

касдиз ам аквадай мумкинвал гьамиша авай ва гьар гьафтеда ислен ва хемис 

йикъара Шамилан ва муьруьдрин иштираквал аваз алимрин заседание кьиле 

тухузвай. Инал лап четин месэлаяр гьялун адетдиз элкъвена. ЧIехидан вилик 

табийбур кьилелай хтIунна, кIвачин кьилел акъвазун ва гьалтайла, анжах 

асаламу-алейкум ва алейкум-салам лугьун хьтин ханари тур къайдаяр 

амукьнач. Шамиль-эфенди , адан гъилик квай регьберар ва маса инсанар сад-

садал гьалтайла, милаимдаказ, хушдаказ рахадай, масадан кIвализ, 

шариатдин къайдайри къалурзавайвал, къецелай къенез ихтияр къачун 

тавуна, хабар кьун тавуна, гьахьдай ихтияр авачир. 

Шамиль-эфендидин вири мулкар къанни цIикьвед наибстводиз 

пайнавай. Наибрин патав жедай чарасуз тир кьадар къуллугъчияр чпин 

гьакъини гуз тайинарнавай. Наибар, маса башчияр ва алимар патал, гьар 

садан дережа къалурдайвал, махсус парчадин лишанар тайинарнавай, гьакIни 

викIегьвал къалурай жегьилриз тафаватлувилин лишанар гун ва абур хурудал 

алкIурун адетдиз элкъвенвай. Мисал яз, са бязи лишанар михьи гимишдикай 

гьазурнавай ва абурал «гуьгъуьнлай гьикI жедатIа лугьуз фикирдайди викIегь 

кас туш» кхьенвай, са бязибур лагьайтIа, къизилдин яд ганвай гимишдикай 

туькIуьрнавай, абурални кхьенвай: «ВикIегьди ва къакъарай акъуднавай тур 

гвайди». 

Шамиль-эфендидихъ вичин бейтулмал149 авай, адан доходар 

мусурманрин закатрикай150, дяведа гьатай хумсарин151 тайин паюникай ва 

Аваристанда ханарин куьгьне девиррилай амукьнавай къайдадал асаслу яз са 

бязи хуьрерилай ва яйлахар авай дагьларилай къачузвай харжарикай ибарат 

тир. Гьакъи гуз тестикьарнавай кьушундик 60 агъзур кас кьван квай, 

жемятдин амай ксарин иштираквал герек атай чIавуз гьар са кIвале авай-

авачир кьванбур вири дяведиз къарагъарунин мажбурнама вилик эцигзавай. 

Гьар жуьредин яракьар магьалдин къенепата ийизвай, гьатта Аваристанда 

тупарни гьазурзавай. ГьакIни са сеферда Аваристан Урусатдин табийвилик 

акатай чIавуз эцигай урус къелейрай кIватIай тупарни ишлемишиз хьана. 

Гуьгъуьнлай 1257 – 1269 (1841 – 1843) лагьай йисара и къелеяр Шамиль-

эфендиди вичин гъилик кутуна. Барутни Аваристанда гзаф чкайра 

гьазурзавай. Кьилди къачуртIа, Шамиль-эфендидин девирда Унцукуль ва 

Гуниб хуьрера барут хуьдай чкаяр туькIуьрнавай ва инра анжах ракь ва 

кьуркьушум хьтин са бязи шейэр авачир. Амма гьа и шейэрни Аваристандиз 

Урусатдин табийвилик квай къунши шегьеррай чинеба гъизвай. 

Шамиль-эфендидин гъилик Аваристандиз урус къуллугьдилай катай 300 

касдив агакьна аскерар кIватI хьана. Абур ина жуьреба-жуьре кеспийрал 

машгъул тир. Мисал яз барут гьазурзавай, дараматар эцигзавай, са бязибуру 

лагьайтIа, геометриядихъ галаз алакъалу шейэрни туькIуьрзавай. Шамиль-

эфенди абурув лап хушдаказ эгечIзавай, ихьтинбур гзаф хьурай лугьузвай. 

Куьрелди, Шамиль-эфенди къуватлу душман гьужумдиз атайла, дуьаяр 

ийиз хевлет чкада чуьнуьх жедай анжах шейх ва муршид тушир. Адаз 

гьакIни гзаф илимар чидай, ам дяведин искусстводин, политикадин гъавурда 

хъсандиз авай кас тир. Ам вичин девирда акьалтай жуьрэтлу кас хьана. 

Адахъ зурба алакьунар хьайиди а карди субутзава хьи, гурберниядин анжах 

са пай тешкилзавай лезги агьалийрихъ галаз ада 25 йисан къене Урусат хьтин 

къудратлу ва гужлу пачагьлугъди, марф хьиз, къурзавай гуьллейрин хура 

акъвазна, викIегьдаказ дурум гана. Вични датIана кьиле физвай женгера адан 

куьмекчияр ва жуьрэтлу ксар телеф хьайила, абур эвездайбур авачир. Ихьтин 

шартIара Урусатдин вилик рей гунини мад сеферда адан игитвал къалурзава. 

Шариат вичин вилаятда авай тек са къанундиз элкъуьрайвалди, Шамиль-

эфендиди и халкьдин арада тарикъат-накшбендни чукIурун патал еке 

алахъунар авуна. ИкI, Дагъустанда жуьреба-жуьре регьберрин дестеяр 

шариатдинни тарикъатрин рекьерал алаз вири сад хьана. Адан мулкара вичин 

вахтунда тIвар-ван акъатна машгьур хьанвай алимрин жергедик акатзава: 

Хунзахда адан муаллим хьайи, тIвар-ван авай алим Лачинилау; лап хъсан 

алим ородинви Муртузали-эфенди. И кас Шамиль-эфендидилай гуьгъуьниз 

Темир-Хан-Шурада урус къуллугъдал кьади яз ва офицервилин чин аваз 

кечмиш хьана: гьакIни еке чирвилер авай алим карахви Мегьамед Тагьир. 

Амни Шамиль-эфендидилай гуьгъуьниз гьа шегьерда кьади яз кечмиш хьана; 

мадни согратливи Гьажи-Абдурагьман-эфенди ва адан хва Гьажи-Мегьамед-

эфенди.  

Ам Шамил есирда кьурдалай гуьгъуьниз Туьркиядиз катна ва гьана кечмиш 

хьана, адан буба Гьажи-Абдурагьман-эфенди Къазанищеда кьена.  

Шамиль-эфендидин девирда тарикъатдин шейхерикай халкьдин арада 

машгьур хьайи сифтегьан муршид къазикъумухви Шейх Жамалутдин-эфенди 

я. Жегьил чIавуз чирвилер къачур адакай Къазикъумухдинни Куьредин 

округрин хан Аслан-хандин катиб ва къуллугъчи хьана. Гуьгъуьнлай Куьре 

округдин Вини Ярагърин хуьре Мегьамед-эфендидикай тарикъатдин 

несигьатчи хьайила, Аслан-ханди и эфендидин патав а кас халкь вичин патав 

кIватI жедайвал тавун патал чIалал гъиз рекье туна. Амма меслят гуз атай и 

кас вич ина тарикъатдин рекьел алудна. Эхирдай, эфендиди адаз 

несигьатчивал152 ийидай векилвал гайи вахтунда, ам Къази-къумухдай 

ЦIудахардиз, анайни Аваристандиз фена; Шамиль-эфендидин девирда адакай 

и вилаятдин вири агьалийрин арада тарикъатдин гьуьрметлу несигьатчи 

хьана ва Шамиль-эфендиди гьакIни вичин руш адан хва Абдурагьман-

эфендидиз гана. Ахпа Шамиль-эфендиди Урусатдин вилик рей гайила, шейх 

Жамалутдин-эфенди, Урусатдин пачагьлугъдивай ихтияр къачуна, 

Туьркиядиз куьч хьана ва ина Константинополда кьена. Алай вахтундани 

адан чан аламай кьве хва гьана къуллугъдик ква, муькуь пуд хва лагьайтIа, 

Урусатдин къуллугъдал ала: винидихъ тIвар кьунвай Абдурагьман-эфенди 

Къазикъумухда суддин кьади я. Муькуьда  – майор Абдурагьим-эфендиди 

милицада кIвалахзава ва мажибни къачузва. Пуд лагьай Мегьамед-эфенди 

Къарсда наиб я. Шейх Жамалутдин-эфенди еке алим ва муьруьд кас тир. 

Адахъ лап гуьрчег хатI авай, вичини араб чIалалди шиирар туькIуьрдай. 

Адахъ гъакIни фасагьат чIални авай. Тарикъатдай-накшбенддай ада Ал-

адабул марзийя фит-тарикъатин нашкбендийя153 тIвар алаз хсуси эсер 

кхьенва. ГьакIни тIвар-ван авай муршид винидихъ тIвар кьур согратливи 

Гьажи-Абдурагьман-эфенди тир. Адазни несигьатчивал ийидай векилвал 

гана. ГьакIни машгьур муршидар куьреви Усухдай тир Мегьамед-эфенди ва 

къазикъумухви Хакалу Мегьамед-эфенди тир. Шамиль-эфенди  есирда 

гьатайдалай гуьгъуьниз абур кьведни пак Меккедиз фена. Кьвед лагьайди 

гьана кечмиш хьана, сад лагьайди Куьре округдиз хтайла, вичин хуьре кьена. 

Абурун несигьатчи шейх Жамалутдин тир. 

 ГьакI  аниз Къуба уезддин ЦIахул хуьряй куьч хьайи Гьажи-Али-Асгар-

эфендини машгьур муршид хьана. Ам Гьажи-Аскер тIвар алаз чидай. 



167 
 

Шамиль-эфенди  есирда кьурдалай кьулухъ и эфенди хзанни галаз пак тир 

Меккедиз фена ва гьана кечмиш хьана. Куьре округдин КьепIиррин хуьряй 

куьч хьанвай Гьажи-Насруллагь-эфендини тIвар-ван авай муршид тир. Ам 

гьамиша Аллагь рикIел алай, гуьрчег хатI авай эфенди тир. Химия хьтин 

четин са бязи илимар чирун патал гзаф зегьметар чIугунатIани, адавай са 

затIни хьанач. Эхирдай Шамиль-эфенди  Гунибда элкъуьрна кьур чIавуз ина 

урусрихъ галаз кьиле фейи женгина ам яна кьена. 

Шамиль-эфендидин лап вини кьилин военачальникрикай сад Даниял-

Султан тир. Ери-бине Елисудин мулкарай тир и касди урус кьушундик кваз 

генерал-майор яз къуллугъна, адакай и мулкарин гьаким хьана. Ахпа 

Дагъустандиз хтана, Шамиль-эфендидин патал элячIна ва адан табийвилик 

акатна. Ада вичин руш Шамиль-эфендидин хциз гъуьлуьз гана ва идалди 

адахъ галаз вичиз мукьвавал мягькемарна. Шамиль-эфенди  Урусатдин 

пачагьлугъди есирда кьурла Даниял-Султаназ и пачагьлугъди мад виликан 

чин хгана ва гьар йисуз пуд агъзур манатдив агакьна пулни агакьариз хьана. 

Ахпа ам Туьркиядиз куьч хьана ва гьа ина кьена. Ам лап тIебиатди пай 

ганвай кас тир. Шамиль-эфендидин гъилик гьакIни Башир-Бег-Тагьирбег-

Огълыни хьана. Къазикъумухдин ханарин тухумдикай тир и касди вичин 

рухваяр тир Абдурагьим-бегахъ, Фатали-бегахъ ва Абдулкъадир-бегахъ галаз 

санал Шамилаз къуллугъзавай. Шамиль-эфендиди Урусатдин вилик рей 

гайила, урусри Башир-бег вичин рухваярни галаз адан ватан Къазикъумухдиз 

рахкурна. Гуьгъуьнлай ам Темир-Хан-Шурада халкьдин суддин депутатдин 

къуллугъдал эцигна; адаз гьукуматди чин ва еке фикир гана. Ам 

Къазикъумухда кечмиш хьана. ГьакIни адан рухвайрикай Фатали-бегаз 

Къазикъумухда наибдин къуллугъ ва чин гана. Амма эхирдай ада 

пачагьлугъдиз хаинвал авуна ва 1294 (1877) лагьай йисуз хьайи восстаниеда 

ам яна кьена. Идан гьакъиндай делилар агъадихъ гуда. 

Гьажи-Мурадани Шамиль-эфендидиз къуллугъна. И кас тежедай хьтин 

викIегь кас ва къагьриман хьана. Ам аваррин ханарин меркез тир Хунзах 

хуьряй я. Гьамзат-бег яна рекьидайла, адани вичин Осман тIвар алай 

стхадихъ галаз и карда иштиракна. Идалай гуьгъуьниз са арада урусри 

Аваристан кьуна, ана ханвиле женгутайви Агьмад-хан тайинарайла, Гьажи-

Мурада ана урус кьушундик кваз къуллугъзавай. Амма инал тIвар кьур 

Агьмад-ханди а чIавуз ина гьакимвалзавай генерал Кулагиназ Гьажи-Мурад 

вичихъ галаз дуьз къвезвач, вичивай ада футфадалди халкь къакъудзава ва 

Шамилахъ галаз чинебан алакъаяр хуьзва лагьана шикаят авуна. И кар себеб 

яз генералди Агьмад-хандиз, ам дустагъ авуна, къаравулрин вилик кваз 

Темир-Хан-Шурадиз акъудунин эмир гана. 1256 (1840) лагьай йисан 

ноябрдин вацран 10 лагьай юкъуз Агьмад-ханди Гьажи-Мурад дустагъна ва 

къаравулрив вугана ам Хунзахдай Темир-Хан-Шурадиз и генералдин патав 

рекье туна. Амма рекье лап кьакьан чархалай хкадарна, къаравулрикай катна, 

Гьажи-Мурад ина авай куьгьне ятахда154 чуьнуьх хьана, ахпа Шамиль-

эфендидин патав рекье гьатна. Амма чархалай хкадаруникди къенер юзанвай 

ам яргъал вахтунда месе гьатна. Эхирни, вири тIалар эхна, ам кIвачел ахкьалт 

хъувуна. Идалай кьулухъ ам са тIимил кьван набуд хьана. Шамиль-

эфендидиз къуллугъзавай вахтунда Гьажи-Мурад геждалди Аваристандин 

наиб тир. Вични ам са нин ятIани винел фидайла, гьамиша вад-ругуд виш 

касдикай ибарат тир хъсан атлуйрин десте гваз экъечIдай ва Урусатдин гъи-

лик квай округрани районра чуьнуьхунрал ва тарашунрал гьалтайла, ада еке 

алакьунар ва викIегьвал къалурдай. Гьа и жуьреда маса женгерани 

кьушундин кьил яз адахъ еке нуфуз авай. Амма гьижрадин  1267 (1851) 

лагьай йисуз Буйнак хуьруьз атайла, ада Шамхалдин Шахвали тIвар алай 

стха яна кьена, адан паб Султанат-бике ва гъвечIи рухваяр есирда кьуна, 

абурни галаз Табасарандиз, анайни Аваристандиз хтана. Шамилаз и кардикай 

гзаф хъел атана ва адаз ам гьатта яна рекьизни кIанзавай. Гьавиляй Гьажи-

Мурад  1268 (1852) лагьай йисан ноябрдин вацра Дагьустандай Чечнедиз 

катна155, ахпа Урусатдин патаз фена и пачагьлугъдиз вичин муьтIуьгъвал 

къалурна. Инай ам ТIифлисдиз рекье туна. ТIифлисда адаз чкадин гьакимдин 

патай еке гьуьрметар авуна, идалайни башкъа, ам милицияр ва атлуяр вугана, 

Дагъустандин аксина ракъурдайбурун кьиле акъвазарунин фикир авай. Амма 

а чIавуз Дагъустанда главнокомандующий яз хьайи генерал-адъютант князь 

Аргутинскийди адан и муьтIуьгъвал амалдарвал яз гьисабна ва вичихъ адал 

ихтибар тийидай фикир авайдакай хабар гана. И кар себеб яз, адаз гъил яргъи 

ийидай мумкинвал ганач. Дугъриданни, эхирдай и княздин фикир дуьз тирди 

кардалди тестикь хьана. ТIифлисдай хъфена, Гьажи-Мурад Нуха шегьердиз 

куьч хьана. И шегьердай датIана ам балкIандаллаз, вичиз къуллугъзавай са 

шумуд лезгини галаз, сейрдиз экъечIдай. Гьукумдин кьиле авабуру адал 

чинеба гуьзчивал тухузвай. 1269 (1853) лагьай йисан апрелдин вацра, адет 

хьанвайвал, шегьердин къерехда балкIандаллаз сейр ийизвай чIавуз ада вичел 

чинеба гуьзчивалзавайбурукай са кас яна кьена, муькуьдал залан хер авуна ва 

вичиз къуллугъзавай лезгиярни галаз ам Дагъустан галай патахъ катна. Амма 

гьукум гъиле авайбурун эмирдалди адан рекьер вири патарихъай атIана, 

эхирдай кьиле фейи женгина ам яна кьена. 

Гила Кибит-Мегьамедакай. Им Дагъустанда кар алакьдай, чирвилер авай 

викIегь кас яз гьисабзавай. Гуни округдин  Телетл хуьряй тир ада 

Дагъустанда савадлувал къачуна куьтягьайла, Гъази-Магьамед-эфендидин ва 

Гьамзат-беган девирда къуллугъ ийиз башламишна, ахпа Шамиль-эфендиди 

Урусатдин вилик рей гудалди адаз къуллугъна. Дагьустанвийрин арада 

машгьур хьанвай и кас акьван кIандай хьи, Шамиль-эфендидилай гуьгъуьниз 

ам имамвиле хкядай фикирарни авай. 1253 (1837) лагьай йисуз адакай, 

Телетлда Шамиль-эфендидин наиб хьана. 1259 (1843) лагьай йисуз и Телетл 

хуьрел урус кьушунри гьужум авур вахтунда ам и патай абурун аксина 

экъечIзавай лезгийрин башчи тир ва кьиле фейи къизгъин женгера ада еке 

дирибашвал къалурна. Шамиль-эфенди  есирда кьурла Кибит-Мегьамед 

Дагъустандай Туьркиядиз куьч хьана ва гьана кьена. 

Гьахъверди-Мегьамедни лап викIегь наиб ва башчи хьана. 1256 (1840) 

лагьай йисуз урусрин аксина кьиле тухвай женгера ада вич викIегь ва кар 

алакьдай кас тирди къалурна. Ихьтин са женгина ам яна кьена. 

Мадни Бок-Мегьамед тIвар алай викIегь кьушундин башчини хьана. 

Къазикъумухдай тир адан тIвар Шамиль-эфендидиз къуллугъдай чIавуз лап 

машгьур хьанвай. 1269 (1853) лагьай йисуз атлуйрин еке кьушунни галаз 

Табасарандиз фейила, ам урус кьушунди Шилаги хуьре элкъуьрна кьуна ва и 

чIавуз кьиле фейи къизгъин женгина хер хьайи ам есирда кьуна, Дербентдиз 

рекье туна ва гьана хирерикди кьена. 

Куьр-Молла тIвар алаз машгьур Куьр-Мегьамед-эфендини авай. И кас 

Къазикъумух магьалдин Хойми хуьряй тир. Са жуьредин савадлувал къачур 

адакай Аслан-хандин девирда Куьре округдин Мегьарамдхуьре фекьи хьана. 

Аслан-хандилай гуьгъуьниз хан хьайи адан хва Мегьамед-Мирзе-ханди и 

Куьр-эфендидиз вичин патав эверна вучиз ятIани адаз чехир хъун буйругъна. 

Амма чехир хъун къадагъа авунвай гунагь кар тирвиляй эфендиди ам 

хъвадач лагьана ва вичиз гайи азабар, гатунар вири эхна. Ахпа и ханди вичин 

нуькерриз адан кьве вилни акъудунин эмир гана. Нуькеррини адан са вил 

михьиз акъудна, муькуь вилел, язух атана, элкъвена чукIулдалди хер авуна, 

акъудайди хьиз акурай лагьана, адай иви гъана. Ихьтин гьалдиз гъана ам 

ахъайна. Ахпа и эфенди Шамиль-эфендидин патав фена ва ина ам та 

Шамиль-эфенди  есирда гьатдалди атлуйрин башчидин ва маса къуллугърал 

хьана. Гуьгъуьнлай Къазикъумухдиз хтана ва и вичин ватанда ам секиндиз 

кечмиш хьана. 

Нубат Гьажи-Юсуфал атанва. Чечнедай тир и кас Египетдиз фена, гьана 

яргъалди амукьна. Ина ада араб чIал ва дяведин илимар чирна, яргъалди 

хедивдиз  къуллугъна. 1263 (1847) лагьай йисалай, Кавказдиз хтайла, 

Шамиль-эфендидин патав атана, ада вичин алакъунар къалурна, Шамиль-

эфендидини ам еке дережадиз акъудна ва кар алакьдай акьуллу инсанарни 

куьмекдиз вугана, адаз артиллериядин искусстводай ва геометриядай 

къачунвай чирвилер Дагъустанда чукIурунин тапшуругъ гана; Чечнеда 

наибвиле тайинарна, вичин мулкарал алай вири къелеяр мягькемардайла, ва 

хандакIар ядайла, адан фикирар-теклифар гьисаба кьаз хьана. Чечнеда наиб 

тир чIавуз жемят ада вич тухузвай тегьердилай нарази тир ва иниз килигна 

Шамиль-эфендиди ам наибдин къуллугъдикай азадна, маса къуллугъдал 

тайинарна. 127I (1855) лагьай йисуз Урусатдинни Туьркиядин арада дяве 

башламишай чIавуз Гьажи-Юсуфа Шамиль-эфедидихъай чинеба Кьарсдин 

пашадихъ галаз чараралди ва маса жуьреда алакъа хуьз хьана ва адал са 

гьихьтин ятIани пис ниятар хьунай шак атана. Гьавиляй Шамиль-эфендиди 

ам Анди магьалдин Акнода хуьруьз акъудна ва ина адал къаравуларни 

эцигна. Амма 1273 (1857) лагьай йисуз ам и хуьряй Грозный шегьердиз 

урусрин патав катна ва гьа и агакьай йикъан йифиз кьена.  

Гила Инков-Гьажидикай рахан. Гуниб магьалдин Чох хуьряй тир и касди 

Шамиль-эфендиди авур вири дявейра эхирдалди еке игитвилер ва тупаралди 

дяве авунал гьалтайла, вичихъ еке алакьунар авайди къалурна. Шамиль-

эфендиди адан руш вичин хциз це лагьана ва гьа идалди адахъ галаз 

мукьвавилин алакъаяр кутIунна, адан хва Исмаил лагьайтIа, Шамиль-

эфендиди Чохда наибвиле тайинарна. Шамиль-эфенди  есирда гьатайла, 

Инков-Гьажи Туьркиядиз куьч хьана ва ана кьил хуьз тахьайла, мад иниз 

хтана ва вичин ватанда кечмиш хьана. Инал тIвар кьур адан хва Исмаила гьа 

чIавалай гилалди Дагъустанда урусриз наиб яз къуллугъзава ва адаз еке 

гьуьрмет ава. 

Кьве келима Амир-ханакайни. Им Чиркей хуьряй тир, вичиз араб 

илимар хъсандиз чидай, гуьрчег хатI авай писатель хьана. Къад йисалай 

виниз ада Шамиль-эфендидиз канцеляриядин чIехиди яз къуллугъна ва 1256 

(1840) лагьай йисуз Константинополдиз фена, Туьркиядин пачагьлугъдин 

чIехи къуллугъдаллай ксарикай садахъ галаз рахана, ам Дагъустандиз гзаф 

кьадар яракьар, парчаяр ва маса шейэр гваз рекье гьат хъувуна. Амма ЧIулав 

гьуьлелай хкведайла, вири и шейэр Урусатдин пачагьлугъдин къаравулри 

къакъудда ва пуд-кьуд вацран вахтунда Амир-хана чIугур зегьметар бада 

фена. Вични са гужбаладалди Дагъустандиз ахкъат хъувуна. 

Шамиль-эфендидихъ ихьтин зурба ксар мадни хьана, амма къанни вад 

йисан къене ада авур кьван кIвалахрикай  инал лугьудай мумкинвал авач156. 

Куьрелди, адахъ галаз алакъалу тарих акI куьтягь жезва хьи, гьар йисуз вири 

патарихъай Урусатдин пачагьлугъдин къуватлу кьушунри ара датIана адал 

гьужумзавай, инсанар телеф жезвай, агьалийриз майишатдал машгъул жедай 

мумкинвал амукьзавачир ва абурувай ихьтин залан магьрумвилер эхизни 

хъижезмачир. 1276 (1859) лагьай йисуз Кавказда пачагьдин патай векил яз 

тайинарнавай генерал-фельдмаршал князь Барятинскийди Дагъустан вири 

патарихъай элкъуьрна кьуна ва Гуниб хуьре Шамиль-эфенди  рей гуниз 

мажбурна. Рей гайидалай кьулухъ ам хзанни галаз Урусатдиз акъудна ва 

Калуга шегьерда адаз гьуьрметдивди чка гана. Эхирдай ам инай Хиджаздиз 

рекье гьатна, пак тир Меккедиз гьяждал, ахпа машгьур Мединадиз фена ва 

ана кечмиш хьана. Адан чIехи хва Гъази-Мегьамед-эфенди вичин хзанни 

галаз гьана яшамиш жезва, гъвечIи хва Мегьамед-Шафи-Эфендиди 

урусатдин кьушундик кваз генерал яз къуллугъзава ва ам Урусатда яшамиш 

жезва. 

Кьуд лагьай параграф  

Шамиль-эфендиди Урусатдин пачагьлугъдин вилик рей  

гайидалай кьулухъ Дагъустанда арадал атай гьаларикай 

 

Шамиль-эфендиди рей гайидалай гуьгъуьниз Дагъустанда Урусатди 

секинвал туна ва кьезилвилер гана, гьар са магьалда агьалийрин чпин арадай 

хуьрерин судуяр, кьадияр, наибар тайинарна, гьахъ-дуван ийиз башламишна. 

Амма бязи вахтара Дагъустандин агьалийрин арада къайдайриз акси 

гьерекатар пайда жезвай ва тахсирлубурув талукь тир жазани агакьарзавай. 

Идахъ галаз алакъалу яз са сеферда Джар районда Гьажи-Муртуз тIвар алай 

касди ана са генерал яна кьена. Ам дустагъна, Урусатдиз акъудна, и 

тахсиркарвилин цIук157 маса ксарни акатна. Са вахтунда Чечнеда Кунта-шейх 

тIвар алай кас, вичин патав жемят кIватIна, тайинарнавай къайдайриз акси

  экъечIайвиляй дустагъна, Урусатдиз суьргуьндиз акъудна. 

1283 (1866) лагьай йисуз Къайтагъдин ва Кеферпатан Табасарандин са бязи 

хуьрерин агьалияр къалабулухдиз къарагъна ва абуру Маджалис хуьре авай 

урусрин округдин управленидал гьужумна. А чIавуз Темир-Хан-Шурада авай 

Дагъустандин гьаким генерал-адъютант князь Меликова, кьушунарни галаз 

атана, тахсирлубур дустагъна, абурун пуд-кьуд башчи тарагъажриз акъудна 

ва и тахсиркарвилин гьерекат башламишай Шила хуьр ва гзаф тахсиркарар 

яшамиш жез хьайи Агъа Гасик хуьр чукIурна ва анрин агьалияр Урусатдиз 

куьчарна. 1294 (1877) лагьай йисуз ибурулай виридалай пис агьвалат кьиле 

фена. Урусатдинни Туьркиядин арада дяве башламишай чIавуз Дагъустандин 

агьалияр и вилаятда восстаниедиз къарагъна ва абурун кьилел гзаф 

бедбахтвилер атана, гзафбурукай магьрум хьана, вични макъам хциди 

хьайивиляй гзаф дуьшуьшра гьакъикъат дуьз тайинариз тежез, лугьудайвал 

кьурайдак акатна цIидини куз хьана158. И агьвалатрин са бязи делилар за 

Петербургда чIехи пачагьдиз, адан хсуси къаравулрин арада аваз 

къуллугъзавай жуван хциз туькIуьрай агъадихъ галай чарчяй159 малум жезва: 

Абу-Муслим, зи играми, 

Хесетар хуш, рикIиз чими, 

Уьмуьрдин рехъ хьурай михьи, 

Яшар гзаф, гьуьрмет чIехи. 

Са мурад я авайди захъ – 

Лулак-шагьди160 вичин лувак 

Вун хуьрай, рикI шад жедайвал, 

Пехил душман пад жедайвал. 

Эгер закай кьуртIа хабар, 

ГьикI я лугьуз чандин гьалар, 

Шукур Аллагь сагъ-саламат 

Я чун вири. Вуч лугьун мад, 

Сагъ я диде, стхаяр ви, 

Халуйринни чан я кIеви. 

Амма, гьайиф, чIуру патахъ 

Элкъвена чи кьисметдин чарх. 

Къал-макъални нагьахъ гьуьжет 

Гьатна ина лугьуз тежер. 

Агьвалатрин кьатI хьана гъал, 

БатIул тежез акъудна къал  

ШаркIунтIди вич асландай кьаз, 

Сада-садан якIар жакьваз, 

Фена халкьар дяве ийиз, 

Гъамни дердер гъана иниз. 

Ярхарнава кьуна яха, 

Генерални161, бегни лангъа.  

Ксурнавай икьван гагьди 

Дагъустан урус пачагьди 

Садлагьана сугъгатвийри 

И яшайиш чIурна вири,  

Акъудна къал, кьуна Гимри,  

Бес тушни им гъалатI ири?  

КIватIна кьушун чпин тегьер,  

Гила инихъ къведа туьрквер,  

Кьада, жемят туна хура,  

Алибег-Гьажиди Шура.  

Къведайвал я гьа къе-пака  

Гъунибдизни Шамилан хва.  

Ахъайнава кьуд патахъ чав,  

Чукурзава лугьуз пачагь.  

Гила за авайвал лугьун,  

Са куьнихъни ягъазмач чун.  

Ахпа чпин ахмакьвиляй  

Эцигнава элдин кьиле,  

Хьурай лугьуз чпин агъа  

Гьажи-Абдурагьманан хва,  

Лугьуз хьана: халиф я ам,  

Къанун чидай ариф я ам.  

Гьарайдин ван алаз кьилел,  

Чешне къачур Къумухдин эл,  

Фена, къеле кьуна тамам,  

Ахпа чпин межлисдал хам  

Хан хкягъна чпиз –  Жафер.  

Ада вичин кIевна вилер,  

ЦIудахардиз гьална кьушун,  

Суьргъи магьал ийиз тIушун.  

Вичин патаз желбна Мугъи,  

Убаярни хуьрер чIехи.  

Дяведин цIу кана Къайтагъ,  

Кесибарни хьана къачагъ.  

Юзана Башлыни екез,  

Къал-макъалдин хьана меркез.  

Кьиле аваз лукI-раятдин  

Начальник и вилаятдин  

Мажалисдай тадиз катна,  

Дербент шегьердиз акъатна162. 

УцIми хьана Мегьтидикай  

Гьа и хуьруьн эгьлидикай.  

Кумалата акъудна ван,  

Кефер патан Табасаран  

Табиярна лугьуз тамам.  

Вилаятдин чIехид я ам.  

Куьре163 патай, кьил къакъудиз,  

Катна чIехибур Бакудиз.  

Куьревийриз хьана хвеши,  

Чкаяр кьаз никIера чи.  

Аллагьдин тIвар алач мецел,  

Гьатна абур тарашиз эл. 

Гьарай-вургьай авуна хьиз,  

Хан хкягъна чпи-чпиз,  

Мегьамед-Али лугьурди,  

ЧIехивилин тIвар къачурди.  

Кьиблепатан Табасаран –  

Инин элди хкажна ван,  

КIандачни бес чазни са хан,  

Инин майсум хьана Аслан.  

Ахцегьрин жемят юзана  

Ахпа вичин гаф лагьана:  

Ава чахъни викIегь велед,  

Чи рикI алай Къази-Агьмед.  

Ада тадиз кIватIна кьушун,  

Ийиз кIанз Къубадал гьужум.  

Мусибат я вири кьуд пад,  

Мад атана гъам-хажалат.  

Юз акатай элдин къене  

Акунач заз вад кас къени.  

Секиндаказ ацукьнавай  

Садни амач. Галукьнава  

И жемятдихъ лап пис азар.  

Угърийрикай хьанвай бизар,  

ЯхцIурни цIуд юкъуз Куьре.  

Ягъун-кьиникь гьар са хуьре  

Адет хьанва. Нез сада-сад  

И жемятар жезвач галат.  

Баябан я багълар, никIер,  

Пехъи хьанва векъи рикIер.  

Кьабулзамач лагьай гафар,  

Вилерал нагъв алай папар  

Авара яз амазма къе,  

Бедбахтвилин гьатна рекье.  

Шутхьуннава тамухъди эл,  

Яна кIулаз чанта-шешел.  

НуьцIуьгъани и йикъара  

Хахавална Абакара.  

Хан я гила угъри МукуцI,  

ЧIилихъ Мирим дуст я лугьуз.  

Хъукьва Ашур пехъи хьана,  

Зинавална Гьажи-хана.  

Цуцар хуьре залум Мазан  

Хьана элдиз халис жаза.  

Ана Мирзе лугьур кафир  

Хьана крар ийиз кфир.  

Семед Ярагъ хуьруьн къази  

Авур чIавуз хьана рази  

Устар, Хаки хуьре авай,  

Вели, шагь хьиз КьепIирдавай.  

Испикви Исрафил-хункIар164, 

КутIунзава чIуру ахтIар165  

Афетани Шагьнамаза,  

КIватIиз дувандин кагъазар.  

Мад лезгийрин лужар еке  

Дербентдинни Къубад рекье  

Пайда хьана. Са бязибур  

Гьештерхандиз фена такур.  

Заз атана са пис хабар:  

Гимийраваз, вегьей лабар,  

Са бязибур икьван чIавал  

Аламазма гьуьлуьн юкьвал.  

И Алкьвадар хуьряй зунни,  

Акат тавун патал чунни  

Са хатадик гьахъни-нагьахъ  

Катна Дербент галай патахъ.  

Зи халуни балкIандаллаз  

Атана зи гуьгъуьнаваз.  

Амма ина айибна чун,  

Гзаф хьана луькIуьн-рахун.  

Къазаматдиз чун гьавиляй  

Аватна чи авамвиляй.  

Башламишна ахпа халис.  

Суалар гуз, ийиз силис.  

Чаз аксибур гзаф хьана,  

Зурба кьушун иниз гъана,  

Мад жемятди шулугъдалди  

Меликован буйругъдалди.  

ЦIудахардиз фена кьушун  

Мурад яз ам барбатI авун.  

Согратлдизни абур фена  

Къурт ийиз кIанз чIехи ина.  

ЧIухвиярни Жафер гъиле  

Гьатна, Юней аваз кьиле.  

Яхулвийрилайни кьисас  

Къачхур чIавуз, лугьун за ваз,  

Гзафбур килфетни галаз  

Акъатна и патай яргъаз.  

Аялар гваз Къази-Агьмед  

Катна, гатаз вичин кьил-мет.  

Комарова, генералди,  

Тавуна фикир яргъалди  

Курна Башлы ялавра гур.  

Ахпа Янгъи хуьрни Дуьвек  

Туна ада бегьем кIеве.  

Кумалатни Мегьти кьуна  

Кьена гьич силис тавуна.  

Тергна яракь кьазавайбур,  

Халкь чIалай акъудзавайбур.  

Кьуна хиве чпин тахсир,  

Куьревияр хьана есир. 

Атайди я гуьгъуьнаваз  

Самурвиярни аман кIанз. 

Агьвалатар хьана гзаф,  

КичIе я заз мад лугьуз гаф166. 

Сад Аллагьдиз аквазва чун,  

Белки ада аман чаз гун.  

Ам себебрин себеб я вич,  

Чир хьухь, ада гъалатI ийич.  

КIан хьайитIа гуда жаза,  

КIантIа аман, лугьун ваз за.  

Ажуз кас гужлу ийида,  

Гужлуди виляй вегьида.  

Ингье адан кьилин лишан –  

Хийирдик ква ам гьамиша.  

Адетрикай вуна, зи хва,  

Кьуна кIанда жуваз арха.  

Гьич садазни кьамир пис кар,  

На Мемнуназ кхьихь чарар  

Кьериз-кьериз хьайитIани,  

Вахт гьикьван фад фейитIани. 

Куьрелди, къарма-къаришдин ихьтин какахьай гьалара тахсирлу гзафбур 

тарагъажриз акъудна, хейлинбур хзанарни галаз Урусатдиз куьчарна ва 

абурун чIехи пай гьана кьена. Абурукай чан аламукьай анжах са тIимилбур 

Урусатдин пачагьлугъдин тахтуниз Пуд лагьай Александр Александрович 

хкаж хьайила, ада акъудай манифестдин бинедаллаз, Дагъустандиз хтана. 

Ина лап еке азиятрикди чпин кьил хуьдай чараяр акуна ва яваш-яваш абур 

кIвачел ахкьалтиз башламишна. И бахтсуз зунни гьабурун жергедай я. Амма 

Басра167 чукIурнаваз хьайила, идакай вуч хийир хьурай? Вуч лугьун, 

Аллагьди гьа икI кхьенва. 

ЭХИР  

Сад лагьай параграф. Дагьустанвийрин къилихрикай 

Гзаф ва сад-садаз акси синифрикай ва дестейрикай ибарат 

дагъустанвийрин тайифайрин къилихар ва хесетар жуьреба-жуьребур ятIани, 

абурухъ са кьадар хъсан ериярни ава. Месела: викIегьвал, лайихлувал хуьн, 

жумартвал ва мугьмандиз гьуьрмет авун. 

Ина гзаф вахтара  гужар авун ва бунтариз кьарагъун хьтин гунагь крарай 

вири агьалияр тахсирлу авун дуьз кар жедач, гьикI лагьайтIа, абурун чIехи 

пай нагьакьан крарик кьил кутазвай са шумуд касди рекьяй акъудзава. 

Аллагь чIехи я, шукур хьурай вичиз. Фасагьат гаф мураддив агакьзавайди 

я168. Гьа и жуьреда, эгер са ни ятIани девлет аваз ва я авачиз багьа партал 

алукIайтIа ва я кьакьан дарамат эцигайтIа, масабурни, адалай чешне къачуна, 

чпин гъилиз къвезвай кепек-шигьидиз килиг тавуна, ихьтин крарал машгъул 

жеда, герек авачир буржар кьада ва икI ягъалмиш жеда. Иллаки рухвайриз 

сусар гъидайла, такьатар серфда, еке харжияр ва тIуьнар-хъунар ийида ва 

буржар акьалтна, кесибвиле гьатда. Куьрелди, гьамиша абурун кьилел 

къвезвай ихьтин крарин себеб абур дагълара, дуьньядихъ галаз алакъа авачиз, 

чпин кьилел алай гьакимрин къилихрихъ галаз вердиш тушиз яшамиш жезваз 

хьун я. Гьакимар абуруз тек-бир аквазвайди я. Гьуьрметлу Физулиди 

лагьайвал «дуствал гьамиша алакъалувилин са хел жезвайди я»169 Аллагьди 

гайитIа, гележегда къудратлу пачагълугъдин патай чалишмишвилер авунин 

нетижада абурукайни гзафбуруз кIел-кхьин чир хьана, дуьнья акуртIа ва уях 

хьайитIа, чирвилер къачунин жигьетдай чпиз тIебиатди ганвай алакьунар 

кардик кутадай мумкинвал хьайитIа, гьабурни дуствилелди ва 

хушбахтвилелди яшамиш жеда. Аллагьдин патай им гьихьтин  еке 

мергьяматлувал жеда! 

Алава. Вилик вахтара Дагъустандин кесиб халкьдин арада чпиз 

бахт гъидай лишан яз гьисабиз хьайи шейэр.  

1. Жуваз лап гуърчег хатIуналди кхьенвай къуръан жагъурун. 

2. Халадин, халудин, имидин, эмедин рушарикай гуьрчегди хкяна, адал 

эвленмиш хьун. 

3. Жувахъ къазах магьалдин гуьг балкIанрин ва я Къарабагъдин семен 

балкIанрин жинсиникай са эркек балкIан аваз хьун. 

4. Вичин вахтунда Крымда машгьур хьайи Гьажи мустафади гьазурай 

тапанчи ва я тфенг, я тахьайтIа, Мадьярдин Сарали тIвар алай касди гьазурай 

тфенг аваз хьун. 

5. Жувахъ Къазанище хуьре гьазурай ва я Базалай-Алиди, я тахьайтIа 

устIар Абдул-Азиза нехишар атIай хъсан гапур хьун. 

6. Хорасандин турунин ва я исфагъанви Уста-Асадан гъилин, я 

тахьайтIа Египетда гьазурай хци гапурдин иеси хьун. 

7. Кагьрабадин теспягьар, я тахьайтIа, мержандин теспягьар хьун. 

8. Са кьадар архайин уьмуьр кечирмишун. 

Кьвед лагьай параграф.  

Дагъустандин эмиррикай кьейи ва чан аламай са  

кьадарбурун тIварар. 

Винидихъ рикIел хкайвал, генерал Хатунцеван регьбервилик кваз 

урусри Шихали-хандивай Къуба уезд къакъудайла, Урусатдин пачагьлугъди 

анин гьакимвиле Бакудин ханарин тухумдикай тир Мирза Мегьамед-хан 

тайинарна ва и уезд ада хейлин вахтунда идара авуна. Ахпа, ам кьейила, 

гьукум урус гьакимрин гъиле туна. И хандин рухвайрикай са шумуд кас 

урусриз къуллугъдайла, машгьур хьана. Абурукай сад лагьайди Аббас-

Къули-агъа я. Къубада ва Дагъустандин маса чкайра араб ва перс илимар 

чирайдалай кьулухъ, ада урус гьукуматдин идарайра къуллугъна, урус чIал ва 

кIел-кхьин чирна, а вахтунин гьакимрин арада еке гьуьрмет къазанмишна ва 

адаз полковникдин чин гана. Эхирдай, къуллугьдилай элячIай чIавуз, ада 

капI-тIят ийиз башламишна ва зияратдиз170 фена. Гьижрадин 1261 (1845) 

лагьай йисуз ам пак Меккедин ва баркаван Мединадин арада Вади-Фатима 

тIвар алай чкада кечмиш хьана ва гьа ина кучудна. Ам кар алакьдай ва 

дуьньядикай хабардар кас тир, вичихъни перс ва араб чIаларал теснифнавай 

са шумуд эсер авай. Адахъ Къудси171 автоэпитет ава. Рагьметлудав цIикьвед 

имамдин месгьебдин172 дин гвайтIани, са шакни алач, адан эсеррай хъсандиз 

аквазвайвал, пуд халиф кьацIурун ва абурукай пис рахун хьтин кар ада 

гьамиша гунагь кар яз гьисабдай ва гьуьрметлу имам Шафидин гафаралди, 

ам гьамиша Аллагьдин рикIел алаз хьурай, и рагьметлу Аббас-Къули-агъади 

тIвар кьур пуд халиф173 душманар ва чпиз нифретзавайбур яз рикIел хкимир, 

Хашемитрин дуст жез алахъа лугъудай. «Я зулум, я несигьатар герек туш, 

метлеблуди къизил хьтин юкьни юкь я» лугьудай марифатдин тарс гузвай 

мисалдиз ухшамиш адан гуьрчег шиирда Аллагьди истемишзавайвал 

яшамиш хьун теклифзавай ихьтин цIарарни ава174:  

Хъсан крар тийизвайдахъ иман жедач,  

Гьахъ такIанбур кафирар я – аман жедач.  

Уьмуьр икI я: кIвалах жедач кIан тахьайла,  

Эверайла, жуван рикIин ван тахьайла.  

Къени дуст я хъсан крар ийидайди 

Пис миятрин, Къудси, дувул жагъидайди.  

РикIел хкун патал чаз рагьметлудан вад цIарцIин къайдада 

туькIуьрнавай ихьтин шиир гъун кутугнавай кар яз аквазва175: 

Къизилгуьлдиз килиг, билбил, аман, Аллагь176, 

Кьурурай нагъв, шехьмир, зи вил, аман, Аллагь,  

ВикIегь хьухь жув, сагъ жеда кьил, аман, Аллагь,  

Азадвили хуьда жегьил, аман, Аллагь,  

Шадарда рикI ярди, сефил, аман, Аллагъ, 

Гьар легьзеда адаз килиг, галат тийиз,  

Таб я  вири, алахъа вун чан-рикI ийиз,  

Иманни це маса ам паталди михьиз,  

Вуч кIандатIа ая, са рехъ акъуд рикIиз, 

Юсуфа хьиз кутIунна цIил, аман, Аллагь,  

Къати ая жуван гьиссер, тикрариз икI: 

Яраб зи яр акъатдач жал гила вилик,  

Багъишдай за адаз жуван жигерни рикI, 

Зи сейли кас, хци я тур177, рикIни гъарикI, 

Гьахъ ятIа зун, я вун патал, аман, Аллагь,  

Адаз лагь хьи, сейли инсан, жемир шаклу, 

Четин юкъуз вун паталди рикI ялавлу,  

Гъил къуватлу жеда, гьелбет, зун сабурлу 

Язни амач. Ви дидардай хьана гъамлу,  

Зи ивидив хъичирна чил, аман, Аллагь, 

РикIин иви экъична на, кIани Къудси,  

Ашкъидин цIу кабабарна, кайи Къудси,  

Адаз вири авайвал лагь, къени Къудси.  

Хъуьтуьл тахьайтIа ярдин рикI къайи, Къудси,  

МасакIа лагь, жемир пехил, аман, Аллагь. 

И рагьметлудан нагьакьан крар негь ийизвай эсерра гаф дяведин 

яракьдилайни хци я. ИкI тирди чаз Тавриз шегьердиз фейила, анин жемятдиз 

кхьей сатирадин шиирдай аквазва. Адан эвел кьил ихьтинди я: 

Тевризвияр акурла чIулав жеда рикI! 

Гьи залумди чирна квез зегьле тухуз икI?  

Къекъвена зун куьчейра, акуна базар – 

Ава лужар инсанрин, жагъанач ксар.  

Рагьметлудахъ эркек аялар хьанач. Амма адахъ кьуд-вад стха авай.  

Абурукай сад генерал-лейтенант Жафаркъули-агъа тир. Амни 

рагьметдиз фенва. Адан хва Гьасан-агъадикай исятда генерал хьанва. 

Муькуьди, генерал-майор Абдулла-агъа тир, ам аялар тахьана кьена. 

Ахпа винидихъ рикIел хкайвал, 1226 (1811) лагьай йисуз Аслан-хан 

Куьредин округда ханвиле тайинарна, 1236 (1821) лагьай йисуз адан гъилик 

Къазикъумухдин ханлухни кутуна. Аваристанда Гьамзат-бега Хунзахдин 

ханарин тухум хкудна, са ара фейила, ам вични яна кьена, Шамиль-

эфендидин гьукум тестикь жедалди, инин ханлухни Урусатди и Аслан-

хандин ихтиярда тунвай. Куьре, Къазикъумух ва Авар ханлухар вири адан 

табийвилик акатнавай. Административный ва политический рекьяй чирвилер 

датIана хкажзавай хъсан тешкилатчи хьуниз килигна, Урусатдин патай адаз 

генералдин чин ва тафаватлувилин жуьреба-жуьре лишанар гана. Ам 1253 

(1837) лагьай йисуз кечмиш хьана. Адан гъилик квай чилер гуьгъуьнлай адан 

хва майор Мегьамед НуцIал-хандив вугана. Зур йисалай амни кьейила, а 

чилер адан муькуь хва полковник Мегьамед-Ризахандал ихтибарна. Амма зур 

йисалай амни кьена. Идалай кьулухъ и мулкарикай Аваррин ханлух 

Урусатди женгутайви Агьмед-хандин гъиле туна ва адавайни и ханлух 

Шамиль-эфендиди къакъудна. Къазикъумухдин ханлух Урусатди 

Абдурагьман-хандив, Аслан-хандин стха Омар-беган хцив, ам кьейидалай 

кьулухъ адан муькуь генерал хва Агъалар-хандив вугана. Амма 1274 (1858) 

лагьай йисуз и касни кьена ва ина урус управление ачухна. Куьредин ханлух 

Урусатди Аслан-хандин стха Тагьир-беган хва Гьарун-бегав, ам кьейидалай 

кьулухъ адан муькуь хва генерал-майор Гьажи-Юсуф-хандив вугана. 1278 

(1862) лагьай йисуз ам ханвал гадарна гьяждал рекье гьатна ва инани урус 

управление ачух хьана. 

И мулкар къанни ирид йисан вахтунда идара авур Аслан-хандин 

эвледрикай эркек са касни амачир. Анжах адан хва Мегьамед НуцIал-хандиз 

Гьажа Шумай-бике тIвар алай са руш амай. Ам гьяждал ва пайгъамбаррикай 

эхиримжидан сурал ибадат ийиз кьве сеферда фена хтана, гила ам 

Къумтуркъаладин эмир Гьажи-Хаспулат бегдин паб я. Аслан-хандин стха 

Омар-беган рухваяр тир Абдурагъман-хандихъни Агъалар-хандихъ алай 

вахтунда эркек аялар амач. Амма и хандин кьвед лагьай стха Тагьир-беган 

аялрикай алай вахтунда Куьре ва Къазикъумух округра гзаф кIвалер ва 

хзанлухар арадал атанва. Абурун жергедай Гьажи-Юсуф-ханди ва адан 

лайихлу рухвайри, Аллагьдиз шукур хьуй, гзаф къени крарик кьил кутуна ва 

чеб хъсан инсанар яз рикIел хкидай ва эхиратдин югъ къведалди чпин 

гуьгъуьниз дуьа ийидай са жерге крар авуна. Кьилди къачуртIа, виликан 

ханарилай тафаватлу яз Гьажи-Юсуф-ханди межлисар эсиллагь ийидачир, 

пиянардай шейэр хъвадачир ва ам капI-тIят ийидай Аллагьдин бенде тир. 

Ругуд йисан къене зун адаз къулугъ ийиз178 хьана. Адан кIвале, медресада 

хьиз, сухтаяр ва илимар, искусствояр чирдайбур жедай, гьа ина жемятдихъ 

галаз санал вад сеферда капI ийидай, гьар нянихъ рагъдандихъ ада ва адан 

рухвайри ван хкажна къуръандин са жуз179 кIелдай. Закат къачудай ихтияр 

авайбурун арада ам чарасуз гана кIани паюниз ада кьетIен фикир гудай. 

Идалайни гъейри, ада гзаф къурбандарни ийидай. Гьа гьисабдай яз 

рагьметлуда вичин пулунихъ Кьурагьрин хуьре, Арагь чайдал, гьакIни 

Мегьарамдхуьруьн пата еке муькъвер эцигна. Арагърин хуьруьн виликай 

КьепIирдал физвай гегьенш рехъ туькIуьрайди, гъвечIи гзаф муькъвер 

эцигайди гьа и кас я. Ада гьакIни Ярагърин хуьре мискIин ва мектеб кардик 

кухтуна, Дербент шегьерда Къирхляр сурарал элкъуьрна мягькем цлар 

эцигна. Гьяждал фидайла, ада вичихъ галаз вичин хва поручик Гьажи 

Садикь-бег ва гзаф маса ксар тухвана. Пак тир Иерусалимда, Меккеда ва 

баркаван Мединада авур хъсан крарилай ва гайи къурбандрилай гъейри, ам 

кьейила, адан эменнидикай, тур весидал асаслу яз, мергьяматлувилин 

мурадралди вад агъзур манатдив агакьна пул Аллагьдин ибадатханадин180 

вакьфадиз, вад агъзур манат пак тир сурун181 вакьфадиз гана, кьве агъзур 

манатни Дербентдин жемят патал харж авуна. 

Гьа и жуьреда адан папарини адалай чешне къачуна: Бегимагъа-бикеди 

Дауд-керпи тIвар алай муькъуьн чкадал чIехи муьгъ эцигна, еке харжияр 

авуна Алкьвадрин хуьруьз яд гъана, Вини Ярагърин мискIин туькIуьр 

хъувуна ва лап хъсан гьалдиз хкана. Селми-бикеди Кьурагьиз фидай рекье 

муьгъ, Чепелрин хуьре мискIин эцигна ва Ярагъдал турбайраваз яд тухвана. 

ГьакI адан лайихлу рухвайрини – Кьурагьрин наиб капитан Гьажи Мегьамед-

бегди, винидихъ тIвар къур Гьажи Садикь-бегди, Къутур-Куьредин наиб 

прапорщик Халид-бегди, подпоручик Шагьмардан-бегди, Тагьир-бегди, 

Мегьамед-НуцIал-бегди ва абурун рухвайри диндин ва марифатдин 

жигьетдай хъсан тербия къачуна ва абур лап хъсан хесетрин инсанар я. Къуй 

чIехи Аллагьди абуруз яргъи уьмуьр гурай. 

Рагьметлу Гьажи-Юсуф-хан 1295 (1878) лагьай йисуз Дербент шегьерда 

кечмиш хьана ва Къирхлярдин сурара кучудна. Ам кьиникьиз талукь яз за 

ихьтин са шиир кхьена: 

Мусибат я! Чи рикI алай Юсуф-хан, 

А дуьньадиз фейидакай хьана ван. 

Адан уьмуьр ярашугъ тир Къафкъаздин, 

Мусурманрин даях хьайи а касдин 

Акъвазна рикI. Етим хьана чи эллер, 

Ясда гьатна и Дагъустандин хуьрер. 

Я сад Аллагь, баркаллу хьуй сур адан, 

Несилрални алаз хьурай нур адан. 

Зул-къада вацран эхир – ам кьейи вахт, 

Агъзурни кьве вишни кьудкъанни цIувад. 

Адан уьмуьр чешне хьурай виридаз, 

Дуьа кIелрай инал атай береда. 

Таркидин шамхалрин тайифадикай тир, Урусатди вичиз генерал-

адъютантдин чин гайи князь Абумислим-хан шамхал 1227 (1861) лагьай 

йисуз кьена; адалай гуьгъуьниз адан хва генерал-майор князь Шамсудин-хан 

амукьна. Амма и князди шамхалдин къуллугъдикай Урусатдин хийирдиз 

гуьгьуьллудаказ кьил къакъудна ва идара авунин вири ихтиярар урус 

начальникрин гъиле гьатна. Вич ам кьена ва эркек веледар адахъ хьанач. 

Амма исятда Шурада наиб тир адан стха Жамалутдин-бег сагъ-саламат я. 

ГьакIни адан мирес-варисрин рухваяр буйнаксквияр тир Хукаил-бег, Зубаир-

бег ва масабурни сагъ-саламат я. Мехтулидин ханарикай малум тир чан 

аламай са касни амач. Кьиблепатан Табасарандин майсумрин тухумдикайни 

чан аламай кас малум туш; анжах Имам-Къули-кентеви, Шагь-Абас-бег, 

Бала-Бег-Огъли ама ва ада урус чIалал савадлувал къачуна, алай вахтунда 

Темир-Хан-Шурада депутатвиле къуллугъзава. ГьакIни Дагъустандин 

полкуна кIуллугъзавай геврагьви Навруз-бег Мегьамед-Гьасан-бег-огъли ама. 

Кьиблепатан Табасарандин майсумдин къуллугъ, 1283 (1866) лагьай 

йисуз рагьметлу подполковник Султан-Агъмед-бег Къарахан-бег-огъли 

алудайдалай гуьгъуьниз, гьукуматди тайинарай наибри кьилиз акъудиз хьана. 

Уцмий генерал-майор Мегьамед-Жамав-хан кьейила, Къайтагъдин 

уцмийрин къуллугъ полковник Агьмед-ханди кьуна. Амма 1283 (1866) лагьай 

йисуз гьакI и Агьмед-ханни вичин къуллугъдикай азадна, и мулк лагьайтIа, 

гьукуматди тайинарай чIехибурун ва наибрин гъиле вугана. Ахпа 

Агьмедханни кьена, эвледарни адахъ хьанач, амма Жамавхандин хзандикай 

Къайтагъда алай вахтунда полковник Амир-Чопан-хан яшамиш жезва. 

ГьакIни Жамав-хандин Агьмед-Паша тIвар алай муькуь хва Туьркиядиз фена, 

гьана яшамиш жезва. Абурун тухумдикай Къайтагъда яшамиш жезвайбур ва 

маса мулкдарар ва гьакимар мисал яз рагьметлу Талхат-бегдин хва 

гьуьрметлу эмир Абдул-Жалил-бег ва масабур амазма. 

Кеферпатан Табасарандин кьадидин къуллугь, 1283 (1866) лагьай йисуз 

рагьметлу подполковник Илдар-Кьади Айди-Кьади-огъли алудайдалай 

гуьгъуьниз, гьукуматди тайинарнавай наибди тамамарзава ва алай вахтунда 

анин наиб рагьметлудан хва пара хъсан инсан, руьгьдин ва марифатдин 

жигьетдай гегьенш тербия къачунвай ротмистр Бейбала-бег я. ГьакIни 

Кеферпатан Табасарандин мулкдаррикай рагьметлу марагъиви подпоручик 

Исмаил-Кьадидин хва прапорщик Мамерза-бегал чан алама. Им гзаф хуш 

къилихрин, къени ва жумарт кас яз чида. Алай вахтунин истемишунрихъ 

галаз кьадайвал ада вичин лайихлу рухвайриз чирвилер гун патал вири 

чалишмишвилер авуна. Адан са хци, Мирза-Кьадиди, урусрин гъвечIи ва лап 

чIехи учебный заведенийра чирвилер къачуна, атлуйрин полкуна 

къуллугъзава. 

Амай рухвайрикай Абас-бег ва Насреддин-бегни Бакудин гимназияда 

илимрин курс куьтягьна гьа къе-пака вини кьилин чирвилер гудай маса 

заведенийриз гьахьиз гьазур жезва. Къуй Аллагьди абуруз хийирлу ва бахтлу 

уьмуьр гурай. ГьакIни и Табасарандин кьадийрин тухумдикай тир рикI чIехи, 

жумарт гимейдави Бейбала-бегни сагъ-саламат я. Адан лайихлу рухвайрикни 

зурба инсанвилин лап хъсан ерияр ква. Абурукай сад тир Муртузали-бегди 

Къаякентда урус гьукуматдин наибвиле кIвалахзава. Муькуь гьуьрметлу 

Агьмед-хан-бег и агьвалат туькIуьрунин себеб хьана. И ктабни адан баркаллу 

тIварцIелай башламиш жезва. ГьакIни а Табасарандин кьадийрин тухумдикай 

мугъатирви подполковник Къазанаф-бегдал чан алама. Исятда ам Къайтагъда 

гьукуматдин наиб я. Адан стха поручик Мислим-бегдини наибвиле 

кIвалахзава. Къазанаф-бегдини вичин рухвайрив урус школайра тербия 

къачуз туна. Адан са хци атлуйрин полкуна къуллугъзава, муькуьбуру 

кIелзава. И кьадийрин тухумдикай Вичрик хуьре Мегьамед-бег Абдурагьим-

бег-огъли яшамиш жезва. Адахъ вад-ругуд хъсан хва ава. ГьакIни абурун 

тухумдикай рагьметлу дарвахви подполковник Альбури-беган рухваяр 

Султан-бег ва Рустам-бег ава. Митагъида Шагьмардан-кьадидин хва 

гьуьрметлу Искандербегни яшамиш жезва. Адан хва Паша-бег 

Къайгагъдинни Табасарандин округдин суддин член я. 

ГьакIни абурун тухумдикай Рукель хуьре подполковник Аскер-бег Иса-

кьади-огъли, адан лайихлу рухваяр ва адан рагьметлу стхайрин рухваяр 

эмиррин тербиядиз ва ахлакьдиз кутугай тегьерда яшамиш жезва. И Аскер-

беган чIехи стха рагьметлу капитан Агъа-бег, 1294 (1877) лагьай йисуз 

Дагъустанда хьайи къалабулухда иштирак авунай гьукуматдин шак атана, 

Урусатдиз суьргуьндиз ракъурнай. Суьргуьнда зунни адан юлдаш тир ва ам 

заз лап мукьувай чир хьанай. Им гъиляй кар къведай кьегьал кас тир. Ам 

Тамбовский губерниядин Спасск шегьерда кечмиш хьана. За адаз ихьтин 

пашман шиир талукьарна: 

И дуьньядай хъфена дуст.  

Атана чи кьилел бала  

Ам гъурбатда чандик галай.  

Чара пата ам хьана суст.  

Гьуьрмет авай жегьил чIавуз, 

Кьуьзуь кьиляй несиб хьана  

Гъурбат. Ватан, ватан лугьуз,  

Ам такуна кьена кесиб.  

Вад кас хьана сурал атай,  

КьенайтIа вун хайи чилел,  

Вири халкьар и чи патан  

АлтIуш жедай а ви кьилел.  

Рухваярни стхаяр ви  

Варара акъваздай вири,  

Къведай, ван атайла, жизви,  

Шехьун патал гъвечIи-ири. 

Галатдалди кIелдай Къуръан,  

Гьайифди куз, ийиз фикир, 

Гуьгьуьлдалди ийиз жуван  

Пудкъанни цIуд агъзур зикир.  

Ахпа яхцIур юкъуз мадни  

КIелдай Къуръан сурун кьилик.  

Къурбанд тагай жедач садни.  

Акатайла, чIулав чилик.  

Къуй душманар тахьурай шад.  

Вун гъурбатда кьена лугьуз,  

Ксус жуван сура регьят,  

Лугьумир: зун  хьана ялгъуз.  

Белки чазни жеда кьисмет 

Чара чиле кьиникь залум.  

Вун амукьдач ана, гьелбет.  

Тек яз, гьатна хура зулун.  

Черкес сурар, татар сурар  

Пайда жеда къваларив ви.  

Гьаждал фидай мусурманар 

Иниз къведа, диндал кIеви.  

Эцигда ви сурал гуьмбет  

Шикил алай цIийи вацран. 

Кхьирвал я, тийиз гъибет 

Ихьтин гафар къванцел кьакьан:  

Дагъустандин беглерикай  

Я и суруз фейи итим,  

ТIвар Агъа яз, дердерикай  

Завал хьана кьейи итим.  

Иман патал кьейибурун  

Пачагьди182 вун кьабулда, дуст.  

На етим яз туна Меджнун183 

Гьижредин тайин тир йисуз: 

Агъзурни кьве вишни къудкъад, 

ЦIерид йисни винел ахпа 

Алава авурлахъди мад 

Тамам жеда а йис зурба.  

Рагьметлудан яшар кьудкъад йисалай виниз алатнавайтIани, ам 

кIубандиз аквадай. Къуй ам Аллагьдин регьимдик акатрай. 

ГьакI чи девирда Дербент шегьерда суьннийрикай тир кесерлу 

гьакимрикай сад жарви генерал Араблинский, ери-бине гьа Дербентдай тир 

генерал Миматулла-бег Гьайдаров, адан стха капитан Минетулла-бег 

Гьайдаров вичин рухваярни галаз, шиийрин имамрикай - къуллугъдикай азад 

хьана, пенсиядиз экъечIнавай гьуьрметлу Мирза-бег Агъаси-бег-огълы, 

рагьметлу подполковник Мирза-Мегьти-къули-беган рухваяр тир Къареда 

начальникдин куьмекчивиле кIвалахзавай капитан Алияр-бег Гьашимбегов, 

Темир-Хан-Шурада тупчивиле къуллутъзавай Гьасан-бег Гьашимбегов ва 

масабур ама. 



192 
 

Кьуд лагьай параграф.  Кечмиш  ва алай вахтунда сагь-саламат  

тир дагъустанви алимрикай 

Винидихъ ганвай малуматрай аквазвайвал, Дагъустанда алатай вахтара 

гужар, писвилер гзаф ийизвай, адалат, регьим авачир. Чуьнуьхун, тарашун, 

яна къиникь ва дустагъун адетдин крариз элкъуьрнавай гьакимри, чIехибуруз 

им къадагъа авунвай, им ихтияр авай кар я лугьун тийиз184, чпин гъиляй 

къведайвал ийизвай. Гьавиляй лугьуз жеда, абуру алимриз, дуьз рекьел алай 

инсанриз яб гузвачир. ГьакI гьакимри илимдин ва мектебрин патахъайни 

къайгъу чIугвазвачир. Имни а карди къалурзава хьи, гьич са шегьердани, 

гьич са хуьрени аваз хьайи куьгьне гзаф кьадар ктабар фейи пад чизвач, 

Гьижрадилай гуьгъуьниз агъзур йисан къене ина ктабар кIватIнавай ктабхана 

авач. Гьатта гьихьтин алимар хьанатIа чирун, абурун гьакъиндай са кхьенвай 

кагъаз ва я са якъин малумат жагъурун патал са шумуд чкада къекъвена 

кIанзава. Чкадин мектебра ва мискIинра гьалтзавай куьгьне ктабар гъилелай 

авурла аквазвайвал, абурун чIехи пай эхиримжи вахтара, асул гьисабдай 

цIикьвед (18) лагьай эсирдин сифте кьилерай, Дагъустанда алим ва искусство 

чукIурай, тIвар-ван авай чIехи алим Гьажи-Мегьамед-эфенди ибн Муса 

Кудутлинскийдин девирда кIватI хъувунвайди я. Аваристандин Кудутл тIвар 

алай хуьряй тир и марифлу касди илимар са кьадар дережада Дагъустанда 

чирна, ахпа Египетдиз, Хиджаздиз ва Йемендиз фена, гьанра кIелна 

куьтягьна ва и уьлквейра алим яз адан тариф акъатна. Ктабрин къерехрал ада 

авунвай гзаф къейдер ва жуьреба-жуьре илимрай: синтаксисдай, 

юриспруденциядай, хронологиядай, диндин дибрай кхьенвай кIвалахар ава. 

«Диндин дибрал» гьалтайла, ам шейх Абдул-Гьасан Ашарадин къайдайрин 

терефдал алатIани, са бязи месэлайрай абурулай элячIна185, ада 

ахтармишунрин вичин рехъ кьуна. Гьа и жуъреда юриспруденциядайни, амай 

дагъустанвияр хьиз, имам Шафиидин, ам Аллагьдин рикIел алаз хьурай, 

вафалу терефдар тиртIани, са бязи месэлайрай ам адахъ галаз рази тушир ва 

адан эсеррай аквазвайвал, ада масабурулай аслу тушир муджтагьид186 тир 

еменви Салигьан фикиррал элячIунин рехъ кьуна. Куьрелди, вичин вахтунда 

надир кас яз хьайи ада яргъал вахтунда Дагъустанда тарсар гана, ахпа 

Туьркиядиз куьч хьана ва тахминан 1120 (1708) лагьай йисуз Алеппо 

шегьерда кьена. Вич Аллагьдин регьимдик кваз хьурай. Рагьметлудан 

эсеррай адан девирда Дагъустанда гужар авунар ва ажугълувилер гзаф 

хьайиди, инсанрин арада гьахъ-дуван шаритдалди ваъ, ата-бубайрилай амай 

адетралди ийиз хьайиди аквазва. Иниз килигна рагьметлуда судьяйриз ва 

гьакимриз  кIеви туьгьметар ийиз хьана ва «Аллагьдин истемишунрал асаслу 

яз суд-дуван ийизвайбур мажусийрин стхаяр яз» русвагьзавай чIалар кхьена. 

Адан кIвалахрай аквазвайвал, адан муаллим шейх Йеменви Салигь 

суьннийрин диндин адетар гвай, амайбурулай аслу тушир муджагьид тир. 

Адан эсеррин арада ихьтин ктабарни ава: 1) Ал-Альмуш-шамих (Вини 

кьилин илим), 2) Ал-арзахун-навафих (Руьгьер михьи ийидайбур), 3) Ал-

атфах литалабатиль кишаф (Гьакъикъат ачухардай рекьерихъ 

къекъвезвайбуруз савкьватар), 4) Ал-менар фильмихтар мин джава-хариль-

бахриз  – зихар (Девлетлу гьуьляй багьа къванер жагъурдай чирагъ), 5) Ал-

Абхасуль-Мусаддат миналь-фунулилъ-мутааддадат (Жуьреба-жуьре илимрай 

регьбервал гудай суьгьбетар, 6) Неджахут-таиб ала мухтасар Ибниль-Хаджиб 

(Ибн-Хаджибан куьруь учебникда студентдин агалкьун), 7) Хуббуль-тамам 

ала булугиль Мерам (Мурад къазанмишун патал такIанвилерни эхи авун). И 

вилаятра и шейхди са шиир кхьенва, амни икI башламиш жезва: 

Мезгьебвиликай катиз гьамиша, 

За кхьена ктаб, куьн ам кIелиз ша. 

Я, вАллагь-биллагь, пайгъамбардин  кам, 

Крарни гафар зи экуь илгьам.  

Вуч я мезгьебвал? Къиметсуз са шей, 

 Гьуьжетар кIани авамрин пеше187, 

И шейх Йеменви Салигь 1109 (1698)  лагьай йисуз, 65 йисан яшда аваз, 

пак Меккеда кечмиш хьана. Къуй ам Аллагьдин регьимдик акатрай. 

Дудутлви Мегьамедан девирда Дагъустанда Дамадан-эфенди 

Мугъинскийдин тIвар-ванни акъатнавай. Дагъустандин Мугъи хуьряй тир, 

чIехи алим яз машгьур хьанвай ам, адан эсеррай аквазвайвал, Аллагьдилай 

аслу аламатрин  илимдал, кьилди къачуртIа, шейэрин ерийрин 

алакъалувилерин   гьакъиндай илимдал188 машгъул жезвай. Дагъустанвийри 

суьгьбетзавайвал, адахъ чилин хазинаяр квай чкаяр жагъурдай ва цIийи 

шейэр яратмишдай аламатдин алакьунар авай. Къуй вич Аллагьдин 

регьимдик хьурай. Адан девирдин алимрикай гьакI Таиб Карахскийдин 

тIварни кьаз жеда. Ада са кьадар ктабрин къерехрал жуьреба-жуьре 

месэлайриз тамам баянар ганва. Дагъустанда машгьур алимрин жергедик 

гьакIни рагьметлу Гьажи Дауд-эфенди акатзава. Ам Дарги округдин Акъуша 

райондин Усиша хуьряй тир. Ада Шархуль-мерахдин189 къерехрал баянар 

ганвай кIватIал туькIуьрна. Адахъ маса кIвалахарни ава ва абурай ам дерин 

чирвилер авай алим хьайиди аквазва. Ам 117I (1758) лагьай йисуз кечмиш 

хьана. Адан эвледрикай гилани а хуьре халис алим Мегьамед-эфенди 

яшамиш жезва. Ам и округдин суддин кьади я ва вичизни урус гьукуматди 

чин ганва. Чи эсирда гьа Акъуша районда Али-шейх-эфенди ва Гьажи-Али-

эфенди тIварар алай гьакъикъи алимар хьанай. Чпелай гуьгъуьниз абуру са 

кьадар эсерар, иллаки эхирдай тIвар кьунвай эфендиди лап гзаф эсерар, гьа 

гьисабдай  яз араб чIалал теснифнавай таъсирлу шиирарни тунва. 

Дагъустанда алим писателрин жергедик гьакIни Гьажи Абубекр-эфенди-

ибн Моавия акатзава. Авар ханлухдин Аймахи хуьряй тир и маарифлу кас 

лап гьахъ кIандай, Аллагь рикIел алай инсан тир. Адахъ юристпруденциядай 

са шумуд ктаб ава. Ам 1205 (1790) лагьай йисуз кечмиш хьанай. Къуй ам 

Аллагьдин регьимдик акатрай. Гьа и йисуз Акъушадин кьади, халис алим 

Мегьамед-Кьади-ибн-Мусани кьена. Адан эсеррикай чаз садни жагъанвач. 

Амни Аллагьдин регьимдик акатрай. Дагъустанда халис алим писателрин 

жергедик гьакIни Гьажи Ибрагьим-эфенди Урадави, кудаливияр тир Гьасан-

эфенди, Омар-эфенди, Тлохви Салман-эфенди, мачадавияр тир Гьадис-

эфенди, Богчалау-эфенди, арчинви Харад-эфенди, Шиназви Саид-эфенди, 

Салтивияр тир Гьасан-эфенди, Юсуф-эфенди, араканви Саид-эфенди ва 

согратлви Магди-Мегьамед-эфенди акатзава. Абурукай гьар садахъ вичин 

эсерар ава. Кьилди къачуртIа, Араканви Саид-эфендиди гзаф йисара тарсар 

гана, гъилелди араб чIалал хейлин ктабар кхьена ва вичин са кьадар 

кIвалахар туна. Адахъ гуьрчег хатI авай. Ада гзаф шиирар ва прозадин 

эсерарни теснифнава. Ам тахминан 1250 йисан эхиррай ва и 1251 (1835) 

лагьай йисан сифте кьилерай кечмиш хьана. Абурун арадай Магди-

Мегьамед-эфенди лап чIехи алим тир. Адахъ философиядай, диндин илимдай 

ва логикадай кхьенвай вичин еке эсерар ава. ГьакIни абурухъ галаз сад хьиз, 

еке алим гонохви Гьажи Дебир-эфенди, Египетда чирвилер къачуна, 

Дагъустандиз хтана агьалийриз къуръан чIун галаз кIелиз чириз ва диндин 

къанунрин дибрай, авар чIалаз таржума авуна тарсар гуз башламишай 

Согратлви Гьажи Шафи-эфенди ва математикадай, астрономиядай еке 

чирвилер, тIебиатдихъ галаз алакъалу яз гьихьтин крар кьиле фидатIа, варз ва 

рагъ кьадай вахт виликамаз лугьудай алакьунар авай Согратлви Абдулла-

эфендини хьана. Ада лагьайвал женни ийизвай ва дагъустанвийри адаз 

ШайтIан-Абдулла тIвар ганвай. Гьатта чин тийидай са кас гьалтна тIвар 

хабар кьурла, ада вичини «зи тIвар ШайтIан-Абдулла я» лугьудай. 

Кьвед лагьай Сурхай-хандин девирда чIехи алимрин жергедик прозадин 

эсерар ва араб чIалал гуьзел шиирар кхьенвай къумухви Мегьамед-эфенди 

Зарир190 ва Ахцегьви Магьарам-эфенди акатзава. И Магьарам-эфендиди 

физикадай ва философиядай тарсар гузвайди тир. Ам, Куьре округдин 

Магьмутахуьруьз куьч хьайила, цIайлапанди яна кьена. Адан хва Гьажи 

Селим-эфенди бубадилайни чIехи алим хьана, гзаф йисара ада и хуьре 

чирвилер гана, ахпа Вини Ярагърин хуьруьз куьч хьайила, муаллимвал авуна 

ва 1267 (1851) лагьай йисуз ам гьа ина кьена, къуй абур Аллагьдин регьимдик 

акатрай. 

ГьакIни а девирда чIехи алим яз кьади Ахцегь Мирза Али-эфендидин 

тIварни акъатнавай, араканви Саид-эфендидивай, шиназви Саид-эфенди-

дивай, хачмазви Саид-эфендидивай ва маса алимривай вири чирвилер 

къачунвай ва илимар чирнавай ам устад шаирни тир. Ада араб, перс ва туьрк 

чIаларал гзаф шиирар теснифнава. Са шумуд сеферда Кьвед лагьай Сурхай-

хандиз мугьман хьайи адахъ и хандин тарифарзавай са кьадар эсерар ава. 

Гьатта Сурхай-хан сад лагьай сеферда Дагъустандай Ирандиз фена, шагьдивай 

куьмек тIалабна, 1228 (1813) лагьай йисуз элкъвена хтайлани и эфендиди адаз 

тебрик авун яз араб чIалал икI башламиш жезвай тарифдин шиир кхьена: 

Шукур, Аллагь191, на чи патаз  

Гъана гила и викIегь кас.  

Сурхай-хан яз тIварни адан,  

Дагъустандин хьанай ам хан.  

Баркаван я дердерни гъам 

Акъуддайди рикIяй тамам.  

Шукур, Аллагь, къуватлудаз  

Адан къуват алаз-алаз  

Гана вуна, чIалахъ я эл,  

Хъел квайдазни – артухан хъел. 

Иранда Сурхай-хандин умудар ва мурадар кьилиз акъат тавун анихъ 

амукьрай, гьакI ина адан крар лап чIурни хьайи ва урус гьукуматди адан 

ханлух санлай адан хтул Аслан-хандив вугай чIавуз и Аслан-ханди Мирза 

Али-эфенди а тарифдин шиир кхьинай дустагъна ва Кьурагьрин хуьре, лап 

мекьизвай хъуьтIуьн вахтунда, парталарни алаз вириз вегьена ва гьа и 

муркIадин це еке азабар гана, ахпа азадна. 

И эфенди 1264 (1848) лагьай йисуз, Самурдии округ Шамиль-эфендиди 

кьур чIавуз, адан итимрини дустагъна ва Аваристанда саки йисан къене 

турдалай кьулухъ ахъай хъувуна. Ам икI ташмишунин себеб, адан са бязи 

шиирар Шамиль-эфендидиз бегенмиш тахьун тир. Вич инай азад 

хъувурвалди ада Шамиль-эфенди  ва адан терефдарар мад пислемишиз 

башламишна ва араб чIалал агъадихъ галай жуьреда башламиш жезвай шиир 

туькIуьрна. 

Азаб гудай ксари авуна гъараз,  

Ахварикай къарагъна азаб гана заз,  

Мусурманар, куьмек гуз алакьдатIа, куьн, 

Аман я, ша куьмек гуз, тавуна луькIуьн. 

Рагьметлуди дуьнья акур ва цIаярай-вацIарай акъатнавай кас тир. Ам 

1275 (1858) лагьай йисуз 90 йисан яшда аваз кечмиш хьана. Заз ада 

философиядай ва физикадай тарсар гайивиляй, зунни адан са жерге 

ученикрин жергедик акатзавайвиляй за адахъ жуван шеларни араб чIалалди 

агьадихъ галай шиир кхьиналди авуна: 

Шехьа, дуст, зулумдин кIаник 

Чи жемят акатнава.  

Пехъи тIурфан илимд вилик  

Кефер патай акъатнава.  

Чи мектебрин кьудай са пай  

Рехъ алатна амукьнава.  

И бед хабар гьатна япа.  

РикI тIардай вахт алукьнава.  

Кечмиш хьана Ахцегьви шейх, 

Руьгьдин буба, къени итим.  

Гьайиф и кас икьван герек  

Кьена, чунни хьана етим.  

Гунагькарар ава ясда,  

Кьакьан цавни хьанва чIулав. 

Амма гафар викIегь касдин  

Нурлубур тир – цIайни ялав.  

ТIебибди зун туна къе тек,  

Азарди зурзуриз метIер, 

 ХьанватIани михьиз гьелек,  

Къати жезва мад зи дердер.  

Ая регьим, я сад Аллагь,  

Женнет багъдиз твах а итим,  

Мергьяматлу гафарни лагь,  

Анжах тек ваз чидай хьтин.  

ЧIехи къимет ганвайвиляй,  

Багьади хьуй а касдин сур  

Тежедайвал эхир кьиляй  

Чи уьмуьрдин рекьерни чIур.  

Вунни, Мемнун, гьазур хьухь къе,  

Чи кьисмет пис жедайвал я.  

БарбатI хьана дуьнья еке,  

Тек сад Аллагь къведайвал я.  

Ам кьейи югъ акурла заз,  

Фагьумайла, кьасухдай хьиз,  

«Ассагъали192 лугьур са гаф  

Гьахьна мягькем зи бейнидиз.  

Чи девирда яшамиш хьайи ва гила рагьметдиз фенвай халис алимрин 

жергедик гьакIни къазикъумухвияр тир Гьажи Аталгьажи-эфенди, Абдул-

Гьалим-эфенди Цишави, Абдулагь-эфенди  Каялави, къумухви Исмаил-

эфенди, кубраливи Ших-Амир-эфенди, къумухви Аюб-эфенди, Мирза-

Сулейман-эфенди ва Абакар-эфенди акатзава. Абурукай гьар садахь 

поэзиядай ва прозадай кхьенвай кIвалахар ава. Гилани ана хукаливияр тир 

Гьажи-Абдурагьман-эфенди ва Мегьамед-эфенди, Мирза-Гьарун-эфенди 

хьтин ва маса хъсан алимар яшамиш жезва. ГьакI чи Куьре округдани алай 

вахтунда халисан алимрикай тир чи играми халу ярагъви Гьажи-Исмаил-

эфенди кIвалахдик ква. Ам чи муаллим шейх ярагъви Мегьамед-эфендидин 

хва я. И чи муаллимдикай са бязи делилар чна винидихъ гьеле гъанай. Идал 

алава хъийиз кIанзава: шейх Мегьамед-эфенди Куьре округдин Вини 

Ярагърин хуьряй тир Малла-Исмаилан хва я. Куьре округда ва Дагъустандин 

маса чкайра чирвилер къачур ва тамамвилелди илимар чирай адакай Аслан-

хандин девирда вичин хуьре муаллим хьана ва ада гзаф илимрикай хабар 

гана. Хас-Мегьамед-эфенди тIвар алай са ширванви алимди сифте адавай 

чирвилер къачуна, Ширвандиз хъфена, Куьрдемир хуьре тарикъатдин 

накшбендидин муршид тир шейх Исмаил-эфендидивай тарикъат чирна, вини 

дережа къачуна, мад Вини Ярагъдал хтана. И сеферда адакай ина 

тарикъатдин муршид хьана ва тарикъат жемятдиз чириз башламишна. Гьатта 

ашкара илимрай вичиз тарсар гайи муаллим, винидихъ тIвар кьур Мегьамед-

эфендидизни ада тарикъат чирна ва несигьатчивал193 ийидай дережа гана. 

Гуьгъуьнлай ина Мегьамед-эфендидикай тарикъатдин муршид хьана ва адан 

патав вири чкайрай инсанар къвез башламишна. Винидихъ лагьанвайвал, 

иниз Шамиль-эфендидихъ галаз Гъази-Мегьамед-эфенди атанай ва 

Мегьамед-эфендидивай тербия къачуна, чпин Ватандиз хъфенай. Амма 

Гъази-Мегьамед-эфендиди Урусатдихъ галаз дяве башламишай чIавуз 

Кавказда авай гьукуматдин векил Ермолова Аслан-хандиз и Ярагъви 

Мегьамед-эфенди дустагъ авунин буйругъ гана. И кар себеб яз ханди ам 

Кьурагьиз тухвана, дустагъда туна. Амма вичин муьруьдрин куьмекдалди ам 

дустагъдай катна, Табасарандиз акъатна ва Ярагърин хуьряй вичин хзан, 

ктабар вахчуна, дагъларай яна фена, Аваристанда ацукьна. Ам 1254 (1838) 

лагьай йисуз Согратль хуьре кьена ва адан сурукай ибадат ийидай чка хьана. 

И эфенди дерин чирвилер авай алим тир, ада гзаф эсерар кхьенва ва вични 

араб чIалал шиирар теснифунал гьалтайла, адахъ галаз акъатдайди авачир. 

Сирлу илимдай194 адахъ чпиз «Т дал куьтягь жезвай чIехи ва Т дал куьтягь 

жезвай гъвечIи касида»195 лугьузвай араб чIалалди кхьенвай кьве шиир ава. 

Винидихъ рикIел хкизвай Гьажи-Исмаил-эфенди гьа и эфендидин хва я. Ада 

вичин бубадивай ва маса алимривай тамамвилелди вири илимар чирна, вичин 

хуьре гзаф йисара тарсар гана, ахпа Куьре округдин судда саки къад йисуз 

кьадивиле кIвалахна. Алай вахтунда къуллугъдал машгъул жедай такьат 

амачирвиляй ада вичин кIвале ацукьна капI-тIеат ийизва. Адан яшар 

кьудкъад йисав агакьнава ва Аллагьдивай ада вичиз уьмуьрдин яргъивал гун 

гуьзлемишзава. Къуй чIехи Аллагьди ам гьуьрмет аваз, сагъ-саламат хуьрай. 

ГьакIни кечмиш хьайи адан гъвечIи стха Исхак-эфендини дерин 

чирвилер авай алим тир. Куьре округдин чIехи алимрикай сад Рухунай тир 

гьуьрметлу Гьажи Али-эфенди я. Исятда ам амач. И алимди Дагъустанда 

гегьенш хьанвай вири илимар чирна, къад йисалай виниз вичин хуьре тарсар 

гана. Гуьрчег хатI аваз хьайи ада вичин гъилелди гзаф ктабар кхьин хъувуна. 

Идалайни гъейри, ада гзафбуруз къуръан хуралай кIелиз чируналди хийир 

гана. И эфендиди, лап чIехи гьарфаралди кхьин хъувунвай ва килигай кас 

гьейранардай къуръандин са шумуд ктаб ава. Ада хийирлу гзаф эсерар тунва. 

Кьудкъад йисалай виниз яшар хьанвай ам гьа вичин хуьре 1267 (1851) лагьай 

йисуз кьена. Адалай гуьгъуьниз и хуьре тарсар адан хва Абакар-эфендиди гуз 

башламишна. Ам вичин бубадилай дерин чирвилер авай алим хьана. ЯхцIур 

йисан къене тарсар гайи адан кьве вилни эхирдай зайиф хьана ва гила 

къуръан ада хуралай кIелзава. Адан хва Абдул-Гьамид-эфендини тарсар гуз 

алакьдай алим я. Ада вичин буьркьуь бубадиз къуллугъзава. Къуй Аллагьди 

абурун кьведан уьмуьрни бахтлудаказ кьиле фидайвал артухаррай.  

Куьре округдин чIехи алимрин жергедик Абдул-Гьалим-эфендини 

акатзава. Самур округдай тир ам Куьре округдиз атана Шихидхуьре ацукьна. 

Гзаф йисара ада ина араб илимар чирна, тарсар  гана ва шейх ярагъви 

Магьамед-эфендидивай тарикъатдай-накшбендидай несигьатчидин дережа 

къачуна гзаф йисара и Шихидхуьре тарсар гайи ва несигъатчивал авур ам 

1266 (1850) лагьай йисуз дуьньядилай фена. Бубадин чка ахпа адан хва 

гьуьрметлу Малла Абдул-Гьая кьун хъувуна. Къуй ам Аллагьдин регьимдик 

акатрай. Куьре округда дерин чирвилер авай алимрин жергедик гьакI 

алкьвадарви Къурбаналидин хва, зи рагьметлу буба Гьажи-Абдуллагь-эфенди 

акатзава. ТIебиатди пай ганвай, Куьре округдин Алкьвадрин хуьряй тир ада 

жегьил чIавуз Магьмутахуьре Гьажи-Селим-эфендидивай ва ярагъви шейх 

Мегьамед-эфендидивай са кьадар илимар чирна, ахпа ам Аваристандиз куьч 

хьана ва ана гимриви, гуьгъуьнлай женгиниз къарагъай Гъази-Мегьамед-

эфендидивай, харахинви Гьажи-Али-эфендидивай ва масабурувай чирвилер 

къачуна. Иниз ярагъви шейх Мегьамед-эфенди катна атай чIавуз, мад адан 

патав фена, адавай чирвилер къачун хъувуна, идалайни башкъа, ам адан руш 

Гьафисатал, яни зи рагьметлу дидедал эвленмиш хьана. 1254 (1838)  йисуз ам 

Куьре округдиз хтана ва вичин хайи Алкьвадрал медреса ахъайна тарсар гуз 

башламишна. И карда адаз а чIавуз ханар яз хьайи Мегьамед-Мирза-ханди, 

Гьарун-бега ва Гьажи-Юсуф-ханди куьмек гана196. Къанни вад йисуз ина ада 

чирвилер гана, илимар чирна ва жуьреба-жуьре гзаф хийирлу крарик кьил 

кутуна. 

1278 (1862) лагьай йисуз сив хуьдай суварин йифиз ам кечмиш хьана. За 

адахъ агъадихъ галай чIалар кхьиналди шел-хвал авуна: 

Хьел акьуникди бедбахт хьана зун, 

Катзава ахвар. Мад за вуч лугьун? 

ГьикI секин хъижен, чIулав чаравал 

Залан са пар хьиз аватайла, вал197? 

Илимлу буба, камалдин чешне, 

Ви пак хиялрал гьиз жедач рехне. 

Аллагьдин рекье аваз гьамиша, 

Инсанрин рикIер ийидай на шад. 

Вердиш тир адан килигиз сивиз. 

Адан буйругъар акъудиз кьилиз. 

Авур чIавуз гьакI жедай гьамиша 

Эхир къиляй чахъ хъсан нетижа. 

Гила амукьна зун хендеда хьиз. 

Дуьньядин эхир заман гуьзетиз. 

Ялавдин къене кузватIан зи чин, 

Накъварикай заз ухшар къвезвач цин. 

Кьезил жедач дерт паяйтIани ам, 

ЦIай гурлу жеда, вегьейтIани цIам. 

И чIехи дуьнья чархи-фелек я, 

Зун адан вилик ажуз, гьелек я. 

Эгер ада гьахъ, кьисметди гайи. 

ХвенайтIа мягькем гарукай къайи! 

Уьмуьрлухди зун жедай туш жегьил, 

Умудрикайни атIанва за вил. 

Гьар са кас бедбахт жеда, эгер ам 

Алудай чIавуз рикIелай тамам. 

Цавун иеси, кьезилара гъам 

Акъуда на зун рекьерай гьарам. 

Багъишламиша зи диде-буба. 

Абурун кьисмет авай ви гъапа. 

Регьимни рагьмет ая абуруз, 

Ахпа зи карни явашдиз чуруз. 

Абурун патав, Ребби, зунни твах, 

Амай кьван халкьар и чилерал сагъ. 

Эй Мемнун, тади ая, ви калам 

Мукьув гва гила – «аргъадалиам» (1278)198 

Дагъустанда дерин чирвилер, чпин эсерар авай алимрин жергедик 

гьакIни Къуба шегьердай тир Гьажи-Мегьамед-Челеби-эфенди акатзава. Ам 

шейх Ибрагъим-эфендидин хва шейх Мегьамед-эфендидин хва я. Къуй ам 

чIехи Аллагьдин регьимдик акатрай. И алимрин асил-бине Къуба уезддин 

Алиджи тIвар алай хуьряй я. Шегьерда абур гуьгъуьнлай атана ацукьнай. 

Абурукай гьар сад чпин девирда имам Шафидин илимдин тереф хуьзвай 

чIехи алим ва тарсар гудайди яз чидай. Чпини жуьреба-жуьре эсерар 

теснифна. Абурукай Мегьамед-Челеби-эфендиди цIипуд лагьай эсирдин (19 

эсир) сифте кьилерай ана гзаф вахтунда тарсар гана ва илимар чирна199. Ирид 

сеферда ам зияратдиз Меккедал фена ва 1223 (1808) лагьай йисуз вичин 

шегьерда кечмиш хьана. Къуй ам чIехи Аллагьдин регьимдик акатрай. 

Къуба уездда ТIигьиржал хуьруьн агьали Гьажи-Амирали-эфенди халис 

алим тир. Жегьил вахтара Куьре округдиз куьч хьана, ада Вини Ярагърин 

хуьре чи муаллим шейх ярагъви Мегьамед-эфендидин медресада илимар 

чирна, ахпа адахъ галаз санал Аваристандиз катна, ашкара ва сирлу илимрай 

вичиз чирвилер къачуна ва ам и эфендидин Меймунат тIвар алай хуш 

къилихрин, Аллагь рикIел алай рушал эвленмиш хьана. Абурухъ хьайи хва 

гьуьрметлу алим Малла Мегьамеда исятда Куьре округдин Кьасумхуьрел 

жемятдин имам яз къуллугъзава. Гуьгъуьнлай винидихъ тIвар кьур Гьажи-

Амирали-эфенди Куьре округдиз хтана, вичин хзанни галаз Вини Ярагърин 

хуьре ацукьна, ахпа кябедал рекье гьатна. Амма гьа и рекье ам кечмиш хьана. 

Къуй ам чIехи Аллагьдин регьимдик акатрай. Алай вахтунда Дагьустандин 

областдин халкьдин судда кьадивиле кIвалахзавай гьуьрметлу алим 

Къурбанали-эфенди Ахалчиви гьакъикъи алим ва са шумуд эсер кхьенвай кас 

я. Ам хьиз, адан вичин тIвар алай чIехи бубани Дагъустанда тIвар-ван авай 

алим тир. Адан эсеррикай са бязибур гилани амазма. Къуй ам чIехи 

Аллагьдин регьимдик акатрай. Дагъустанда цIипуд лагьай эсирдин (19 

асирдин) сифте паюна хьайи алимрикай сад Акъушадин агьали Баркьа-кьади 

тIвар алай кас я. Машгьур и алимдиз къуръан хуралай чидай ва адахъ 

кхьенвай гзаф кIвалахар ава. Лугьузвайвал, лап туьнт къилихдин и касди 

жуьреба-жуьре женгера ва кукIунра-чухунра иштиракна ва вичин гъилелди 

ирид кас кьван яна кьена. Ада вичи абур анжах вичелай алудун, вич хуьн 

патал яна кьейиди я, абур кьиникьин кардай вич тахсирлу туш лугьудай. И 

кар Аллагьдиз хъсандиз чида. 

ГьакIни Кеферпатан Табасарандин Марагъа хуьре яшамиш жезвай 

Гьажи-Мегьамед-эфендини къейдна кIанда. Египетда саки ирид йисуз тамам 

образование къачуна, вичин кIвализ хтана, ада тарсар гуз башламишна. 

Иллаки ада и вилаятда къуръан ван ацалтна кIелун вилик финиз еке таъсирна. 

ЦIипуд лагьай асирдин кьвед лагьай паюна и рагьметлудан хва Малла 

Мегьамед-эфендини Марагъадин кьади хьайила, къуръан ван ацалтна кIелдай 

алим яз машгьур хьана. Къуй чIехи Аллагьди адаз куьмек авурай. 

Кеферпатан Табасаранда Къази-Гьажи-Осман-эфенди Къумухвидини тарсар 

ганай. Илимар чирайдалай гуьгъуьниз къумухдин округдин Хулисми хуьряй 

тир ам Шамиль-эфендидин патав фена ва яргъал вахтунда адан муьруьд яз 

хьана. Гуьгъуьнлай Къазикъумухдин округдиз хтана, анай Кеферпатан 

Табасарандиз куьч хьана ва Хужник хуьре ацукьна. Ахпа рагьметлу Ильдар-

кьадиди адаз АркитIрин хуьруьз эвер гана. И хуьруьз куьч хьайи ам 1294 

(1877) лагьай йисуз кьена. Къуй ам чIехи Аллагьдин регьимдик акатрай. И 

кас тIебиатди пай ганвай, дуьньядикай хабар авай инсан тир. 

ГьакIни алай вахтунда яшамин жезвай хъсан алимрин жергедик 

Къарахви Гъази-Мегьамед-эфенди, Къарахви Халил-эфенди, исятда 

Андалялда наиб тир чиркейви Гьажи-Гьамма-эфенди, пак тир кьве 

шегьердизни200 гьаждал фейи зияратчи Абдул-Латиф-эфенди, рагьметлу 

наибдин хва Мегьамед-Данагу, исятда Шура округдин судда къуллугъзавай 

шурави Халид-Дебир, Гьажи-Муртазали-Дебир, гьана кьадивиле 

кIвалахзавай. Къурбан-Мегьамед-эфенди, анчиви наиб Дебир-эфенди ва 

масабур акатзава. Къуй абуруз чIехи Аллагьди ислягь ва гьуьрметлу уьмуьр 

гурай. И ксарихъ гегьенш чирвилер ава ва абурун къелемдикай хейлин эсерар 

хкатнава. ГьакIни исятда Къуба уезддин хуьрерикай сана кьадивиле 

кIвалахзавай чалгирви Гьажи-Али-эфендини халис алим я. Лап чIехи дережа 

авай муаллим тир ада вири араб илимар чирна ва чирвилер къачуна 

куьтягьна, адахъ кхьенвай гзаф кIвалахар ава. Алай вахтунда чи Куьре 

округдин суддин кьади тир зи хайи стха Мегьамед-эфендини дерин чирвилер 

авай алим я. Ада са кьадар илимар чирнава ва вични ам гьахъ-адалат кIандай 

кас я. Гьана суддин члендин къуллугъ гвай кандикви Гьажи-Къутай-



205 
 

эфендини тайин илимар чирнавай алим я. ГьакI суддин амай членарни–

гьуьрметлу кIириви Илдар-Кьади, рагьметлу наиб поручик Мирза-

Мегьамедан хва Салигь, зи хайи стха Гьуьсейн, асаливи Малла Саидан хва 

Мирза-Абдул-Фетягь еке чирвилер ва ахлакьдин жигьетдай виниз тир ерияр 

авай инсанар я. Къуй чIехи Аллагьди абур сагь-саламат хуьрай. Кеферпатан 

Табасаран ва Къайтагъ округдин судда кIвалахзавай поручик ерсиви Гъази-

Мегьамед-эфендиди, адан стха Малла Кьасума ва Марагъидай тир Гьажи 

Панагь-эфендидини и магьалра чирвилер ва марифатдин жигьетдай хъсан 

тарсар гузва. Къуй чIехи Аллагьди абурун уьмуьр секинди ва гьуьрмет 

галайди авурай. Чи девирда гьакIни Дербент шегьерда суьннуьйрин 

жемятдин агъсакъалрикай сад тир Али-Мадат, рагьметлу Абдулладин хва, 

еке лайихлувилер, алакьунар, чирвилер авай илимрал машгъул ксарикай сад 

я. И шегьердин имамринни шиитрин обществоди еке гьуьрметзавай Агъа-

Мир-Агьмед-ахундахъ, араб ва перс илимар чирнавай лап чIехи алимар тир 

Гьажи-Фейзулла-ахундахъ ва Гьажи-Ягья-ахундахъ литературадин хейлин 

эсерар ава. Алай вахтунда и шегьерда яшамиш жезвай лап чIехи алим ва 

вичиз тешпигь авачир духтур гьуьрметлу Мирза Мамед-Казимахъни гзаф 

кьадар лайихлувилер201, литературадин хейлин эсерар ава. 

Араб ва перс чIаларал кхьинрал гьалтайла, адахъ галаз акъатдайди 

авач. Къуй чIехи Аллагьди адаз секин уьмуьр гурай. И шегьердин шиитрин 

обществодикай тир, чирвилер къачунвай ва илимар чирнавай гьуьрметлу, 

чпихъ нуфуз авай поручик Мирза-Керим-бег Шуа202, майор Мирза-Жабраил-

бег-Сипихри203 ва савдагар Мирза-Мегьамед-Къумри204 лап фасагьат чIалар 

авай шаирар я. Абурукай гьар садахъ шииррин гуьзел кIватIал ава. РикIел 

хкун патал инал гьуьрметлу Къумридин са шумуд цIар гъин: 

Акъуда гъам рикIевай, жегьилвал фена,  

Таза уьмуьрдиз хас тир цIирерни кьена.  

Варз алатайла, анар шуьткьуьда иер,  

Алатна зулни зи бурж хьиз гена.  

Хирен къене дамарар хьана къуватсуз205,  

Беден хуьзвай къедекар бирдан уьцIена. 

Зайиф хьана вад гьиссни, амачиз аман 

Цавун бубаяр гила чакай элкъвена. 

Куьч жедай вахт алукьна, беден я гъуьргъуь,  

Вилерикай карагдай тар206 хьиз шуьткьвена. 

Лацу хьана зи кьилин чIарар, вил буьркьуь, 

Ширин ихтилатни зи вахтсуз туьхвена, 

Ахпа кIевиз чавушди гьарайда вахтсуз:  

«Алатнава лап пара вахтар вун кьена!»207 

ЦIипуд лагьай эсирдин (19 лагьай эсир) сифте кьилерай Дербент 

шегьерда яшамиш хьайи тIвар-ван авай алимрин жергедик гьуьрметлу 

Назарали-Ахунд акатзава. Шиитрин мезгьебдин терефдар хьайи ада 

Тефсирул-къади Бейдавидин къерехрал208 Къуръандиз талукь яз араб чIалал 

баянар ганва. Адахъ Бурхани Кати209 тIвар алай кьуд томдикай ибарат 

баянрин кIвалахни ава. Иранда ва Иракда чирвилер къачур ам, Дербентдиз 

хтана, тарсар гана, мад Ирандиз хъфена ва гьана кечмиш хьана. Вич 

Аллагьдин регьимдик акатрай. 

Гьа и эсирдин юкьвара Малла агъа Ахунд тIвар алай дербентви алимни 

авай. Ам Абидан хва тир. Вичиз тIебиатди пай ганвай, Дагъустанда, Иранда 

ва Иракда са кьадар илимар чирнавай ам шиитрин мезгьебдин муджахид тир. 

Адахъ араб чIалал кхьенвай лап хъсан эсерар ава. Мисал яз, гьахъ-дувандин 

дибрай кхьенвай Хазаинул-ахкам ват-тамаруннийят («Къараррин хазина ва 

ниятрин емишар») гъиз жеда. Ам Иранда кечмиш хьана. Къуй вич Аллагьдин 

регьимдик акатрай. 

ЦIипуд лагьай эсирдин эхирриз Дагъустанда кечмиш хьайи машгьур 

алимрик Къазикъумухдин Гукули хуьряй тир Зейд-эфендини акатзава. Вири 

илимрай кьил акъуднавай адахъ литературадин эсерарни ава. Ам лап гуьрчег 

хатI авай кас тир. Эхирдай хьайи къалабулухда иштирак авунай гьукуматди 

ам Урусатдиз суьргуьнна ва гьана кьена. Мирза Мегьамедан хва чохви 

Мегьамед-эфенди вири илимрай эсерар кхьенвай еке критик яз чида. Гьа и 

эсирдин сифте кьилерай Къазикъумухда хьайи машгьур алим кумиви Салигь-

эфендидихъ гуьрчег хатIуналди кхьенвай чарар ва рикIел хкунар ава. И 

эсирдин юкьвара яшамиш хьайи алимрин жергедик аксайви Гьажи-Юсуф-

эфенди акатзава. Лап фасагьат чIал аваз хьайи и алимди гзаф эсерар 

теснифнава. Абурукай сад, араб чIалал яратмишнавай шиир винидихъ гъанва. 

Гьажи-Юсуф-эфенди хьиз, Эндерейви Идрис-эфендини лап хъсан алим тир. 

Адахъни араб чIалал кхьенвай шиирар ава. Къуй ам чIехи Аллагьдин 

регьимдик акатрай. И делилар кIватIнавай, чIехи алимрин багъдин пипIе, 

емиш тегъидай патахъ тар хьиз, йикъар акъудзавай Аллагьдин бенде зунни 

яшамиш жезвай чкадал ва уьмуьрда кьунвай рекьел гьалтайла, абурун юлдаш 

тир. Дамах къачун тавуна, заз жувакайни хабар гуз кIанзава. Зи буба 

Алкьвадрин 

хуьряй тир, винидихъ тIвар кьур Гьажи-Абдуллагь-эфенди, дидени шейх 

ярагъви Мегьамед-эфендидин руш Гьафсат я. Зун 1250 йисан Жамдиль-

Ухра210 вацран 11 лагьай юкъуз Балакан тIвар алай хуьре хайиди я. Буба анай 

вичин ватандиз, Алкьвадрал хтайла, за ина саки 15 йисан къене араб илимар 

чирзавай медресе кIелна куьтягьна, гьакIни агъдашви Къарахан хуьряй тир 

Сеид-Абдул-эфендидивай перс ва туьрк чIаларни чирна. Са вахтунда Куьре 

округдин Вини Ярагърин хуьре зи халу Гьажи-Исмаил-эфендидивай за 

Къуръанни кIелиз чирна. Идалайни гъейри, Ахцегьрин хуьре тарсар гуз 

хьайи кьади Мирза-Али-эфендидин гъилик кваз за физикадин ва 

философиядин ктабарни кIелна. Чирвилер къачуна куьтягьай чIавуз зун 

тарсар гунал машгъул хьана. И вахтунда Куьре округда хан яз хьайи генерал 

Гьажи-Юсуф-ханди заз вичин патав эверна ва ругуд йисан къене за адаз 

къуллугъ авуна. Адан патав зи везифа катибвал авун ва чирвилер гун тир. 

Гуьгъуьнлай, Куьре округда урус управление ачухай вахтунда, зун ина 

округдин суддин катибвиле, ахпани членвиле тайинарна. 

Идалай кьулухъ цIикьвед йисуз зун урус гьукуматдин тапшуругъдалди 

Кьиблепатан Табасаранда наиб яз хьана. Амма 1294 (1877) лагьай йисуз зун 

гьахъни нагьахъ Дагъусанда кьиле фейи къалабулухдай тахсирлу авуна ва 

урус гьукуматдин къарардалди Урусатдин Тамбовский губерниядиз 

суьргуьндиз акъудна. Кьуд йисалай заз гьукуматди Дагъустандиз хкведай 

ихтияр гана. Хзанни галаз зун жуван ватандиз, Куьре округдин Алкьвадрин 

хуьруьз хтана. Ина Аллагь рикIел алаз зун жуьреба-жуьре илимрай тарсар 

гунал машгъул хьана. Эдебиятдин эсеррикай захъ шииррин кIватIалар, 

гьакIни илимдин са бязи месэлайриз талукь тир, араб чIалалди кхьенвай 

эсерар ава: 1) «Цадай чилерин сагьибвилиз талукь баян гунал гьалтайла, кьве 

гьуьл сад хьун»211, 2) «Амалдар лукIран пехирар акьуллуда дуьздал акъудун», 

3) «ТуькIвей жаваб жагъурун патал авур зурба алахъунар», 4) «Малла Аюбан 

шаклувилериз хуш къведай жуьредин баянар гун», 5) «Малла Къурбан-

Мегьамедан жавабрин гъавурда твадай кьетIен къейдер», 6) «Мегьамед 

Алидин месэлаяр гьялуник Худадин тIем акакьрай», 7) «Месэлар гьялдайла, 

Малла Мегьтиди амалдай кьилин кар», 8) «Цейхурви Малла Таибан 

месэлайрай халкьдин къалурунар», 9) «Мисалдин керчеквал яшайишди 

тестикъарун», 10) «Некягь авуниз къимет гудай кьилин шартI», гьакIни туьрк 

чIалал кхьенвай эсерар ава, 11) «Диндин дибар шиирралди», 12) «Ясдин 

гьакъиндай эхиримжи гаф», 13) «Халкьдин гьал чирун», 14) «Имам 

Невевидин212 Мингьаж («Гегьенш рехъ») ктабдин асул везифаяр кьиляй 

къачунвай араб чIалалди шиирралди кхьенвай «Асул везифаяр» чIук. 

Зи рухвайрикай чIехиди тир Агьмеда чи медресада араб ва туьрк илимар 

чирна, хуьруьн кьадивиле кIвалахзава. Адалай гъвечIи Абу-Муслима ина 

араб ва туьрк чIал, Петербургда урус чIал чирна, урус  гьукуматдиз 

къуллугъзава. Исятда поручикдин чин авай ада Куьре округдин Гуьне 

магьалда наибвиле къуллугъзава. Адалай гъвечIи Айдуллагьа ина араб ва 

туьрк чIал, Урусатда урус чIал чирна, Темир-Хан-Шурада Дагъустандин 

кьушунрин губернатордин патав таржумачи яз къуллугъзава. Адалайни 

гъвечIи Абдул-Алиди араб ва туьрк чIалар чирайдалай кьулухъ Темир-Хан-

Шурадин ва Ставрополдин гимназийра кIелна, ахпа Петербургдиз фена 

гьукуматдин чирвилер гудай кьилин заведенияр куьтягьзава. Абурулай 

гъвечIи кьве хва – Абдурагьманни Абдуллатиф кIелунрик ква ва зи патав 

яшамиш жезва. Абур сагъ-саламатдиз хуьдайди Аллагь я ва Ам 

мергьяматлубурукай виридалайни мергьяматлуди я. 

За виридалайни тIалабзавай кар ам я хьи, и ктабдиз килигзавайбуру, ам 

кIелзавайбуру ва эфендидихъ яб акалзавайбуру чун къени гафуналди рикIел 

хкурай ва чи гъалатIрилай гъил къачурай. 

Автордин патай213 

Гьа инал зи къелемди вегьена лабар, 

Ивидалди хьанва рикI, ракъурна хабар.  

Бедбахтвилин и гьуьляй экъечIдай чIав я, 

Гьуьлуьн винел алайди лап вили цав я.  

За лагьана, язух нацI акъвазмир гьеле  

Вун я яргъавай Яру, я ЧIулав гьуьле214.   

Им Каспий гьуьл я лугьуз рахана къелем, 

Яшайишди и патар ийида верем. 

Вакъиаяр на кIватIа, жаваб гана за  

Уьмуьрдикай туькIуьриз шикил гъана за.  

Дуьньядикай и фана туькIуьрун иер  

Са затI гзаф четин я, галатда гъилер.  

Эфлатуна лагьайвал, авачиз бине 

ЗатI туькIуьриз гьавайда харжмир вахт куьне.  

И гьуьжетда вун гъалиб хьана, кьезил нацI215. 

Гила вучда? Зи крариз яна вуна кьацI. 

Регьимлу я сад Аллагь, лагьана ада,  

Вуна минет авурла ви падни кьада.   

А вахтунда Аллагьдин итимри куьмек  

Гуда, гьелбет, гьавайи, атайтIа герек,  

И дуьньяда аматIа Аллагьдин тIвар кьаз, 

Гьахъ рекьеваз къуллугъдай гьич са бени кас? 

Ама, бес гьикI, лагьана зи къелемди заз,  

Са бязи гьахълу ксар акуначни ваз?  

Гзафбурун рикIяй я абурун къайгъу,  

Манийвал туш абуруз гапурни агъу.  

Хабар кьуна, за гьинай жагъурда абур,  

Сейр патал пул авач, рикIени сабур.  

Къелемди заз лагьана, авайвал кхьиз,  

Тарих патал хуьда за а ксар михьиз.  

АкI хьайила, кьетIна за, кьабула къарар, 

Зун секин хьун паталди тушни и гафар.  

Шукур хьурай Аллагьдиз, яда гила ял,  

Лагьай чIавуз къелемди, хьана заз мажал. 

Гьа икI ктаб куьтягьна вацра Мегьаррам,  

Мемнун, ви йис «ушаг»216 гаф яз хьана тамам. 

Ктаб вичин эхирдиз агакьна  

1308-йисан Мегьаррамдин 10-югъ (1890-йисан август). 

АЛАВАЯР 

Автордин патай алава 

Гьижрадин 1309-йисан эхирриз (1892 лагьай йисан гатуз) Дагъустанда 

ваба азар чкIана ва гзаф инсанар кьена. Им гатун вахт тир ва майишатдин 

вири кIвалахар: никIера гвенар гуьн, майваяр кIватI хъувун вири акъваз 

хьана, гзаф суьрсет пуч хьана. Бахтсуз зи Абдурагьман тIвар алай хвани 

жаван яз рагьметдиз фена, гьакIни чи мукьвабурукай, дустарикай гьуьрмет 

авай гзаф инсанар кьена. Къуй абур чIехи Аллагьдин регьимдик акатрай. Гьа 

и дуьшуьшдиз талукь яз заз агъадихъ жува туькIуьрнавай шиир гъиз 

кIанзава: 

И алемдин иеси – Аллагьдиз шукур,  

ЧIехи я ам, гьахълубур, регьимлубур хуьр. 

Мидаим я чи Аллагь, кьиникьин себеб,  

Вичин къене кIватIнава камални эдеб. 

Ихтиярдалди гьадан ийида чна капI,  

ТIалабда гьакI гьахълубур гьахълу хьунухь лап.  

Диндин рекье авайбур къейдна кьетIендиз. 

Илагьивал абурун чIугвада бедендиз.  

Амма цавун иеси  – Аллагьди вичи  

Жаза гана инсанриз арадавай чи.  

Гатуз ваба пайда хьана уьлкведа,  

Кьена халкьар азардикни, гьекьеда.  

Бахтикъара хьана зунни, азарди  

Къакъудна кьатI рикI алай чи хзандин.  

Чуьнуьруьг хьиз ваба кьилел аватна,  

Чи арадай Абдурагьман акъатна.  

Агь бедбахтвал! Чара хьана жегьил кас  

Вичин буба-дидедивай лап яргъаз.  

ЦIийиз-цIийиз хьайиди тир эвленмиш.   

Адан папан бахт хьана хьиз къаралмиш,  

Уьмуьрдин гъед мичIи йифиз хкахьна,  

Дагъдин вацI хьиз зарбдиз фена авахьна.  

Гьайиф зи хва, аватрай вун женнетдиз,  

Зун жеда, хва, Аллагьдивай минетиз.  

Адан кьиникь цIай хьана зи рикIевай.  

ЧIулав къванни кьуьзуьвилин рекьевай.  

ЦIегьерикди кьейид адан стха яз  

Куьтягь хьанач, мад бедбахтвал хьана чаз. 

Абдул-Гьаким и дуъньядилай фейила,  

Гъуьргъуь хьанай зи руьгь амни кьейила. 

И цIийи дерт вирибурлай залан я,  

Адан кIаник зун лап къелечI палан я.  

Мегьаррам варз алукьайла, и азар  

Атанай, чи инсанар ийиз бизар.  

Къуватсуз тир ажузбурни игитар,  

Кучуддалди жезвай яхун мийитар.  

Аллагьди, вахт алатайла, са кьадар.  

Гана меслят: секин хьана чи патар.  

ТIалабна хъун тавун ядни гьавиздай,  

Рганвайди буйругъна хъун эвездай.  

Ингье ихьтин баладик чун акатна,  

Бедбахтвилик чи язух чан акъатна.  

Чилни цавни шезва къе чи кьисметдал,  

Селлер хьтин накъвар алаз сифетдал.  

Бедбахтвилихъ ялзава чи мейилри,  

ТIалабзава инсан кьиникь пехилри.  

Иесини шехьзаза къе лукIарни  

Арадавай тафаватвал кукIварна.  

Гьич тахьайтIа беденда чан амайбур  

РикIел хкиз хьурай къулухъ тахтайбур.  

Хуьрай мални кьейибурун гьавайи,  

Ирс вахкурай иесийрив цавари,  

Фана дуьнья, уьмуьр гана буржуна,  

Гьахълу яни къакъудун икI гужунал.  

Ухшар я вун гьа вафасуз ченгидиз,  

ЭкъечI жезвач чавай акси женгиниз.  

Лянетламишнава дуьнья халикьди,  

ТIимилбуру авунва им гъиликди.  

Чун авайди зулуматдин макан я,  

Гьахъсузвал, пис крар инин лишан я.  

Са легьзеди шадарда чун уьмуьрда.  

Жегьилвили. Ахпа чаз сур къалурда. 

Зуьгьре гъетре ширинарда яшайиш,  

Кесиб касди авур чIавуз са хаиш,  

Твада гьелбет азгъунвилин рекьера,  

Зулумкарвал – алцур хьайи рикIера.  

Эй чи Халикь! Гунагьрилай къачу гъил, 

Мергьяматдал алачни бес чи кьве вил.  

Ахиратдин юкъуз ша вун гуьруьшдиз,  

Твах язухар ви женнетдин уьруьшдиз.  

ТIалабзава, мягькемара чи руьгь на,  

Лагь, чи сабур ни ва вучиз чуьнуьхна?  

И чилер чи яшайишдин чка я,  

Гьавиляй чаз абур гзаф багьа я. 

Гъил къачуна гунагьрилай чIехи на,  

Бахтлу ая ви лукIарин эхир на.  

Азардикай хуьх, я Аллагь, чи чанар,  

Регьимдивди къалуриз жуван гьунар.  

Куьмек ая динэгьлийрин чIехидаз,  

Абурун лап акьуллудаз, рехидаз.  

Бахтлу ая авайбур адан рекье,  

Адан рушни, гьелбетда, иер Зуьгьре.  

Адан диде  – вафалувилин лишан,  

Адан гъуьлни Гьайдар – регьимлу инсан.  

Адан кьве пак хвани хуьн на, сад Аллагь, 

Миресризни, халиф хьайи, са гаф лагь.  

Вири тухум, экъечIнавай мискIиндай.  

На хвенайтIа, рикIиз, гьелбетда, кIандай.  

А тухумдихъ ава Мегьти, туш хьи сир,  

И дуьньяда касни авач ам течир.  

Пая адан, чи жемятди лугьурвал,  

Ирсдин сагьиб хъайибуруз машгьурвал.  

БарбатI хьурай а тухумдин душманар,  

Хьурай абурун ихтиярда лукьманар. 

Пак инсанрин юкьва хьурай: вун Аллагь,  

Машгьурвилин себеб тушни вун, Аллагь. 

Пис гафуник гьич акатни тавурай  

А ксари яратмишай эсерар.  

Шад хьуй абур, гъам акъуд зи рикIевай, 

Гзаф хьурай бегьерар зи никIевай.    

Зун абуруз вафалу яз амукьрай,  

Садвилин гаф чахъ виридахъ галукьрай. 

ЭрчIи гъиле Къуръан жеда безеклу,  

Вун хьайитIа чи архани, чи далу.  

Мемнун, вунни хуьдайди я, анжах лагь,  

Акъваз тийиз, шукур хьурай ваз, Аллагъ. 

 

 

 

ТАРЖУМАЧИДИН ПАТАЙ 

 

Алкьвадар Гьасан-эфендидин «Асари Дагъустан» тIвар ганвай 1891-

йисуз кхьей, 1892-йисуз са тIимил алаваяр кухтур ктабдин макьсад арабрин, 

туьрк ва фарс литературайра гьатнавай, чкадин агьали яз, автордиз вичиз 

халкьдин риваятрай чир хьайи тарихдин вакъиайрикай малуматар галай-

галайвал (хронологиядин къайдада) меслятар галаз кIватIна кхьин я. 

Дагъустандин тарихдиз итиж ийизвай гьар са касди малуматар и ктабдай 

къачуда, амма абур ишлемиш гзаф мукъаятдалди авун лазим къведа, вучиз 

лагьайтIа авторди ишлемишнавай азербайджан чIала гзаф араб ва фарс 

чIаларин гафар ва, а гафарин гъавурда авачиз ктабдин хейлин чкайрин мана-

метлеб къандирмишун четин я. Гьавиляй и ктаб урус чIалаз таржума авун 

гзаф инсанрин мурад я. 

Идахъ галаз сад хьиз за къейд ийизва, «Асари Дагъустан» 

историографиядай чи истемишунар таъминарзавай илимдин эсер туш. 

Авторди, Шаркь патан мусурманрин эдебиятдин эсеррал амал авур кас яз, 

кхьинин къайдаярни, адет яз, мусурман медениятдин къайдаяр хвена кхьизва. 

Автордин кхьинин къайдани вакъиайрикай малуматар гудайла, мукьвал-

мукьвал гьикаятдилай шииратдал элясунни, вичин прозада кьилдин 

фикирарни гьиссер бул хьун гьадалай аслу я. И серенжемди автордиз 

кIелзавайдахъ галаз ачух суьгьбет ийидай жуьредин мумкинвал гузва. 

Гьавиляй гзаф вакъиаяр тарихдин ранг тIимил квайбур хьиз кьатIузва. ГьакI 

ятIани чна текст са чкани хкуд тавуна, чаз туьгьмет текъвервал, авайвал 

таржума ийизва. Белки, хкатай чкайрикайни мусурман тир дагъустанвидин 

тIебиатдиз ва эдебиатдив вердишвилиз хушбур я жеда лагьана. 

Дагъустанвийрин къилихдин кьетIенвал ам я хьи, абуру мусурман динди 

эцигнавай кьилин цIарцIивай къерехдиз майил ийидач, гьикьван чпиз 

Ирандинни Турциядин медениятди таъсир авунатIани. 

ЧIуру патахъ тIвар акъатнавай диндин идеяйрин кьиле хьайи алимар 

сабур шариатдин, муькуьбур тарикъатдин терефриз пай хьанватIани, абуру 

кьиле тухузвай кар сад я, тарикъатдин терефди шариат кIевиз хуьзва, 

шариатдин терефди тарикъатдиз икрам ийизва. Къази-Мегьамед-эфенди, 

Шамиль-эфенди тарикъатдин башчияр тиртIани, абуру шариат 

къанунламишзавай, адал гзаф амал ийизвай, тарикъатдал ваъ. Тарикъатдин 

гъавурда гьакI акьунни лазим я. Тарикъат тайин мураддихъ агакьун патал 

женгинин къайда я. 

Авторди ктабда тIварар кьунвай Дагъустандин алимар-арабистар 

диндин рекье акьван истеклу тир хьи, советрин девирда абуруз акси яз тухвай 

женгинивай абурун гьерекат акъвазариз хьанач, алай девирда а женг мадни 

къати хьанва. Халкьдин ивида гьахьнавай диндин къайдаяр акъвазарун анжах 

фекьи-фахраяр жемятдин вилик виляй вегьиналди арадиз къведач. И кардиз 

ахьтин серенжемар туькIуьрна кIанда хьи, герек халкьдин яшайишдин 

шартIар гуьнгуьна тван. Дарамат эцигдайла, жемятдин куьмек кIандайди 

хьиз, дараматдин диб мягькем авуна кIандайди хьиз, инсаниятдин 

яшайишдиз килигзавай тегьер, гьадан гьакъиндай фикир дегишарна кIанда. 

Виш йисара инсанрин къилих, диндин алимри жем авунвай а майилар 

садлагьана кьиляй акъудун четин я. Аравияда арадиз атана, дуьньядин кьуд 

патаз чкIанвай диндихъ алакъалу месэлаяр асантдиз терг ийиз хьун мумкин 

туш. 

Чна теклифзавай ктабда къимет ганвай гьерекатрин кьиле хьайи ксарин 

медени дережа гунни абуру инсанриз таъсир авур нуфуздин гьунар я. Чи 

авторди и месэладин гьакъиндай вичин са веревирд ийизвач ва я рехъ 

къалурзавач. Амма им гележегдин дагъустанви тарихчидиз и материал виже 

къведач лагьай чIал туш. Акси яз, и материал тарихдин медени дережа 

къалурун патал гзаф къиметлу я, гьикI лагьайтIа, авторди ам программадилай 

къецяй гузва, адаз тарих вакъиаяр ва гьерекатар къалурунай аквазва. 

Им, гьелбетда, гьа икI тирди а шартIарай аквазва хьи, ада дикъетдалди 

фактарикай, бязи арайра артухан куьлуь-шуьлуьярни кваз (месела Надир-

шагьдин крарикай ва амалрикай) суьгьбетзава, гьа са вахтунда абуру 

агьалийрин медени ва яшайишдин уьмуьрдиз гьихьтин таъсир ийизвайтIа, 

ачухар тавуна. И арада ада кIелчидивай гьа ва я маса девиррин 

«вакъиайрикай» вичиз малумат къачудай асул кагъаз жагъанач лагьана гъил 

къачунни тIалабзава. 

Гьелбетда, вичин мураддив икI эгечIуни, яни тарих адан са патазни 

майил тагана, ам вахтариз пайна кхьини адан асул метлеб квадарзава. Вуч 

къайгъу авай кьван са ктабдин са паюна шумуд вакъиа гьатнава, муькуьбура 

гьикьванбурукай галай-галайвал вакъиаяр ганватIа, эгер абур вири 

агьалийрин яшайиишдиз ва медениятдиз таъсир авун къалур тавурла. 

Месела, 9 ва 10 лагьай паяр кьведни са зиянни авачиз (дуьз лагьайтIа, са 

хийирни) «Пуд лагьай сеферда урус кьушунар Дагъустандиз атана, кьуд 

лагьай сеферда иниз хкведалди вакъиайрикай» са кьил гана кхьенайтIа, 

агудна ганайтIа хъсан тир. Идалди заз лугьуз кIанзава, текст кьилериз паюн 

виликамаз фагьум тавуна, дуьшуьшдай авур кар жезва. ГьакI хьайила, 

Дагъустандин умуми тарихдин шикил гудайла, ихьтин делилрал амал авун 

герек къвезвач. 

Ктабдин лайихлувилерик вакъиайрикай малуматрин тамамвал кутаз 

жеда, мусурман асул ктабрай къачунвай. Авторди гзаф малуматар Абас-Кули 

Бакиханован «Гуьлистан-Иремдай» къачунва. Авторди делил яз асул ктабар 

къалурзава, вичин фикирдихъ галаз такьазвайбуруз наразивал къалуриз, 

вичин делилар, себебар гъиз, гьахъ тестикьарзава. Гьелбетда, Шаркь патан 

авторри Дагъустандин тарихдикай арабрин дявейрилай виликан ва урусри 

Дагъустан къачурдалай кьулухъ кхьей затI авач, ктабда тарихдиз эвелан ва 

эхирдиз талукь материал авач. 

И нукьсан ва кимивал цIийи тарихчийри гьуьжет алачир материал 

кIватIайла, тамам хъийида, гьамни 1) илимдин рекьелди ахтармишна 2) алай 

девирдин истемишунриз килигна тарихдин делилралди. 

Авторди вичин аямдин вакъиайриз талукь къейд авун герек къвезва. 

I877-йисан бунтара иштиракна лагьана, вич Тамбов губерниядиз суьргуьн 

авур пачагьдин гьукуматдикай къурхувал аваз, ада Дагъустан урусатдин 

гуьлгедик кваз архайин ва бахтлу я лугьун мумкин я. ГьакI ада ханарин 

тарифар ийидайлани бязи гьалар рикIин ситкъидай лугьузвач. Куьредин хан 

Магьамед-Мирзеди Куьр-Мулла буьркьуь авур тахсиркарвилиз якъин къимет 

тагана тазва. Амма вич кесиб уьзденрикай яз, ада кесибрин тереф хуьз, 

тагьсилдин рекьяй халис шариатдин патал алаз, гьа са вахтунда Шамиль-

эфендидин тариф авун  патал лайихлу гафар жагъизвач. Шамиль-эфендиди 

халкьдин арада адалатлу къайдаяр, хуш тир къурулуш туна, вилаят 

политикадин ва гражданвилин жигьетдай хъсандиз идара ийиз башламишна. 

«ЧIехидан вилик табийбур кьилелай хтIунна, кIвачин кьилел акъвазун ва 

маса къайдаяр амукьнач». 

«Шамиль-эфенди къуватлу душман гьужумдиз атайла, дуьаяр ийиз 

хевлет чкада, чуьнуьх жедай анжах шейх ва муршид тушир. Адаз гьакIни 

гзаф илимар чидай, ам дяведин искусстводин, политикадин гъавурда 

хъсандиз авай кас тир. Ам вичин девирда акьалтIай жуьретлу кас хьана». 

Дагъустандин агьалияр ханарин лукIвилик кваз, экономикадинни 

яшайишдин агъур шартIар эхи ийиз азабрик квайла, Дагъустан Урусатдин 

пацук акатайла, мадни эхи ийиз тежер гужарик акат хъувуна. 

Дагъустандин имамар, гьабурукай яз Шамилни и трагедиядин гъавурда 

фад гьатна, гъавурда халкьдин архаяр хьиз гьатна, абуруз ханарни, пачагьдин 

Урусатни чпин душманар тирди чир хьана, амма абурувай чпи авурдалай 

артух затI жезвачир. 

Шамилавай ханарални, Урусатдални гъалибвал къачуз хьанайтIани, ам 

агьалияр вахтуналди азадвилик акатун тир, вучиз лагьайтIа вич вичелай 

шариатдин къармахра гьатнавай гьа Шамилавайни Дагъустанда азадвилин 

режим тваз жедачир, халкьаривай чпин гъилералди дуланажагъдин хъсанвал 

арадиз гъиз жедачир. Амма я имамриз, я а имамриз рикIин ситкьидай 

гьуьрметзавай автордиз и кар чизвачир. 

«Асари Дагъустандин» автор, Шамилалай тафаватлу яз, маса несилдин 

инсан тир, ада Дагъустандин культурадин дережадикай, Шамила хьиз 

материальный культурадикай фикирзавай. Урус школайра вуч чирзаватIа, 

кIелзавайбур гьихьтин фикиррал гъизватIа чин тийиз, ада духтурар, 

инженерар, агрономар, ветеринарар ва маса культурадин къуллугъчияр урус 

школайрай акъатзавайбур вичи къачур таъсилдилай тафаватлу тирди 

гьиссзавай. Гьавиляй ада дагъустанвийриз «девирдин муьгьтежрикайни 

игьтияжрикай фагьумун» теклифзава ва вичи вичиз лугьузва. «Чунни и 

дуьньяда инсанар я, чна аялриз чирвал гун, чир хьуй вуч аватIа, вуч авачтIа… 

акурай чаз вуч бес жезвачтIа...» Гьа икI, автор, вич шариатдин терефдар яз, 

гьа са вахтунда Европадин культура тунин терефдал ала, гьелбетда, 

Европадин дуланажагъ ваъ, илимдин ва техникадин агалкьунар ишлемишна, 

уьмуьр артмиш авунин фикирдал ала. 

Эхирда кIелчи хабардар ийиз кIанзава хьи, шиирар таржума авунани 

прозадани аригиналдиз мукьва яз чна кIвалахнава. ГьакI хьайила, ина 

къейдер бул хьун, шиирар таржума ийидайла, кьилдин гафарин, рахунрин 

оборотар дуьз къалурун лазим жезва. 

Адалай гъейри, чна къейдерихъ галаз авторди вакъиайрин 

гьакъикъатдин жигьетдай мана метлебдин гъавурдани твазва. Гьайиф хьи, 

автордин стиль, Шаркь патан литературадин стилдин таъсирдик кваз, 

артухан яргъияр хасди хьанва, куьруь ийидай чкадал. Чна таржума 

ийизвайди текст я, ада авай и кимивал туькIуьр хъийидай ихтияр чаз авач. 

 

Али  Гьасанов 

 

 

 

 

 

 

 

 

 

ТАРЖУМАЧИДИН КЪЕЙДЕР 

1 Дуьмдуьз "саламатдиз хвенвай", фикирда аваз, лугьудайвал, Аллагьди 

хвена (хуьнни ийида) Дагъустан мусурман уьлкве яз. Гуьгъуьнлай араб 

чIаларалди шиирар яз гьахьун къвезва. 

2 Улемар-алимар, чизвайбур. 

3 Вождь, ва я  эхиримжи имам, яни вичелди пайгъамбаррин циклда 

(кIватIалда) эхиримжиди, – ам Мегьамед я. 

4 Мусурман авторри кьабулнавайвал, шиирдин эхиримжи цIарара (2-

касдиз талукь яз) вичихъ элкъведа, я ада шиирда гьиссерин иесияр тирбурун 

арада вич твада, я (3-касдиз талукь яз) Аллагьдивай вичелай гъил къачун 

тIалабда, я тахьайтIа кIелчидивай, – са гафуналди, вичикай хабар гун. Гьа икI 

вири шиирра вичин тIвар гьа са эпитетдалди лугьуда (мис. "Кудси»-Абас-

Къули Бакиханован автоэпитет я, Гулистан -Иремдин автордин ва я 

"Фирдоуси" – машгьур фарс "Пачагьрин ктаб" – Шагьнамедин автор Абуль 

Кьасиман автоэпитет. Чи автордин автоэпитет Мемнун я. 

5 Мусурман авторрин арада вирида чараз кьетIендиз дамахсузвал 

къалурун патал ишлемишдай "зун инсанрикай негьнавай" ва я "язух лукI" (ва 

мсб.) 

6 Гуьзел мусурман литературада гъвечIи тарифдин шиирдиз (одадиз) 

лугьуда. И шиирда а гаф "Бахшбенд" хьиз таржума авунайтIа жедай. 

7 Эмир – пачагь лагьай гаф я. ТIвар неинки гьакимриз ва пачагьдиз, гьакI 

вилаятрин чIехибуруз, кьушунрин башчийриз, сердерриз ва мсб лугьузвай. 

Къайтагъдин ва Табасарандин бегарни и титулдалди чIехи. 

8 Гимейды – кефер пата табасаранрин хуьр. 

9 Яни автордин эсерни (гекъ. Урус определение "Сенькадиз килигай 

бармакни"). 

10 Гаваши без ляма – хронограмма, виче цифраяр дегь арабрин 

алфавитдин гьарфаралди эвезна туькIуьрнавай, цифрайрин суммани (жем) 

гьарфарихъ галаз кьадай гьарф "гаваши " садхьиз къведайвал "лям" галачиз 

Хиджрадин 1307 йис жедайвал кхьин. 

11 Шаввал – йисан 10-варз я. Ам кар гъиле кьаз кутугай варз яз 

гьисабзава (чи девирда ислен югъ залан, агъур югъ яз гьисабзавайди хьиз. 

12 Инлай гъуз шиир къвезва. 

13 Яни кьена. 

14 Яни мусурманрин. 

15 КьецIи Тимур, ва я Тимур-ленг, – Тамерлан. 

16 Турциядин султанар. 

17 XVI асирда христиан эрадин. 

18 Гьарфба-гьарф - архаин месел. 

19 Яргъивал Ферро къураматдилай къачунва, а алай чка тахминан 

эцигнава. Якъин Дагъустандин сергьят (Хасавюртдин, Кизлярдин ва 

Ачикулакрин районар, амма Самур округдин Дагълар кухтуна) 6314–6615, 

В.Д ва 413,-43,30 С.Ш. Умуман Дагъустандин географиядин шикил гьакI 

округрин, авторди къалурнавач.  Беле округрин гьисабунни, аквадай гьалара, 

бязи участокарни хуьрер галаз чIаларинни тайифайрин гзафвал къалурун 

паталди я. 

20 Закатальский округдин Джарский район. 

21 Урусрин гъилик акатдалди Даргинский райондин центр Акуша хуьр 

тир, гьавиляй Дагъустанвийри даргийриз акушинцы лугьузвай. 

22 ИкI дуьз туш, гила чаз чизвайвал, Къубачийрин чIал кьетIен нугъат яз 

гьисабна кIанзава, дарги муькуь нугъатривай гзаф къакъатнаватIани. Кумух 

хуьруьн жемятдиз талукь яз лугьуз жеда, абур лак чIалалди рахазва, абурун 

дарги чIалахъ галаз са алакъани авач. 

23 Куьревийри табасаран чIалаз къабгъан лугьуда. Усларан отзывда и 

чIал кавказдин чIаларин арада куьрединни дарги чIаларин юкьван чIал яз 

гьисабзава. 

24 Катрухни Казикумух (лакрин) чIаларал рахазвайбурун «бязи 

обществойрик» акатзава. 

 
25 Гази-араб чIала иман патал женгчи лагьай гаф я. 

26 Им лишан яз къалурун а чIавуз гьисаб жеда, эгер Къумухдин агьалияр, 

чпин чкайра къваларив гвай, гьа гьисабдай къубачийрихъни галаз, алакъаяр 

аваз гьабурун чIал чирзава. 

27 Маар - авар чIала дагъ гаф я; маар чIал – дагъви къумукь чIалаз 

элкъуьрайла, дагъ-тау, дагъви-таулу, умур чIала-тавлинец, и тIвар абуру 

авардиз, даргидиз, андийвийриз ва масабурузни лугьузва. 

28 Ам икI дуьз туш. Дуьз лагьайтIа, вири андий тайифаяр авар чIалал 

рахазва, анжах абурухъ чпин 12 нугъат ава, а нугъатрал округдин 0,7% 

рахазва, дидед чIаларал аварар (28%) ва чеченар (2 %) агьалияр рахазва. 

29 Бабуль-Абваб (араб) – Варарин варар; Бабуль-Хадид (араб) ва Демир – 

Капу ва я Темир – Капу (туьрк)- Ракьун варар. Дербент тIвар – персеринди я, 

ам кьве дибдикай арадал атанва; дер-рак, бенд-агалун. Са патахъай и шегьер 

къеняй агалзавай (гирве) урусрин кьибле дуьзенрай Мукьвал Азиядиз, 

муькуь патай – вичин варар авай, ракь алай, нянихъ агалзавай. Кьве 

итфакьдани Дербент гафуниз кутугнавай тIвар я. 

30 Дербентдин хьтин цларин кIанер ама чкIанвай чкайрин хандакIар, 

цлар ама. 

31 Зуль-карнейн (араб) «Кьве крчарин», Александр Македонскийдин 

лакIаб. 

32 Армянрин ва Гуржийрин асул ктабрай чир хьайивал, Дагъустандиз 

христианство кьве рекьяй атанва; кьибледихъди, Дербентдилай башламишна 

- арменийрин миссионеррин куьмекдалди, дагълу авар-андидин районриз –

Грузиядай, Тушетиядай яна. Амма арабрин чешмейра авай делилрай 

Кьиблепатан Дагъустанда кьилин дин мажуси дин (бутпересрин - гзаф 

гъуцариз ибадатдайбурун) хьана, вучиз лагьайтIа Армениядихъ галаз авай 

икьрарди арабри христианрихъ дявеяр тухузвачир, гьа и арада арабри 

Дербендихъ агакьдалди «лезги пачагьдихъ» галаз дяве тухвана. Якубидин 

гафаралди (IX асир) «Армениядин пуд лагьай райондик Бердаа, Бейлакан ва 

Бабуль-Абваб акатзавай. ГьакI хьайила, Закатальский округ хьиз, Дербент 

районни Армениядик акатзавай. Ибн-Хордадбадин (IX асир) гафаралди, 

Армениядик Кабала (Албаниядин меркез), Ширван, Къуба, «Лекзи», Шекки 

(Нухадин уезд) ва Баб (Дербент) шегьерар акатзавай. Ибн-Хордадбади 

Къара-Куьредин тIварни кьазва. Ам лезгийрин меркез хьун мумкин я. 

Дагъларай экъечIдай (варар) чкайрин тIварарин арада. Лазика варарин, 

Шабран, Серирдин вилаятда варарин, Филан-шагьдин варар, кьилин варар 

Дербент яз гьисабзава, адалай анихъ - Сувар вилаят, Лекз, Ланрин, 

Филанрин, Маскатрин вилаятдин тIвар кьазва. Политикадин жигьетдай, 

Кьиблепатан Дагъустандал агъавал авун яргъалди хьаначтIани, Сосанидар 

агъуз аватайла ва арабар къведалди, гьа арада хьун мумкин я. Гьа гьакI 

христианстводиз ина агъавал ийидай мумкинвал хьанач. А аваро-андийский 

районда Грузиядин нуфуз зурбади хьана, хазаррилай гъейри абуруз манийвал 

гудайбур хьанач. Дявеяр хьанатIани, Дагълу Дагъустанда Тушетиядай яна 

христианство твадай мумкинвал хьана. Ина араб писатель Ибн Руста (Х асир) 

Серир пачагьдин къеледикай лугьузва. «Цардин тIвар Авар» къеледин тIвар 

Лал (Лак хьун мумкин я) ва Кумик (Къумух), амни адаз Ануширвана гана. 

Ибн Руста кхьизва: …къеледилай 12 хъутIалдилай Хизан шегьер ава. 

Адан царь Адернарси я, ада пуд диндиз икрамзава: жуьмядиз мусурманрихъ 

галаз капI  ийизва, киш  юкъуз чувудрихъ, гьяддиз христианрихъ галаз жезва. 

Адан вилаятдай пуд йикъан дагъдин рекьерай Лан вилаятдиз акъатзава. 

Анин царь христианин я, халкь анин кафирар я, абуру хункIарриз икрамзава. 

Инай аквазва хьи, Дагъустанда христианство инлай-анлай са бязи чкайра 

хьанва. 



224 
 

                                                                                                                                                                                           
33 Гьелбетда, я арабрин, я персерин, я туьркеринни чешмейра 

Дагъустандин тайифаяр арадиз атунин месэла ачухун патал субут ийиз жедай 

материал авач. Европадин, кьилди къачуртIа, урус литературадай гьахьтин 

делилар жагъун мумкин я. Азиядай Европадиз, Африкадиз инсанар куьч хьун 

Дагъустандин ва къваларив гвай чилерай, рекьерай фин мумкин я. Мукьвал 

тир Азиядай, тарихдин вакъиайри тестикьарзавайвал, Закавказьедиз (сифте 

рагъакIидай патаз, ахпа рагъэкъечIдай патаз чIехи группайралди куьчарай 

агьалийрикай чна кьурбуру гуьгъуьнай тIимил кьадардин куьчерияр тир 

пеласгияр, сумерийцияр, семитар, персомидянар, кимерийцияр ва къуватдиз 

тIимил группаяр чIехибуру чпик чIугун мумкин я. Элема –Мидиядин 

дагълара, Тиградинни Ефрат вацIарин вини кьилера кIватI хьайи куьлуь 

группаяр метисизация арадиз гъайи мукариз элкъвена, гьа мукарай Дагъустан 

терефдихъ куьч хьана, Кьиблепатан Дагъустанда касситар (каспияр), Астиага 

Мидийскийдин девирда ва гьадалай гуьгъуьниз альванар (алпанар) 

Александр Македонвидин дявейрин девирда куьчарун мумкин я. И тегьерда 

арадиз атай и гьалар ачух авун патал лагьанвай гиманди Дагъустандин 

тайифаяр гзаф къуватлу душманрин басрухдик акатна Кефер патахъ акъатун 

мумкин я. Гьелбетда, ихьтин фикир – гиман археологиядин, этнографиядин, 

лингвистикадин делилралди ахтармишун лазим я. 

34 Зирехгеран гафунин мана – кольчугоделар. 

35 «Аллагьдиз хъсан чизва» келима Шаркь патан авторри 

ишлемишзавайди чпин фикирдихъ агъун тавун паталди туш, ам 

ишлемишзавайди адет яз вичин фикирдин тайинвал хъуьтуьларун патал я. 

36 Скобкайра авай вири баянар автординбур я. Анжах христиан эрадин 

йисар гьижрадин йисар къалурун патал, авторди абур къалурна, чна 

къалурзава. 

37 Авторди шиирдин текст араб чIалалди гъизва ва вичи ам азербайжан 

чIалаз элкъуьрзава. Шиирдин мана кьведра къалур тавун патал, чна ам араб 

чIалан асул текстинай таржума ийизва, гьикI хьи авторди гузвайди 

Азербайжан чIалал ачух таржума я, авторди шиир «гьей, сирийвияр» 

эвердилай башламишзава, ихьтин гафар араб текстина авач. 

38 Ибн-Аффак-халиф Османан бубадин тIвар я. 

39 Салман Фарисва Абу Хурейра Мегьамедаз вичиз къуллугъ авур 

ветеранар. 

40 Хва. 

41 Вири и дявеяр, арабри анрай чIехи девлетар гваз хтанайтIани, агалкьун 

кьиле тефейбур яз гьисабна кIанзава, абурувай Дагъустан къачуз хьайиди 

туш, вучиз лагьайтIа ам гьамиша хазаррин властдик кумукьна, гьич тахьайтIа 

гьуьлуьн къерех тирвал. Им арменийрин чешмейрай хъсандиз аквазва. 

Армениядал хазарри - 654-йисуз, 658-йисуз - Албанидални, Ивериядал, 

Албаниядал (80 агъзур кьушун галаз) - 710-йисуз, Армениядал -728 йисуз, 

Грузиядал -764 йисуз ва мад Армениядал - 799 (100 агъзур кьушун) гьужумар 

авуна. 

42 Мумкин я, Масламади вичин дуьзенда хазаррал гъалибвал къачурла, 

Дагъустан михьиз чпинди яз гьисабун, гьикI хьи арабрин кьилин макьсад 

Каспийдин варар чпин гъиле амукьун тир. 

Дагълу Дагъустан, гзаф тайифайралди девлетлу чка, гьамиша чпин 

къакъатнавай дугунарни дереяр хуьзвай халкьари са пуд йисан гьужумралди 

арабрив дагълар вугуч. 

43 ХI - асирда христиан диндин эрадин. 

44 Арабрин машгьур библиограф Мустафа бен Абдулла Хаджи-Хальфа 

ваяхут Катиб-Челеби лакIаб алай (1658-йисуз кьена). 

45 И келимадини («цIийи дин кьабулай ксар») табасарандин кьветIе 

чуьнуьхарнавай къилинждикай риваятди хьиз, ислам сифте кьилерай дагълух 

районрин къецен рагарив кьванни агатначирди тестикьарзава 

46 Вири и хабарар авторди гузва, делилар яз риваятар, агьалийрин гафар 

гъизва, гьа са вахтунда чешмеярни къалурзава, гьабурни тIварар галачиз. 

Мумкин я, адаз авай малуматар тестикьарзавай са 20 чиникай ибарат, 

авторни авачир (адан копия Дагъустандин музейда хуьзва). Я кьил алачир, 

вични дуьадилай башламиш жезвай араб гъилин хатIарин ктаб, ада авайдини 

Дагъустандал гьужумар авур чапхунчийрин тIварар, чебни тарихдин 

рекъемар галачир. Мумкин я, халкьдин арада чкIанвай риваятар-кьисаярни 

гьа ктабдал асаслу хьана чкадин фекьийри гьадай къачунвай, сухтайри чин 

къачуна, гъилера къекъвезвай гьа ктаб хьун. Эгер гьакI ятIа, Абумуслима 

тухвай дявеяр артух къимет ганвайбур я. Арабри, дугъри я, месела, 

Дербентда, Куьредин хуьрера, Табасаранда, Къайтагъда мискIинар эцигна, 

къадияр хкяна, къуллугъарни пайна чIехибурни эцигна. Амма VII асирда 

Акушада, Хунзаха, Къумуха, лап гьа Ахцегьа абуру и крар авуна лугьунихъ 

агъун четин я. И крар абуру 2-3 асирдин гуьгъуьнай, арабрин культурадин 

агалкьунар вини дережадиз акъатайла, Кавказдин тайифайрин вилик 

халифдин гьунарар машгьур хьайила авуна жеди. Дагъустанда исламди чка 

кьун ХI асирдин юкьвара хьана, амни Хунзаха кьейи шейх Абумуслиман 

девирда. 

47 Гьакимар кIвалахрал тайинаруналди кьиле Сириядай тир Шамхал 

лугьудайди кьиле эцигунни, адаз Къумухда къуллугъдин идара тайинарунни, 

яхулриз арабри аваррихъ галаз дяве тухуз куьмек гунни, арабриз яхулри 

куьмекар гунни, къазивилин тIвар гунай (иман патал дявекар) ва эхирдай 

нуцIалрихъ галаз христиан дин хуьнай са къарардал атун - ибур дуьзвилиз 

ухшарни я, мумкинни я. Амма Маслама са гъвечIи вахтунда ина хьана лугьуз 

и крар кьилиз акъатун ва я ада дуьзенда гъалибвилер къачунин нетижа хьун 

мумкин кар жеч. Аквадай гьаларай, ина гуьгъуьнин девирра кьилиз акъатай 

крарни амалар алатай дегь девирра хьайидай гьисабун, гуя абуру гьакъикъи 

дин ам иниз гъайивалди, гьасятда гъавурда гьатна, кьабулна  лугьун автордиз 

"винидихъ ганвай малуматар "Дербент-намедай" къачурбур я" лугьузватIани, 

я вичиз, я "Дербент-намедин" автордиз чара тирбур я. 

48 Карьян Корейш –  араб чIала "Корейш хуьр" ва Калаи Корейш 

"Корейш къеле". Корейш Мегьамед пайгъамбар ва араб халифар акъатай 

къебила (сихил) я. 

49 Исм – тIвар. 

50 Майсум, дуьздаказ ма'сум хуьзвай (писвиликай), михьи, гунагь 

квачир. 

51 Кадий ва я казий-кьади, гьялзавай, дуванбег. 

52 Килиг: къейд 47. 

53 Кура-Куьре округда Цналрин хуьруьн обществодик квай гъвечIи хуьр. 

54 Гьакъикъи гьукум Дербентдин гьакимдин гъиле авай, анжах кьуру 

тIвар алаз – Шамхалдин. 

55 "Аллагьдиз хъсан чида" келима авторди вичин фикир лагьайдалай 

кьулухъ лугьун, им, аквадай гьаларай, "Дербент-намедай" къачурди я 

лугьузватIани, а ссылкадихъ агъун тавунин лишан яз ишлемишзава. 

56 Гьаниз килигна, Дагъустандин дуьзенра хазаррихъ галаз дявеяр 

Маслама рекьидалдини, кьейидалай кьулухъни давам хьана. Хазаррал 

Мервана авур гьужум 742-743 йисариз талукь я (Валида кьейи йис- 743). 

57 И хабарди лугьузва хьи, хазарри чпин гьужумар Дербентдал вегьин 

тийиз, ийизвай, гьавиляй арабри шегьердин патарив чпин хуьрер кутаз, 

вичин девирда Ануширвана авурди хьиз, шегьердин къерехар 

мягькемарзавай. 

58 Бабуль-Хадид - араб чIала ракьун варар. 

59 Гьелбетда, автордиз агъаз кIанзавач, арабрин дявеяр акьалтIайдахъ. 

Мумкин я и хабарни Дагъустандин дуьзенра хазарри гъалибвал 

къазанмишун, адет яз, а чкаяр гагь садан, гагь муькуьдан гъилик жезвай. 

Амма а хабарар таб тирди субутдай фактар чи автордиз авачирди якъин 

аквазва, гьикI хьи, сад лагьайди, иманлу хазарри мискIинарни минаретар терг 

авун мумкин я (арабри мажусийрин мискIинар терг авурди хьиз), кьвед 

лагьайди, мумкин я абуру мискIинарни минаретар чукIурна жеди, амма 

гуьгъуьнай мусурманри абур эхциг хъувуна, пуд лагьайди, гьич тестикь 

хьанвач хьи, шамхалар, уцмияр, майсумарни къадияр 797-йисалди, кьулухъ 

хьайи, и датадилай вилик гьакимринни кьадийрин тухумрикай чарасуз тирди. 

Гьар са кьисадик тIимил хьайитIани гьакъикъат жеда, гьа кьиса тестикь жезва 

(I-2 дуьзвал кухтурла) эрменийринни гуржийрин чешмейрай 799 йисуз 

акъатай (гьакI хьайила 181-182 йисар) "100 агъзур хазаррин кьушун 

Армениядиз гьахьна, ван тахьай хьтин вагьшивилер авуна ва гзаф есирар 

тухвана". Адалай гъери, арабрин чешмейра авайвал 800-йисуз арабрин 

полководец Язида мусурманрин чилерилай хазарар чукурай хабар гьахъ я, 

гьаниз килигна, мусурман уьлквейриз абур гьахьайди къерехдай тир хабарди 

тестикьарзава. 

60 Абу-хандиз. 

61 Гуьгъуьнлай къвезвай кхьинрай аквазвайвал, Тамерлан Дагъустандай 

яна кьибледихъай кефердихъ, ахпа кьулухъ элкъвена, вичиз муьтIуьгъ 

тахьайбур дяведалди муьтIуьгъариз, ва акси яз, муьтIугъ хьайибуруз 

"шафакъатар гуз" гьуьрмет ийиз хьана. Я Чингисханан, я Тамерланан гъилик 

"Дагъустан гьикI идара хьанатIа", чаз чизвач. ГьикI ятIани я Чингизидри, я 

Тамерлана Дагъустандиз махсус чапхунчивилин гьужумар гьазурайди туш, я 

чпин гьамишалугъ гьукум ина эцигнач. 

62 Даулетшагь Самаркандви, XV асирдин автор. 

63 Тимур-кою Тимуран къуй гаф я, гьа тIварцIелай гилан Темиргое 

чкадал тIвар акьалтна. 

64 Яни акьалтIай заха, харждайбур. 

65Къубадин уезддин хуьр.  

66 Къизилбаш – яру кьил алай. 

67 Фарсах (грек. парасанг) – 5 верст кьван. 

68 Киз – каласи "Рушарин къеле" я. 

69 Гьа и хуьруьн агьалийриз. 

70 Султан (шагь) титул яз неинки пачагьрал, гьакI абурун варисрал (ирс 

гьалтзавай ксарал) эцигзавай тIварцIин лишан. 

71 Аквадай гьаларай, рахун Къубадин уездда бунт къарагъай районрикай 

физва. 

72 Гьайиф хьи, XVI асирда, аквадай гьалда, арадиз атай "шартIарин" 

гьакъикъат къалурнавач. Амукьзавайди, фикир авун я, Дагъустандиз гуьлле 

ядай яракь акъатайла, кьилевай классдинни истисмарвилик квай агьалийрин 

къуватрин араяр беглеринни раятрин районра беглерин терефдихъ дегиш 

хьана. И гиман уцмийрин власть къуватда гьатуналди Султан-Ахмедан 

кьилдин "цIийивилер туналди", лежберар акси женгиниз къарагъуналди 

"цIийивилерин" нетижада Къайтагъда тестикь хьана. 

73 Маджалис "меджлис" гафунин гзафвилин кьадар я – заседанияр 

тухузвай чка. 

74 Урчамиль хуьруьз гила Чамлы лугьузва, Башлы хуьр ахпа 3 хуьруьз 

пай хьана: Александркент, Гацкайкент ва Джаванкент. Фикир гудай кар ам я 

хьи, туьркерин султанди сад лагьайди яз уцмий Султан -Ахмедаз гьуьрмет яз 

къиметлу грамота гана "иеси яз идара ийидай " (1578-йисуз) гьа и грамотади 

(султандиз са куьнайни тушир) арадал гъаначтIани, гьич тахьайтIа уцмийдин 

жемятдин чилер къагъудунин иштагь ачухарна. 

75 Бейларбей - Турцияда губернатордин титул, Ширвандин Персияди 

эцигнавай губернатор, адет яз ширваншагь лугьузвайди я. 

76 "Крепость Туманис"- Абас-Туман. 

77 Дагъустандин гьакимри туьркер гъалиб хьайилани, персер гъалиб 

хьайилани Ширван къачудайла, душманрихъ галаз меслятчивал авуна. 

Султан хьиз шагьни, аквадай гьалда, гьакъикъатда вичин везифаяр бегьемар 

тийизвай аслу туширвал авай Дагъустандин "вассалрал" рази хьана, абуру, 

мумкинвал хьайивалди, тIварцIихъни грамотайрихъ къиметлу пишкешар 

ийизвай. Амма и гьал, агъадихъ аквадайвал, яргъалди давам хьанач. 

78 Джават муьгъ. 

79 Наиб – заместитель. Амма яз, Шамилани вичин участокрин гьакимриз 

гьакI лугьузвай гьа думан (термин) яргъалди ишлемишиз хьана ва урусрин 

участокрин начальникриз лугьуз хьана. 

80 Гьарба-гьарф " асирдин надирвал, девирда тек тир". 

81 Шиитри гьисабзава хьи, къанундалди Мегьамедан варис, адан лап 

мукьва тир Али хьана кIанда. Ам дугъриданни сифте пуд халифдилай - 

Абубекрдилай, Омаралай, Османалай кьулухъ власдиз хкаж хьанва. 

Суннитри вири халифрин власть къанунринди яз гьисабзава, амма шиитри 

Алидилай гъейри вири къанунсузбур яз гьисабзава, иллаки сифтегьан пуд, 

гьабуруз къаргъишни ийизва. Гьа и месэладин патахъай душманвал 

суннитринни шиитрин виликдайди авай, амма ам кьетIендаказ хци хьана. 

Аббас-шагьдин девирда ада Ширван ва маса вилаятар патал дявеяр 

тухудайла. 

82 Сафи-Къули – «лукI Сафия». Сир тушир, шамхал Сурхай-Мирза гьа са 

вахтунда шагьдинни урус пачагьдинни гъилибан хьана. 

83 Гьайиф хьи, чизвач, гьихьтин "гьахълу" асул ктаб делил яз 

къачузватIа. 

84 АкI хьайила, XV асирдин эхирдай. 

85 Члахъ Сурхай. 

86 Муьшкуьр пад, аквадай гьалда, гьа вахтунда кьве патал пай хьанвай: 

Къуба Муьшкуьр (кьибле пай) ва Дербентдин Муьшкуьр (кефер пай), гьаник 

Карблух районни акатзавай. 

87 Хутба – мискIинда жуьмя йикъара ван алаз кIелзавай дуьада кьиле 

авай цардин тIварни кьазвай. 

88 Хиджрдин 1134-йисуз (1721 йис) Персиядал Магьмуд Афганскийди 

гьужум авуна, Дагъустандал - ЧIехи Петрди (1722 йис). Идан гъавурда икI 

гьатна кIанзава: и мусурман йиса 121-йисан эхиримжи пуд варзни 1722-

йисан сифте 9 варз кьазва. 

89 Вири и хабарар урус источникрай къачунвач, абур мусурман, гзафни 

гзаф "Гулистан-ирем" ктабдай къачунва. 

90 И тIварцIин мана "Тахмаспадин лукI" я. 

91 1732-йис христиан эрадин гьижрадин 1144-йисан 2-паюнин ва 1145-

йисан сад лагьай паюниз барабар я. 

92 Тешрин октябрдин сад я. 

93 Хункяр-пачагь. ИкI Турциядин султанриз лугьузвай. 

94 Кафарская степь – Дербентдихъ кефер патай галкIизвай дуьзен я. 

95 Джазаирдин, урус чIалаз таржума авурла, алжирдин лугьузвай 

ружадиз, ам туькIуьрзавай рагъакIидай патан мусурман уьлквейра, гьанлай 

Мукьвал Азиядиз Европадай къвезвай лап хъсан дережада туькIуьрнавай 

гуьлле ядай яракьар. 

96 РикIел хкун лазим я, персерин Надир-шагьдал гьеле чан аламаз адан 

дявейрикай кхьизвай биографри, гьелбетда, кьиле тефей агалкьунрикай 

санани кхьенвач. Гьавиляй чи автордини, маса чешмейрай шагьдин 

биографиядин делилар кIватIзавай, адан тахьай крар къейдзавач. Амма яз 

Надир -шагьди сакIани кьаз тежедай Сурхаян гуьгъуьна гьатай адан дяведин 

рехъ кьулухъ элкъуьниз мажбур хьун, дагъларин четин рекьера гзаф инсанар 

телеф хьун, суьрсетни алаф (ем) кутягь хьун, дагъвийрин гьужумар эхи авун 

– ибур вири адан Сурхай кьун ва адаз жаза гун патал авур кьиле тефей крар я. 

97 81 къейддиз килиг. Мусурман тарихчийри, иллаки суннитри 

Сефевидри агъавал ийизвай девирда, кьилди къачуртIа, 1-Аббас-шагьдин 

девирда суннитринни шиитрин арада хьайи душманвал хъуьтуьларун Надир-

шагьдин чIехи агалкьун яз гьисабзава. 

98 1735-йисан мартдин сифте йикъара. 

99  

100 Яни Закаталдин округдин аварар. 

101 Эгер биографри Чох хуьре Надир-шагьди аваррал къачур 

гъалибвиликай рахазвачтIа, ам акI я хьи, абуру ам кIаник акатуникай лугьун 

тавун я. Аквадай гьаларай, персерин кьушун кукIварнавай, тахьайтIа шагьди 

тади гьалда августдин вацра кьуьд алукьзавайдакай рикIел хкидачир ва тади 

гьалда Дербентдин къваларив хъуьтIуьн лагерь ягъунин гереквиликай 

фикирдачир. 

102 "Ирандин барбатIвал". 

103 ГьакI хьайила 1741-йисуз. 

104 Ина галай-галайвал кхьин дуьз жезвач: гунзар 11-1154 йис гьижрадин 

1742-йисан январдал къвезва. И арада 1742-йисан январдиз Надир-шагь 

Дагъустандал кьуд лагьай сеферда гьужум авуниз гьазур хьана, ина им пуд 

лагьай дяведай хквезвайдакай рахазва. Фикирун лазим я, оригиналда гъалатI 

яз Гунгар 11 варз июндин чкадал къалурзава. Дагъустандай пуд лагьай 

дяведай 1741-йисан июндин 8-даз къалурна кIанзава, гьакI хьайила и 

вакъиайрин датаяр виридахъ галаз дуьз къвезва. 

105 "Киседа" туьркерин 500 манат ава ва я 30 манат къизилдин, гьакI 

хьайила 20 кисе -600 манат къизилдин пул. 

106 Яни кьве бунчук квай пайдах, пайдахдик юкьван бунчукар 

(балкIанрин тумар) кватIа, гьакьван абурун иесидин чин чIехи я. 

107 60 манат кьван. 

108 Июндин сифте кьиле. 

109 Фарс чIала кьве цIарцIин шиир. 

110 И ванлу ва гуьрчег шиир чна асуллу таржума авун хъсан яз 

гьисабзава. Ина Шаркь патан лирикадин кьетIен жуьредин оборотрин, баян 

тагана, агъадихъ галай азад таржума гузва: 

Агь хабарсуз бахтлу уьмуьр гьална. 

Эхир йикъар йис баш авуниз мажбур 

пашманвилиз бахтуниз къимет тагай 

РикI къудгуниз чIулав бурма тилерихъ. 

 

Амма хуьх жув машгъул хьункай. 

ГъалатI жеда ва гьамни кIус-кIус жеда. 

А ви гьукум ва девлет-буьркьуь кьисметдин пишкеш я. 

А вун цвег я усал, хиялна на, ви акьулди гъайид хьиз. 

Вуч дарих я, регъуь я гьам лугьузни. 

 

Лугьунни ам гьикI ийин? Гафар жагъизвач. 

Секинвал гузва анжах кьезил гару  

Кужумнавай геоцинтдин экуьн атир. 

Амма шииратдиз гьуьрмет амач,  

Вуж хьайитIани адан гъавурда гьатич. 

ГьакI агала сив, ашукь,  

харжмир жуван рикIин сир. 

111 Гьайиф хьи, малум туш гьи "Гьа вахтара" ихьтин адет арадиз 

атанатIа, кьилинди а адет арадиз атунин шартIар гьихьтинбур тиртIа. 

Мумкин я, Фатали-хандин, Шамхалдин ва Дарги республикадин пудан союз 

(кьиле Акушадин кьади президент яз) и карда кьилин вири гьялзавай 

гьерекатрин себеб хьана. Амалдар Фатали-ханди, гьакъикъатда шамхалвилиз 

гьам ва я масад хкягъиз алахъзавай даргийрин арада "абурун фикир чирун 

мурад машгьурвал хкажна, ахпа халкьдин ихтияр" куьмек кьуна, 

"союзникрин меслят" амал ийин. 

112 Фатали-ханди Дербентда урусрин отряд хьунухь тамамдиз вири 

душманрилай кьисас къахчуз ва вичивай къакъатай чилер вахчуз 

ишлемишна. 

113 Гьакимрин арада авай чуьруькрин халкь къаришмиш хьуни ва 

меслятдалди кьадийринни магьсумрин арада чилер меслятдалди паюни 

къалурзава хьи, а гьакимривай лежберар тамамвилелди чпиз муьтIуьгъариз 

алакьнавач, чпин чIала авай буьркIуь къуватдиз элкъуьриз хьанач, мадни а 

вахтара халкьдиз беглер гьакимар яз гьеле герек жезмай. 

114 Асас кагъазда "кIвалахдал тайинарнава" кхьенватIани, амма и келима 

делил жезвач, а тайинарун ни авунатIа къерехдай ва я кьиляй, вучиз лагьайтIа 

а тайинарун кьейи уцмидин варисри адан эхтиярар кваз кьунин формадани 

кьабулун жезва. 

115 1795 йисаз гьижрадин 1209 йисан эхиримжи ругуд варзни 1210 йисан 

сифте ругуд варз талукь жезва, гьикI хьи эхиримжи (1210) йис 1795-йисан 

июлдиз сифте йикъара алукьна. 

116 Гелесен-гюресен "къведа-аквада" гафар я. 

117 Яни затIни чуьнуьх тавуна. 

118 Адан, яни Агъа-Мегьамед-шагьдин. 

119 Дагъустандин амай гьакимарин келимади и кхьинра гиман гъун 

мумкин я, гьикI хьи, авторди Дагъустандик Грузияни кутазва. Амма ихьтин 

фикир, гьелбетда, гъалатI хьунни мумкин я, вучиз лагьайтIа, и дуьшуьшда 

Грузия Дагъустандихъ галаз сад ийизвайди умуми куьлуь гьукуматрин 

мулкар гьисаба кьун я, абурани персерин кесер урус нуфуздалди дегиш 

хьанва. 

120 Чи авторди 1802 - йисан декабрдин 26-даз Георгиевск шегьерда 

Къубадин, Дербентдин, Талышинский ва "дагъларин сагьибрин" союзный 

договордин тIвар кьазвач. Александран фикирдалди, и мулкарикай 

"федеративный коалиция" Россиядин гъилик кваз (килиг. Козубский. 

Дербентдин тарих. 128 - чин) фикир желб ийидай кар я, и коалицияда 

Дербентдинни Къубадин хан Шихалиди, Дагъустандин муькуь ханарин арада 

адан буба Фатали-ханди хьиз, "сад лагьай чка кьазвай". 

121 Гьайиф хьи, авторди аваррин гьужумдикай поэма теснифай 

Къарабахдин шаирдин тIвар кьазвач. Гиман ийиз жеда, ида анжах сифтегьан 

пуд цIар и поэмадай хьун, эхиримжи пуд - ихтилатзавайбуру къемеди гафар 

хьиз анал хъувунвайбур я. 

122 Гиман гъиз жеда, Сару къураматдиз, эхирдай Бакудин патарихъай 

князь Цицианован отряд атай чкадиз, гьа вахтунда гьа князь бейхабардиз яна 

кьена. 

123 Наиби-султане-гьукуматдин идарадин заместитель. 

124 "Сергьят алачир власть гвай заместитель " Нухадин "къанунлу" 

Салим -хандин автордин, аквадай гьалда, фикирда Сулейман-хан ава, амни 

Нухада ханвиле эцигайди Ширвандин Мустафа – хан я. 

125 Малум тирвал, шамхал Мегьти Пери-Джагьан-ханумдал эвленмиш 

хьанвай, Фетяли-хандин рушал, гьикI хьи, Шихали-хандинни Гьасан–хандин 

ихтияр Дербентдин обществодин оппозициядин, я тахьайтIа урус гьакимрин 

буйругъдалди ихтиярар кIватIзавай. 

126 Сумбатни Унчукатль Лакрин округдин хуьрер я. 

127 Яни Акушада ва я Акушадин, т.е. Дарги округда. 

128 Анрай агъуз Договордин араб текст къвезва, ахпа Азербайжан чIалал 

элкъуьрнавай текст. Чна гузвай таржума араб текстининди я, Азербайжан 

чIалалай жезмай кьван куьруь авуна. 

129 И дата 1813 -йисан 19 февралдихъ галаз кутазва. 

130 Азербайжан таржумада "агьали" гафунилай кьулухъ скобкайра алава 

хъувунва, малум я агьали гаф итим лагьай гаф я, вучиз лагьайтIа дишегьли 

кьинай гузвайди атIа къиметдин са пай я. 

131 Азербайжан таржумада алава хъувунва: "(кьве вишни яхцIурни цIуд 

манат я)". 

132 Куьлуь гимишдин пул. 

133 Азербайжан таржумада и мисал «сада муькуьдаз са куруш гудатIа» ва 

мсб ганвач, гьикI хьи, техил уьлчмедикай са затIни лагьанвач, къарардин 

мана тамамдиз ганватIани. 

134 И дуьшуьшда чна медресе гаф студия гафуналди таржума ийизва. 

Медреседиз кьилин мектеб лугьун мумкин я, эгер ам мектебдив 

гекъигзаватIа, яни сифтегьан мектебдив, амма медреседи икьван ва кьилин 

тагьсилни гузва, адан яргъалди кIелунилай аслу яз, кьилдин кIелзавайбур 

паталди, бязи дуьшуьшра 15-йисал кьван. 

135 Арабрин заглавие: Икаматул бурхан ала иртидади урафан Дагъустан. 

136 "Бурная" къеле. 

137 Мусурманрин 1247- йис вахтунин гьакъиндай 1831- йисан майдин 29-

лай 1832-йисан майдин 18-далди барабар я. 

138 Ина, аквадай гьалда, вацран гьакъиндай гъалатIанава, вучиз лагьайтIа 

Гимры хуьр октябрдин 17-даз къачурди я, декабрдин ваъ (килиг Казубский, 

Даг. Сборн., вып.1) от 11, стр. 182). 

139 ИкI гъавурда гьатда, абуру (муьруьдри) " гьакъикъатдин вацIар" вири 

кIелна, амма икIани гъавурда гьатзава, абуру Аллагьдивай къачуна (вучиз 

лагьайтIа "Гьакъикъат – Аллагьдин тIварарикай сад я) ацIай "вацIар" 

хъсанвилер (еке хатурар) къачуна. 

140 Яни гьакI лугьузвай зикр (тикрар). 

141 И мягькем ибарадиз ачух таржума ганайтIани жедай: " Зал гьеле 

бахтар къванвач". 

142 Гуниб округдин Согратль хуьр. Авторди авар мулк ва я Авар, вири 

районар, аварар яшамиш жезвай ("Аваристан"). 

143 Кьве цIарцIин шиир перс чIала: цIарбацIар таржума: хушбахтвал кьве 

дуьньяда ава кьве инанмишвилин баян: тавазивал дустарихъ галаз, 

душманрихъ галаз икьрар. 

144 Тарикъат дуьм-дуьз манада рекье фин ахлакьдин дуьзвал 

фикирдалди. 

145 Казубскийди, аквадай гьалда гъалатI хьана и кар Шамилан кIвачихъ 

язава. (Даг. сб.в1., отд.11, 182 чин). 

146 "Асари Дагъустанда " Гьажи-Юсуф-эфендидин шиирдин текст 

чапдин экземлярда бязи чкайрилай чIурнава, им кьабул жедай гъалатI я, эгер 

фикирда кьуртIа, ина наборщикдиз тийижир, кьериз дуьшуьш жезвай гзаф 

гафар ава. ГьакI ятIани гьар са келимадин мана яз гьисабин, чун дуьз 

гъавурда гьатзава. 

147 Винидихъ чаз акурвал, Араканви Саид -эфенди дяведиз акси тир, ада 

Дагъустандин халкьариз гзаф гъам-зиллет гъана. Ада Къази -Мулла (нетижа 

ганачтIани) бунтар башламишунивай акъвазариз алахъна, ачухдиз Гьамзат- 

бегазни акси экъечIна, гьавиляй адаз, гьуьрметлу алимдиз, жаза гузни кIан 

хьана, амма алим вичин кIваляй катайла, адан библиотека тулкI авуналди 

бесарна. 

148 "Вагьши гьайвандин шарагар" авторди Гьамзат-беган муьруьдриз 

лугьун мумкин я, амма ина гипербала ава, "вагьши" къилих талукьарзавай 

хан папазни. 

149 Бейтул – мал – "къиметар авай кIвал"-гьукуматдин хазина. 

150 Закат – шариатди къанунламишнавай мусурманри чпин чIехи 

доходрикай (маларилай, мажибдикай) казнадиз гана кIанзавай пай. Чпин 

гьукум авачир пай гузвайбуру чпи закатдиз хкудзавайди кесибриз, 

хендедайриз, етимриз, фекьийриз пайзавай. 

151 Хумс – шариатди казна патал доход гъиз эцигнавай кьушундиз дяведа 

гъиле гьатайдан вадай са пай. 

152 Насиатдин рекье ихтияр (векилвал) шейхди муьруьдриз гузвай, ам 

"агалкьунрин вири кIарарай" акъатнавай, тарикъатдин "сирер" чирнавай кас 

хьун лазим тир. Гьахьтин муьруьддиз "мазун" (муаллим, регьбер жез 

"ихтияр" ганвай кас, ва я муршид, адаз вичин муьруьдарни хьун лазим я). 

153 Накшибендин тарикатда хуш насикьатар. 

154 Ятах хъуьтIуьн къишлахра, гатун яйлахра лапагар хъиядай чка. 

Гьабурун къвалав агудна чубанар яшамиш жедай кIвал, къазмани эцигдай. 

155 1851- йис гьижрадин 1267- йисан эхирдай кIуьд варцарихъ ва 1268 -

йисан сифте пуд вацраз барабар я. 

156 Шамилан крар са патахъай ва урус кьушундин гьадаз акси тухузвай -

муькуь патахъай кьиляй-кьилди куьлуь -куьлуь шуьлуьярни кваз урус 

дяведин литературада ганва, абур авторди инкар авун гьайиф къведай кар 

туш. Урус источникар ишлемишдайла, фикирда кьун чарасуз я, дяведин 

нежияр кьадайла, дявейра иштиракзавай группайриз ва къуватриз къимет 

гудайла, авторри гзаф вахтара герек тир терефкарвал авачир "патриотвилин" 

фикир винел акъудзава. 

157 Зиян бунтара иштирак авунай жаза гун манада. 

158 И месел и дуьшуьшда кьве жуьреда гъавурда гьатзава. Автордиз 

лугьуз кIанзава хьи, бунтара "магьрум" абурухъ галаз санал магьрум 

тавурбуруни иштиракна, ваяхут тахсирлубурухъ галаз санал жазадик 

тахсирсузарни акатна. 

159 Кагъаздин – шиирдин азад таржума гузва, тарихдин интерес авай 

вакъиайрин шикил гуниз кьилдин къиметдиз килиг тавуна, фикирда авуна 

кIанзавайди анжах автор сатирадалди экъечIун я. 

160 Крара агалкьунар тахьай кьисайрик квай шагь хьтин  

161 Дуьм-дуьз, "гьикьван дамахдив сейр авур беглер ва офицерар санлай 

нифретлу мейитдиз". Фикир гун герек я, бунтарин вахтунда автор вични 

офицер тир ва наиб яз, Кьибле Табасаранда къуллугъзавай ва бунтчи 

агьалийрин митингдал адавай урус къуллугъ гадарун ва бунтарик экъечIун 

истемишайла, ада ("ицIи кIарас" хьиз) жемятдив садвилин гьиссериз 

муьт1уьгъ яз, къуьнерилай погонар алудна, абурун вилик гадарна. Гьа идалди 

бунтарин иштиракчи хьана, гьавиляй ам урусатдиз суьргуьндиз акъудна. 

Амма, "Аллагьдиз хъсан чида". 

162 Дуьм-дуьз, "Хата акваз гъалатI хьана" амай районра хьиз, бунтарин 

кьиле беглер авачир. Халкьди абурувай чпин тарихдин бурж кьиле тухун 

истемишзавайтIани, яни бунтарин кьиле акъвазун мажбурзавай. 

163 Яни Куьре округдай. 

164 Хункяр – туьркверин султанрин титул, гьамни пачагь, гьукумдар ва 

мсб лагьай гаф я. 

165 Дуьм-дуьз "Афат ва Шагьнамаз", гьукуматдин къуллугъчийрин 

сиягьда канцелярийрин гьакимар язава. Амма кьуьзекавай чаз са патазни 

майилвал авачир гьакъикъатдин фактар гьатунихъ умуд авач. Якъин я, и кьве 

касдин округдин управленидин ва суддин идара кьуна ина авай делойрин ва 

ктабрин иесивал ийиз, эсиллагь инкъилаб властдин везифаяр ина кьиле 

тухузвач. 

166 Авторди ачухдиз хиве кьазвачтIани, цензурадин кичIевал неинки са и 

кагъазда, гьакI ктабда пачагьдикай, адан сердеррикай, губернаторрикай ва 

масабурукай ихтилат физвай вири чкайра кьатIуз жезва. 

167 Арабрин и мисал тарихдин накьвадал арадал атанвай 

ишлемишзавайди геж хьиз гуьгъуьнай атай куьмекдиз са хийирни авачирди 

къалурун патал я, адалай гъейри "кьил атIайдан чIарарихъ шехьдайди туш" 

урус мисалдин манадани гьакI я. 

168 Эхиримжи кьве предложенидалди автордиз лугьуз кIанзава хьи, 

Аллагьдин эмирдалди и къалабулухдик кьил кутурбурун пичIи ихтилатарни 

рахунар чпин мураддив агакьна. Гьелбетда, Аллагьдин эмирдин кар ина авач, 

а пичIи рахунри гьакъикъатдин делилар авачиз хьайитIа, са гьерекатни 

арадиз гъидач. 

169 Автордин фикирдалди, гьакимрихъ галаз мукьвал-мукьвал алакъайри 

Дагъустандин агьалийриз дуствални гудай, вичин нубатдай агьалийрик хъсан 

ахлакь хьунин ашкъини акатдай, абурун меденивални артух жедай. 

170 Яни Меккедиз. 

171 Кудси-паквилиз икрамзавайди, паквал кIанзавайди. 

172 ЦIикьведан мезгьеб (фикирда кьун, имамрин) – шиитар. 

173 Яни Алидилай вилик хьайи сифтегьан пуд халифар. 

174 Персерин чIалалди шиирар: кIан хьун ва алакьун; эвез хъия 

регьимдалди ва мсб. 

175 "Вад цIарцIин" гафуналди чавай дуьздаказ мухаммас-думан (термин) 

ихьтин шиирдиз талукь яз таржума жезвач, ада гьар вад уьлчмейра цIарцIин 

паюни са цIар арадиз гъизва, гьабурукай кьуд цIарцIин паяр кьилин 

цIарцIихъ галаз рифмада гьатзава, ам гьикьван яргъиди хьайитIани. Гьа 

ихьтин жуьреда ава винихъ ганвай арабрин Гьажи-Юсуф-эфендиди 

Аксайскидин муьруьдар беябурзавай шиирар. 

176 "Аллагьдин тIварцIелди" "хъсан сят хьуй" манада аваз. 

177 Персерин шииратда цIарцIар гузвай хци шуьшкани кIан хьанвай 

гуьрчег дишегьли сад-садав гекъигунар мукьвал-мукьвал дуьшуьш жезвайди 

я, амма яз шуьшкадин цIарцIар гун гуьрчегвилин гекъигун къалурдай лишан 

я, а яракьдин хцивал шаирдин муьгьуьббатлу уьмуьрдал гуьрчегвилин власть 

къалурзавай ярж я. Хандин управленидин идара къуллугъдин рекьяй вири 

кхьинар ийизвай секретарвилин къуллугъ. 

178 Мирзедин къуллугъдал, ханлухдиз регьбервал гуниз талукь вири 

кагъазар кхьизвай. 

179 Джуз-Къургъандин 30-дай са пай, сурайриз паюнихъ галаз алакъа 

авачир. 

180 Меккада. 

181 Яни Мегьамедан сурал. 

182 Яни Мегьамед пайгъамбардиз. 

183 Межнун – "жинерар акатнавай": икI лугьузвай пашман романдин 

игитриз жаваб авачир муьгьуьббатди инсанривай яргъара туна, санани 

архайинвал жагъин тийизвайдаз. 

184 И гьахьлу агъавал ийизвай беглерин къатариз ганвай 

характеристикади чун гъавурда твазва хьи, вучиз авторди икьван гужлуз 

масабурув гекъиг тежедай артух ханарин ва беглерин тариф ийизва, эгер абур 

тарашунин системадин, кьиникьрин, дустагъ авунин, зулум авунрин 

терефдарар туштIа. 

185 Дуьм-дуьз "адахъ галаз разивилин зунжурар кьатIна". 

186 Муджтахид ахьтин законовед-богослов селимдиз лугьузва хьи, адан 

илимдин "алакьун" (иджтихад)-ди масадалай аслу тушиз вичин ихтиярдалди 

имандин къайдаяр ва шариатдин серенжемар, асул чешмеяр ишлемишунал 

амал ийиз (Къуръандин текст, пайгъамбардин крар ва келимаяр) баян гудай 

ихтияр ганва. Муджтахид жедалди "илимдин гьуьлуьз гьахьна кIанда", яни 

"дерин" чирвилерин алим (мутабаххир) хьана кIанда. 

187 Аквадай гьалда, шейх Салих Йеменскийди диндин мезгьебвал яз 

шафиитрин, ханефитрин ян тагана диндин рекьевай "гъавурда тунарни". Эгер 

гьакI ятIа, и карди адаз схоластикадин (кьуру формайрикай рахунрал 

бинеламиш хьанвай) догмайривай (гьакIан инанмишвилеривай) къекъечIуни 

гьуьрмет гъизва. 

188 Рахун, аквадай гьалда, химиядин рекьелди вичин составдик сатах 

паяриз чара ийиз тежер саднавай затIарикай ва гьа ибурун тайин акьалтIай 

вичин молекула са шумуд элементдин атомрикай ибарат тир химиядин са 

жинсинин гекъигунрикай физва. Арабри химия "сирлу" илимрик кутазвай, 

адални кьилдин алимар чпин лабораторийра алахъзавай. ЯтIани, чидач ман 

Дамадан-Эфендидиз тадаракламишнавай лаборатория авайтIа. Мумкин я, ада 

вичин гъиле гьатай учебникрай (юкьван асиррин) алхимия чирзавай. 

189 "Регьбервал (рехъ къалурзавай) баянарни". 

190 Зарир ва Дарир ("бахтсузди") – автоэпитет Мегьамед-эфенди 

Кумухвидин. 

191 Аллагьдиз минетун. 

192 Хронограмма "ассагали" (килиг прим. 10) 1275 къадардиз. 

193 КIевелай лугьуналди, сирлу бахшбендер мусурманрихъ авач, амма, 

гьикI хьи тарикъат мистикадихъ (суфивилихъ) агатзаватIа, чна мумкин тирди 

гьисабзава и термин инвестиция яз муршида гьакъикъатдин рекье муьруьдди 

вири дережаяр кьилиз акъудайди яз тамамвилелди. "Гьакъикъат вуч я?" – 

суалдиз жаваб гуз жезвайди анжах виридалай чIехи дережадин муьруьддивай 

тир. Шейхериз чпин муьруьдрин арада сергьят алачир кьван гьуьрмет авай. 

Мукьвал тир Азияда са бязибур абурукай акьван хкаж хьанвай хьи, абуру 

Къуръан кваз кьазмачир, чпи чеб кьилдин "гьакъикъатрай" гьисабзавай, 

"гьакъикъат" Аллагьдин титулрикай сад тирвиляй халис ва терефкарвал 

авачир мусурманри ихьтин шейхер ересдин терефдаррай гьисабзавай, абурун 

сектантрай кьуна, эсиллагь саймиш ийизвачир. 

194 Яни тарикъатдай. 

195 Къасыда са инсандин уьмуьрдиз бахшнавай тарифдин шиир я. Гзаф 

дуьшуьшра къасыдадиз ода ва я тарифдин гимн лугьузвай. Амма ам бязи 

вахтара сатирани жезвай, игит хъуьруьниз вегьенвай. Шейх Ярагъидин 

къасыдайра мусурман диндин гьакъикъат ялавлу ляфедалди гунар ава, амма 

ляфе идеалист фикиратдинди ва логикадинди туш, ам интуициядал 

бинеламиш хьанвай ва Аллагьдив мукьва хьунин, тIебиатдилай къеце маса 

къуват хьунихъ инанмиш тирди я, гьа им тарикъатдин илмидин асул манани 

я. Шейх Ярагъидин къасыдайриз "т"-динбур лугьузва, вучиз лагьайтIа 



243 
 

                                                                                                                                                                                           

рифмада гьатзавай адан гьижа кьилелай кIанелди "ти" я, адани "т" кхьизва, а 

"и" фикирдай лугьузва. 

196 Тарсар гуз куьмек ганач, гьелбетда, амма медреседин дарамат эцигиз 

куьмек гана Алкьвадарин медресе пуд кIваликай ибарат я -гьуьжреяр аялри 

кIелдай гьар садаз къецихъай къведай кьилдин ракIар авай. Къецихъай абур 

дапIарралди агал жезвай, къене патай кIарасдин таркв, чиле -  са гьасир, 

муькуь патара лит ва гьяркьуь рухвар вегьенвай. КIелзавайбур ина чпин мес-

яргъан, хъуьцуьган, кIурт, чпин учебникар ва недай суьрсет (гъери, гъуьр ва 

мсб) гъана яшамиш жезвай. Вилик атайбур агатиз, цIийиз атайбуруз чка 

хъийиз яшамиш жез эгечIна. Эгер кIелзавайбурун кьадар 8-9-лай артух жез 

хьайитIа, цIийиз атайбуру хуьре танишрин кIвалера, я тахьайтIа къиметдихъ, 

я тахьайтIа иесийрин аялриз кхьин-кIелун, дуьаяр ва Кьуръан кIелиз тIимил 

гьакъидихъ кIвалер кьаз, яшамиш жезвай. Адет яз гьар гьуьжреда виридан 

пай кваз къачунвай стол жедай, фу чрун патал гьар садавай тайин кьадар 

гъуьр кIватIна са дишегьлидив вугудай, чразвайдаз вичизни фу жезвай, 

пулсуз муталлимриз чразвай. Умуми гьалда, муталлимриз куьмекар гун 

мажбур яз гьисабзавай. Хуьруьнбуру абуруз тамай кIарасар гъидай, абурув 

нажах сада вугудай, араба муькуьда вугудай, яцар галаз. Адалай гъейри, 

абуру тазиятдин, кьейидахъ сурара Къуръандин дуьаяр кIелунай, ясин 

кIелунай, кьейиди чуьхуьнай гьакъи къачузвай, техилар кIватI хъийидайла, 

абуруз закатдин пай къвезвай. ГьакI ятIани муталлимар кесибдиз яшамиш 

жезвай. Ахъа цлан гурмагъдай кIвалин гьава михьи жезвай хъуьтIуьзни, 

гатузни. Амма яз, мекьи вахтара абур чпин кIуртар галчукна ацукьдай. 

Тарсар чирун ва кIелун муаллимдин кIвале жезвай, муталлимар 

нубатдалди кьилди-кьилди къведай, анжах бязи вахтара кьвед ва я пуд кас 

санал атана, пудани са ктабдай тарс чирдай. ЧIехибуру (пулсуз, гьелбетда) 

гъвечIибуруз тарсар гьазуриз куьмекар гудай. 

197 Инал вич вичихъ элкъвена 2-касдиз талукь рахун, вилик кIелай 

шиирда кхьенвайдахъ элкъвена. 

198 Хронограмма: а (1) + р(200) + г.горт (1000) + а (1) +д (4)+а (1) + л (30 

+ а (1) +  м (40) = 1278. 

199 "Гзаф тарсар гана ва чирна "гъавурда гьатун лазим я ихьтин манада " 

тагьсил гана гзаф жегьил инсанриз ва я (фикир гьа сад я) "жуван медресада 

гзаф сухтаяр ава". 

200 Яни гьаждал фена Меккадизни, Мединадизни. 

201 Дуьмдуьз, сергьят авачир тамамвилин кIватIал я. 

202 Автоэпитеты Шуаи "КьетIи", Сипихри "Цавун", Кумри "Вацран", 

Абас-Кули Бакиханован Кудси "Пак" гьикI ятIа, гьакI гьарфба-гьарф таржума 

ийиз жедач, гьикI хьи Шаркь патан са автордини вичи вичиз ахьтин эпитетар 

гудач. Акси яз, автоэпитетар адет яз инкарвилинбур (лайихсуз, кимивилер 

квай ва мсб). ГьакI хьайила, къалурнавай автоэпитетрин гъавурда акI гьатна 

кIанда хьи, гьакI икрам авуна кIандай эсирдин тIвар хьиз. Шуаи-ракъинин 

нурарин къуллугъчи, Сипихри-цавун къуллугъчи, Кумри (азерб. 

лугьузвайвал Гумри) – вацран лукI, Кудси-паквилиз икрамзавайди. 

203 Дамарар бедендин жукIумрин манада. 

204 Гьелбетда, рахун "уьмуьрдин пешерикай ва емишрикай" физва. 

Пешер-машгъулатар, емишар-зегьметдин нетижаяр, са куьнизни герек татай. 

205 Ахьтин келимаяр, цаварин бубаяр, авачирвиляй хабардар, "Аллагьдиз 

муьтIуьгъ хьун" авачирла ва мсб ухшар гафар мусурманрин муъминвилин 

персерин шииратдин таъсирдик хьун къалурзава, милли къанажагъ хкаж 

хъижезвай девирда (XIII асирдин христиан эрадин). 

206 Бейдави-ХIII асирдин христиан эрадин 2-паюна арабрин динэгьли. 

Адан Къуръандин "Анварут-тензиль ва асрарутта виль" (Ачухунин нурар ва 

баянрин сирер) я куьруь авунвай тIварни Тефсирул-кади (Баяндар кьадидин) 

алаз кьилин мектебда учебник яз ава. 

207 Бурхани-кати-кар кьетI ийидай баянар ва я "кIеви регьбервал". 

208 1934-йисан октябрдин 2-даз. 

209 Шаркь патан авторри чпин эссерриз ажайиб тIварар, саки садрани 

абурун манадиз талукь тегьер къалурун галачир, гьар гьикI ятIани абурун 

мана къиметлу яз къалурзавай. Месела, алай дуьшуьшда "кьве гьуьл 

акахьнавай " къарарал сад хьун кьве чара къайдайралди ва я кьве жуьредин 

(мес. логикадин ва юридически) виликамаз лазим шартIарал бинеламиш 

хьана къачунвай хьиз гъавурда гьатна кIанзава. Адет яз эсердин тIвар кьве 

паюникай жезва, чеб чпихъ галаз рифмада авай. Гьелбетда, маса чIалаз ам 

таржума авурла, рифма квахьзава, а кьадардилай артух чIагурнавай 

къаматлувилин вири вахтара гъавурда гьатун четин я. 

210 Гьелбетда, ина са-садан тIварар кьунвай дагъустандин "алимар" ва 

"писателар" сад хьиз лайихлу туш. Сад хьиз гьакъикъатда лап хъсан ксарихъ 

галаз Къуръан кIелиз таз жеда ва я гуьрчег хатI аваз, имни, гьелбетда, 

къиметлу шартI я, ктабар чапдай акъуд тийизвайди фикирда кьуртIа, араб 

чIалалди гъилелди кхьей учебникар хьана кIанзавайди. Чи авторди, адет яз, 

виридан тарифар ийизва, къейд яз са тIимилбурун кьилдин кимивилер 

къалуриз, мес. Акушави Барка къадидин. Саданни эгьмият агъуз тийиз ва 

абурун агалкьунар гьисаба кьаз, тIварар кьунвай гьар са алим, муаллим ва 

писателар чпин везифаяр кьиле тухвай культурный къуллугъчи я, гьикI 

ятIани чна абурукай чкадин культурный къатарин фикирдиз са гьихьтин 

ятIани цIийивал тур машгьур ксарин тIварар къалурун лазим я.  

Абур: 1."Алимрин арада корифей Гьажи-Мегьамед-эфенди 

Кудутлинский, шариатдиз ян тагана диндин доктринайрин рамкайрал 

экъечIна, са вуч ятIани азаддаказ фагьумзавай Йемендин шейх Салигьавай 

къачуна ва адахъ галаз сад хьиз вичин девирдик (XVII-асирдин эхир) 

яшайишдин ва праводин шартIарин чIуру терефар къалурна. Дагъустанда 

кьилди гьадалай арабрин тагьсил башламиш хьана. 

2. Гьадахъ галаз са заманада хьайи Дамадан-эфенди Мугинский, гьикI 

хьи гьадан крар алава хъийиз, вич "сирлу" илимрин пешекар яз, яни 

метафизикадин, мистикадин, естествознанидин, вучиз лагьайтIа 

естествознание практикадалди шейэрин къурулушар чирайтIа, тIебиатдин 

къанунар чин тийиз ва талукь тир илимдин ахтармишунар тухун тавуртIа, ам 

"сирлу" илимрин кIанел аватда. 

3.Араканви Саид-эфендиди, вичин акси гьерекатдалди чIехи нуфус ва 

кесер аваз сифте имамриз акси акъвазуналди машгьурвал къазанмишна ва 

юриспруденциядайни богословиедай бегьем эсерар туна. 

4. Согратливили Шафи-эфендиди сифтеди яз авар чIалал сифтегьан 

учебникар кхьена. 

5.Согратливи, Мегьти-Мегьамед-эфендиди философиядай ва логикадай 

ктабар кхьена. 

6. Согратливи Абдулла-эфенди (ШайтIан Абдулла) математикадай ва 

астрономиядай пешекар хьана. 

7. Ахцегь Мирзе-Али-эфенди жуьреба-жуьре ва гзаф чирвилер авай 

алим, гуманитарный ва естественный илимрин (физика) муаллим. 

8. Дагъустанда тарикъатдин сад лагьай муаллим Мегьамед-эфенди 

Ярагъи, имамар вердишарай ва тербия гайи, бязибур шейхвилиз хкажай 

къумукьви шейх Джамалудин-эфенди муршидвилиз тайинарай кас. 

9. Дербентви Али-ахунд шиитрин доктринадин рамкайра аваз, кьилди 

вичин Къуръандин кьуд томдин баянар кхьей автор. 

Чна Дагъустандин тарихда и кар хкудна кхьин дуьзди яз гьисабзава, 

абур масабурув гекъиг тежер хьтин Шаркь патан культура вилик ракъурдай 

къуват хьана, абуру неинки Дагъустандин ва гьакI Шаркь патан мусурман 

культурадин тарихда лайихлу чка кьуна. Чи автордиз талукь яз, ам 

Дагъустандин алимрин арада нуфузлу шариатдин терефдал алайди яз ва 

литературадин устад яз, ада эсерралди са кьадар суннитринни шиитрин арада 

зид гьалар, илимдин ва практикадин кьантIарар ва аксивилер хъуьтуьларна, 

гьикI им, амай крарин арада, а ктабдин эхирда ганвай шиирдай аквазвайвал. 

211 Эхирдин шиир. 

212 Автордин нацIунин къелемдин чIулав ва яру рангарин кхьинра 

"сирнав авуниз" гузвай айгьам. 

213 "Джавгьар" гаф: 1) асул мана, 2) вакъиайрин асул диб, 3) багьа 

къиметдин къван, хазина манайра ава. Автордин вичин къелемдихъ галаз 

хиялрин суьгьбетда гафунин гъавурда гьар жуьре акьунин къугъун ава. 

214 Гьахьтин гафарин жуьреба-жуьре гъавурда гьатунин къугъун "араз" 

гафунани къалурзава: 1) пуч жедайди хушбахтвал, 2) дуьшуьш, 3) акьалтIай 

ажайиб, вакъиа (асул дибдиз акси). 

215 Дуьм-дуьз. Элкъуьрун, алчударун, кIан пад цавал авун. Имни гафарин 

къугъун.  

216 Хронограмма. 1308-даз талукь, яни: у-алиф + вав 1 + 6 + 300; а = 1; 

г.горт = 1000. Ушаг = 1 + 6 + 300 + 1000 = 1308. 

КТАБДА ГЬАТНАВАЙ ШИИРРРИН ЦIАРБА-ЦIАР ТАРЖУМАЯР 

 

 

БАРКАВАН  ДАГЪУСТАНДИКАЙ  МАЛУМАТАР 

 

Чилни цав халкь авур халкьдин тIварцIелди 

Регьимлу гьакимдин, мергьяметлу пачагьдин, 

ЭгечIзава кхьиз фикирда кьур зи эсер, 

Тариф ийиз Аллагьдин адан хъсан крарай, 

Адавай тIалабиз куьмек гун заз ам куьтягьиз. 

АкI, адал уьлемар  рази жедайвал. 

Гьакъикъатда ам машгьур я, хъсан арха. 

Ада инсанриз тийижирди чирна. 

Ада абурукай са десте диндарар авуна, 

Абурни кьакьан дережадиз хкаж хьана, 

Адан адалатди гьялна амукьун 

Бязибур буьркьуь яз гьа авай гьалда 

ГьикI хьи ам гьахълу суду вири крара, 

Ам чIехи я вичин дуьзгуьн къараррал. 

Ада ракъурна гьуьндуьр камаллу пайгъамбарар 

Инсанриз, арада регьбер аваз эхиримжи, 

Баркаллубурукай хкягъай хъсан хабардал 

Вичи ракъурай вири вирибурухъ агакьарай. 

Я Аллагь, разивал це абуруз, мадни 

Абурун халкьариз ва гьуьрметлу терефдарриз. 

Къутармиша ва хуьх ви лукI Мемнун 

Ва гьадав гьуьрметдивди эгечIзавайбур. 

Я Аллагь, ачух ая адан зигьин, куьмек це 

Зегьметдиз хийир гудайвал кхьизвайбуруз 

Ахпа за лайихсуз дагъустанви 

Алкьвадар Гьасана, рагьметлу фикьгьи 

Гьажи Абдулла-эфендидин хци, гъавурда твада 

Ва жуван мурад и жуьреда лугьуда. 

 

ГЪЕЗЕЛ 

 

Эсер кхьинин делил хьана Дагъустандин 

Дамах тир, хуш, надир, гъавурдик квай эмир, 

 

Табасаран вилаятдин, гьуьрметлу кIвалин 

Иеси, мукьвабурун арада энки артух, 

Дамах гвачир, гуьрчег акунрин, шад къилихдин, 

Гимеди хуьруьнви Бейбалабегдин хва Агьметхан. 

 

Аллагьди гуй адаз миресрин гьуьрмет даим 

Гуй адаз Аллагьди уьмуьрда хийир, гьунар. 

 

Эгер кхьинар зи хьайитIа чIуру, хабарар сефил, 

Мягьтел тахьуй, кьисметди зи хайид я гуьгьул. 

 

Гьар сада гуда вуч аватIа, иесидиз ухшар затI. 

И хас тир мисалар заз хьана кьисмет. 

 

И эсер гъиле кьур Мемнуна кхьена югъ 

1890-йисан  Гаваши ляма галачиз  хийирлу варз”. 

 

АБУМИСЛИМАЗ КАГЪАЗ 

 

Эй Абумуслим, зи играми хва, 

Зи вилерин нур, чандилай багьа. 

Ви чан сагъ хьурай, уьмуьрни къадим, 

Хушбахтвал кьисмет хьурай ваз даим, 

Хъсан крара хьурай ваз даях      

Сакьийи-кавсар, а Лавлаку-шагь. 

Зи рикIин хиял, зи мурад-метлеб 

Хушбахтвилинди хьунухь я ви гъед. 

Эгер кIандатIа чакай ваз хабар, 

ЖузазватIа гьакI ватандин гьалар, 

Аллагьдиз шукур, я чун сагъ, дири, 



251 
 

                                                                                                                                                                                           

Диде, имияр, стхаяр вири. 

Мирес-варисни язва саламат, 

Амма эллериз хьанва мусибат: 

Акси элкъвена чи кьисметдин чарх, 

Дуьзвилин рекьяй экъечIна патахъ. 

Къатма-къаришдин, женгинин шикил 

ЧIугун инал заз туш, гьелбет, кьезил. 

Вакъиайрин гъал кьатI хьана бирдан, 

Ламра вичикай ийизва аслан. 

Фелекдин чинлай алатна перде, 

Башламиш хьана, гваз цIийи дердер, 

Иви авадриз, хаталу дяве, 

Мусибат гъана, эл туна кIеве. 

Такабур бегни лавгъа генерал. 

Чи Дагъустан гьакI къайгъусуздаказ, 

Урус пачагьдин агъавилик кваз, 

Къатканвай уьлкве тир, халкьдин уьмуьр 

Гиландалай а чIавуз хъсан тир. 

Согратлуйри рак ахъайна бирдан 

Ажугъдин вилик, туна шер, буьгьтан, 

Къал туна, Гимри къачунва, – лугъуз, 

Туьрквери гьужум авуна, – лугьуз. 

Шамилан хвани, гваз кьушундин зур, 

Къе-пака Гуниб къачуз я гьазур, 

Алибег-Гьажид кьада гьакI Шура, 

Тадач урусар гьа и йикъара. 

Тапан хабарар авунва аруш, 

Инанмиш хъхьун эсла мумкин туш. 

Башламишна мад ахмакьвал ийиз: 

Башчи жедай кас жагъурна чпиз, 

Хцикай Гьажи Абдурагьманан 

Авуна абуру буьгьтенчийрин хан. 

Лагьана: ам я халифад эвез, 

Вири къанунар гва адав серес. 

Къумух-эгьлийри, гьатна гьа геле, 

Къурмишна ана мад цIийи гьилле: 

Гьужумна фена къеледин винел, 

Начальник кьена, кIватI хьана гъенел, 

Хкяна абуру Жафер ханвиле. 

И кардик тадиз ял гьатна кьиле, 

Тепилмиш хьана амни кьушун гваз, 

ЦIудахар ва гьакI Сергъи магъал кьаз. 

Гьатна дяведа са шумуд хуьр мад, 

Акатна ихьтин фитнедик кьуд пад, 

Къайтагъиз фена дявед цIай, шулугъ, 

Ана кесибрик акатна ажугъ. 

Къативал зайиф тежез физ дяве, 

Башлыдкай хьана гъулгъулад бине, 

Катна начальник, туна Мажалис, 

Вичин инсанар галаз Дербендиз. 

Къайтагъа уцмий хьана Мегьтихан, 

Гьар сад алахъна къутармишиз чан. 

Табасарандин кеферпад кьуна, 

Кумалатакай чIехид авуна. 

И вур-гьарайдин ажуз, яз вилик,    

Катна бакудиз Куьред начальник, 

Куьре-эгьлийрин кефи хьана шад, 

Хевлет дерейра, секин яз кьуд пад. 

Азаддиз къекъвез авуна жуьрэт, 

Ягъиз къакъудна, тарашна девлет. 

Кьена сада сад, эхир са чIавуз 

Башчи хкягъун кIан хьана абуруз. 

Хан тайинарна Мегьеммед-Али, 

МуьтIуьгъ хьана гьакI вири агьали. 

Кьибле терефдин Табасаранди, 

И кар акуна, къачуна тади: 

Масум авачиз хьайитIа эгер, 

Гьар са ханди чал ийида хъуьрер. 

И тIварцIиз лайих авай кас яз тек, 

Масум хкяна факъир Асланбег. 

Ахцегьвийрини и бунтуна гьакI 

Тавуна тунач, гьелбет, иштирак. 

Къази-Агьмедни хьана абурун хан, 

Шад хьана, ада тик кьуна гардан. 

КIан хьана адаз тIвар-ван акъудиз, 

Къубадиз кьушун чIугуна тадиз, 

Пагь, гъам-хажалат, пагь, дерт-мусибат! 

Гьикьван пис гьалар хьанва гьарна мад. 

Ибурун арада камаллу вад кас 

Тахьун хажалат жедачни бес чаз?! 

Садни ацукьнач секиндиз кIвале. 

Угърийри элдин тухвана зегьле. 

Саки яхцIурни цIуд юкъуз Куьре 

Амукьна гьаким авачиз кьиле. 

Инсандин къамат квадарна михьиз, 

Гьатна ажугълу жанавурар хьиз. 

Ягъиз, къакъудиз, тарашиз кIвал, мал, 

Лап сада сад нез, ийиз къачагъвал. 

Катна кесибар, гьатна чуьллера. 

Яцар, малар гваз ава никIера. 

Хендеда папар, етимар ажуз 

Марфадин кIаник, аязди атIуз, 

Гишинвал чIугваз, тамара ава, 

Магъарайрани рагара ава. 

НуьцIуъгъа шивцел – Абакаров, пагь, 

Са гьайбат гва, на лугьуд ам я шагь. 

МукуцI къекъвезва къачагърин кьил яз, 

ЧIилихърин угъри Мирим къвалав гваз. 

Хъукьвави Ашурни угъри я алчах, 

ГьакI Гьажиханни хьанва пис къачагъ. 

Зазада Мазан хьанва лап вагьши, 

СикI хьанва гьана Мирзедикай наши. 

Ярагъа Самед я судья-дуван, 

УстIарни хьана Хакид хуьруьн хан. 

КьепIирдал хьана Велидкай пачагь, 

Испик-Исрафил я султанан шагь. 

Афатни Шагьназ, дуьзмишна крар, 

Канцеляридин я начальникар. 

Катна лезгияр мад кIеретI-кIеретI, 

Макан кьазва физ Къубани Дербент. 

Фена гзафбур, туна хуьрни кIвал, 

Аштерхандиз гьакI галаз паб, аял. 

Са кьадарбурни акъвазва инра, 

Ленг хьана гьеле ама гимийра. 

Алкьвадардилай катна Дербендиз 

Атанва зунни игьтиятвал хуьз. 

Гзаф хуьрерай катнавайбур хьиз, 

Атанва гьакI зи халуни иниз. 

Амма авуна фитнени буьгьтан, 

Лагълагъчийри чав вугузвач аман. 

Ахпа чун бирдан дустагъда туна, 

Са гьихьтин ятIан силисар кьуна. 

Эхирни мекьи тIурфан хьиз гужлу, 

Чаз акси буьгьтан хьана ажугълу. 

Акъудна кьушун жерге-жерге яз, 

Гьазурна тупар ягъиз, цIай кутаз. 

Шурадин князь Медиков кIевиз 

Акъвазна, буйругъ гана векилриз, 

Лагьана: "БарбатI ая ЦIудахар, 

КукIвара Согратль, хьурай тармар!" 

Чохвияр, Жафер есир авунва, 

Имам лугьур а жегьилни кьунва. 

Лаквияр ва гьакI масабур гзаф 

Кьисасди кана, авунач инсаф. 

Хизанар галаз гзафбур чпин 

Катна кIвалерай, гьал хьана четин. 

Авариядин Къазагьмед катна, 

Рухваяр галаз дустагъда гьатна. 

Генерал тир вич кьибле терефда 

Комаровани хуьрер телефна. 

Башлыдиз ада цIай ягъиз туна, 

Дуьвек, ЦIийи-хуьр кукIварна кьуна. 

Мегьди, Кумалат нуькверар галаз 

Кьуна телефна, гьадан буйругъ яз. 

ЧукIурна ада вири бунтчияр, 

Авуна халкьдихъ галаз хуш рафтар. 

Фена ахцегьар, Куьре-эгьлияр, 

Хиве кьаз гьадаз хьайи тахсирар. 

Агь, гзаф хьана ина агьвалат,  

Амма кхьиз за хуьзва игьтият. 

Аллагьдин патай хьурай мергьамат, 

Хъсан ийида гьада чи кьисмет. 

Вири себебрин себебни гьам я, 

Къудратрин сагьиб, куьмекни гьам я. 

Гьада идара ийизва рикIер, 

Гьам я гудайди хажалатни хъвер. 

Умудлу я чун: гьакимар ада 

Хъсан кIвалахрин дуьз рекье твада. 

Чан хва, къанундал ая дуьз амал, 

КIан жемир авун садрани писвал. 

Кагъазар кхьиз шад ая Мамнун, 

Эй вилерин нур, саламат хьуй вун. 

 

****** 

 

Гьаким Тимур, вичиз барабар шагь авачир, 

Дуьньядиз акъатна ирид вишни къанни цIуругудаз, 

Гьужумриз экъечIна ирид вишни пудкъанни цIусадаз. 

И дуьньядай фена муьжуьд вишни муьжуьдаз. 

Адал алай тIвар Тимур, яни ракт. 

Адан зулумрихъ агакьрай вуж? 

 

****** 

 

Вуна ви шиирра лугьузва: 

“Эгер гьа ширазви туьрк рушаз кIан хьанайтIа зун, 

Адаз хъуькъвел алай матIунай пишкешдай за Самаркандни Бухара”. 

****** 

Дуьньяда кьве сихилдиз авач гьакимар: 

Балхадин суннитриз ва Кашмирдин шиитриз. 

****** 

Тайинарнай гъуцари пак къуларал кхьинар: 

Фаталидин пайдахдик къалурун чи гьунарар. 

Уьмуьрдин эхиримжи йисара кхьей шииррикай сада ада икI кхьенай: 

Гуьзел уьмуьр харж хьана, гьайиф, зун авам хьана, 

Амукьай кьван захъ вири хъфида пашман хьана. 

Агъамир вун бурма чIулав тилерихъ,  ам хата я, эй, рикI 

БарбатI жедай гьалдиз жув гъимир,  эвел хьана къайгъусуз. 

Ажуз тир а цекврени кваз камаллудай вич кьазва. 

Жуван дерт за лугьудай, чин яру жез кичIезва. 

****** 

За вуч лугьун, заз чизмач. Агь жува жув квадарун! 

Хъуьтуьл гарун нефесди руьгьдиз гузва тазавал. 

Ам экуьнахъ гьахьна хьи  атирлу тир къашуниз. 

Гьар вуж хьайтIан къекъвезмач  шииратдин жевгьеррихъ 

Ахъаймир на, эй, ашукь,  сирлу пIуз, багьа затIар гадариз. 

****** 

Гьулдандилай кIеви лезгидин руьгь, 

Кваз кьазвач гьич садани лезгидин иви, 

Лезгидин кьадар цIемуьжуьд агъзур, 

Багъдатдин цларивай кьаз жедач абур. 

Паб, секинз ацIукь! 

Рахамир гзаф, 

Аллагьдихъ агъугъ. 

 

****** 

Мусурманар, чаз атана экв и гатуз. 

И дуьньядикай куьне пичIи хиялмир. 

Агъзурни са вишни къудкъанни цIекIуьдаз 

Имам яз ачухдиз атана Мансур. 

Атана хвеши яз, гъана чаз иман, 

Кваз такьур авамриз жеда ам залан, 

Эхиратдин пак юкъуз кьада чи дуван 

Имам яз ачухдиз атана Мансур. 

 

****** 

 

И инсанар, валлагь, лайихлу тир а кардиз. 

Абурал къурай пак гьакъикъатдин вацIар. 

Ибур итимар я! Итимар гьакъикъи, гьатта бахтлу. 

Чизвай ва аквазвай яржар. 

Им абуруз туш эхир алверни машгъулат. 

Чир хьун чпин Халикь,  вири чеб диндарар яз, 

Абурун гаф гаф я, карни я кар. 

Къудратлу абуру негьбуруз ийич инсаф. 

 

****** 

Ашкъилу яз чебни вири тамашзавай, 

Вири жуьрэтлу, алукь тийиз дестеда чIехидал. 

Иманда артух жез, анжах Аллагьдикай кичIез. 

Эдеблу крара абурув къведайбур авач. 

Месэладай тухвана за рахунар, кьве рикIин яз, 

Булутрикай няметрин аквадалди марфар141. 

Ахпа леззетрикай хкатдалди кефинин экв 

РикIи кужумайди хьана са цIийивал. 

Эгер абур кьабул тавуртIа тийижирбуру, 

Буьркьуьбуруз экуьникай авач хьи илаж. 

За инал лугьузвайди виликдай талгьайди я. 

ГьикI хьи бязи рикIера инкарвал ава. 

 

****** 

Аллагь кIан яз лугьузва тарикъатдин рекьевайдаз 

Гьевес гъунин себеб Аллагь вич я, талукьни я вичиз. 

Гьадалай туьретмиш жезва ахлакьни гьадан. 

Аллагьдиз вафалу я, виридалай чIехидаз. 

Амма зун секинсуз ийизвайди авамвал я терефдаррин. 

Ачухдиз къадагъа тирди тарашиз къакъудзавай, 

Варис тушиз мусурмандин эменнидин ирс дар жезвай. 

Им тушни бес лутувал, я такIан тир авамвал? 

Эбеди диривилиз эверун куь акъатна таб хьана, 

Куьн дуьз рекьяй акъудна мичIивилин агъади. 

Куьн вири Аллагьдин кичIевиликай магьрум я. 

Иблисди квез ганва анжах алчахвилин хъен. 

Шак алач, шайтIан я фендерикай куьк храйди. 

Куь эдеб эдеб я азгъунзатдин тарашун, 

За басмишда куьн ятаралда гьахълу. 

Халкьдин сивин хабаррай эвелдилай пис хьана, 

Руьгь квач квек, авайди са жендек я, 

Тарикъатдиз икрамун амалар тир тапаррин. 

Гьадан къабухдик алчах руьгьер хуьзвай куь. 

Тарифзава куь, тахсир авуна, тарс гузвай 

Рехъ къалуриз чIуру, имамаз яз кьуна, ягьсуз. 

Бедбахтвал ава гьана, гьина къанлуда 

Сагъар хъувунин тарсар гузватIа. 

Сузада ава вилаят, шехьзава халкь датIана. 

Ингье хуьрер таланай, барбатIнавай тарашна, 

ИчIи хьанва, катна эл, чара акваз патара. 

Адахъ галай вагьшияр ивид кьунва кьиникьрин, 

Девлет хьанва азгъунриз эменнидкай кесибрин. 

Абурдай куьн аватра, фалужди кьур тапаррин, 

Бес чизвачни муъминвал пак тир несибрин. 

Гьадакай я, эй зи дуст, ният  хъсан къвезвайди. 

Мегер гьунар тахсирдин нетижади гъизвани? 

Зулумдин рехъ гьамиша алчахвили хуьзвани? 

Гьанай акваз ваякьан-гьам адет я кичIебурун, 

ГьакI хьайила катна бес Саид има гваз вичин 

Ва къалурна Аллагьдиз вичин къени гьахълувал. 

ГьакI гьужумна муаллимдал, тIарна адан кIарабар, 

РикI туькьуьлна адан на, тхана хьи ктабар. 

Эй, алчах тир къачагъ на, багьа тир чи илимдин 

Къакъудна хьиз берекат, гана халкьдиз азабар. 

Мегер ягьсузвилелди авуначни беябур 

Мегьамеда чаз гайи кIел-кхьинин багьа нур? 

Нисинин капI ийирла иман квай кьван ксари, 

Са кIус регьим, итимвал, намусдин квехъ гьвел хьанач, 

Кьиникь патал цин хураз вегьена аял Булач. 

Пайгъамбардиз минетай дидени куьне бамишна. 

Абурун кьилел Умахан, Нуцал куьне асмишна. 

Бес масабур кьейи кьван тахсир квачир бендеяр. 

Эй, зи Аллагь! Жаза це тIун муртаддиз, ракъура ам на чилик. 

Вакъиаяр хьайи кьван кьулунални кхьенва, 

Я Аллагь, на агакьра тахсиркарар жазадив, 

Гьахъсузвилер авунай кьирай кIаник къазадин, 

Алуд чалай вагьшияр, кутамир чун сузадик. 

Къуватар це чи чандиз, душманд хура акъваздай, 

Хуьх чи хизан, хуьрни чил-минет я ваз чи патай. 

Чна сажда ийида инсанрикай хъсандаз, 

Хатадик чун кватIани, виридалай масандаз. 

 

****** 

БатIул я вири, эгер ийизватIа регьимлу крар,  

Кяфир я ам, авачтIа гьахъвилин рекье. 

ГьикI хьи къуват эциг тавуна затIни уьмуьрда арадиз къведач. 

Гьа кар чи ихтиярда ва къуватда ава. 

Кудси, вири хъсан я, вуч къвезватIа дустунин гъиляй 

Амма писвилизни хъсанвал ая лагьанва. 

****** 

 

Аллагьдин хатурдай, билбил, килиг гуьлуьстандиз. 

Шехьмир, кьурура жуван накъвар, Аллагьдин хатурдай. 

Итимдиз азадвал бахт я, Аллагьдин хатурдай 

Лезетдив тамаша пIузарризни хъуькъвериз, Аллагьдин хатурдай 

Артухра гьар юкъуз жуван сяй гьадав агатиз. 

Машгьурвал квез я ви? Жуван гъамунал кIанивилин пияла илич. 

 

****** 

 

Иманни лап вири эвеза гуьруьшдихъ адан, 

АкI туштIа эгер, базардиз алад, гьам аладара, 

Юсуф хьиз рангарин перем алаз къекъвей, Аллагьдин хатурдай. 

Секинра къизмишвал, акъваз тавуна лугьуз, 

Эгер хатадай зал гьалтна, кIантIа гуьруьшда, 

За адаз викIегьдиз чан гуда секинз ва архайиндиз. 

Зи сейлиди, шуьшка хьиз, акъвазнава михьи яз. 

Ашукь тир кесиб, эгер гьахъ ятIа, 

Аллагьдин хатурдай, 

Лагь адаз: “Уях сейлиди, шаклувал гадара. 

ЧIулав юкъузни вахъ ялун жедач тIимил зи чанда 

РикIин дердера квахьзава зи эхун аманда. 

Рази хьухь, макъам атанва, меслят хьухь. 

Зи вилер ивидив ацIузва, Аллагьдин хатурдай. 

Ви вилер рикIин ивидай кьеженва, Кудси. 

Канва ви рикI азабрин цIаяра, Кудси. 

Вуна ви дердер ахъая адаз тирвал, Кудси. 



263 
 

                                                                                                                                                                                           

Эгер адаз вавай рикI хъуьтуьлриз жезвачтIа 

Ви баянариз маса сес це, Аллагьдин хатурдай. 

 

***** 

Эй, рикI чIулавардай тевриздин жемят, 

Квехъ эдеблувилелай бизар авун гзаф хесет я? 

Зун гьамиша базардиз физ и куьчеда къекъвезва 

Инсан тIимил гьаятда, кIватIалар гзаф. 

 

***** 

Гьайиф! Агь, хажалат! Ишигълу нур Юсуф-хан 

Куьч хьана даимдиз, и дуьньядай хъфена. 

Ам абур тир Кавказдин ва мусурманрин. 

Ам панагь тир гзафбуруз бунтар хьайи вахтара. 

Кьил авачиз вилаятар амукьна чи патара. 

Ам лайихлу я вири Дагъустанда яс чIугуниз. 

Я Аллагь, ви мергьяматдай ая адан сур баркаллуди. 

Адан сихилдай гьамиша акъуд гьадаз ухшарбур. 

Зул-Када варз хьана адан кьейи вахт. 

Хиджрдин агъзурни кьве вишни къудкъанни цIувад лагьай йис. 

Алудмир рикIелай и маргьумадиз хуш  дуьа ийиз. 

 

****** 

Агь, хажалат! Хъфена дуьньядай дуст,  секинрай зи дерт, 

Фурсат тушиз куьтягь хьана гъурбатда 

Жегьил уьмуьр фейиди тир  гьуьрметдани динжвиле. 

Кьуьзуь кьиляй вун суьргуьниз акъудна. 

Вун хъфена Аллагьд патав, чун накъвариз вегьена. 

Им вуч кар я, вад кас шехьиз чIал кутаз, 

Эгер вун къенайтIа ватанэгьлийрин юкьва, 

Вири уьлкведи партал ясдин алукьдай, 

Ви гьаятдал кIватI жедай эдеблу стхаяр, рухваяр, 

Мукьва-кьили, вири жемят лугьунра. 

Абуру кIелдай ви кьилихъ Къуръан шумудра. 

Зикир ийидай пудкъанни цIуд агъзур сефер, 

Сурал кIелдай яхцIур юкъуз гьа Къуръан. 

Гьисаб тийиз ийидай ваз къурбандар. 

Ви кьиникьал шад тахъурай душмани, 

Вучиз лагьайтIа гьабурун кьисметни гьа им я. 

Лугьумир хьи, ви сир и яргъара тек жеда. 

Мумкин я, чи сурарни гьа инра жеда. 

Гуьмбетдал ик кхьида: и сур Дагъустандай 

тир зулумдик кутур бег. ТIварни адан 

Сейли Агъа я. Ваз Аллагьдин рагьметар гуй. 

Адани вун дин патал  женгина телеф хьунай  цаварал хкажда. 

Вуна Мемнун есирда ва гъамуна,  

агъзурни кьве вишни кьудкъанни цIерид лагьай 

йисуз Спасск шегьерда Межнун  хьиз туна. 

 

****** 

 

Вири уьмуьр хилас яз мезгьебвиликай 

Дустариз кхьена за и ктаб 

Суьннида хкягъай, къуй ам Аллагьдин 

Регьимдик хьуй, ава заз илгьамдин нурар, 

Заз мезгьебда вуч гьатда? Ам са затI я, 

Майил кIеви гьуьжеткарриз  къиметлу. 

 

****** 

Шукур хьуй ваз, эй акьалтай тамам,  эй, Багъшидайди, 

Менфятлу крарай чаз гьунарлу итим. 

Гьа итим и Сурхай-хан, рикI чIехи вичин вахтунда. 

Дагъустандин гьаким, тIвараралди чIехи, 

Хийир-дуьадалди дерт алудай кас, 

Насигьатра рикIиз секинвал гудай итим. 

Баркалла адаз, къуватлудаз къуват гудайдаз, 

ЧIурудаз писвал пичIи артухардайдаз. 

 

****** 

Уях хьана азабчияр, азият гана заз, 

Агь, мусурманар, абуру инсаф авунач заз, 

Эй, куьмекчияр! Куьмекдиз гьарайзава за, 

Абуру зун хажалатдин къайгъуйрик кутуна. 

 

****** 

Дуст, шехь, зулумдин гьадан 

Вуж элликдин вини дережадиз хкаж хьанватIа, 

КIевиз шехь чирвилерин хазинадихъ, кIел 

Кефердин няс тIурфанар сухулмиш хьанватIа, 

Йифен мичIера рехъ къалуриз акIурнавай. 

Квахьнавай мектебрин кьуд лагьай паюнихъ. 

Халкьди регьятдиз ахъайзава зегьле фидай хабар: 

Зи рикI пад жезва а ван хьайила, 

Кьенвалда гьуьрметлу ахцегьви чи шейх, 

Зи руьгьдин бубу, гуьзел къилихдин инсан, 

Гуж хьана! Гьайиф! Тешпигь авачир тербиячи, 

Руьгьдин игит, азад хуш бахтвилин женгчи. 

Адан гъилик квахьдайди тир ясдин пашман авун, 

Вич амачиз ясда гьатна, чIулав хьанва цаварни, 

Адан нурарик хьайи зи рикI къе кузва, 

Рахунри гуьзел, келимайри зигьин чпелди тухузва. 

Гадарна зун лукьманди, кIвачер я гъуьргъуь. 

Адан патав фин патал кьуру къарихдин арза гваз. 

Я Аллагь! Ая адаз тамамдиз еке хатур, 

Бахтлу ая ам женнетдин гьуьндуьр багъда, 

Гуьлче вегь сурал ви регьимдик булутдин, 

Кутур на ам хуррамдин няметрик. 

Кваз яхъ чи разивал, це адан тазиятдиз чIагайвал. 

Гуьгъуьнай хуьх на чун ягъалмишунрикай. 

Эй, Мемнун, гьазур хьухь: им важиблу я, 

Белки, уьмуьр чи мумкин я чукIун: 

Даимдалай гъейри садни гьич амукь тавун, 

Амукьда анжах са сифет пачагьдин ЧIехи. 

Гьа чIавуз зи фикирдиз дерт гьахьайла, 

Ам элкъвейла и йикъал, арадиз атана 

Гаф “ассагали”  (хронограмма) 1275 

 

****** 

Бедбахтвилик акатна зун, галукьна хьелерин ягъун. 

Вуч лугьун! Ахвар закай катзава. 

ГьикI секин жен къакъатнай ихьтин 

Зи алим бубадивай, чешнедивай камаллу. 

Чара хьайи гьа са юкъуз гьатна зи рикIе гъам, 

Авуна заз зулум, рикIи-рикI незвай гьал. 

Ам хьи гила тади кваз гуьруьшдиз чукурна 

Инсанриз регьимлу мергьяматлудан патав 

Сив хуьнин суварин гунзардин йифиз 

За адан эмирар бегьемзава рахун алачиз: 

Агьа! Арадиз къвезвай вижевай агалкьунар ва 

Лап хъсан гузвай нетижаяр. 

Зун амукьна рахкурай хендеда паб хьиз, 

Пашман яз, яргъалди, кьейибурал чан  хкидай йикъалди. 

Чина зи цIай къекъвезва, я адаз вилерай 

Физвай накъварин селлерикай авач регьятвал. 

Дерт вириданди ятIа, кьезил я, – лугьун таб я 

Акси яз, гзаф кудайди хьайила, ялав къати я. 

Агьа! ГьикI чуьруьтмиш я вун, дуьнья. 

Мегер вун мескен тушни челек-фелекдин ва гъамунин? 

Эгер вуна хвенайтIа гьахъ, ва гъамунин? 

Аллагьди къуват яз ганвай, 

Эгер вуна хвенайтIа къекъвезвай цIаярикай мичIи: 

Къутармиш жедай тегьер ва ахвар квахьнавайбур. 

Гьижран я ваз, кваз такьуна гадарайдаз 

Ва халикьдин къаст кьилиз акъудун кьисмет хьанвайдаз. 

Эй, Аллагь цаварин, алуд залай зи хажалат. 

Багъиша заз ва твах зун хъсан мурадрихъ. 

Иладриз зи регьим ая, зи Агъа. 

Ваз вафалубур яз, ракъура абур мескендиз секин. 

Ахпа агуда гьабурухъ зунни, эй, Гьуьндуьрди, 

Пайгъамбардилай хкянавай, ацIай варз хьиз ачухдалай 

Машгьурдалай, засадалай, Аллагь адалай рази хьурай. 

Гьакьван чIавуз, гьикьван цавар элкъвезвани 

Ва гьикьван гагьди чIехи халкьар яшамиш жедатIа. 

Эй, Мемнун, гьерекат, агакьра: 

Ви югъ гьисабунин аргадалиам (хронограмма) 1278-йис. 

 

****** 

Акъуд рикIяй дарихвал, кьанцIархъан: 

Жегьил уьмуьр алатна фенва эхир. 

Жаван йикъар хъфенва, дуьньядин дарихвилин гуьзелвални хъфенва. 

Вацраз ухшар анарди кьве вацралай квадарда хьи цIийивал. 

Цуькверин бахча буржуна къачунвайди хьана, зулни акъатна 

КIеви дамаррай азарра къуват эхир аватна. 

Бедендин жалгъайрин алакъаяр чIур жеда, 

ТIебиатдин мягькемвал квахьна вад гьиссни усал жеда. 

Ашкара я, бубаяр цавун чпин къайгъуйрикай хкечIнава, 

Куьч жедай вахт мукьвал я, бедендихъ кIубанвал амач. 

Пешер шуьткьвенва, емиш квахьна, хиялра къацу ранг хьиз. 

Кьилел чIарар лацу я, вилера амач экв, 

ВиртIедин пIузаррал аламач ширин суьгьбет. 

Са ни ятIани авачир чкадай гьарайда бирдан: 

“Эй, бейхабардиз къатканвайди, уях хьухь къайгъусуз ахварикай! 

Гзаф вахт алатнава, вун икI ксана”. 

 

АВТОРДИН ПАТАЙ 

 

Инал къелемди вегьена лабар, лагьана: “Зи рикI ивидай, ацIанва, 

Гила заз и гьуьляй катдай са чка герек я”. 

За лагьана: “Эй, нацI, сирнавзавай ЧIулав ва Яру гьуьлера, 

Акъвазмир, къуй ваз килигна тавурай чинебан асул мана”. 

Им Каспий гьуьл я, лугьузва къелемди, ина хазина жагъидач гьич, 

Ина хьунухь мумкин я анжах гьар жуьре ктIай няметар. 

Айиб туш лугьузва за, кIватIа и вакъиаяр сад садан гуьгъуьнал, 

Абурукай чна фикирдиз къаматлу шикил туькIуьрда. 

КтIайрикай туькIуьрун, лугьузва ада, гуьрчег затIар, гьелбетда, четин я. 

Вучиз лагьайтIа ажайиб асул диб авачиз  мягькемди жедач, Платона  кхьенай. 

Агь вун, лугьузва, алчуд хьайи нацI, зун вуна гьуьжетра гатана. 

Вуч ийин? Гила зи зегьметар чкIана. Аллагь регьимлу я, 

Лагьана ада. Гьадавай куьмек тIалаба, мумкин я ксари 

Аллагьдиз муьтIуьгъ, жагъурда ваз ажайиб асул диб. 

Гадра, лугьузва, баян гун агъадиз вафалубурукай, вучиз лагьайтIа гила амач 

Дуьньяда дуьздаказ рази тир ксар, лайих тир гьа тIварцIиз 

Ава, лагьана ада, дуьньяда бязи хъсан ксар Аллагьдин, 

Гьабурун къайгъударвилин нетижада гзаф рикI тIар хьайибуру регьятвал 

къачузва. 

Гьинава, лугьузва, гила за гьикI жагъурда? 

Залай ам алакьдач, сиягьат авуниз захъ пул авач. 

Ада лагьана: За асирдин вакъиайрин кIватIалда къейд ийида. 

Гьакъикъатда ви ажайиб асул дибар садав агатна. 

Гьа чIавуз, лугьузва за, талукь тир серенжемар кьабула. 

Зунни секин жеда ва ви рахунралди сегьвида гьатдач. 

Ада лагьана: Аллагьдиз шукур, заз  ял ягъун хьана. 

Заз лагьайтIа, гьелбетда, гьадалайни артух хьана, лагьана за. 

Ада лагьана: гила Магьарам варз я, а йис Мемнуна 1308 къужирди кьуна 

«ушаг» гафуналди куьтягьзава. 

АВТОРДИН АЛАВАЯР 

 

Гьижрдин 1309-йисан эхирда (1832-йисан гатуз) Дагъустанда ваба азар 

гьатна ва гзаф инсанар телеф хьана. И азар гатун вахтунда гьатуникди 

агьалийрин майишатдин кIвалахар, кьилди къачуртIа, чуьллера гвенар гуьн, 

емишар кIватIун гъиляй-виляй вегьенвай, суьрсетдин няметар терг хьана, руг 

хьана, пуч хьана. И арада бахтсуз зинни Абдурагьман тIвар алай гада секин 

мескендиз куьч хьана ва чи мукьвабурукай гзаф машгьур ксар, дустар ва 

танишар кьена, къуй абурун тахсиррилай  ЧIехи Аллагьди гъил къачурай. Гьа 

и дуьшуьшдиз килигна агъадихъ за, рикIел хкун яз, жува туькIуьрай са 

къасыда гузва: 

Шукур Аллагьдиз, алемдин иесидиз, вири кьатIундаз,  

Баркалла адаз, сад тирдаз, регьимлубурун аманевидиз. 

Ам даим я, Ам кьиникьрин себеб я. 

Ам чирвилерихъ ялзавайбурун камалдив ацIанва 

Ихтиярдалди гьадан чна кпIар ийизва 

Ада сечмишай лукIарин, пак регьберрин, 

Иллаки сечмишнавай машгьур чи агъадин, 

Адан лап хъсан уьмметдин ва динэгьли гьакимрин патахъай. 

Амма Аллагьди къарарна, цавун чIехи несидин 

Халкьдин гегьенш гунагь къатариз ракъурун ажал. 

Гьарна ваба азар гатуз ва агьамийрин кеспияр чкIана. 

Зиянар хьана бязидаз тIимил, бязидаз гужлуз. 

Эй, бедбахтвал! Адакди садни амачиз кьена, 

Гзаф инсанар динэгьли ва уьмуьдал шад. 

Агь, бахтсузвал, инсафсуз къакъудна зи 

Хизандай са кас! Вуч хуш ама заз и уьмуьрда адалай кьулухъ. 

Жуьретлу касдилай яракьламиш хьанвай дяведиз писвилиз акси. 

Ничхирдин ухшар, лугьуди вичин гьужумзавайбурукай хуьзвай 

Гьик ятIани аватна чал ваба, адакди кьена жегьил Абдурагьман. Агь, 

бахтсузвал! 

Завалди айрутмишна ам иладривай ва папавай мукьвал эвленмиш хьанвай 

На лугьуди, йифиз вахтуни килигна жагъурна бахтсузвилин гъед ва чаз ам 

кьаз алахъна. 

Жегьил уьмуьрдикай вуч ийин, эгер гъарикIди ацIай вацIувай магьрум 

хьанватIа? 

Агь, бахтсузди, гъуцаривай жуваз женнет кIанзавай, 

Гьина малаикартни гьуьруьперияр хуш хиялра фаракъатдихъ къекъвезвай. 

Адан ажалди ялав куькIуьрна кьуьзуь кьиляй хажалатдин цIай хьана хьи 

рикIе зи. 

Зи рикIелай фенвачир гьич цIегьерикди кьейи стха 

Абдул-Гьаким, ам рикIе зи кузвай цIай яз, 

Садлагьана цIийи къаза акьалтна хьи куьгьне гъамунал 

Атана буьркьуь кьисмет къвезвайдал хьиз къаршидиз 

Дугъриданни и бедбахтвал вири фейи къазайрилай чIехи я. 

Аяндар инсанрин субут тахьай гьакъикъатдиз акси  

ТIуьгъуьн гьатна Мугьарам вацран сифтедай 

Кьадарсуз артух инсанар телеф авуна, 

Кьейи кьван мейитар яхун тир гзаф. 

Зулжалалди шафават гана къайгъу чIучвазвайбуруз. 

Хизанди къуйдайни ругун тавур яд хъун тавун, 

Вуч къаза я! Зайифарна алайбур чи зегьметдал, 

Чилер-цавар шехьзава чи кьисметдал. 

Ингье ихьтин баладик чун акатна. 

Анжах уьмуьр лап тухбур яз нифретлу 

Тухвайбуру тIалабзава инсан кьиникь шадлу яз. 

Хузайинни шехьзава къе, лукIвал авур кесибни. 

Тафаватвал арадавай адалатди кукIварна, 

Ни зегьметдал къазанмишна, ни а вафа кадарна. 

Гьич тахьайтIа беденри чан амайбуру кьейибур 

Дуьа ийиз, рикIел хкун ферз кар я. 

Варисарни етим хьайи хиве кьун са гьунар я. 

Акъуд тийиз, рикIяй чпин уьмуьрдай гьакI фейибур. 

Агь, и алем! Вун къадим я, акси яз 

Гьахълу яни къакъудун бес гужунал? 

Ухшар я вун гьа ченгидиз хъсанди гъич таквазвай 

Ви гуьрчегвал квадарзавай йифиз акур ахвар хьиз. 

Вун халикьди, гъалатI квачир, нифретнава чилерал. 

Амма ганва тIимилбуруз, гьабуруни вун къиликна 

Гьахъсузвални, лямет крар гила инин лишан я. 

Чун авайди зулуматдин йикъарик квай 

Са легьзеда жегьилвили шадарда чун уьмуьрда, 

Ахпа йикъар фида тур хьиз сурун суьгьуьрда. 

Зегьмет чIугун, азаб эхун, на лугьуди, къелет я, 

РикI тIар хьунин, чал чан хьунин на чаз гузвай къимет я. 

Мягьтел я: Зуьгьре гъед  экъечIда рикI ацIуриз, гуьзелвилел вичин 

ягъалмишиз чун, 

Темягь фейи алдатмишбур акъажайла вичихъ 

Агь, инсансузвал, рикIе твада вагьшивал ви, 

Ахпа умуд кутада ви мергьяматдик, хатурдик. 

Эй, Первердигар! Багъиш ая чи кьатибуруз, 

Гунагьрилай вуна абурун къачутIун гъил, 

Мергьяметдал алачни бес абурун кьве вил. 

Ша къаршидиз вун абурун гьарусат юкъуз, 

Бахт це абуруз, хату рая хатурсузбуруз, 

Пишкеш ая вуна абуруз цаварин женнет. 

Чи рикIериз сабур це на къакъатай чавай, 

КIанибурувай, веледривай, мукьвабурувай. 

Эвел-эхир и дуьнья чи мулк, гуьрчег азам,  

Гунагьрилай чи гъил къачу, абур кхьенвай кьулар чIулав хьанва. 

Регьимдалди хъсанвал це чи веледриз вуна. 

Хуьх вуна азаррикай чан аламай чун, 

Це жуван хийир-дуьа даим уьмуьрдиз, 

Пак пайгъамбардиз, диндин кьиле авайдаз, 

Адан терефдарриз, дуьз рекьевай адан женгинин юлдашриз, 

Хизандиз адан, папариз ва варисриз. 

Иллаки адан рушаз, акьалтIай акьуллу Зуьгьредиз, 

Адан дидедиз, вафалу кIанивилин ярждиз ва адан гъуьлуьз Гьайдараз чIехи 

даяхдиз. 

Эхиратдин юкъуз кьисметар пайзавай машгьур касдиз, 

Адан пак ва намуслу кьве хциз, 

Халифриз, абурувай ирс къачунвай, 

Къадим заманрилай мидаим рекье 

Садхьиз хьайи, сад-садан гуьгъуьналлаз 

МискIиндай экъечIзавайбуруз, 

Абурун Мегьтидиз, дуьньядиз гьахълудаказ вичин нуфуз машгьур авур 

касдиз. 

Эвез ая абурун крар несилриз Аллагьдин вилик чпин баркаллувал артухдай 

Эхиримжи душманрал гъалибвал къачудай 

Ва гьабуруз вафалубуруз, вуж хкатнатIа кьиникьикай, хкажа гьабур. 

Къуй абурун руьгьер бахтавар хьурай, гьунарар дуьньядиз чукIурай. 

И дуьньядал ва агъа дуьньяда эвер це жуван патав намуслу ва пакбуруз  

Къуй абурун яратмишунар михьибур хьуй буьгьтенчийрин чIуру дегишвилерилай. 

Шадар ая абур, зи Аллагь, зи руьгьдай мичIи акъуд 

Акун патал зи кIанивал, шак гъизвайбуруз акси яз. 

Къакъудмир зун абуруз вафалувиликай ва абур кIанивиликай. 

Гьабурун мукьвабурухъ галаз садхьиз ихтияррикай къвезмай вахтарин. 

ТуькIуьра чаз гьабурун пайдахрик садвал, 

Гьабурук чара фикирринбур кьериз хьурай. 

Це чаз гьана эрчIи гъиле берекатлу Кьуркъан 

Эгер Реббиди тахсиррилай гъил чIугуртIа, 

Гьабурухъ галаз валайни, Мемнун, къуй Аллагьди гъил къачурай. 

 

Лагь: шукур хьуй Аллагьдиз, алемрин вири ихтияррин иесидиз, вири кьатIуз 

жедайдаз. 

